
སྔོན་གླེང་།

དེ་ཡང་བདག་ཅག་གི་སྟོན་པ་ཐུགས་རྗེ་ཅན་གྱིས་གདུལ་བྱ་མཐའ་དག་འཁོར་བ་ལས་སྒྲོལ་

བའི་ཐབས་ལ་མདོ་རྒྱུད་ཀྱི་གསུང་རབ་ཇི་སྙེད་ཅིག་གསུངས་པ་ལས། རབ་དང་ཕུལ་དུ་གྱུར་པ་ནི་

རྒྱུད་ཀྱི་རྒྱལ་པོ་དཔལ་གསང་བ་འདུས་པ་ཉིད་ཡིན་ལ། དོན་གྱི་དབང་འདི་གཟིགས་ནས་འཇམ་

མགོན་བླ་མ་ཙོང་ཁ་པ་ཆེན་པོས་ཡེ་ཤེས་དབྱིངས་དཔྱད་ཀྱིས་མཁས་གྲུབ་ཆེན་པོ་རྗེ་བཙུན་ཤེས་

རབ་སེང་གེ་དེ་ཉིད་ལ་བཀའ་གཏད་ཀྱིས་གསང་སྔགས་ཀྱི་གདན་ས་ཆེན་པོ་འདི་ཕྱག་བཏབ་

པའི་བཀའ་དྲིན་ལས། གངས་ཅན་ལྗོངས་སུ་གསང་སྔགས་ཀྱི་བསྟན་པ་གནམ་གྱིས་ས་བཀབ་པ་

ལྟར་སྐལ་བཟང་གི་དུས་ལ་ལོངས་སྤྱོད་པའི་གོ་སྐབས་ཐོབ་པ་བྱུང་མོད། འོན་ཀྱང་སེམས་ཅན་ལས་

ཀྱི་རྣམ་པ་སྨིན་པ་ནི་སུས་ཀྱང་ལྡོག་པར་དཀའ་བས་ལོ་རབས་ལྔ་བཅུ་པ་ནས་བོད་མི་རིགས་རིག་

གཞུང་དང་བཅས་པ་ལ་ཉམས་རྒུད་བསམ་ཡུལ་ལས་འདས་པ་བྱུང་སྟེ། ལྟག་ཆུ་ཆད་པའི་རྫིང་བུ་

ཇི་བཞིན་ཉམས་དམས་སུ་གྱུར་པའི་སྐབས་དེར། རང་ཅག་བོད་མི་ཡོངས་ཀྱི་མེ་ཏོག་གང་ལ་ཕོག་

པའི་ལྷག་པའི་ལྷ་སྐལ་འཕགས་མཆོག་ཐུགས་རྗེ་ཆེན་པོ་མི་ཡི་རྣམ་པར་རོལ་པ་༸གོང་ས་སྐྱབས་

མགོན་བཅུ་བཞི་པ་ཆེན་པོའ་ིཐུགས་རྗེ་ཉག་གཅིག་ལས། སླར་ཡང་སངས་རྒྱས་ཀྱི་བསྟན་པ་སྤྱི་

དང་བྱེ་བྲག་འདུས་སྡེ་འདིའི་སྔོན་གྱི་རྒྱུད་ཆེན་གོང་མ་རྣམས་ཀྱི་ཕྱག་ལེན་ཆ་ཕྲ་མོ་ཙམ་ཡང་མ་

ཉམས་པའི་ཐོག མཚན་ཉིད་ཀྱི་གཞུང་ཆེན་ཁག་དང་། གསང་སྔགས་རྒྱུད་སྡེ་བཞི་ལ་སློབ་གཉེར་

ཚུལ་བཞིན་བྱས་ནས་མཐར་སྔགས་རམས་དགེ་བཤེས་མང་དུ་ཐོན་བཞིན་པ་མ་ཟད། ད་ལྟའི་ཆར་



སྔོན་གླེང་།2

བློ་གསར་སློབ་གཉེར་བ་རྣམས་དང་ཟབ་ལམ་རིམ་གཉིས་ཀྱི་དཔལ་ལ་ཐོས་བསམ་སྒོམ་གསུམ་

གྱིས་འཇུག་པར་སྤྲོ་བའི་གདན་ས་ཆེན་པོ་གསུམ་ནས་ཕེབས་པའི་བཀའ་རབ་འབྱམས་དགེ་བའི་

བཤེས་གཉེན་རྣམས་དབྱར་གྱི་ཆུ་གཏེར་ལྟར། ལོ་ནས་ལོར་ཇེ་མང་དུ་ཕེབས་སྟབས་དེ་དག་ལའང་

ཉེ་བར་མཁོ་བའི་གསུང་རབ་པར་སྐྲུན་སྤྱི་དང་། བྱེ་བྲག་ཏུ་མཁས་གྲུབ་ཆེན་པོ་དྭགས་པོ་ནམ་མཁའ་

གྲགས་ཀྱིས་མཛད་པའི་དཔལ་གསང་བ་འདུས་པའི་བསྐྱེད་རྫོགས་དང་། དཀའ་བཅུ་བློ་མིང་འཆང་

བ་མཆོག་གིས་མཛད་པའི་བསྐྱེད་རྫོགས་ཀྱི་དོགས་སློང་ཅུང་ཟད་བཀོད་པ་འདི་བཞིན་མཁོ་གལ་

ཤིན་ཏུ་ཆེ་བར་བརྟེན་དཀྱུས་གཅིག་ཏུ་བསྒྲིགས་ཡོད། གླེགས་བམ་འདིའི་པར་རྩ་ཞུ་དག་དང་། ས་

བཅད་ཟུར་འདོན། འདི་གའི་སློབ་གཉེར་ཁང་གི་དགེ་བའི་བཤེས་གཉེན་ཆེན་པོ་སྨད་རྒྱུད་པའི་དགེ་

བཤེས་བློ་བཟང་འབྲུག་གྲགས་མཆོག་གི་གཙོས་སློབ་གཉེར་བ་རྒན་པ་མང་དག་ཅིག་ནས་ཐུགས་

ཁུར་ཆེར་བསྐྱེད་གནང་བ་དང་། མདོ་སྔགས་བཤད་སྒྲུབ་ཀྱི་སློབ་གཉེར་ཁང་གིས་མཐུན་རྐྱེན་ཡོངས་

སུ་སྦྱར་ཏེ་པར་བསྐྲུན་ལེགས་པར་ཞུ་ཐུབ་པ་བྱུང་ཡོད་པས་དགེ་བའི་མཐུས་གངས་ཅན་ལྷ་གཅིག་

ཕྱག་ན་པད་མོ་བསྟན་འཛིན་རྒྱ་མཚོའི་སྐུ་ཚེ་བསྐལ་བརྒྱའི་བར་དུ་བརྟན་པའི་རྒྱུར་གྱུར་ཅིག ། །།



ཞུ་ཆེན་པའི་གཏམ།

དེ་ཡང་ཁམས་གསུམ་ཆོས་ཀྱི་རྒྱལ་པོ་ཙོང་ཁ་པ་ཆེན་པོས། སྤྱི་ལོ་ ༡༤༡༩ ལོར་གང་གི་

སྒྲུབ་གནས་སེ་ར་ཆོས་སྡིངས་སུ་འགྲེལ་བ་བཞི་སྦྲགས་ཀྱིས་མཚོན་པའི་གསང་སྔགས་ཀྱི་ཆོས་

འཁོར་རྒྱ་ཆེར་བསྐོར་བའི་མཐར། མཁས་གྲུབ་གཉིས་ལྡན་གྱི་འཁོར་སློབ་རྒྱ་མཚོའི་དབུས་སུ། རྗེ་

བཙུན་ཙོང་ཁ་པ་ཆེན་པོས་འདུས་པའི་རྒྱུད་སོགས་ངེད་རང་གི་བཤད་སྲོལ་འཛིན་ཞིང་དར་རྒྱས་

བྱེད་ནུས་པ་སུ་ཡོད་ཅེས་བཀའ་ལན་གཅིག་གཉིས་ཕེབས་པ་ལ། མཁས་པ་སུས་ཀྱང་གསུང་ལན་

འབུལ་མ་སྤོབས་པའི་ཚེ། གསང་བདག་མི་ཡི་རྣམ་རོལ་རྗེ་བཙུན་ཤེས་རབ་སེངྒེ་དཔལ་བཟང་པོ་

མཆོག་ཚོགས་དབུས་སུ་བཞེངས་ཏེ་སྐུ་ཕྱག་དང་བཅས་རྗེ་ཉིད་ཀྱི་དགོངས་པ་དང་མཐུན་པ་བདག་

གིས་བགྱིའོ་ཞེས་ཞུས་པས། རྗེ་བདག་ཉིད་ཆེན་པོ་ཤིན་ཏུ་དགྱེས་ཤིང་བྱིན་རླབས་མཛད། ནང་

མཆོད་ཀ་པཱ་ལ་གང་བ་དང་། གསང་བ་འདུས་པའི་གསེར་གྱི་སྐུ་བྱིན་རླབས་ཅན། འགྲེལ་བ་བཞི་

སྦྲགས༑ རྒྱུད་ཀྱི་རྣམ་བཤད་གཉིས་བསྐྱེད་རྫོགས་ཀྱི་ཡིག་ཆ་རྣམས་དང་། ཆོས་རྒྱལ་གྱི་ཞལ་

འབག་གཏེར་མ། འཆམ་གོས། དབྱུག་ཏོ། ཞགས་པ་བཅས་གནང་ནས་གསང་སྔགས་བསྟན་པའི་

བདག་པོར་མངའ་གསོལ་ཏེ་དམ་པ་འདིས་སྤྱི་ལོ་ ༡༤༣༣ ལོར་གསང་ཆེན་དཔལ་ལྡན་སྨད་རྒྱུད་

གྲྭ་ཚང་འདི་ཉིད་ཕྱག་བཏབ་པ་ནས་བཟུང་། བོད་གངས་ཅན་ལྗོངས་སུ་གསང་སྔགས་རྡོ་རྗེ་ཐེག་པའི་

བསྟན་པ་སྤྱི་དང་སྙན་བརྒྱུད་གདམས་པའི་མཛོད་འཛིན་པའི་རིག་འཛིན་གྱི་སྡེ་ཕྱོགས་གང་སར་

མཐར་སྔགས་རམས་པའི་དམ་བཅའ་བཞག་སྟེ་མཚན་རྟགས་བཞེས་ཤིང་ཐོས་བསམ་སྒོམ་གསུམ་

གྱི་ཉམས་ལེན་ལ་གཞོལ་བར་མཛད་བཞིན་པ་དང་།

དེ་ལྟ་བུའི་སློབ་གཉེར་བ་སྤྱི་དང་ཁྱད་པར་ལོ་རེར་གདན་ས་ཆེན་པོ་གསུམ་ནས་གྲྭ་ཚང་འདི་

ཉིད་ལ་ཞུགས་ཏེ་སྔགས་ཀྱི་བཤད་སྒྲུབ་ཀྱི་བྱ་བར་འཇུག་པར་སྤྲོ་བའི་བཀའ་རབ་འབྱམས་དགེ་

བའི་བཤེས་གཉེན་རྣམ་པས་མཚོན། དོན་གཉེར་ཅན་དུ་མར་ཉེ་བར་མཁོ་བའི་མདོ་སྔགས་ཀྱི་གསུང་

རབ་དུ་མ་ཞིག་པར་དུ་སྐྲུན་བཞིན་པ་དང་སྟབས་ཅིག་ཏུ། འདིར་མཁས་གྲུབ་ཆེན་པོ་དྭགས་པོ་ནམ་

སུ་པར་སྐྲུན་ཞུས། གཞུང་འདི་ལ་ཚིག་ཉུང་ཞིང་དོན་གྱི་སྙིང་པོ་དང་དཀའ་བའི་གནད་རྣམས་རྩལ་

དུ་བཏོན་ནས་འབུར་དོད་དུ་བྱུང་ཞིང་། གྲྭ་ཚང་གི་ཡིག་ཆའི་གྲས་སུ་བཞུགས་པ་མ་ཟད། འདིའི་

བསྐྱེད་རིམ་ནི་མཁན་རིན་པོ་ཆེ་དང་། བསྐྱེད་རིམ་སྐྱོར་དཔོན་ནས་ཆ་ཚང་ཐུགས་འཛིན་གྱིས་ལོ་

ལྟར་བརྩི་གཞག་གི་འཆད་ཉན་ཁོངས་སུ་མཛད་པ་ཡིན། གཞུང་འདི་དེབ་གཟུགས་སུ་པར་སྐྲུན་

གྱི་ས་བཅད་གཉིས་སོ་སོ་ནས་གསུངས་ཀྱང་འོག་ཏུ་དཀྱུས་གཅིག་ཏུ་འཆད་པ་དང་རྩོད་པ་ཞེས་

པའི་ས་བཅད་ཀྱང་གང་ནས་འཕྲོས་མ་དཔེ་རང་དུ་མི་གསལ་བ་སོགས་འགའ་རེ་འདུག་ཀྱང་རང་

༄༅། །འདིར་རྒྱུད་ཐམས་ཅད་ཀྱི་རྒྱལ་པོ་དཔལ་གསང་བ་འདུས་པའི་

བསྐྱེད་རིམ་གྱི་རྣམ་གཞག་རྡོ་རྗེ་འཆང་དབང་བླ་མའི་

གསུང་རྒྱུན་བཞུགས་སོ།།

༄༅། །དག་ཅིང་འོད་གསལ་མཁའ་ལྟར་དྲི་མ་མེད། །དབང་པོའ་ིགཞུ་ལྟར་དྭངས་པའི་རྡོ་

རྗེའི་སྐུ། །ཟུང་འཇུག་ལྷན་སྐྱེས་དགའ་བའི་ངོ་བོ་ཉིད། །འཁོར་ལོའ་ིབདག་པོ་དེ་ཡིས་བདག་

སྐྱོངས་ཤིག །འདིར་རྒྱུད་ཐམས་ཅད་ཀྱི་རྒྱལ་པོ་དཔལ་གསང་བ་འདུས་པའི་བསྐྱེད་རིམ་གྱི་རྣམ་

གཞག་འཆད་པར་བྱེད་པ་ལ།

 གང་དུ་བསྒོམ་པ་གནས་ཀྱི་མཚན་ཉིད། གང་གིས་བསྒོམ་པ་རྟེན་གྱི་མཚན་ཉིད། གང་

བསྒོམ་པ་མངོན་རྟོགས་ཀྱི་རྣམ་གཞག དེ་ལྟར་བསྒོམས་པས་འབྲས་བུ་དངོས་གྲུབ་བསྒྲུབ་པའི་

ཚུལ་དང་བཞི། 

དང་པོ་(གང་དུ་བསྒོམ་པ་གནས་ཀྱི་མཚན་ཉིད་)ནི། རྩ་རྒྱུད་ལེའུ་བཅུ་གཉིས་པ་ལས། དགོན་པ་

ཆེན་པོའ་ིས་ཕྱོགས་སུ། །མེ་ཏོག་འབྲས་བུ་སོགས་ཀྱིས་བརྒྱན། །རི་བོ་དབེན་པའི་ས་ཕྱོགས་སུ།། 

དངོས་གྲུབ་ཐམས་ཅད་བསྡུས་པ་འགྲུབ། །ཅེས་གསུངས་པ་ལྟར། སྐྱེ་བོའ་ིའདུ་འཛིས་རྣམ་པར་

དབེན་ཞིང་མེ་ཏོག་དང་འབྲས་བུ་ལ་སོགས་པས་རྣམ་པར་བརྒྱན་པ། སྒྲུབ་པ་པོ་རང་གི་ཡིད་དང་

མཐུན་པའི་གནས་རྣམས་སུ་བསྒོམ་པར་བྱའོ།།



དྭགས་པོ་ནམ་མཁའ་གྲགས་ཀྱི་གསུང།36

གཉིས་པ་(གང་གིས་བསྒོམ་པ་རྟེན་གྱི་མཚན་ཉིད་)ནི། བཤད་རྒྱུད་རྡོ་རྗེ་འཕྲེང་བ་ལས། སློབ་མ་ཡོན་ཏན་

གང་ལྡན་ན། །རྣལ་འབྱོར་རྒྱུད་ཀྱི་སྣོད་དུ་འགྱུར། །ཞེས་ཞུས་པའི་ལན་དུ། དད་ཅིང་བླ་མ་ལ་ཡང་

གུས༑ །རྟག་ཏུ་དགེ་བའི་ལམ་ལ་གནས། །རྟོག་པ་ངན་པ་རྣམ་པར་སྤངས། །ལུང་ནི་མང་དུ་ཐོས་

པ་དང་། །གསོད་པ་དང་ནི་འཚེ་བ་སྤངས། །སེམས་ཅན་རྣམས་ནི་འདོན་པའི་བློ། །ཀུན་ཏུ་བརྩོན་

དང་ཡང་དག་ལྡན། །དེ་ལ་སོགས་པའི་ཡོན་ཏན་ལྡན། །དད་པ་ཆེན་པོའ་ིསློབ་མ་བཟང་། །ཞེས་

གསུངས༑

ལུང་དེའི་དོན་ནི། རྡོ་རྗེ་ཐེག་པ་ལ་དད་ཅིང་བླ་མ་ལ་གུས་པ། ཐོས་པའི་ཕ་རོལ་ཏུ་སོན་ཞིང་

ཚུལ་མིན་ཡིད་བྱེད་ཀྱི་རྣམ་རྟོག་སྤངས་པ། སྲོག་གཅོད་ཀྱིས་མཚོན་པའི་མི་དགེ་བ་བཅུའི་ལས་

ལམ་སྤངས་པ། བསམ་པ་བྱང་ཆུབ་ཀྱི་མཆོག་ཏུ་སེམས་བསྐྱེད་ནས་སྤྱོད་པ་ཕྱིན་དྲུག་ལ་ཚུལ་

བཞིན་དུ་སློབ་པ་ལ་བརྩོན་པ་ཞིག་དགོས་པ་ཡིན་ནོ།།

དེ་འདྲ་བའི་སྣོད་རུང་དང་པོ་ལམ་ཐུན་མོང་བས་རྒྱུད་སྦྱངས་པའི་རྟེན་གྱི་གང་ཟག་དེས་ཀྱང་། 

སྣོད་རུང་གཉིས་པ་རྒྱུད་སྡེ་ནས་བཤད་ཅིང་ཚད་ལྡན་གྱིས་བཀྲལ་བའི་དཀྱིལ་འཁོར་གྱི་ཆོ་ག་རྣམ་

པར་དག་པ་ལ་བརྟེན་ནས་སྐུ་བཞིའི་ས་བོན་ཐེབས་ངེས་ཀྱི་དབང་བསྐུར་རྣམ་པར་དག་པ་ཐོབ་པ་

ཞིག་དགོས་པ་ཡིན་ཏེ། བཤད་རྒྱུད་རྡོ་རྗེ་འཕྲེང་བ་ལས། ཐོག་མར་སློབ་མ་གང་གི་ཚེ། །བློ་ལྡན་ཡང་

དག་དབང་བསྐུར་ན། །རྫོགས་པའི་རིམ་པ་སྒྲུབ་པ་ལ། །དེ་ཡི་ཚེ་ན་སྣོད་དུ་འགྱུར། །ཞེས་གསུངས་

པའི་ཕྱིར།

དེ་འདྲ་བའི་སྣོད་རུང་གཉིས་པ་དབང་རྣམ་པར་དག་པ་ཐོབ་པ་དེས་ཀྱང་དབང་དུས་སུ་ཁས་

བླངས་པའི་དམ་ཚིག་དང་སྡོམ་པ་ཚུལ་བཞིན་དུ་བསྲུང་བ་ལ་བརྩོན་པ་ཞིག་དགོས་པ་ཡིན་ཏེ། 

རྒྱུད་སྡོམ་འབྱུང་ལས། ཇི་ལྟར་ཉེ་བར་བསྟན་པ་བཞིན། །ཕྱིས་ནས་དམ་ཚིག་སྤྱོད་ལ་བརྩོན། །སྣོད་

དུ་བྱ་བའི་རྒྱུན་ལ་ནི། །འཁོར་ལོ་ལ་སོགས་བསྒོམ་རིམ་གྱིས། །ཡང་དག་མན་ངག་ཕུན་ཚོགས་



བསྐྱེད་རིམ་གྱི་རྣམ་བཞག་འཆད་པ། 37

ཀྱིས༑ །འགྲུབ་པར་འགྱུར་གྱིས་གཞན་དུ་མིན། །ཞེས་གསུངས་པའི་ཕྱིར།

དེ་འདྲ་བའི་རྟེན་གྱི་གང་ཟག་དེས་ཀྱང་ལམ་རིམ་པ་གཉིས་ལ་རྒྱུད་ལེགས་པར་སྦྱངས་པའི་

ཤེས་རབ་ཀྱི་རྩལ་དང་ལྡན་པ་ཞིག་དགོས་པ་ཡིན་ཏེ། རིམ་ལྔ་ལས། གང་ཞིག་བླ་མ་ལ་གུས་དད་

དང་ལྡན། །མོས་པས་བསྙེན་བཀུར་བྱེད་ལ་རྟག་ཏུ་བརྩོན། །ཐོས་པ་འཛིན་གང་སློབ་མ་དམ་པ་

ཡིན༑ །ཞེས་གསུངས་པའི་ཕྱིར། 

གསུམ་པ་(གང་བསྒོམ་པ་མངོན་རྟོགས་ཀྱི་རྣམ་གཞག་འཆད་པ་)ལ། སྔོན་འགྲོ། དངོས་གཞི། སྤྱིའི་བསྡུ་

བ་བཤད་པ་དང་གསུམ།

དང་པོ་(སྔོན་འགྲོ་)ལ། སྔོན་དུ་བྱ་བའི་རིམ་པ་བཤད་པ་དང་། སྔོན་འགྲོ་དངོས་བཤད་པ་

གཉིས༑ 

དང་པོ་(སྔོན་དུ་བྱ་བའི་རིམ་པ་བཤད་པ་)ལ། རང་ཞེ་སྡང་རྡོ་རྗེར་བསྐྱེད་ནས་རྡོར་དྲིལ་བྱིན་གྱིས་

བརླབ་པའི་ཚུལ། ནང་མཆོད་བྱིན་གྱིས་བརླབ་པའི་ཚུལ། སྔོན་འགྲོ་གཏོར་མ་ཇི་ལྟར་བྱ་བའི་ཚུལ་

བཤད་པ། བདག་བསྐྱེད་ཀྱི་མཆོད་པ་བྱིན་གྱིས་བརླབ་པའི་ཚུལ། རྡོ་རྗེ་སེམས་དཔའི་བསྒོམ་

བཟླས་ཇི་ལྟར་བྱ་བའི་ཚུལ་བཤད་པ་དང་ལྔ། 

དང་པོ་(རང་ཞེ་སྡང་རྡོ་རྗེར་བསྐྱེད་ནས་རྡོར་དྲིལ་བྱིན་གྱིས་བརླབ་པའི་ཚུལ་)ནི། རང་ཞེ་སྡང་རྡོ་རྗེར་བསྐྱེད་

ནས་རྡོར་དྲིལ་བྱིན་གྱིས་བརླབ་པ་ལ་ཆོས་ཅན། དགོས་པ་ཡོད་དེ། སྒྲུབ་ཐབས་ཀྱི་ཐོག་མ་ནས་

བཟུང་སྟེ་རང་དམ་ཚིག་གསུམ་དང་མ་བྲལ་བ་ཞིག་དགོས་སོ་ཞེས་ཤེས་པར་བྱ་བའི་ཆེད་ཡིན་པའི་

ཕྱིར༑

དམ་ཚིག་གསུམ་ནི། རང་ཞེ་སྡང་རྡོ་རྗེར་བསྐྱེད་པ་སྐུ་ཕྱག་རྒྱའི་དམ་ཚིག དྲིལ་བུ་བྱིན་

གྱིས་བརླབ་པ་གསུང་དྲིལ་བུའི་དམ་ཚིག རྡོ་རྗེ་བྱིན་གྱིས་བརླབ་པ་ཐུགས་རྡོ་རྗེའི་དམ་ཚིག་ཡིན་



དྭགས་པོ་ནམ་མཁའ་གྲགས་ཀྱི་གསུང།38

ནོ༑།

དེ་ཡང་རྡོ་རྗེས་ཐབས་བདེ་བ་ཆེན་པོའ་ིཡེ་ཤེས་མཚོན། དྲིལ་བུས་སྟོང་ཉིད་རྟོགས་པའི་ཤེས་

རབ་མཚོན། མཚོན་དོན་དེ་ལྟར་དྲན་པའི་སྒོ་ནས་རྡོར་དྲིལ་ལག་ཏུ་འཛིན་པ་ནི་མཚོན་དོན་གྱི་སྒོ་ནས་

བྱིན་གྱིས་བརླབ་པ་ཡིན་ལ། རྡོར་དྲིལ་བྱིན་གྱིས་བརླབ་པའི་སྔགས་དང་ཚིགས་བཅད་རྣམས་ནི་

བཤད་རྒྱུད་རྡོ་རྗེ་གུར་དང་། སཾ་བྷུ་ཊ་ལས་བཤད་པ་ལྟར་འདིར་བཀོད་པ་ཡིན་ནོ།།

དེའི་སྔགས་དང་ཚིགས་བཅད་ནི་ཨོཾ་སརྦ་ཏ་ཐཱ་ག་ཏ་སིདྡྷི་བཛྲ་ཞེས་སོགས་ཡིན་ལ། དེ་དག་

གི་དོན་ནི་ཨོཾ་དེ་ལ་ཨ་ཨུ་མ་གསུམ་ཡོད་པའི། ཨཱཿ ས་སྐུ་རྡོ་རྗེ་མཚོན། ཨུས་གསུང་རྡོ་རྗེ་མཚོན། 

མས་ཐུགས་རྡོ་རྗེ་མཚོན། དེ་ཡང་ཨ་ལ་ཨུ་བཅུག་པས་ཨོ་དང་དེ་ལ་མ་ཡིག་ཐིག་ལེ་བྱིན་པས་ཨོཾ་ཞེས་

གཅིག་ཏུ་བྱས་པས་སྐུ་གསུང་ཐུགས་ཀྱི་རྡོ་རྗེ་གསུམ་དབྱེར་མི་ཕྱེད་པ་དེ་མཚོན། མཚོན་དོན་དེ་ལྟར་

དྲན་པའི་སྒོ་ནས་ཨོཾ་ཞེས་ལན་ཅིག་ངག་ཏུ་བརྗོད་པས་རང་རྒྱུད་ལ་བསོད་ནམས་ཀྱི་ཚོགས་དཔག་

ཏུ་མེད་པ་ལེན་ཅིང་འཛིན་པར་བྱེད་པས་ན་ནོར་བུ་འཛིན་པའི་སྔགས་སུ་བཤད་དོ། །སརྦ་ཏ་ཐཱ་ག་

ཏ་ནི་དེ་བཞིན་གཤེགས་པ་ཐམས་ཅད། སིདྡྷི་བཛྲ་ནི་གྲུབ་པའི་རྡོ་རྗེ། ས་མ་ཡ་ནི་དམ་ཚིག ཏིཥྛ་

ནི་ཉེ་བར་མནོས་ཤིག ཨེ་ཥ་སྟྭཾ་ནི་མི་འདའ་བར། དྷ་ར་ཡ་མི་ནི་བཟུང་བར་བགྱིའོ། །བཛྲ་སཏྭ་ནི་

རྡོ་རྗེ་སེམས་དཔའ། ཧཱུཾ་གསུམ་ནི་སྐུ་གསུང་ཐུགས་ཀྱི་རྡོ་རྗེ་གསུམ་མཚོན། ཧི་ལྔས་དེ་ལ་ལྡོག་

པའི་སྒོ་ནས་ཕྱེ་བའི་ཡེ་ཤེས་ལྔ་ཡོད་པ་དེ་མཚོན། བཛྲ་གྷཱཎྜ་ནི། ཆོས་ཐམས་ཅད་བདེན་སྟོང་དུ་

དྲིལ་ནས་མཉམ་པར་རྟོགས་པའི་ངེས་དོན་གྱི་དྲིལ་བུ་དེ་མཚོན། ཧོ་ནི་དགྱེས་བཞིན་པའི་དོན་དང་།

ཧཱུཾ་གིས་ངེས་དོན་གྱི་རྡོ་རྗེ་ཐུགས་བདེ་བ་ཆེན་པོའ་ིཡེ་ཤེས་དེ་མཚོན། དེ་འདྲ་བའི་ངེས་དོན་གྱི་

རྡོར་དྲིལ་གཉིས་པོ་དེས་རྡོ་རྗེ་སེམས་དཔའ་ལ་སོགས་པ་རྣམས་ཀྱི་ཐུགས་མཉེས་པར་བྱེད་པའམ་

བསྐྱེད་པའི་དོན་ནོ།།

དེ་འདྲ་བའི་ངེས་དོན་གྱི་རྡོར་དྲིལ་གསོར་བ་ནི་མཛེས་པའམ་བཟང་པོར་འགྱུར་བ་ཡིན་ཏེ། 



བསྐྱེད་རིམ་གྱི་རྣམ་བཞག་འཆད་པ། 39

སེམས་ཅན་རྨོངས་པ་མ་རིག་པ་དང་ཕྲལ་ནས་འཁོར་བ་ལས་སྒྲོལ་བར་བྱེད་པ་ཡིན་ནོ། །དེ་བྱ་བ་

གང་གིས་བྱེད་ན་རྣམ་པར་ཐར་པའི་ཆོས་ཀྱི་བྱ་བ་དེ་ཁོ་ན་ཉིད་མངོན་སུམ་རྟོགས་པའི་བྱ་བ་སྟེ་འབྲས་

བུར་གྱུར་པ་ཡིན་ནོ། །མཚོན་དོན་དེ་ལྟར་དྲན་པའི་སྒོ་ནས་ཡིད་སྤྲོ་བ་དང་བཅས་ཏེ་རྡོར་དྲིལ་ལག་ཏུ་

འཛིན་པར་བྱེད་པ་ཡིན་ནོ། །ཧཱུཾ་གསུམ་གྱིས་སྐུ་གསུང་ཐུགས་ཀྱི་རྡོ་རྗེ་གསུམ་མཚོན། ཧོ་གསུམ་

གྱིས་འགྲོ་བ་རབ་འབྲིང་ཐ་མ་གསུམ་སྒྲོལ་བར་བྱེད་པ་དེ་མཚོན། བཛྲ་དྷརྨཱ་ར་ཎི་ཏ་ནི་རྡོ་རྗེའི་ཆོས་

སྒྲོག་པ། པྲ་ར་ཎི་ཏ་ནི་རབ་ཏུ་སྒྲོག་པ། སཾ་པྲ་ར་ཎི་ཏ་ནི་ཤིན་ཏུ་རབ་ཏུ་སྒྲོག་པ། སརྦ་བུདྡྷ་ནི་སངས་

རྒྱས་ཐམས་ཅད། ཀྵེ་ཏྲ་ནི་ཞིང་། པྲ་ཙ་ལི་ནི་གཡོ་བ། པྲཛྙཱ་པཱ་ར་མི་ཏ་ནི་ཤེས་རབ་ཀྱི་ཕ་རོལ་ཏུ་

ཕྱིན་པ། ནཱ་ད་ནི་སྒྲ། སྭ་བྷཱ་ཝ་ནི་རང་བཞིན། བཛྲ་སཏྭ་ནི་རྡོ་རྗེ་སེམས་དཔའ། ཧྲི་ད་ནི་ཐུགས། སནྟོ་

ཥ་ནི་མཉེས་པར་བྱེད་པ། ཧཱུཾ་གསུམ་དང་ཧོ་གསུམ་ནི་སྔར་བཤད་པ་ལྟར་ཡིན་ནོ།།

གཉིས་པ་(ནང་མཆོད་བྱིན་གྱིས་བརླབ་པའི་ཚུལ་)ནི། ནང་མཆོད་བྱིན་གྱིས་བརླབ་པ་ལ་ཆོས་ཅན། 

དགོས་པ་ཡོད་དེ། འོག་ནས་འབྱུང་བའི་མཆོད་རྫས་ལ་གནས་པའི་བགེགས་དང་མ་དག་པ་རྣམས་

སེལ་བར་བྱེད་པའི་བསང་རྫས་སུ་བསྒྲུབ་པའི་ཆེད་ཡིན་པའི་ཕྱིར། གྲུབ་ཆེན་བིར་ཝ་པས། དེ་

རྗེས་ཡི་གེ་གསུམ་སྔགས་ཀྱིས། །མངོན་པར་བསྔགས་པའི་དམ་ཚིག་ཆུས། །མཆོད་རྫས་རྣམས་

ལ་བསང་གཏོར་བྱ། །ཞེས་གསུངས་པའི་ཕྱིར།

གསུམ་པ་(སྔོན་འགྲོ་གཏོར་མ་ཇི་ལྟར་བྱ་བའི་ཚུལ་བཤད་པ་)ནི། འདུས་པ་རྩ་བཤད་ཀྱི་རྒྱུད་དང་འཕགས་

པ་ཡབ་སྲས་ཀྱི་གཞུང་ལས་སྔོན་འགྲོ་གཏོར་མ་བྱ་བར་མ་བཤད་ཀྱང་། གྲུབ་ཆེན་མཚོ་སྐྱེས་ཀྱིས་

ཀྱེ་རྡོ་རྗེ་ལས་བཤད་པ་དང་། བི་བྷཱུ་ཏི་ཙནྡྲས་བདེ་མཆོག་ལས་བཤད་པ་དང་། བླ་མ་སྔ་མ་རྣམས་

ཀྱི་ཕྱག་ལེན་ལ་ཡོད་པ་ལྟར་འདིར་ཡང་སྔོན་འགྲོ་གཏོར་མ་བྱ་བ་ཡིན་ནོ།།

དེ་གང་ལ་འབུལ་བའི་ཡུལ་ནི། འདུས་པ་ལུགས་གཉིས་ཀ་ལས། འཇིག་རྟེན་དང་འཇིག་

རྟེན་ལས་འདས་པའི་མགྲོན་གཉིས་ཡོད་པས་འདིར་ནི་སྔ་མ་ལ་འབུལ་བ་ཡིན་ནོ། །དགོས་པ་གང་

གི་ཕྱིར་འབུལ་ན། སྒྲུབ་ཐབས་ཐུན་བཞིར་བྱས་ནས་ཉམས་སུ་ལེན་པའི་ཐོག་མ་ནས་བཟུང་སྟེ་འདུ་

འཛི་དང་རྣམ་གཡེང་ལ་སོགས་པའི་བགེགས་ཀྱི་བར་ཆད་མི་འབྱུང་བར་བྱ་བའི་ཆེད་ཡིན་པའི་

ཕྱིར༑ གཏོར་མའི་སྣོད་དང་རྫས་བྱིན་གྱིས་བརླབ་པའི་ཚུལ་རྣམས་ནི་རྒྱུད་ཕྱི་མ་རྩ་འགྲེལ་ལས་བཤད་

པ་ལྟར་འོག་ནས་འབྱུང་བ་ལས་ཤེས་པར་བྱའོ།།

བཞི་པ་(བདག་བསྐྱེད་ཀྱི་མཆོད་པ་བྱིན་གྱིས་བརླབ་པའི་ཚུལ་)ལ། བསང་བ། སྦྱང་བ། བསྐྱེད་པ། བྱིན་

གྱིས་བརླབ་པའི་ཚུལ་དང་བཞི།

དང་པོ་བསང་བ་ནི། ལས་སྔགས་ངག་ཏུ་བརྗོད་ཅིང་སྔགས་དོན་དྲན་པའི་སྒོ་ནས་བྱིན་གྱིས་

བརླབ་པའི་ནང་མཆོད་མཐེབ་སྲིན་གྱིས་བླངས་ཏེ་མཆོད་རྫས་རྣམས་ལ་འཐོར་བས། མཆོད་རྫས་

ལ་གནས་པའི་བགེགས་དང་མ་དག་པ་རྣམས་སེལ་བར་བྱེད་པ་ནི་བསང་བའི་དོན་དང་།

གཉིས་པ་(སྦྱང་བ་)ནི། ཤཱུ་ནྱ་ཏཱའི་སྔགས་ངག་ཏུ་བརྗོད་ཅིང་སྔགས་དོན་དྲན་པའི་སྒོ་ནས་མཆོད་

རྫས་རྣམས་ངེས་ངོར་སྟོང་ཉིད་ངེས་ཤིང་། སྣང་ངོར་བདེ་སྟོང་དབྱེར་མེད་ཀྱི་ངོ་བོར་མོས་པ་ནི་སྦྱང་

བའི་དོན་དང་།

གསུམ་པ་(བསྐྱེད་པ་)ནི། ཨ་ལས་བྱུང་བའི་ཐོད་པ་ཡངས་ཤིང་རྒྱ་ཆེ་བ་རྣམས་ཀྱི་ནང་དུ་རང་

རང་གི་མིང་ཡིག་དང་པོ་ཐིག་ལེས་བརྒྱན་པ་ཞུ་བ་ལས་བྱུང་བའི་མཆོད་རྫས་རྣམས་ངོ་བོ་བདེ་

སྟོང་དབྱེར་མེད་ཀྱི་ཡེ་ཤེས་ཡིན་པ་ལ། རྣམ་པ་མཆོད་རྫས་སོ་སོའ་ིརྣམ་པ་ཅན། བྱེད་ལས་དབང་

པོ་དྲུག་གི་སྤྱོད་ཡུལ་དུ་ཟག་པ་མེད་པའི་བདེ་བ་ཁྱད་པར་ཅན་སྟེར་ནུས་སུ་སྐྱེད་པར་བྱེད་པ་ཡིན་

ནོ༑།

བཞི་པ་(བྱིན་གྱིས་བརླབ་པའི་ཚུལ་)ནི། མཆོད་རྫས་རྣམས་ཀྱི་མིང་སྔགས་དང་ཡི་གེ་འབྲུ་གསུམ་

སྤེལ་བ་ངག་ཏུ་བརྗོད་པའི་སྒོ་ནས་བྱིན་གྱིས་བརླབས་པ་ཡིན་ལ། མཆོད་རྫས་རྣམས་ཀྱི་མིང་ཡིག་

དང་ཡི་གེ་འབྲུ་གསུམ་སྤེལ་བ་ལ་ཆོས་ཅན། དགོས་པ་ཡོད་དེ། ཡི་གེ་འབྲུ་གསུམ་པོ་དེ་རྡོ་རྗེ་གསུམ་

གྱི་ས་བོན་ཡིན་པས། མཆོད་རྫས་རྣམས་ཀྱང་རྡོ་རྗེ་གསུམ་དང་མ་བྲལ་བ་ཞིག་དགོས་སོ་ཞེས་ཤེས་

པར་བྱ་བའི་ཆེད་ཡིན་པའི་ཕྱིར། 

ལྔ་པ་(རྡོ་རྗེ་སེམས་དཔའི་སྒོམ་བཟླས་ཇི་ལྟར་བྱ་བའི་ཚུལ་)ནི། བསྟན་བཅོས་སྙིང་པོ་རྒྱན་ལས། སངས་

རྒྱས་ཀུན་གྱི་སྐུ་གཅིག་པོ། །པད་དཀར་ཟླ་བའི་དབུས་གནས་པ། །རྡོ་རྗེ་དྲིལ་བུས་རྒྱན་སྤྲས་པའི།། 

རྡོ་རྗེ་སེམས་དཔའ་ལེགས་དམིགས་ཤིང་། །ཞེས་པས། རང་གི་སྤྱི་བོར་པདྨ་དང་ཟླ་བའི་གདན་ལ་

རྡོ་རྗེ་སེམས་དཔའ་སྐུ་མདོག་དཀར་པོ་ཞལ་གཅིག་ཕྱག་གཉིས་པ་རྡོ་རྗེ་དང་དྲིལ་བུ་འཛིན་པ་རིན་

པོ་ཆེའི་རྒྱན་དཔག་ཏུ་མེད་པས་སྤྲས་པ་ཞིག་བསྒོམ་པར་བསྟན་ནོ། །ཡི་གེ་བརྒྱ་པ་ཆོ་ག་བཞིན། །ཉི་

ཤུ་རྩ་ནི་རེ་རེ་བཟླས། །ལྟུང་སོགས་བྱིན་གྱིས་བརླབ་གྱུར་པས། །འཕེལ་བ་རུ་ནི་མི་འགྱུར་ཞེས།། 

གྲུབ་པ་མཆོག་རྣམས་ཀྱིས་བཤད་པ། །ཞེས་པས་གཉེན་པོ་སྟོབས་བཞི་ཚང་ཞིང་འཁོར་གསུམ་མི་

དམིགས་པའི་ཤེས་རབ་ཀྱིས་ཟིན་པའི་སྒོ་ནས་ཉིན་ཞག་རེ་ལ་ཉི་ཤུ་རྩ་རེ་རེ་མ་ཆག་པར་བཟླས་ན་

རྩ་ལྟུང་གི་འཕེལ་ཁ་ཆད་པ་དེ་བསྟན། ཐུན་མཚམས་སུ་ནི་སྤྱད་པར་བྱ། །ཞེས་པས་ཡི་གེ་བརྒྱ་པ་

བཟླ་བའི་དུས་དེ་བསྟན། འབུམ་ཕྲག་ཏུ་ནི་བཟླས་གྱུར་ན། །རྣམ་པར་དག་པའི་བདག་ཉིད་འགྱུར། ། 

ཞེས་པས་འབུམ་ཕྲག་རེ་བཟླས་ན་རྩ་ལྟུང་གི་དྲི་མ་ཡང་མ་ལུས་པར་འདག་པར་གསུངས་སོ།།

སྔགས་ཀྱི་དོན་ལ་ཨོཾ་གྱི་དོན་བཤད་ཟིན། བཛྲ་སཏྭ་ནི་རྡོ་རྗེ་སེམས་དཔའ། ས་མ་ཡ་ནི་དམ་

ཚིག མ་ནུ་ནི་རྗེས་སུ། པཱ་ལ་ཡ་ནི་སྐྱོངས་ཤིག བཛྲ་སཏྭ་ནི་རྡོ་རྗེ་སེམས་དཔའ། ཏྭེ་ནོ་པ་ཏིཥྛ་ནི་

ཉེ་བར་མནོས་ཤིག དྲྀ་ཌྷོ་མེ་བྷ་ཝ་ནི་བདག་ལ་བརྟན་པའི་རང་བཞིན་དུ་མཛོད་ཅིག ཨ་ནུ་རཀྟོ་མེ་

བྷ་ཝ་ནི་བདག་ལ་ཆགས་པའི་རང་བཞིན་དུ་མཛོད་ཅིག སུ་ཏོཥྱོ་མེ་བྷ་ཝ་ནི་བདག་ལ་དགྱེས་པའི་

རང་བཞིན་དུ་མཛོད་ཅིག སུ་པོཥྱོ་མེ་བྷ་ཝ་ནི་བདག་ལ་རྒྱས་པའི་རང་བཞིན་དུ་མཛོད་ཅིག སརྦ་

སིདྡྷི་མྨེ་པྲ་ཡཙྪ་ནི་བདག་ལ་དངོས་གྲུབ་ཐམས་ཅད་སྩོལ་ཅིག སརྦ་ཀརྨ་སུ་ཙ་མེ་ནི་བདག་གི་ལས་

ཐམས་ཅད་འགྲུབ་པར་མཛོད་ཅིག་པ་དང་། ཙིཏྟ་ནི་སྙིང་། ཤྲཱི་ཡཾ་ནི་དཔལ། ཀུ་རུ་ནི་མཛོད་ཅིག་པ་

སྟེ་བདག་གི་སྙིང་ལ་དཔལ་གནས་པར་མཛོད་ཅིག དཔལ་གང་ན་ཧཱུཾ་གཅིག་དང་ཧ་བཞི་དང་ལྔས་

མཚོན་པའི་ཡེ་ཤེས་ལྔའི་དཔལ་བདག་གི་སྙིང་ལ་གནས་པར་མཛོད་ཅིག ཧོ་ནི་དགྱེས་བཞིན་པའི་

དོན་དང་། བྷ་ག་ཝཱན་ནི་བཅོམ་ལྡན་འདས། སརྦ་ཏ་ཐཱ་ག་ཏ་ནི་དེ་བཞིན་གཤེགས་པ་ཐམས་ཅད། 

བཛྲ་མཱ་མེ་མུཉྩ་ནི་རྡོ་རྗེས་བདག་མ་བཏང་ཞིག བཛྲི་བྷ་ཝ་ནི་རྡོ་རྗེའི་རང་བཞིན། མཧཱ་ནི་ཆེན་པོ། 

ས་མ་ཡ་ནི་དམ་ཚིག སཏྭ་ནི་སེམས་དཔའ་སྟེ། མདོར་ན་བཅོམ་ལྡན་འདས་དེ་བཞིན་གཤེགས་པ་

ཐམས་ཅད་ཀྱི་རྡོ་རྗེའི་རང་བཞིན་གྱི་སེམས་དཔའ་ཆེན་པོས་བདག་དམ་ཚིག་བཞིན་དུ་མ་བཏང་

ཞིག ཅེས་པའི་དོན་དང་། ཨཱཿ ས་སྟོང་ཉིད་རྟོགས་པའི་ཤེས་རབ་མཚོན། ཧཱུཾ་གིས་བདེ་བ་ཆེན་པོའ་ི

ཡེ་ཤེས་མཚོན། ཕཊ་ཀྱིས་དེ་གཉིས་བདེ་སྟོང་དབྱེར་མེད་དུ་སྦྱོར་བ་དེ་མཚོན་པ་ཡིན་ནོ།།

གཉིས་པ་(སྔོན་འགྲོ་དངོས་བཤད་པ་)ལ། མཐུན་རྐྱེན་བསྟེན་པ་ཚོགས་བསག་པ། འགལ་རྐྱེན་

འགོག་པ་བསྲུང་བའི་འཁོར་ལོ་བསྒོམ་པ་གཉིས། དང་པོ་(མཐུན་རྐྱེན་བསྟེན་པ་ཚོགས་བསག་པ་)ལ། ཚོགས་

ཞིང་བསྒྲུབ་པ་དང་། དེ་ལ་ཚོགས་གསོག་པའི་རིམ་པ་གཉིས།

དང་པོ་(ཚོགས་ཞིང་བསྒྲུབ་པ་)ནི། རང་མི་བསྐྱོད་རྡོ་རྗེར་གསལ་བའི་ཐུགས་ཀར་སྣ་ཚོགས་པདྨ་

དང་ཉི་མ་ལ་གནས་པའི་ཧཱུཾ་སྔོན་པོའ་ིའོད་ཟེར་ལྕགས་ཀྱུའི་རྣམ་པ་ཅན་གྱིས་རང་བཞིན་གྱི་གནས་

ནས་བླ་མ་དང་གཉིས་སུ་མེད་པའི་མི་བསྐྱོད་པའི་དཀྱིལ་འཁོར་སྤྱན་འདྲེན་པ་ནི་ཚོགས་ཀྱི་ཞིང་

ཡིན་ལ། དེའི་ཚེ་རང་མི་བསྐྱོད་རྡོ་རྗེར་བསྐྱེད་པ་ལ་ཆོས་ཅན། དགོས་པ་ཡོད་དེ། དེའི་ཚེ་རང་ཐ་

མལ་གྱི་སྣང་ཞེན་དང་བྲལ་བ་ཞིག་དགོས་སོ་ཞེས་ཤེས་པར་བྱ་བའི་ཆེད་ཡིན་པའི་ཕྱིར། རང་གི་

ཐུགས་ཀར་སྣ་ཚོགས་པདྨ་དང་ཉི་མ་ལ་གནས་པའི་ཧཱུཾ་གི་འོད་ཟེར་གྱིས་སྤྱན་འདྲེན་པར་སློབ་དཔོན་

ཨ་བྷྱ་ཀ་ར་དང་། ཁ་ཆེ་ལག་སྨི་གཉིས་ཀྱིས་མདོར་བྱས་ཀྱི་འགྲེལ་པར་བཤད། ཧཱུཾ་ཡིག་ཁ་དོག་

སྔོན་པོ་བྱེད་པ་དོན་ཐོབ་ཀྱི་དབང་དུ་བྱས་པ་ཡིན་ལ། སྤྱན་དྲངས་ཟིན་པའི་འོག་ཏུ་འོད་ཟེར་རང་གི་

སྙིང་གར་སྡུད་པ་ནི་མན་སྙེ་ལས་གསུངས་སོ། །གང་ནས་སྤྱན་འདྲེན་པའི་རང་བཞིན་གྱི་གནས་དེ་ལ་

ཡང་ཆོས་སྐུ་ལ་རང་བཞིན་གྱི་གནས་སུ་བྱས་ནས་དེ་ནས་གཟུགས་སྐུའི་རྣམ་པར་སྤྱན་འདྲེན་པ་

དང༑ ལོངས་སྐུ་ལ་རང་བཞིན་གྱི་གནས་སུ་བྱས་ནས་དེ་ནས་སྤྲུལ་སྐུའི་རྣམ་པར་སྤྱན་འདྲེན་པ་དང་། 

གནས་བྱེ་བྲག་པ་འོག་མིན་ལྟ་བུ་ལ་རང་བཞིན་གྱི་གནས་སུ་བྱས་ནས་དེ་ནས་སྤྱན་འདྲེན་པ་དང་

གསུམ་ཡོད་པ་ལས་འདིར་ནི་སྔ་མ་ལྟར་བྱ་བ་ཡིན་ནོ།།

བླ་མ་ཚོགས་ཞིང་དུ་སྤྱན་འདྲེན་པ་འདུས་པ་རྩ་བཤད་ཀྱི་རྒྱུད་ལས་མ་བཤད་ཀྱང་། མངོན་

བརྗོད་བླ་མ་དང་སྡོམ་འབྱུང་འགྲེལ་པ་ལས་གསུངས་པ་ལྟར། བླ་མ་སྔ་མ་རྣམས་ཀྱི་ཕྱག་ལེན་ལ་དཀྱིལ་

འཁོར་གྱི་གཙོ་བོ་དང་ཐ་མི་དད་དུ་སྤྱན་འདྲེན་པ་དང་། གཙོ་བོའ་ིརིགས་བདག་གི་ཚུལ་དུ་སྤྱན་

འདྲེན་པ་དང་། དཀྱིལ་འཁོར་གྱི་ཤར་སྒོའ་ིཐད་ཀྱི་དུར་ཁྲོད་ན་བཞུགས་པར་མོས་ནས་སྤྱན་འདྲེན་

པ་དང་གསུམ་དུ་ཡོད་པ་ལས་འདིར་ནི་སྔ་མ་ལྟར་བྱ་བ་ཡིན་ནོ། །སྐབས་འདིར་བླ་མ་ཚོགས་ཞིང་

དུ་སྤྱན་དྲངས་པ་ལ་ཆོས་ཅན། དགོས་པ་ཡོད་དེ། ལམ་འདིའི་དངོས་གྲུབ་ཐམས་ཅད་ཀྱི་རྩ་བ་བླ་

མ་ལ་རག་ལས་སོ་ཞེས་ཤེས་པར་བྱ་བའི་ཆེད་ཡིན་པའི་ཕྱིར།

གཉིས་པ་(དེ་ལ་ཚོགས་གསོག་པའི་རིམ་པ་བཤད་པ་)ལ། མཆོད་པ་ལ་སོགས་པའི་ཡན་ལག་བརྒྱད་

ཡོད་པའི་དང་པོ་མཆོད་པའི་ཡན་ལག་ནི། ཨོཾ་སརྦ་ཏ་ཐཱ་ག་ཏ་ཨརྒྷཾ་ཞེས་སོགས་ཡིན་ལ། དེ་དག་

ག་ིཚ་ེདམིགས་པ་ཡིད་ལ་བྱེད་ཚུལ་ཡོད་དེ། ཨོཾ་ཞེས་ངག་ཏུ་བརྗོད་པ་དང་དུས་མཉམ་དུ་རང་ག་ིསྙིང་གའི་

ས་བོན་གྱི་འོད་ཟེར་གྱི་སྣེ་མོ་ལ་མཆོད་པའི་ལྷ་མོ་རང་རང་གི་མཆོད་རྫས་ཐོགས་པ་ནམ་མཁའ་གང་

བ་སྤྲོས་ཏེ་ཚོགས་ཞིང་གི་ལྷ་ལ་མཆོད་པས། དེ་དག་གི་ཐུགས་རྒྱུད་ལ་ཟག་མེད་ཀྱི་བདེ་བ་ཁྱད་

པར་ཅན་འཁྲུངས་ནས་མཉེས་ཤིང་ཚིམ་པར་བྱས་པའི་མཐར། ཧཱུཾ་ཞེས་ངག་ཏུ་བརྗོད་པ་དང་དུས་

མཉམ་དུ་མཆོད་པའི་ལྷ་མོ་རྣམས་རང་གི་སྙིང་གའི་ས་བོན་ལ་བསྡུ་བར་བྱེད་པ་ཡིན་ནོ།།

མཆོད་སྔགས་ཀྱི་དོན་ལ་ཨོཾ་གྱི་དོན་བཤད་ཟིན། སརྦ་ཏ་ཐཱ་ག་ཏ་ནི་དེ་བཞིན་གཤེགས་པ་ཐམས་



དྭགས་པོ་ནམ་མཁའ་གྲགས་ཀྱི་གསུང།44

ཅད༑ ཨརྒྷཾ་ནི་མཆོད་ཡོན། པཱུ་ཛ་ནི་མཆོད་པ། མེ་གྷ་ནི་སྤྲིན། ས་མུ་དྲ་ནི་རྒྱ་མཚོ། སྥ་ར་ཎ་ནི་

འཕྲོ་བ། ས་མ་ཡ་ཤྲི་ནི་དམ་ཚིག་བཞིན་དུ་སོ་སོར་བཞེས་ཤིག དེ་བཞིན་དུ་པཱདྱཾ་ནས་ཤཔྟའི་

བར་དུ་ཡང་ཤེས་པར་བྱའོ།།

གཉིས་པ་ཕྱག་འཚལ་བའི་ཡན་ལག་ནི། ཕྱག་འཚལ་ལོ་ཞེས་དྲང་ངོ་། །གང་ལ་ན་བྱང་ཆུབ་

ཀྱི་སེམས་རྡོ་རྗེ་འཆང་དང་སྤངས་རྟོགས་རྫོགས་པ་དང་འདྲ་བར་གྱུར་པའི་རྒྱ་ཆེ་བའི་དཀྱིལ་འཁོར་

བའི་ལྷ་ཚོགས་རྣམས་ཀྱི་སྤྱན་སྔར་རོ། །ཚུལ་ཇི་ལྟར་དུ་ན། གང་ཞིག་གཟུགས་དང་ཞེས་སོགས་

ཀྱིས་བསྟན་པ་ཡིན་ལ། དེ་ཡང་གང་ཞིག་གཟུགས་དང་ཞེས་པས་གཟུགས་ཕུང་རྣམ་པར་དག་པ་

རྣམ་སྣང་། ཚོར་བ་ཞེས་པས་རིན་འབྱུང་། འདུ་ཤེས་ཞེས་པས་འོད་དཔག་མེད། འདུ་བྱེད་ཅེས་

པས་དོན་གྲུབ། རྣམ་པར་ཤེས་པ་ཞེས་པས་མི་བསྐྱོད་པ་སྟེ་རིགས་ལྔ་དང་། སྐྱེ་མཆེད་དྲུག་ཅེས་

པས་རྡོ་རྗེ་མ་ལྔ་ཀུན་བཟང་དང་དྲུག དབང་པོ་དྲུག་ཅེས་པས་བྱམས་པ་ས་སྙིང་གཉིས། ཕྱག་རྡོར་

ནམ་སྙིང་གཉིས། འཇིག་རྟེན་དབང་ཕྱུག་སྒྲིབ་སེལ་གཉིས། ས་ཆུ་མེ་རླུང་ཞེས་པས་ས་སྤྱན་མ། 

ཆུ་མཱ་མ་ཀི། མེ་གོས་དཀར་མོ། རླུང་སྒྲོལ་མ། ནམ་མཁའ་འཇམ་དཔལ་ཏེ་ལྔ་དང་། དེར་མ་ཟད་

གཏི་མུག་ཅེས་པས་རྣམ་སྣང་གི་རིགས་ཀྱི་ཁྲོ་བོ་གཤིན་རྗེ་གཤེད། ཉེས་པ་ཞེས་པས་རིན་འབྱུང་

གི་རིགས་ཀྱི་ཁྲོ་བོ་ཤེས་རབ་མཐར་བྱེད། འདོད་ཆགས་ཞེས་པས་འོད་དཔག་མེད་ཀྱི་རིགས་ཀྱི་

ཁྲོ་བོ་རྟ་མགྲིན། རྡོ་རྗེ་ཞེས་པས་དོན་གྲུབ་ཀྱི་རིགས་ཀྱི་ཁྲོ་བོ་བདུད་རྩི་འཁྱིལ་བ་རྣམས་བསྟན་ནོ།།

དེ་རྣམས་ཡོན་ཏན་གྱི་ཁྱད་པར་ཇི་ལྟ་བུ་དང་ལྡན་ཞེ་ན། རིག་པ་སྟེ་རིག་མ་དང་མཉམ་པར་

སྦྱར་བ་ལས་བྱུང་བའི་བདེ་བ་ཆེན་པོའ་ིཡེ་ཤེས་དང་དུས་རྟག་ཏུ་འབྲེལ་བའི་དབང་གིས་ཡུལ་སྣང་

གི་དངོས་པོ་སྣ་ཚོགས་པ་རྣམས་བདེ་སྟོང་དབྱེར་མེད་ཀྱི་དགའ་བ་ཉམས་སུ་མྱོང་བའི་ཡེ་ཤེས་ཀྱི་

རྣམ་རོལ་དུ་འཆར་བའི་ཡོན་ཏན་དང་ལྡན་པ་ཡིན་པའི་ཕྱིར། དེ་ཡང་སྡུད་དང་ཞེས་པས་འདོད་རྒྱལ། 

དགའ་དང་ཞེས་པས་དབྱུག་སྔོན་ཅན། རྣམ་པ་དེ་བཞིན་ཞེས་པས་སྟོབས་པོ་ཆེ། མི་འགྱུར་ཞེས་

པས་མི་གཡོ་བ། རྒྱུ་ཞེས་པས་གནོད་མཛེས། འབྲས་བུ་ཞེས་པས་གཙུག་ཏོར་འཁོར་ལོས་སྒྱུར་

བ་རྣམས་བསྟན་ནོ། །དེ་ཡང་རྨོངས་དང་ཞེས་པས་མི་གཡོ་བ་རྣམ་སྣང་གི་རིགས་དང་། ཞེ་སྡང་ཞེས་

པས་སྟེང་འོག་གི་ཁྲོ་བོ་གཉིས་མི་བསྐྱོད་པའི་རིགས་དང་། འདོད་ཆགས་ཞེས་པས་དབྱུག་སྔོན་ཅན་

འོད་དཔག་མེད་ཀྱི་རིགས་དང་། སྒྲིབ་པ་ཞེས་པས་འདོད་རྒྱལ་རིན་འབྱུང་གི་རིགས་དང་། རྡོ་རྗེ་

ཞེས་པས་སྟོབས་པོ་ཆེ་དོན་གྲུབ་ཀྱི་རིགས་སུ་བསྟན་ནོ།།

གསུམ་པ་བཤགས་པའི་ཡན་ལག་ནི། བཤགས་པར་བགྱིའོ་ཞེས་དྲང་ངོ་། །གང་བཤགས་

ན་དུས་གང་ཞིག་འཁོར་བ་ཐོག་མ་མེད་པ་ནས་གནས་སྲིད་པའི་ཆུ་ཀླུང་དུ། ཀུན་སློང་ཉོན་མོངས་

པའི་ཀུན་རྟོག་གིས་ཀུན་ནས་བསླངས་ཏེ་བསགས་པར་གྱུར་པའི་ངོ་བོ་བཅས་པ་དང་རང་བཞིན་གྱི་

ཁ་ན་མ་ཐོ་བའི་ལྟུང་བའི་རྙོག་པ་རྣམས་སོ། །ཡུལ་གང་ལ་ཞེ་ན། ཐུགས་རྗེ་ཆེན་པོ་དང་ལྡན་པའི་བླ་

མ་དང་རྒྱ་ཆེ་བའི་དཀྱིལ་འཁོར་བའི་ལྷ་ཚོགས་རྣམས་ཀྱི་སྤྱན་སྔར་རོ། །ཇི་ལྟར་ན་རྒྱལ་བས་གསུངས་

པའི་ཆོ་ག་བཞིན་དུ་གཉེན་པོ་སྟོབས་བཞི་ཚང་ཞིང་འཁོར་གསུམ་མི་དམིགས་པར་རྟོགས་པའི་

ཤེས་རབ་ཀྱིས་ཟིན་པའི་སྒོ་ནས་རྣམ་པ་རེ་རེ་ཙམ་མ་ཡིན་པར་ཐམས་ཅད་ཡིད་ཡུལ་དུ་བྱས་ནས་

བཤགས་པར་བགྱིའོ།།

བཞི་པ་རྗེས་སུ་ཡི་རང་བ་དང་བསྔོ་བའི་ཡན་ལག་ནི། རྫོགས་པའི་སངས་རྒྱས་དང་། དེའི་

སྲས་བྱང་ཆུབ་སེམས་དཔའ་དང་། འཕགས་པ་ཉན་རང་དགྲ་བཅོམ་པ་རྣམས་དང་། དེ་དག་ལས་

གཞན་པའི་སོ་སོ་སྐྱེ་བོ་རྣམས་ཀྱིས་དུས་གསུམ་དུ་བསགས་པའི་དགེ་བའི་རྩ་བ་རྣམས་དང་། རང་

གཞན་གྱིས་དུས་གསུམ་དུ་བསགས་པའི་དགེ་བའི་རྩ་བ་རྣམས་ཐོབ་བྱ་བླ་ན་མེད་པའི་བྱང་ཆུབ་

ལ་དམིགས་ནས་ཡང་དག་པར་བསྔོ་བར་བགྱིའོ།།

ལྔ་པ་སྐྱབས་སུ་འགྲོ་བའི་ཡན་ལག་ནི། ཡིད་ཀྱི་རོལ་པ་དྲི་མེད་ཟླ་འདྲས་བསྒྲུབས། །ཞེས་

པས་ཤེས་རབ་ཁྱད་པར་ཅན་དེ་བསྟན། སྙིང་རྗེ་དམ་པ་མཐའ་ཡས་པ་ཡི་ཐབས། །ཞེས་པས་ཐབས་

ཕུན་སུམ་ཚོགས་པ་དེ་བསྟན། དེ་འདྲ་བའི་ཐབས་ཤེས་ཁྱད་པར་ཅན་གཉིས་པོ་དེ་དུས་རྟག་ཏུ་རང་

རྒྱུད་ལ་འཁྲུངས་པའི་བདེ་བར་གཤེགས་པ་རྣམས་ལ་རྟག་ཏུ་སྐྱབས་སུ་མཆིའོ། །ཞེས་པས་སངས་

རྒྱས་དཀོན་མཆོག་ལ་སྐྱབས་སུ་འགྲོ་བ་དེ་བསྟན་ནོ། །རྟོག་པ་མ་ལུས་པ་ལས་ངེས་གྲོལ་ཞིང་། ། 

སེམས་དཔའ་དམ་པ་རྣམས་ཀྱི་ཕུན་ཚོགས་གཞི། །ཞེས་པས་མཉམ་གཞག་ལམ་གྱི་བདེན་པ་དེ་

བསྟན༑ དངོས་པོ་ཐམས་ཅད་རོ་གཅིག་ངོ་བོ་ཉིད། །ཅེས་པས་འགོག་པ་དོན་དམ་པའི་བདེན་པ་

དེ་བསྟན། དེ་འདྲ་བའི་བདེན་པ་གཉིས་ཀྱི་མཚན་ཉིད་ཅན་གྱི་དམ་པའི་ཆོས་ལ་རྟག་ཏུ་སྐྱབས་སུ་

མཆིའོ༑ །ཞེས་པས་ཆོས་དཀོན་མཆོག་ལ་སྐྱབས་སུ་འགྲོ་བ་དེ་བསྟན། འཆིང་བ་རྣམས་ལས་ཡང་

དག་གྲོལ་འགྱུར་ཞིང་། །ཞེས་པས་ས་རང་རང་གི་ངོ་སྐལ་གྱི་འཆིང་བ་ལས་ཡང་དག་པར་གྲོལ་ཞིང་།

སྙིང་རྗེ་མཆོག་སྟེ་ཆེན་པོས་བསྐྲུན་པ་སྟེ་བསྐྱེད་པའི་ཐེག་ཆེན་སེམས་བསྐྱེད་ཀྱི་དཔལ་དང་ལྡན་པའི་

ས་དང་པོ་རབ་ཏུ་དགའ་བ་སོགས་ལ་ཡང་དག་པར་ཞུགས་པའི་སེམས་བསྐྱེད་ཀྱི་དཔལ་དང་ལྡན་

པའི་འཕགས་པའི་དགེ་འདུན་རྣམས་ལ་སྐྱབས་སུ་མཆིའོ། །ཞེས་པས་དགེ་འདུན་དཀོན་མཆོག་ལ་

སྐྱབས་སུ་འགྲོ་བ་དེ་བསྟན།

དྲུག་པ་སེམས་བསྐྱེད་པ་ནི། བསམ་དང་ཞེས་པས་སྨོན་པ་སེམས་བསྐྱེད་དེ་བསྟན། རྣམ་པར་

སྨིན་པ་དག་གྱུར་པ་ཞེས་པས་འཇུག་པ་སེམས་བསྐྱེད་དེ་བསྟན། དེ་འདྲ་བའི་སྨོན་འཇུག་གི་བྱང་

ཆུབ་ཀྱི་སེམས་གཉིས་ཀྱི་གཞན་དོན་རྒྱ་ཆེན་པོ་ལྷག་པར་མོས་པས་རྣམ་པར་བརྒྱན་པའི་སྒོ་ནས་

ཐོབ་བྱ་བླ་ན་མེད་པ་ཡང་དག་པར་རྫོགས་པའི་བྱང་ཆུབ་ལ་དམིགས་ནས་བསྐྱེད་པ་ཡིན་ནོ།།

བདུན་པ་ལམ་ལ་གནས་པར་དམ་བཅའ་བ་ནི། བདེ་བར་གཤེགས་པ་རྣམས་ཀྱི་བགྲོད་པ་གཅིག་

པའི་ལམ་གཅིག་པུ་སྦྱིན་སོགས་ཕ་རོལ་ཏུ་ཕྱིན་པ་དྲུག་དང་དཀར་པོ་དགེ་བའི་ལས་ལམ་བཅུའི་

ཚུལ་ཁྲིམས་རྣམས་རྫོགས་པའི་སངས་རྒྱས་ཀྱི་སའི་གནས་ལུས་ལོངས་སྤྱོད་མཛད་པ་འཕྲིན་ལས་

དང་བཅས་པ་རྣམས་ཡོངས་དག་བཞིའི་ངོ་བོར་མོས་ནས་ད་ལྟ་ནས་རྣམ་པ་ལམ་དུ་བྱེད་པའི་བློས་

ཡང་དག་ཉིད་དུ་ད་ནི་གནས་པར་བགྱི། ཞེས་པས་ལམ་ལ་གནས་པར་དམ་བཅའ་བ་དེ་བསྟན་ནོ།།

བརྒྱད་པ་སྔགས་སྡོམ་འཛིན་པའི་ཡན་ལག་ནི། སངས་རྒྱས་བྱང་ཆུབ་སེམས་དཔའ་ཀུན།། 

ཞེས་པ་ནས། སེམས་ཅན་མྱ་ངན་འདས་ལ་འགོད། །ཅེས་པའི་བར་རྣམས་ཡིན་ལ། དེ་ཡང་སངས་

རྒྱས་བྱང་ཆུབ་སེམས་དཔའ་ཀུན། །ཞེས་པས་སྔགས་སྡོམ་འཛིན་པའི་དཔང་པོ་དེ་བསྟན། བདག་

ལ་དགོངས་པར་མཛད་དུ་གསོལ། །ཞེས་སོགས་རྐང་པ་གཉིས་ཀྱིས་སྔགས་སྡོམ་འཛིན་པའི་རྟེན་

གྱི་གང་ཟག་དེ་བསྟན། དུས་འདི་ནས་ནི་བཟུང་ནས་ནི། །ཞེས་སོགས་རྐང་པ་གཉིས་ཀྱིས་སྔགས་

སྡོམ་འཛིན་པའི་དུས་དེ་བསྟན། ཇི་ལྟར་དུས་གསུམ་མགོན་པོ་རྣམས། །ཞེས་སོགས་ཤོ་ལོ་ཀ་གཅིག་

གིས་སྔགས་སྡོམ་འཛིན་པའི་ཡན་ལག་ཏུ་སེམས་བསྐྱེད་པ་དེ་བསྟན། ཚུལ་ཁྲིམས་ཀྱི་ནི་བསླབ་པ་

དང༑ །ཞེས་སོགས་ཤླཽ་ཀ་གཉིས་ཀྱིས་རྣམ་སྣང་གི་རིགས་ཀྱི་ངོ་སྐལ་གྱི་དམ་ཚིག་ཚུལ་ཁྲིམས་

གསུམ་ལ་བསླབ་པ་དང་། དཀོན་མཆོག་གསུམ་ལ་སྐྱབས་སུ་འགྲོ་བ་དེ་བསྟན། རྡོ་རྗེ་རིགས་

མཆོག་ཆེན་པོ་ཡིས། །ཞེས་སོགས་ཤླཽ་ཀ་གཅིག་གིས་མི་བསྐྱོད་པའི་རིགས་ཀྱི་ངོ་སྐལ་གྱི་དམ་

ཚིག་རྡོ་རྗེ་དྲིལ་བུ་ཕྱག་རྒྱ་སློབ་དཔོན་བསྟེན་པར་དམ་བཅའ་བ་དེ་བསྟན། རིན་ཆེན་རིགས་མཆོག་

ཆེན་པོ་ཡི། །ཞེས་སོགས་ཤཽླ་ཀ་གཅིག་གིས་རིན་འབྱུང་གི་རིགས་ཀྱི་ངོ་སྐལ་གྱི་དམ་ཚིག་ཟང་ཟིང་

གི་སྦྱིན་པ་དང་། མི་འཇིགས་པའི་སྦྱིན་པ། ཆོས་ཀྱི་སྦྱིན་པ། བྱམས་པའི་སྦྱིན་པ་བཞི་ལ་དུས་དྲུག་

ཏུ་སློབ་པར་དམ་བཅའ་བ་དེ་བསྟན། པདྨའི་རིགས་ཆེན་དག་པ་ལ། །ཞེས་སོགས་ཤླཽ་ཀ་གཅིག་

གིས་འོད་དཔག་མེད་ཀྱི་རིགས་ཀྱི་ངོ་སྐལ་གྱི་དམ་ཚིག་ཕྱི་བྱ་སྤྱོད་ཀྱི་རྒྱུད་སྡེ་དང་། གསང་བ་རྣལ་

འབྱོར་དང་རྣལ་འབྱོར་བླ་ན་མེད་པ་གཉིས། གཞན་ཕར་ཕྱིན་ཐེག་པའི་ཆོས་ཀྱི་སྡེ་སྣོད་ལ་དུས་དྲུག་

ཏུ་སློབ་པར་དམ་བཅའ་བ་དེ་བསྟན། ལས་ཀྱི་རིགས་མཆོག་ཆེན་པོ་ཡིས། །ཞེས་སོགས་ཤླཽ་ཀ་

གཅིག་གིས་དོན་གྲུབ་ཀྱི་རིགས་ཀྱི་ངོ་སྐལ་གྱི་དམ་ཚིག་སྡོམ་པ་གསུམ་ན་སྤར་ནས་འཛིན་པ་དང་། 

མཆོད་པའི་ལས་ལ་དུས་དྲུག་ཏུ་བརྩོན་པར་དམ་བཅའ་བ་དེ་བསྟན། བྱང་ཆུབ་སེམས་ནི་བླ་ན་མེད། ། 

ཅེས་སོགས་རྐང་པ་གཉིས་ཀྱིས་སེམས་བསྐྱེད་ཀྱི་དོན་བསྡུ་དེ་བསྟན། མ་བསྒྲལ་བ་རྣམས་བདག་

གིས་བསྒྲལ། །ཞེས་སོགས་ཀྱིས་ཉོན་མོངས་པའི་འཆིང་བས་བཅིངས་པའི་ཚངས་པ་དང་བརྒྱ་བྱིན་

ལ་སོགས་པ་ཉོན་མོངས་པའི་འཆིང་བ་ལས་བསྒྲལ་བར་བདག་གིས་བགྱིའོ། །ཞེས་དང་།  མ་གྲོལ་

བ་རྣམས་བདག་གིས་དགྲོལ། །ཞེས་པས་ཤེས་སྒྲིབ་བག་ཆགས་དང་བཅས་པ་ལས་མ་བརྒལ་བའི་

ཉན་རང་དགྲ་བཅོམ་པ་རྣམས་ཤེས་སྒྲིབ་ཀྱི་འཆིང་བ་ལས་གྲོལ་བར་བདག་གིས་བགྱིའོ། །ཞེས་

དང༑ དབུགས་མ་ཕྱིན་པ་དབུགས་དབྱུང་ཞིང་། །ཞེས་པས་ངན་སོང་གསུམ་གྱི་སེམས་ཅན་སྡུག་

བསྔལ་གྱིས་དབུགས་འབྱིན་པ་ཙམ་ཡང་མི་ནུས་པ་རྣམས་བདག་གིས་བདེ་བར་དབུགས་དབྱུང་

བར་བགྱིའོ། །ཞེས་པ་དང་། སེམས་ཅན་མྱ་ངན་འདས་ལ་འགོད། །ཅེས་པས་མདོར་ན་སེམས་ཅན་

ཐམས་ཅད་མི་གནས་པའི་མྱང་འདས་རྡོ་རྗེ་འཆང་གི་གོ་འཕང་ལ་བདག་གིས་འགོད་པར་བགྱིའོ་

ཞེས་པའི་དོན་ནོ།།

སྐབས་འདིར་སྔགས་སྡོམ་འཛིན་པ་ནི་སྡོམ་པ་སྔར་མེད་གསར་དུ་སྐྱེ་བ་དང་། ཉམས་པ་སོར་

ཆུད་པའི་དགོས་པ་མི་འགྲུབ་ཀྱང་། ཐོབ་ཟིན་བརྟན་པ་དང་གནས་པ་གོང་འཕེལ་དུ་འགྱུར་བའི་དགོས་

པ་ཁྱད་པར་ཅན་དུ་འགྱུར་བ་ཡིན་ནོ།།

ཚོགས་ཞིང་སྤྱན་དྲངས་ནས་ཚོགས་བསགས་ཟིན་པའི་འོག་ཏུ་ཚོགས་ཞིང་རང་གནས་

སུ་གཤེགས་པ་དང་། སྟོང་པར་སྦྱོང་བ་དང་། མི་དམིགས་པར་བསྒོམ་པ་དང་། བྱིན་གྱིས་བརླབ་

པའི་དོན་དུ་རང་ཉིད་ལ་བསྡུ་བ་བཞིར་ཡོད་པ་ལས་འདིར་ནི་སྔ་མ་ལྟར་བྱ་བ་ཡིན་ནོ། །ཚོགས་ཞིང་

སྤྱན་དྲངས་ནས་ཚོགས་གསོག་པའི་རིམ་པ་འདི་རྣམས་ནི། སློབ་དཔོན་ཨ་བྷྱ་ཀ་རས་མདོར་བྱས་

ཀྱི་འགྲེལ་པ་ལས་བཤད་པ་ལྟར་འདིར་བཀོད་པ་ཡིན་ནོ། །མཆོད་སྔགས་རྣམས་ནི་རྡོ་རྗེ་འཕྲེང་

བ་ལས་བཤད། ཕྱག་འཚལ་བའི་ཚིགས་བཅད་རྣམས་ནི་འདུས་པ་རྩ་རྒྱུད་ལས་བཤད། སྡིག་པ་

བཤགས་པ་ནས་ལམ་ལ་གནས་པར་དམ་བཅའ་བའི་བར་ནི་སྒྲུབ་ཐབས་ཀུན་བཟང་ལས་བཤད། 



བསྐྱེད་རིམ་གྱི་རྣམ་བཞག་འཆད་པ། 49

རིགས་ལྔའི་སྡོམ་བཟུང་གི་ཚིགས་བཅད་རྣམས་བཤད་རྒྱུད་རྡོ་རྗེ་གུར་དང་། རྡོ་རྗེ་རྩེ་མོ་ནས་བཤད་

པ་ལྟར་འདིར་བཀོད་པ་ཡིན་ནོ།།

གཉིས་པ་(འགལ་རྐྱེན་འགོག་པ་བསྲུང་བའི་འཁོར་ལོ་བསྒོམ་པའི་ཚུལ་བཤད་པ་)ལ། སྔར་ཡོད་ཀྱི་བགེགས་

བསལ་བའི་ཕྱིར་ཁྲོ་བོ་བཅུ་བསྐྱེད་ནས་ཕུར་གདབ་བྱ་བའི་ཚུལ་དང་། ཕྱིས་བགེགས་མི་འཇུག་པར་

བྱ་བའི་ཕྱིར་དུ་རྡོ་རྗེའི་ར་གུར་བསྒོམ་པ་གཉིས།

དང་པོ་(སྔར་ཡོད་ཀྱི་བགེགས་བསལ་བའི་ཕྱིར་ཁྲོ་བོ་བཅུ་བསྐྱེད་ནས་ཕུར་གདབ་བྱ་བའི་ཚུལ་)ལ། ཁྲོ་བོ་བཅུ་

བསྐྱེད་པ་དང་། ཕུར་གདབ་བྱ་བ་གཉིས།

དང་པོ་(ཁྲོ་བོ་བཅུ་བསྐྱེད་པ་)ནི། སྐབས་འདིར་བསྲུང་འཁོར་གྱི་སྔོན་དུ་སྟོང་ཉིད་བསྒོམ་པར་

འཕགས་པ་ཡབ་སྲས་ཀྱིས་མ་བཤད་ཀྱང་། སློབ་དཔོན་ཨ་བྷྱ་ཀ་རས་མདོར་བྱས་ཀྱི་འགྲེལ་པ་ལས་

བཤད་པ་ལྟར་ལེགས་པ་ཡིན་ཏེ། སྐབས་འདིར་ཆོས་སྐུ་དང་རྣམ་པ་མཐུན་པའི་ལམ་བསྒོམས་པས་

འོག་ནས་འབྱུང་བའི་རྟེན་བརྟེན་པའི་བསྲུང་འཁོར་རྣམས་གཟུགས་སྐུ་དང་རྣམ་པ་མཐུན་པའི་ལམ་

བསྒོམ་པའི་འབྲས་བུ་ལམ་བྱེད་ཁྱད་པར་ཅན་དུ་འགྱུར་བ་ཡིན་ནོ།།

སྟོང་ཉིད་ཇི་ལྟར་བསྒོམ་པ་ནི། ཨོཾ་སྭ་བྷཱ་ཝ་ཞེས་སོགས་ཀྱི་སྔགས་ངག་ཏུ་བརྗོད་ཅིང་སྔགས་

དོན་དྲན་པའི་སྒོ་ནས་ཆོས་སྐུ་ལ་ང་རྒྱལ་བཞག་ནས་སྒོམ་པར་བྱེད་པ་ཡིན་ནོ། །སྔགས་ཀྱི་དོན་ལ་

ཨོཾ་གྱི་དོན་བཤད་ཟིན། སྭ་བྷཱ་ཝ་ནི་རང་བཞིན། ཤུདྡྷ་ནི་དག་པ། སརྦ་དྷརྨཱ་ནི་ཆོས་ཐམས་ཅད་དེ༑ 

གཟུང་བས་བསྡུས་པའི་ཆོས་ཐམས་ཅད་ཅེས་པ་དང་། ཡང་སྭ་བྷཱ་ཝ་ནི་རང་བཞིན། ཤུདྡྷ་ནི་དག་

པ༑ ཨ་ཧཾ་ནི་ངའོ་སྟེ་ང་ཙམ་གྱིས་མཚོན་ནས་འཛིན་པས་བསྡུས་པའི་ཆོས་ཐམས་ཅད་ཅེས་པ་དང། 

མདོར་ན་གཟུང་འཛིན་གྱིས་བསྡུས་པའི་ཆོས་ཐམས་ཅད་རང་བཞིན་གྱི་རྣམ་པར་དག་པའི་བདག་

ཉིད་དེ་ངའོ་སྙམ་དུ་ཆོས་སྐུ་ལ་ང་རྒྱལ་བཞག་ནས་སྒོམ་པར་བྱེད་པ་ཡིན་ནོ།།



དྭགས་པོ་ནམ་མཁའ་གྲགས་ཀྱི་གསུང།50

དེ་འདྲ་བའི་སྟོང་ཉིད་བསྒོམས་པའི་རྗེས་སུ་བསྲུང་བའི་འཁོར་ལོ་རྩིབས་བཅུ་པ་བསྒོམ་པར་

འཕགས་པ་ཡབ་སྲས་ཀྱིས་མ་བཤད་ཀྱང་། སློབ་དཔོན་ཨ་བྷྱ་ཀ་རས་མདོར་བྱས་ཀྱི་འགྲེལ་པ་ལས་

བཤད་པ་ལྟར་ལེགས་ཤིང་། རྒྱུད་ཕྱི་མ་ལས་ཀྱང་། ཀུན་ནས་སེར་བའི་འཁོར་ལོ་ནི། །རྩིབས་བཅུ་

དེ་དབུས་རྣམ་པར་བསྒོམ། །རྩིབས་ཀུན་ལ་ནི་ཁྲོ་བོ་བཅུ། །ཡེ་ཤེས་བདག་ཉིད་བཅུ་ལས་བྱུང་། ། 

འགོག་པའི་རྡོ་རྗེ་བསྒོམ་བྱ་ཞིང་། །མཆོག་ཏུ་མཛེས་པ་བསྒྲུབ་པར་བྱ། །རྡོ་རྗེ་འབར་བའི་སྤྲིན་སྤྲོས་

པས༑ །མི་གཡོ་བ་དང་མཚུངས་པར་འཁོར། །ཞེས་གསུངས། མི་གཡོ་བ་དང་མཚུངས་པར་འཁོར། ། 

ཞེས་པའི་དོན་ནི། འཁོར་ལོ་འཁོར་བ་དང་དུས་མཚུངས་པར་ཁྲོ་བོ་རྣམས་མི་གཡོ་བར་རང་རང་

གི་ཕྱོགས་བཟུང་ནས་གནས་པའི་དོན་ཡིན་ནོ།།

འཁོར་ལོའ་ིདབྱིབས་ཇི་ལྟ་བུ་ཞེ་ན། སྟེང་འོག་གི་རྩིབས་གཉིས་མདུང་སོ་གཉིས་མཇུག་སྤྲད་

པ་ལྟ་བུ་ནང་སྦུབས་སྟོང་། རྩེའི་སྦལ་ཤིན་ཏུ་རྣོ་བ། ཕྱོགས་མཚམས་ཀྱི་རྩིབས་རྣམས་སྟེང་འོག་གི་

རྩིབས་གཉིས་མཇུག་ཕྲད་མཚམས་ནས་ཕྱིར་གྱེས་པ། རྩེའི་སྦལ་ཤིན་ཏུ་རྣོ་བ། འཁོར་ལོའ་ིལྟེ་བའི་

སྦུབས་སྟོང་གི་དབུས་སུ་བསྲུང་འཁོར་གྱི་གཙོ་བོ་དང་། ཡར་རྩེ་མར་རྩེའི་སྦུབས་སྟོང་གི་དབུས་སུ་

སྟེང་འོག་གི་ཁྲོ་བོ་གཉིས་དང་། ཕྱོགས་མཚམས་ཀྱི་རྩིབས་རྣམས་ཀྱི་རྩེ་མོར་ཅུང་ཟད་མ་རེག་ཙམ་

གྱི་སྟེང་དུ་སྣ་ཚོགས་པདྨ་དང་ཉི་མའི་གདན་གྱི་སྟེང་དུ་ཕྱོགས་མཚམས་ཀྱི་ཁྲོ་བོ་རྣམས་འགོད་པ་

ཡིན་ནོ།།

དེ་ཡང་ཕྱིར་བཟློག་གི་ཚེ་འཁོར་ལོ་གཡོན་བསྐོར་དང་། ཁྲོ་བོ་རྣམས་ཞལ་ཕྱིར་ལ་གཟིགས་

པ་དང་། བསྲུང་འཁོར་གྱི་གཙོ་བོ་ཡང་གཙུག་ཏོར་འཁོར་ལོས་བསྒྱུར་བས་མཛད་པ་ཚད་ལྡན་གྱི་

གཞུང་ལས་བཤད་དོ། །བསྲུང་འཁོར་གྱི་གཙོ་བོ་རྡོ་རྗེ་འཆང་སྐུ་མདོག་དཀར་པོར་བྱེད་པར། རྩ་

རྒྱུད་ལེའུ་བཅོ་ལྔ་པ་ལས། རྣམ་པར་སྣང་མཛད་མཚུངས་འདྲའི་འོད། །ཅེས་པས་བསྟན་པར་

མདོར་བྱས་ལས་བཤད། ཞལ་གསུམ་ཕྱག་དྲུག་བྱེད་པར་རྩ་རྒྱུད་ལེའུ་དང་པོ་ལས་བསྟན་པར་སློབ་

དཔོན་ཨ་བྷྱ་ཀ་རས་བཤད། ཡུམ་རྡོ་རྗེ་དབྱིངས་ཀྱི་དབང་ཕྱུག་མས་འཁྱུད་པར་སློབ་དཔོན་ཐུབ་

པ་དཔལ་གྱིས་བཤད། ཁྲོ་བོ་བཅུ་རྣམས་མངལ་དུ་ཧཱུཾ་རིང་པོ་ལས་བསྐྱེད་པར་རྩ་རྒྱུད་ལེའུ་བཅུ་

གསུམ་པ་ལས། ཁྲོ་བོ་ཞེ་སྡང་གནས་ལས་སྐྱེས། །ཞེས་པས་བསྟན་པར་སྒྲོན་གསལ་ལས་བཤད།

ཚུལ་ཇི་ལྟར་དུ་བསྒོམ་པ་ནི། བསྲུང་འཁོར་གྱི་དབུས་སུ་སྣ་ཚོགས་པདྨ་དང་ཟླ་བའི་གདན་

གྱི་སྟེང་དུ་རང་ཉིད་རྡོ་རྗེ་འཆང་སྐུ་མདོག་དཀར་པོ་ཞལ་གསུམ་ཕྱག་དྲུག་པ་རྡོ་རྗེ་དབྱིངས་ཀྱི་དབང་

ཕྱུག་མས་འཁྱུད་པའི་སྤྱི་བོ་མགྲིན་པ་སྙིང་གའི་གནས་གསུམ་དུ་རྡོ་རྗེ་གསུམ་གྱིས་བྱིན་གྱིས་བརླབས་

ཤིང༑ སེམས་དཔའ་སུམ་བརྩེགས་སུ་བྱས་པའི་ཐུགས་ཀའི་ཏིང་ངེ་འཛིན་སེམས་དཔའི་འདོ་ཟེར་

གྱིས་མི་བསྐྱོད་པ་ལ་ཁྲོ་བོ་བཅུས་བསྐོར་བ་སྤྱན་དྲངས་ཞལ་ནས་ཞུགས། ཐུགས་ཀར་ཆགས་པ་

ཆེན་པོའ་ིམེས་ཞུ་བས་རྡོ་རྗེའི་ལམ་ནས་ཡུམ་གྱི་པདྨར་ཕྱུང་བའི་ཐིག་ལེ་བཅུ་གཅིག་དང་། དེ་ལས་

ཧཱུཾ་རིང་པོ་བཅུ་གཅིག་ཏུ་གྱུར། དེ་རྣམས་ཡོངས་སུ་གྱུར་པ་ལས་མི་བསྐྱོད་པ་དང་ཁྲོ་བོ་བཅུར་གྱུར་

པའི་མི་བསྐྱོད་པ་རང་གི་ཐུགས་ཀར་དྲངས། བཛྲ་དྷྲིཀ་ཐུགས་ཀ་ནས་ཕྱིར་ཕྱུང་། སྤྱི་སྒོས་ཀྱི་མཛད་

པ་མཛད། རང་འདྲའི་ཡེ་ཤེས་པ་དང་གཅིག་ཏུ་འདྲེས། སླར་བྱོན་ནས་རང་གི་སྙིང་གར་ཞུགས་

ནས་རང་ལ་ཐིམ་པས་སྔར་གྱི་ཟླ་བ་ཉི་གདན་དུ་གྱུར་པའི་སྟེང་དུ་རང་ཉིད་ཞེ་སྡང་རྡོ་རྗེ་དྲག་པོ་ཞལ་

གསུམ་ཕྱག་དྲུག་པར་བསྒྱུར་བ་དང་དུས་མཚུངས་པར་རྡོ་རྗེ་དབྱིངས་ཀྱི་དབང་ཕྱུག་མ་དེ་ཡང་

རེག་བྱ་རྡོ་རྗེ་མ་སྔོན་མོ་ཞལ་གསུམ་ཕྱག་དྲུག་པར་བསྒྱུར་ནས་སྒོམ་པར་བྱེད་པ་ཡིན་ནོ། །དེ་དང་

དུས་མཉམ་དུ་ཁྲོ་བོ་ལྷག་མ་རྣམས་ཀྱང་རང་རང་གི་འབྱིན་སྔགས་ཀྱིས་ཕྱིར་ཕྱུང་སྟེ། སླར་འདུས་

ནས་རང་རང་གི་གདན་ལ་འཁོད་ནས་རང་ཕྱོགས་ཀྱི་བགེགས་བསྲུང་བ་ལ་སོགས་པའི་འཕྲིན་

ལས་རྣམས་མཛད་ཅིང་བཞུགས་པར་མོས་ནས་བསྒོམ་པར་བྱ་བ་ཡིན་ནོ། །སྐབས་འདིར་རྡོ་རྗེ་འཆང་

ལ་མི་བསྐྱོད་པ་བཅུག་ནས་ཞེ་སྡང་རྡོ་རྗེ་དྲག་པོར་བསྒྱུར་བའི་དགོས་པ་ནི། འོག་ནས་འབྱུང་བའི་

ཕུར་གདབ་ལ་སོགས་པའི་དྲག་ལས་རྣམས་བསྒྲུབ་པར་བྱ་བའི་ཆེད་ཡིན་པའི་ཕྱིར་རོ།།



དྭགས་པོ་ནམ་མཁའ་གྲགས་ཀྱི་གསུང།52

གཉིས་པ་(ཕུར་གདབ་བྱ་བའི་ཚུལ་)ལ། མདོར་བྱས་ལས། བགེགས་ཀུན་རྣམ་པར་གཞིག་པའི་

ཕྱིར༑ །གནོད་མཛེས་བཀའ་སྩལ་ཕུར་བུ་གདབ། །ཨོཾ་སུཾ་བྷ་ནི་ཞེས་སོགས་ཀྱི་སྔགས་བརྗོད་པའི་

རྗེས་སུ། ཁྲོ་བོའ་ིགཟུགས་ཅན་འདི་ཡིས་ནི། །བགེགས་ཀྱི་བདག་པོ་ཉིད་བཀུག་ནས། །བློ་དང་

ལྡན་པའི་སྦྱོར་བ་ཡིས། །ཆོ་ག་བཞིན་དུ་ཕུར་བུས་གདབ། །ཅེས་གསུངས། དེའི་དོན་ནི། བདག་

ཉིད་ཀྱིས་འོག་གི་གནོད་མཛེས་ལ་བལྟས་པས། དེས་སྤྲུལ་པའི་གནོད་མཛེས་གཉིས་པ་དེ་འོངས་

ནས༑ བདག་གིས་ཅི་ཞིག་བགྱི་ཞེས་བཀའ་ནོད་པ་ལ། ཨོཾ་སུཾ་བྷ་ནི་ཞེས་སོགས་ཀྱི་སྔགས་ངག་ཏུ་

བརྗོད་ཅིང་སྔགས་དོན་དྲན་པའི་སྒོ་ནས་གནོད་མཛེས་ལ་བཀའ་བསྒོ་བར་བྱེད་པ་ཡིན་ལ། སྔགས་

ཀྱི་དོན་ལ་ཨོཾ་གྱི་དོན་བཤད་ཟིན། སུཾ་བྷ་ནི་ངེས་པར་འདུལ་བ། ནི་སུཾ་བྷ་ནི་མ་ལུས་པ་ངེས་པར་

འདུལ་བ་སྟེ་གནོད་མཛེས་ལ་བོད་པའོ། །ཧཱུཾ་ནི་གསལ་བར་བྱེད་པ། གྀྲཧྣ་གྀྲཧྣ་ནི་བཟུང་བཟུང་། ཞེས་

པ་སྟེ་གནོད་བྱེད་བྲོས་པ་རྣམས་བཟུང་ཞིག་ཅེས་པའོ། །གྀྲཧྣ་པ་ཡ་གྀྲཧྣ་པ་ཡ་ནི་འཛིན་དུ་ཆུག་གཉིས་

ཏེ་འཁོར་རྣམས་ཀྱང་འཛིན་དུ་ཆུག་ཅིག་ཅེས་པའོ། །ཧཱུཾ་ནི་བསྐུལ་བར་བྱེད་པ། ཨ་ན་ཡ་ནི་ཁུག་

ཅིག་པའོ། །ཧོ་ནི་ཀྱཻ་ཞེས་པ་དང་། བྷ་ག་ཝཱན་ནི་བཅོམ་ལྡན་འདས། བིདྱ་རཱ་ཛ་ནི་རིག་པའི་རྒྱལ་པོ་

སྟེ༑ མདོར་ན་ཀྱཻ་བཅོམ་ལྡན་འདས་རིག་པའི་རྒྱལ་པོ་བགེགས་རྣམས་བཟུང་ལ་ཁུག་ཅིག་ཅེས་པ་

དང༑ ཧཱུཾ་དང་ཕཊ་ནི་སླར་ཡང་གསོད་པའི་ཕྱིར་དུ་བསྐུལ་བར་བྱེད་པ་དང་། དེ་ནས་གནོད་མཛེས་

ཀྱི་ཕྱག་གཡས་ཀྱི་དང་པོའ་ིརྡོ་རྗེ་དེ་རྡོ་རྗེ་ལྕགས་ཀྱུར་བསྒྱུར་བ་ནི། རྩ་རྒྱུད་ལེའུ་བཅུ་བཞི་པ་ལས། 

རྡོ་རྗེ་ཞགས་པ་ལྕགས་ཀྱུ་ཡི། །བུ་མོ་རྣམས་ནི་འགུགས་པའི་མཆོག །ཅེས་པས་བསྟན་པར་མདོ་

བསྲེ་ལས་བཤད།

དེ་ནས་གནོད་མཛེས་ཀྱི་ཕྱག་མཚན་དང་པོའ་ིརྡོ་རྗེ་དེ་རྡོ་རྗེ་ལྕགས་ཀྱུར་གྱུར་ནས་བགེགས་

རྣམས་ཀྱི་གཙོ་བོ་ཕྱོགས་སྐྱོང་བཅུའི་སྙིང་ག་ནས་ལྕགས་ཀྱུས་བཟུང་། མགྲིན་པ་ནས་ཞགས་པས་

བཅིངས་ཏེ་བཀུག་ནས་ཁྲོ་བོ་བཅུ་ལ་གཏད་པས། ཁྲོ་བོ་རྣམས་ཀྱི་ཕྱི་རོལ་ཏུ་ཁྱེར་ནས་ཧཱུཾ་རིང་པོ་

ལས་གྲུབ་པའི་ཁྲོན་པ་འབྲུབ་ཁུང་གི་རྣམ་པ་ཅན་བཅུར་བཅུག་པར་བསམ་མོ། །དེ་ཡང་སྟེང་གི་

བགེགས་རྣམས་ཤར་གྱི་ཤར་དང་། འོག་གི་བགེགས་རྣམས་ནུབ་ཀྱི་ནུབ་ཏུ་བཅུག་པར་བསམ་

མོ༑ །བདུད་རྩི་འཁྱིལ་བ་ལས་ཕུར་བུའི་གཟུགས་སུ་བསྐྱེད་པར་མདོར་བྱས་ལས་བཤད། བྱང་གི་

བདུད་རྩི་འཁྱིལ་བས་སྤྲུལ་པའི་བདུད་རྩི་འཁྱིལ་བ་གཉིས་པ་ལས་བསྐྱེད་པར་རྡོ་རྗེ་སེམས་དཔའི་

སྒྲུབ་ཐབས་ལས་བཤད། ཕུར་བུའི་དབྱིབས་ནི་སྟོད་ཁྲོ་བོ་བདུད་རྩི་འཁྱིལ་བ་ཡིན་པ་ལ། སྨད་

མདུང་རྩེ་གཅིག་པའི་དབྱིབས་ཅན་དུ་སྐྱེད་པར་བྱེད་པ་ཡིན་ནོ།།

དེ་ནས་བདག་ཉིད་ཀྱི་ཡིད་ཀྱིས་གནོད་མཛེས་ལ་ཕུར་བུ་རྣམས་བསྐུལ་ཅིག་ཅེས་བཀའ་

བསྒོས་པས། གནོད་མཛེས་ཀྱི་ཕྱག་མཚན་རྡོ་རྗེ་ལྕགས་ཀྱུ་དེ་རྡོ་རྗེ་ཐོ་བ་མེ་རབ་ཏུ་འབར་བར་བསྒྱུར་

ནས་བགེགས་རྣམས་ཀྱི་གཙོ་བོ་ཕྱོགས་སྐྱོང་བཅུའི་སྤྱི་བོར་ཕུར་བུ་བཙུགས་ནས་ཕུར་བུའི་སྤྱི་

བོ་ནས་ཐོ་བས་བརྡུངས་པས་བགེགས་རྣམས་ཀྱི་སྤྱི་བོ་ནས་རྐང་མཐིལ་གྱི་བར་དུ་ཕུར་བུས་

བཏབ་པས་ལུས་ངག་ཡིད་གསུམ་གཡོ་འགུལ་མེད་པར་བསམ་པ་དང་དུས་མཉམ་དུ། ཨོཾ་གྷ་གྷ་ཞེས་

སོགས་ཀྱི་སྔགས་བརྗོད་ཅིང་སྔགས་དོན་དྲན་པའི་སྒོ་ནས་གནོད་མཛེས་ཀྱིས་ཕུར་བུ་རྣམས་ལ་

བཀའ་བསྒོ་བར་བྱེད་པ་ཡིན་ནོ།།

སྔགས་དོན་ལ་ཨོཾ་གྱི་དོན་བཤད་ཟིན། གྷ་གྷ་ལ་གྷ་ཏ་ཀར་བྱས་ན་གསོད་བྱེད་ཅེས་འབོད་

པ་དང་། གྷ་ཏ་ཡ་ནི་ཆོམ་ཆོམ་ཞེས་པ་དང་། སརྦ་དུཥྚན་ནི་མ་རུངས་པ་ཐམས་ཅད། ཕཊ་གཉིས་

ནི་གསལ་བར་བྱེད་པ། ཀཱི་ལ་ཡ་ཀཱི་ལ་ཡ་ནི་ཕུར་བུ་ཕུར་བུ་ཞེས་པ་དང་། སརྦ་པཱ་པཾ་ནི་སྡིག་པའི་

བསམ་པ་ཅན་ཐམས་ཅད་དེ། མདོར་ན་སྡིག་པའི་བསམ་པ་ཅན་ཐམས་ཅད་ལ་ཕུར་བུས་ཐོབ་ལ་མི་

འགུལ་བར་གྱིས་ཤིག་ཅེས་པ་དང་། ཕཊ་ནི་གསལ་བར་བྱེད་པའོ། །ཧཱུཾ་གསུམ་ནི་སྐུ་གསུང་ཐུགས་

ཀྱི་དེ་ཁོ་ན་ཉིད་བསྐུལ་བར་བྱེད་པ། བཛྲ་ཀཱི་ལ་ཡ་ནི་རྡོ་རྗེ་ཕུར་བུ། བཛྲ་དྷ་ར་ནི་རྡོ་རྗེ་འཛིན་པ། 

ཨཛྙཱ་པ་ཡ་ཏི་ནི་བཀའ་ཉོན་ཅིག་ཅེས་པ་སྟེ། མདོར་ན་རྡོ་རྗེ་ཕུར་བུ་ཞེས་བོས་ནས། རྡོ་རྗེ་འཛིན་པ་རྡོ་

རྗེ་འཆང་གི་རྣལ་འབྱོར་ལ་གནས་པའི་སྒྲུབ་པ་པོའ་ིབཀའ་ཉོན་ཅིག་ཅེས་པའོ།།

བཀའ་གང་ཉན་ན། སརྦ་བིགྷྣན་ནི་བགེགས་ཐམས་ཅད། ཀ་ཡ་ཝ་ཀ་ཙིཏྟ་ནི་ལུས་ངག་

ཡིད་གསུམ། བཛྲ་ཀཱི་ལ་ཡ་ནི་རྡོ་རྗེ་ཕུར་བུ་སྟེ། མདོར་ན་བགེགས་ཐམས་ཅད་ཀྱི་ལུས་ངག་ཡིད་

གསུམ་ལ་ཕུར་བུས་ཐོབ་ལ་མི་འགུལ་བར་གྱིས་ཤིག་ཅེས་པ་དང་། ཧཱུཾ་གསུམ་དང་ཕཊ་གཉིས་ནི་

སླར་ཡང་བསྐུལ་བར་བྱེད་པའོ།།

དེ་ནས་གནོད་མཛེས་ཀྱི་ཕྱག་མཚན་རྡོ་རྗེ་ཐོ་བ་མེ་རབ་ཏུ་འབར་བ་དེ་རྡོ་རྗེར་བསྒྱུར་ནས། 

སྤྲུལ་པའི་གནོད་མཛེས་འོག་གི་གནོད་མཛེས་ལ་སྡུད་པ་ནི་དོན་ཐོབ་ཀྱི་དབང་དུ་བྱས་པ་ཡིན་

ནོ༑ །སླར་ཡང་ཁྲོ་བོ་དང་ཕུར་བུ་ལས་འོད་ཟེར་མེ་འོད་ལྟ་བུ་ཕྱོགས་བཅུར་འཕྲོས་པས། འཁོར་

གྱི་བགེགས་གདུག་པ་ཅན་རྣམས་ཚིག་ནས་ཕན་ཚུན་དུ་བྲོས་པར་བསམ་པ་ནི། མདོར་བྱས་ལས། 

གདུག་པ་ཚིག་པས་ཕན་ཚུན་དུ། །བྲོས་པར་འགྱུར་བར་རྣམ་པར་བསམ། །ཞེས་གསུངས་པའི་

ཕྱིར༑ དེ་ཡང་སྤྱིར་སྔགས་དེ་ལ་མགོ་བོར་ཨོཾ་ཡོད་ཅིང་མཐར་སྭཱཧཱ་མེད་པའི་མཐའ་མེད་དང་། དེ་

ལས་བཟློག་པ་མགོ་མེད་དང་། གཉིས་ཀ་ཡོད་པས་སྦྲུལ་དང་། གཉིས་ཀ་མེད་པའི་བཏུས་པ་ཞེས་

སྔགས་རིགས་བཞི་རྡོ་རྗེ་གཙུག་ཏོར་གྱི་རྒྱུད་ལས་གསུངས་པ་འདིར་བརྗོད་པའི་སྔགས་ཚན་པ་

གཉིས་ནི་མིང་མཐའ་མེད་ཀྱི་དབང་དུ་བྱས་པ་ཡིན་ནོ།།

གཉིས་པ་(ཕྱིས་བགེགས་མི་འཇུག་པར་བྱ་བའི་ཕྱིར་རྡོ་རྗེའི་ར་གུར་བསྒོམ་པ་)ནི། མདོར་བྱས་ལས། ཕྱོགས་

བཅུར་ཕུར་བུ་བཏབ་ནས་ནི། །སྟེང་འོག་ཡང་དག་བྱིན་གྱིས་བརླབ། །ཅེས་སྟེང་འོག་བྱིན་གྱིས་

བརླབ་པར་གསུངས་པས། ཕྱོགས་མཚམས་བྱིན་གྱིས་བརླབ་པར་ཡང་བསྟན། དེས་མཚོན་ནས་

རྡོ་རྗེའི་ས་གཞི་དང་ར་གུར་བསྒོམ་པར་ཡང་བསྟན་ནོ།།

ཚུལ་ཇི་ལྟར་བསྒོམ་པ་ནི། རྡོ་རྗེ་སེམས་དཔའི་སྒྲུབ་ཐབས་ལས་བཤད་པ་ལྟར། ཊཀྐི་ཧཱུཾ་

ཛཿ  ཞེས་བརྗོད་པ་དང་དུས་མཉམ་དུ། ཁྲོ་བོ་རྣམས་ཀྱི་ཕྱི་རོལ་ཏུ་ལྕགས་ཀྱི་རྡོ་རྗེའི་རྭ་ཆེ་བ་རྣམས་



བསྐྱེད་རིམ་གྱི་རྣམ་བཞག་འཆད་པ། 55

ཀྱི་ཁོང་སེང་ཆུང་བ་རྣམས་ཀྱིས་བར་མཚམས་མེད་པར་གཏམས་པའི་རྡོ་རྗེའི་རྭ་བ་དང་། དེའི་ཕྱི་

རོལ་ཏུ་ཟེགས་མ་དྲག་ཏུ་འཐོར་བའི་ཆུའི་རྭ་བ། དེའི་ཕྱི་རོལ་ཏུ་རབ་ཏུ་འབར་ཞིང་འཁོར་བའི་མེའི་

རྭ་བ། དེའི་ཕྱི་རོལ་ཏུ་མེ་དང་མཐུན་པར་འཚུབ་ཅིང་འཁོར་བའི་རླུང་གི་རྭ་བ་དང་། ལྕགས་ཀྱི་རྭ་བའི་

སྟེང་དུ་ཧཱུཾ་ལས་རྡོ་རྗེའི་གུར་མཆོད་རྟེན་ལྟ་བུ་དང་། གུར་གྱི་འོག་རྭ་བའི་སྟེང་དུ་རྡོ་རྗེའི་བླ་བྲེ་དང་།

འོག་གཞི་ཧཱུཾ་ལས་རྡོ་རྗེའི་ས་གཞི་དང་། ཕྱིའི་ཕྱོགས་མཚམས་ཐམས་ཅད་དུ་རྡོ་རྗེ་རྩེ་ལྔ་པའི་མདེའུ་

ཅན་གྱི་མདའ་སྟེང་འོག་ཕྱོགས་མཚམས་ཐམས་ཅད་དུ་བསྣོལ་མར་རྒྱུག་པའི་མདའི་དྲ་བ་ཡེ་ཤེས་

ཀྱི་མེ་རབ་ཏུ་འབར་བ་འཕྲོ་བ་དང་བཅས་པ་བསྒོམ་པར་བྱའོ།།

རྭ་བའི་དབྱིབས་ནི་ཟླུམ་པོ། ཁ་དོག་ལྕགས་ཀྱི་རྡོ་རྗེའི་ར་བ་སྔོན་པོ། རྒྱ་དཔངས་ཀྱི་ཚད་

འདི་སྐོར་གྱི་གཞུང་ལས་གསལ་བར་མ་བཤད་ཀྱང་། སློབ་དཔོན་ཨ་བྷྱ་ཀ་རས་སྟེང་འོག་མིན་ནས་

འོག་གསེར་གྱི་ས་གཞི་ལ་ཐུག་གི་བར་བསྒོམ་པར་གསུངས་པ་དང་། གྲུབ་ཆེན་ལྭ་བ་པའི་ན་བཟའ་

ཅན་གྱིས་སྟེང་ཚངས་པའི་འཇིག་རྟེན་ནས་འོག་རླུང་གི་དཀྱིལ་འཁོར་ལ་ཐུག་གི་བར་བསྒོམ་པར་

གསུངས་པ་དང་། རྒྱ་ཚད་ལྭ་བའི་ན་བཟའ་ཅན་གྱིས་སྒྲུབ་པ་པོ་རང་གི་བློ་ལ་ཇི་ཙམ་འཚམ་པར་

བསྒོམ་པར་བཤད་ཅིང་། གྲུབ་ཆེན་ནག་པོ་སྤྱོད་པས་ཕྱི་ལྕགས་རི་མུ་ཁྱུད་ལ་ཐུག་གི་བར་བསྒོམ་

པར་བཤད་དོ།།

རང་ལུགས་ནི། སྒྲུབ་པ་པོ་རང་གི་བློ་ལ་ཇི་ཙམ་འཚམ་པར་བསྒོམ་པར་བྱ་བ་ཡིན་ནོ། །དེ་

ནས་རང་གི་སྤྱི་བོ་མགྲིན་པ་སྙིང་གའི་གནས་གསུམ་དུ་ཟླ་བ་པདྨ་ཉི་མའི་གདན་གསུམ་གྱི་སྟེང་དུ་

རང་གི་ལུས་ངག་ཡིད་གསུམ་དང་ལྷ་ཡེ་ཤེས་སེམས་དཔའི་སྐུ་གསུང་ཐུགས་ངོ་བོ་དབྱེར་མེད་

དུ་མོས་པ་ཡི་གེ་འབྲུ་གསུམ་གྱི་རྣམ་པར་ཤར་བ་བཀོད་ནས། ངག་ཏུ་ཡང་ཡི་གེ་འབྲུ་གསུམ་ལན་

གསུམ་བརྗོད་པ་ནི་གོ་ཆའི་བསྲུང་བ་དང་། སྔར་བཤད་པའི་སྟོང་ཉིད་བསྒོམ་པ་ནི་རྣལ་འབྱོར་བསྲུང་

བ་དང་། རྡོ་རྗེའི་རྭ་གུར་བསྒོམ་པ་ནི་གནས་བསྲུང་བ་དང་། ཡི་གེ་འབྲུ་གསུམ་གྱི་གོ་ཆའི་བསྲུང་བ་

ནི་བདག་བསྲུང་བ་ཡིན་པར་བླ་མ་སྔ་མ་ཁ་ཅིག་གིས་བཤད་དོ། །དེ་ཡང་མངོན་རྟོགས་ཐུན་བཞིར་

བྱས་ནས་བསྒོམ་པའི་ཚེ་བསྲུང་འཁོར་ཡང་ཐུན་བཞིར་བྱས་ནས་བསྒོམ་དགོས་པ་ཡིན་ཏེ། རྩ་རྒྱུད་

ལེའུ་བཅུ་གསུམ་པ་ལས། བསམ་གཏན་ལས་བྱུང་དམ་བཅས་པ། །གནས་གང་དུ་ནི་ཡང་དག་

སྤྱད༑ །ཅེས་པས་བསྟན་པར་སྒྲོན་གསལ་ལས་བཤད་དོ།། 

གཉིས་པ་(དངོས་གཞི་)ལ། རང་དོན་ཕུན་ཚོགས་སྒྲུབ་བྱེད་དང་པོ་སྦྱོར་བའི་ཏིང་ངེ་འཛིན་བཤད་

པ་དང་། གཞན་དོན་ཕུན་ཚོགས་སྒྲུབ་བྱེད་དཀྱིལ་འཁོར་རྒྱལ་མཆོག་དང་ལས་རྒྱལ་མཆོག་གི་ཏིང་

ངེ་འཛིན་བཤད་པ་གཉིས། 

དང་པོ་(རང་དོན་ཕུན་ཚོགས་སྒྲུབ་བྱེད་དང་པོ་སྦྱོར་བའི་ཏིང་ངེ་འཛིན་བཤད་པ་)ལ། གང་དུ་འཚང་རྒྱ་བའི་

གནས་བཤད་པ། དེར་ཇི་ལྟར་འཚང་རྒྱ་བའི་ཚུལ་བཤད་པ། སྐུ་གསུམ་གྱི་མཐུན་ཡུལ་ལ་དོགས་

པ་དཔྱད་པ་དང་གསུམ།

དང་པོ་(གང་དུ་འཚང་རྒྱ་བའི་གནས་བཤད་པ་)ལ། སྣོད་ཀྱི་འཇིག་རྟེན་སྔ་མ་སྟོངས་པ་དང་ཆོས་མཐུན་

པར་ཡེ་ཤེས་ཀྱི་སའི་སྟོང་ཉིད་བསྒོམ་པ། ཕྱི་མ་ཆགས་པ་དང་ཆོས་མཐུན་པར་འབྱུང་བཞིའི་དཀྱིལ་

འཁོར་གཞལ་ཡས་ཁང་གདན་བཅས་བསྐྱེད་ནས་བསྒོམ་པ་དང་གཉིས།

དང་པོ་(སྣོད་ཀྱི་འཇིག་རྟེན་སྔ་མ་སྟོངས་པ་དང་ཆོས་མཐུན་པར་ཡེ་ཤེས་ཀྱི་སའི་སྟོང་ཉིད་བསྒོམ་པ་)ལ། མཐུན་

ཡུལ་བཤད་པ་དང་། ཆོས་མཐུན་སྦྱར་བ་གཉིས།

དང་པོ་(མཐུན་ཡུལ་བཤད་པ་)ནི། སྣོད་ཀྱི་འཇིག་རྟེན་སྟོངས་པའི་སྔོན་དུ་བཅུད་ཀྱི་སེམས་ཅན་

སྟོངས་པ་འགྲོ་དགོས་པས་དེའི་ཚུལ་ནི། མནར་མེད་དུ་སྐྱེས་པའི་སེམས་ཅན་ཚེ་དང་ལས་ཟད་པ་

རྣམས་བདེ་འགྲོར་སྐྱེས་ཤིང་། ཚེ་ཟད་ཀྱང་ལས་མ་ཟད་པ་རྣམས་འཇིག་རྟེན་གྱི་ཁམས་གཞན་གྱི་

མནར་མེད་དུ་སྐྱེ་བ་བླངས་པའི་ཚུལ་གྱིས་མནར་མེད་པ་རྣམས་སྟོངས་སོ། །དེ་བཞིན་དུ་ཚ་དམྱལ་

ལྷག་མ་བདུན། གྲང་དམྱལ་བརྒྱད། ཉི་ཚེ་ཉེ་འཁོར་བ་རྣམས་མས་རིམ་གྱིས་སྟོངས་སོ། །དེ་ནས་

རྩ་བའི་གནས་ན་གནས་པའི་ཡི་དྭགས་དང་བྱིངས་ན་གནས་པའི་དུད་འགྲོ་རྣམས་སྟོངས་སོ། །དེའི་

ཚེ་འཛམ་བུ་གླིང་པའི་མི་ཞིག་གི་རྒྱུད་ལ་ཆོས་ཉིད་ཀྱི་སྟོབས་ཀྱིས་ཐོབ་པའི་བསམ་གཏན་དང་

པོའ་ིདངོས་གཞི་སྙོམས་འཇུག་སྐྱེས་པས། དེས་ཀྱང་དབེན་པ་ལས་སྐྱེས་པའི་དགའ་བ་དང་བདེ་

བ་ནི་ཞི་བའོ་ཞེས་བརྗོད་པས། དེ་གཞན་རྣམས་ཀྱིས་ཐོས་པས་རྐྱེན་བྱས་ནས་གཞན་རྣམས་ཀྱང་

བསམ་གཏན་དང་པོར་སྐྱེ་བ་བླངས་པའི་ཚུལ་གྱིས་འཛམ་བུ་གླིང་པ་རྣམས་སྟོངས་སོ། །དེ་བཞིན་

དུ་ཤར་ལུས་འཕགས་པོ་ནུབ་བ་ལང་སྤྱོད་པ་རྣམས་རིམ་གྱིས་སྟོངས་སོ། །དེའི་ཚེ་བྱང་སྒྲ་མི་སྙན་པ་

རྣམས་ནི་རྣམ་སྨིན་གྱི་སྒྲིབ་པ་ཤས་ཆེ་བས་ཚེ་དེ་ལ་བསམ་གཏན་དང་པོའ་ིདངོས་གཞིའི་སྙོམས་

འཇུག་རྒྱུད་ལ་སྐྱེ་བའི་རྟེན་དུ་མི་རུང་བས། འདོད་ལྷ་རིགས་དྲུག་གང་རུང་དུ་སྐྱེ་བ་བླངས་པའི་ཚུལ་

གྱིས་སྒྲ་མི་སྙན་པ་རྣམས་སྟོངས་སོ། །དེའི་ཚེ་རྒྱལ་ཆེན་རིགས་བཞི་པའི་ལྷ་ཞིག་གི་རྒྱུད་ལ་བསམ་

གཏན་དང་པོའ་ིདངོས་གཞིའི་སྙོམས་འཇུག་སྐྱེས་པས། དེས་ཀྱང་དབེན་པ་ལས་སྐྱེས་པའི་དགའ་

བ་དང་བདེ་བ་ནི་ཞི་བའོ་ཞེས་བརྗོད་པས། དེ་གཞན་རྣམས་ཀྱིས་ཐོས་པས་རྐྱེན་བྱས་ནས་གཞན་

རྣམས་ཀྱང་བསམ་གཏན་དང་པོར་སྐྱེ་བ་བླངས་པའི་ཚུལ་གྱིས་རྒྱལ་ཆེན་རིགས་བཞི་པ་རྣམས་

སྟོངས་སོ། །དེ་བཞིན་དུ་སུམ་ཅུ་རྩ་གསུམ། འཐབ་བྲལ། དགའ་ལྡན། འཕྲུལ་དགའ། གཞན་འཕྲུལ་

དབང་བྱེད་པ་རྣམས་མས་རིམ་ནས་སྟོངས་སོ། །དེ་ནས་བསམ་གཏན་དང་པོའ་ིལྷ་ཞིག་གི་རྒྱུད་ལ་

ཆོས་ཉིད་ཀྱི་སྟོབས་ཀྱིས་བསམ་གཏན་གཉིས་པའི་དངོས་གཞིའི་སྙོམས་འཇུག་སྐྱེས་པས། དེས་

ཀྱང་ཏིང་ངེ་འཛིན་ལས་སྐྱེས་པའི་དགའ་བ་དང་བདེ་བ་ནི་ཞི་བའོ་ཞེས་བརྗོད་པས། དེ་རྣམས་ཀྱང་

བསམ་གཏན་གཉིས་པར་སྐྱེ་བ་བླངས་པའི་ཚུལ་གྱིས་བསམ་གཏན་དང་པོ་བ་རྣམས་སྟོངས་སོ། ། 

དེའི་ཚེ་སྣོད་ཀྱི་འཇིག་རྟེན་འདི་ན་བཅུད་ཀྱི་སེམས་ཅན་མེད་པའི་དབང་གིས། ལྷ་རྣམས་ཀྱིས་དུས་

སུ་ཆར་འབེབས་པ་མེད་པས། ད་ལྟའི་ཉི་མ་འདི་ཉིད་ཀྱིས་རྩི་ཤིང་ནགས་ཚལ་རྣམས་སྲེག་པར་བྱེད་



དྭགས་པོ་ནམ་མཁའ་གྲགས་ཀྱི་གསུང།58

དོ༑ །དེའི་རྗེས་སུ་དེ་ལས་རེག་བྱ་བཞི་འགྱུར་གྱིས་ཚ་བའི་ཉི་མ་གཉིས་པ་ཤར་བས་ཆུ་ཕྲན་ཆེ་

ཆུང་རྣམས་སྐེམ་པར་བྱེད་དོ། །དེའི་རྗེས་སུ་དེ་ལས་རེག་བྱ་བཞི་འགྱུར་གྱིས་ཚ་བའི་ཉི་མ་གསུམ་

པ་ཤར་བས་ཆུ་ཀླུང་ཆེ་ཆུང་རྣམས་སྐེམ་པར་བྱེད་དོ། །ཡང་དེ་ལས་རེག་བྱ་བཞི་འགྱུར་གྱིས་ཚ་

བའི་ཉི་མ་བཞི་པ་ཤར་བས་མཚོ་མ་དྲོས་པ་སྐེམ་པར་བྱེད་དོ། །དེ་ལས་ཀྱང་རབ་ཏུ་ཚ་བའི་ཉི་མ་

ལྔ་པ་དང་དྲུག་པའི་ཕྱོགས་གཅིག་ཤར་བས་ཕྱིའི་རྒྱ་མཚོ་ཆེན་པོ་སྐེམ་པར་བྱེད་དོ། །དེ་ལས་ཀྱང་

རབ་ཏུ་ཚ་བའི་ཉི་མ་དྲུག་པའི་ཕྱོགས་གཅིག་དང་བདུན་པ་རིལ་པོ་ཤར་བས་གླིང་བཞི་རི་རབ་དང་

བཅས་པ་བསྲེགས་ཏེ་མེ་ལྕེ་གཅིག་ཏུ་འབར་བས་གཞན་འཕྲུལ་དབང་བྱེད་ཀྱི་གཞལ་མེད་ཁང་

མན་ཆད་བསྲེགས་སོ། །དེ་ནས་འདོད་པའི་སད་དུས་ཀྱི་མེ་འབར་བས་རྐྱེན་བྱས་ནས། བསམ་

གཏན་དང་པོའ་ིམེས་བསམ་གཏན་དང་པོའ་ིགཞལ་མེད་ཁང་རྣམས་བསྲེགས་ཏེ་མེ་ལྕེ་གཅིག་ཏུ་

འབར་བ་གྱེན་དུ་སོང་བས་ཐམས་ཅད་ནམ་མཁའི་རང་བཞིན་སྟོང་སང་གཅིག་ཏུ་བྱས་སོ།།

གཉིས་པ་(ཆོས་མཐུན་སྦྱོར་བ་)ནི། སྣོད་ཀྱི་འཇིག་རྟེན་སྟོངས་པའི་རྗེས་སུ་སྣོད་ཀྱི་འཇིག་རྟེན་

མེད་པ་དང་། སྟོང་ཉིད་རྟོགས་པའི་ངེས་ངོར་ཀུན་རྫོབ་ཀྱི་སྣང་བ་མེད་པ་གཉིས་ཆོས་མཐུན། སྣོད་

ཀྱི་འཇིག་རྟེན་སྔ་མ་སྟོངས་པའི་རྗེས་སུ་སྣོད་བཅུད་ཀྱི་འཇིག་རྟེན་མེད་པ་དང། སྟོང་ཉིད་རྟོགས་པའི་

ངེས་ངོར་ཀུན་རྫོབ་ཀྱི་སྣང་བ་བཀག་པ་གཉིས་ཆོས་མཐུན། ཆོས་མཐུན་ཇི་ལྟར་བསྒོམ་པ་ནི། མདོར་

བྱས་ལས། དམ་པའི་དོན་དུ་དངོས་པོ་རྣམས། །སྲིད་གསུམ་དངོས་པོ་མེད་པར་བསྒོམ། །དངོས་པོ་

མེད་པས་བསྒོམ་པ་མེད། །བསྒོམ་པར་བྱ་བ་བསྒོམ་པ་མིན། །དེ་ལྟར་དངོས་པོ་དངོས་མེད་པས། ། 

བསྒོམ་པ་དམིགས་སུ་མེད་པའོ། །ཚིགས་བཅད་འདི་ཡིས་རྒྱུ་མི་རྒྱུའི། །བདག་ཉིད་ཆེ་རྣམས་སྟོང་

པར་བསྒོམ། །ཆོ་གའི་སྦྱོར་བ་འདི་ཡིས་ནི། །ཡེ་ཤེས་ས་གཞིར་བྱིན་གྱིས་བརླབ། །ཅེས་གསུངས། 

དེའི་དོན་ནི་སྤྱི་དོན་གྱི་རྣམ་ཐར་སྒོ་གསུམ་གྱི་སྟོང་ཉིད་རྟོགས་པའི་ངེས་ངོར་ཀུན་རྫོབ་ཀྱི་སྣང་བ་

བཀག་པའི་ཡུལ་སྟོང་པ་ཉིད་དང། ཡུལ་ཅན་རང་གི་སེམས་གཉིས་ཆུ་ལ་ཆུ་བཞག་པ་ལྟར་མོས་ནས་



བསྐྱེད་རིམ་གྱི་རྣམ་བཞག་འཆད་པ། 59

སྒོམ་པར་བྱེད་པ་ཡིན་ནོ།།

སྐབས་འདིར་སྟོང་ཉིད་སྒོམ་པ་ལ་ཡེ་ཤེས་ཀྱི་ས་ཞེས་བརྗོད་པའི་རྒྱུ་མཚན་ཡོད་དེ། སྣོད་ཀྱི་

འཇིག་རྟེན་སྔ་མ་སྟོངས་པའི་ནམ་མཁའི་སྟོང་སང་དེས་སྣོད་ཀྱི་འཇིག་རྟེན་ཕྱི་མ་ཆགས་པའི་གཞི་

བྱེད་པ་བཞིན་དུ། འདིས་ཀྱང་འོག་ནས་འབྱུང་བའི་རྟེན་བརྟེན་པའི་དཀྱིལ་འཁོར་གྱི་གཞི་བྱེད་པ་

ཡིན་ནོ། །སྐབས་འདིར་སྟོང་ཉིད་སྒོམ་པ་ལ་དགོས་པ་ཡོད་དེ། དབང་པོ་རྟུལ་པོས་སྟོང་ཉིད་སྔར་

མེད་གསར་དུ་རྟོགས་པ་དང་། འབྲིང་གིས་བརྗེད་པ་དྲན་པ་གསོ་བ་དང་། རྣོན་པོས་རྟོགས་ཟིན་

བརྟན་པ་དང་། ཐ་མལ་གྱི་སྣང་ཞེན་སྦྱོང་བ་དང་། ཡེ་ཤེས་ཀྱི་ཚོགས་གསོག་པ་དང་། འོག་ནས་

འབྱུང་བའི་རྟེན་བརྟེན་པའི་དཀྱིལ་འཁོར་རྣམས་བདེ་སྟོང་དབྱེར་མེད་དུ་འཆར་བ་ལ་སོགས་པའི་

དགོས་པ་ཁྱད་པར་ཅན་དྲུག་འབྱུང་བར་ཇོ་བོ་ཆེན་པོས་གསུངས་ཤིང་། དེར་མ་ཟད་འཁོར་བའི་

རྩ་བ་བདག་འཛིན་གྱི་གཉེན་པོར་འགྱུར་བ་དང་། ལམ་རྫོགས་རིམ་གྱི་སྐབས་སུ་དཔེ་དང་དོན་གྱི་

འོད་གསལ་དང་རྣམ་པ་མཐུན་ཞིང་དེའི་རྒྱུད་སྨིན་བྱེད་དུ་འགྱུར་བ་དང་། འབྲས་བུ་སངས་རྒྱས་

ཀྱི་སར་ཡེ་ཤེས་ཆོས་ཀྱི་སྐུ་དང་རྣམ་པ་མཐུན་ཞིང་། དེ་འགྲུབ་པའི་ལག་རྗེས་འཇོག་པའི་འབྲས་བུ་

ལམ་བྱེད་ཁྱད་པར་ཅན་དུ་འགྱུར་བ་ཡིན་ནོ།།

གཉིས་པ་(ཕྱི་མ་ཆགས་པ་དང་ཆོས་མཐུན་པར་འབྱུང་བཞིའི་དཀྱིལ་འཁོར་གཞལ་ཡས་ཁང་གདན་བཅས་བསྐྱེད་

ནས་བསྒོམ་པ་)ལ། མཐུན་ཡུལ་བཤད་པ་དང་། ཆོས་མཐུན་སྦྱོར་བ་གཉིས།

དང་པོ་(མཐུན་ཡུལ་བཤད་པ་)ནི། སྣོད་ཀྱི་འཇིག་རྟེན་ཆགས་པའི་མགོ་རྩོམ་པ་ནི། བསམ་གཏན་

གཉིས་པ་ནས་རླུང་ཅུང་ཟད་འོག་ཏུ་བབས་པ་ཡུན་རིང་དུ་བསགས་པ་ལ་བརྟེན་ནས་བསམ་གཏན་

དང་པོའ་ིགཞལ་མེད་ཁང་རྣམས་ཆགས། དེ་བཞིན་དུ་གཞན་འཕྲུལ་དབང་བྱེད་ནས་འཐབ་བྲལ་

གྱི་བར་རྣམས་ཡས་རིམ་ནས་ཆགས་སོ། །དེ་ནས་བསམ་གཏན་དང་པོ་ནས་རླུང་ཅུང་ཟད་འོག་ཏུ་

བབས་པ་ཡུན་རིང་དུ་བསགས་པ་ལ་བརྟེན་ནས་འོག་གཞི་རླུང་གི་དཀྱིལ་འཁོར་རྔམས་སུ་དཔག་

ཚད་ས་ཡ་དྲུག་འབུམ། རྒྱར་དཔག་ཚད་གྲངས་མེད་པ་ཚན་པོ་ཆེའི་རྡོ་རྗེས་ཀྱང་གཞིག་མི་ནུས་

པ་ཞིག་ཆགས་སོ། །དེའི་སྟེང་གི་ནམ་མཁའ་ལ་གསེར་གྱི་སྙིང་པོ་ཅན་གྱི་སྤྲིན་འཁྲིགས་པ་ལས། 

གསེར་གྱི་སྙིང་པོ་ཅན་གྱི་ཆར་གྱི་རྒྱུན་ཤིང་རྟའི་འཕང་ལོ་ཙམ་བབས་པ་ཡུན་རིང་དུ་བསགས་པ་ལ་

བརྟེན་ནས་འོག་གཞི་ཆུའི་དཀྱིལ་འཁོར་དེ་ཆགས་སོ། །དེའི་ཕྱོགས་བཞི་ནས་རླུང་གིས་བསྲུབས་

པས་སྟེང་རིམ་སྤྲིས་མ་ཆགས་པ་བཞིན་དུ་དབང་ཆེན་གསེར་གྱི་ས་གཞི་དེ་ཆགས་སོ། །དེའི་སྟེང་

གི་ནམ་མཁའ་ལ་ཁམས་སྣ་ཚོགས་པའི་སྙིང་པོ་ཅན་གྱི་སྤྲིན་འཁྲིགས་པ་ལས། ཁམས་སྣ་ཚོགས་

པའི་སྙིང་པོ་ཅན་གྱི་ཆར་གྱི་རྒྱུན་ཤིང་རྟའི་འཕང་ལོ་ཙམ་བབས་པ་ཡུན་རིང་དུ་བསགས་པ་ལ་བརྟེན་

ནས་ཕྱིའི་རྒྱ་མཚོ་ཆེན་པོ་དེ་ཆགས་སོ། །དེའི་ཕྱོགས་བཞི་ནས་རླུང་གིས་བསྲུབས་པས་ཁམས་

རབ་རྣམས་ལ་རིའི་རྒྱལ་པོ་རི་རབ། འབྲིང་རྣམས་ལ་གསེར་གྱི་རི་བདུན། ཐ་མ་རྣམས་ལ་གླིང་

བཞི་གླིང་ཕྲན་བརྒྱད་ཕྱི་ལྕགས་རི་མུ་ཁྱུད་ལྗོན་ཤིང་ལྕུག་ཕྲན་དང་བཅས་པ་རྣམས་ཆགས་སོ།།

གཉིས་པ་(ཆོས་མཐུན་སྦྱོར་བའི་ཚུལ་)ལ། མདོར་བསྟན་པ་དང་། རྒྱས་པར་བཤད་པ་གཉིས། 

དང་པོ་(མདོར་བསྟན་པ་)ལ་། ཤེས་བྱེད་ཀྱི་ཁུངས་འགོད་པ། ཆོས་མཐུན་སྦྱོར་ཚུལ་དངོས་

བཤད་པ། ལམ་རྫོགས་རིམ་གྱི་མཚོན་དོན་ལ་སྦྱར་ཏེ་བཤད་པ་དང་གསུམ།

དང་པོ་(ཤེས་བྱེད་ཀྱི་ཁུངས་འགོད་པ་)ནི། རྡོ་རྗེའི་ར་གུར་སྒོམ་པར་འཕགས་པ་ཡབ་སྲས་ཀྱིས་

གཞུང་ལས་གསལ་བར་མ་བཤད་ཀྱང་། སློབ་དཔོན་ཨ་བྷྱ་ཀ་རས་དཀྱིལ་ཆོག་རྡོ་རྗེ་འཕྲེང་བར་

བྲི་བྱ་ལ་གསུངས་པ་ལྟར་སྒོམ་དོན་ལ་ཡང་བསྒོམ་དགོས་ཏེ། སྒོམ་དོན་ལ་མི་སྒོམ་ན་བྲི་བྱ་ལ་འོང་

དོན་མེད་པའི་ཕྱིར། རྡོ་རྗེ་ར་བའི་དབུས་སུ་ཆོས་འབྱུང་སྒོམ་པ་ནི། རྩ་རྒྱུད་ལེའུ་གསུམ་པ་ལས། 

ནམ་མཁའི་དབྱིངས་ཀྱི་དབུས་གནས་པར། །སངས་རྒྱས་དཀྱིལ་འཁོར་བསྒོམ་པར་བྱ། །ཞེས་

པས་བསྟན་པར་སྒྲོན་གསལ་ལས་བཤད། ཆོས་འབྱུང་གི་དབྱིབས་ཇི་ལྟར་བསྒོམ་པ་ནི། ཟུར་

གསུམ་པ་ཁ་དོག་དཀར་བ། ནང་སྦུབས་སྟོང་གདེངས་ཀ་ཆེ་བ་གྱེན་དུ་ཕྱོགས་ཤིང་། རྩེ་མོ་ཕྲ་བ་

ཐུར་དུ་ཟུག་པ། ཤེས་རབ་མའི་བྷ་གའི་དབྱིབས་ཅན་དུ་སྒོམ་པ་ནི་རྒྱུད་ཕྱི་མ་ལས། ཆོས་འབྱུང་

བ་ནི་ཇི་ལྟར་བསྒོམ། །ཞེས་ཞུས་པའི་ལན་དུ། སྐུ་གསུང་ཐུགས་ཀྱི་དབྱེ་བ་ཡིས། །གྲུ་གསུམ་དུ་

ནི་རྣམ་པར་བསྒོམ། །ཞེས་པས་བསྟན་པར་ན་རོ་པས་བཤད་དོ། །ཆོས་འབྱུང་གི་དབུས་སུ་འབྱུང་

བཞིའི་དཀྱིལ་འཁོར་བསྐྱེད་པར་རྩ་རྒྱུད་ལེའུ་བཅུ་གཅིག་པ་ལས། ནམ་མཁའ་རྡོ་རྗེའི་དབུས་གནས་

པར༑ ། དཀྱིལ་འཁོར་རྡོ་རྗེ་ཀུན་སྐྱེས་བསམ། །ཞེས་པས་བསྟན་པར་མདོ་བསྲེ་ལས་བཤད།

ཚུལ་ཇི་ལྟར་དུ་བསྒོམ་པ་ནི། ཧཱུཾ་གཉིས་གཉིས་ཀྱི་བར་དུ་ཆུད་པའི་ཡཾ་རཾ་བཾ་ལཾ་གྱི་ས་བོན་

བཞི་ལས་བྱུང་བའི་འབྱུང་བཞིའི་དཀྱིལ་འཁོར་རེ་རེ་ཡང་རྡོ་རྗེ་གཉིས་གཉིས་ཀྱི་བར་དུ་ཆུད་པར་

བསྒོམ་པར་མདོར་བྱས་ལས་བཤད། དཀྱིལ་འཁོར་བཞི་པོ་རེ་རེ་ཡང་ཧཱུཾ་གཉིས་གཉིས་ཀྱི་བར་དུ་

ཆུད་པར་བསྒོམ་པ་ལ་དགོས་པ་ཡོད་དེ། ཧཱུཾ་གཉིས་ཀྱིས་བདེ་སྟོང་དབྱེར་མེད་ཀྱི་ཡེ་ཤེས་མཚོན་

པས་དཀྱིལ་འཁོར་བཞི་པོ་རེ་རེ་ཡང་བདེ་སྟོང་དབྱེར་མེད་ཀྱི་ཡེ་ཤེས་ཀྱི་ངོ་བོར་མོས་དགོས་སོ་

ཞེས་ཤེས་པར་བྱ་བའི་ཆེད་ཡིན་པའི་ཕྱིར། འབྱུང་བཞིའི་དཀྱིལ་འཁོར་གཅིག་ཏུ་འདྲེས་པ་ལས་སྣ་

ཚོགས་རྡོ་རྗེར་བསྐྱེད་པ་ནི། རྩ་རྒྱུད་ལེའུ་བརྒྱད་པ་ལས། ཞི་བ་རྡོ་རྗེ་འཛིན་འདོད་ན། །བསྡུ་བ་

དག་ཀྱང་རབ་ཏུ་བྱ། །ཞེས་པས་བསྟན་པར་མདོ་བསྲེ་ལས་བཤད། སྣ་ཚོགས་རྡོ་རྗེའི་ལྟེ་བར་བྷྲུཾ་

ཡིག་ལས་གཞལ་ཡས་ཁང་བསྐྱེད་པ་ནི། རྩ་རྒྱུད་ལེའུ་བཅུ་གཅིག་པ་ལས། རྡོ་རྗེའི་སྤྲིན་ནི་འཕྲོ་

བསྐྱེད་པ། །དེ་རུ་ཡི་གེ་བྷྲུཾ་བསམ་མོ། །ཞེས་པས་བསྟན་པར་སྒྲོན་གསལ་ལས་བཤད། སྣ་ཚོགས་

རྡོ་རྗེའི་ལྟེ་བར་བྷྲུཾ་ཡིག་ལས་གཞལ་ཡས་ཁང་བསྐྱེད་པ་ལ་དགོས་པ་ཡོད་དེ། བྷྲུཾ་ཡིག་དེ་རྣམ་སྣང་

གི་ས་བོན་ཡིན་པས། གཞལ་ཡས་ཁང་གི་སྦྱང་གཞི་མ་དག་པའི་སྣོད་ཀྱི་འཇིག་རྟེན་དེ་ཡང་ཕུང་

པོ་ལྔའི་ནང་ནས་གཟུགས་ཕུང་གིས་བསྡུས་པ་ཡིན་པས། དེ་སྦྱོང་བྱེད་ཀྱི་གཞལ་ཡས་ཁང་དེ་

ཡང་གཟུགས་ཕུང་རྣམ་པར་དག་པ་རྣམ་སྣང་གི་ངོ་བོར་མོས་དགོས་སོ་ཞེས་ཤེས་པར་བྱ་བའི་ཆེད་

ཡིན་པའི་ཕྱིར་རོ།།

གཉིས་པ་(ཆོས་མཐུན་སྦྱོར་ཚུལ་དངོས་བཤད་པ་)ནི། རྡོ་རྗེའི་རྭ་བ་དང་ཆོས་འབྱུང་བསྒོམ་པ་སྦྱང་

གཞི་དང་ཆོས་མཐུན་སྦྱར་རྒྱུ་མེད་ཀྱང་། ཆོས་འབྱུང་གི་དབུས་སུ་འབྱུང་བཞིའི་དཀྱིལ་འཁོར་བསྐྱེད་

པ་ནི། གཞི་ལ་འབྱུང་བཞིའི་དཀྱིལ་འཁོར་རིམ་གྱིས་ཆགས་པ་དང་ཆོས་མཐུན། དེ་ལ་ཁ་ཅིག 

གཞི་ལ་མེ་དཀྱིལ་ཟུར་པ་མེད་པས་མཐུན་ཡུལ་ཆད་པའི་སྐྱོན་ཡོད་དོ་ཞེ་ན། དེའི་སྐྱོན་མེད་དེ། གཞི་

ལ་མེ་དཀྱིལ་ཟུར་པ་མེད་ཀྱང་དཀྱིལ་འཁོར་གཞན་གསུམ་གྱི་ཁྲོད་ན་མེའི་རྡུལ་དང་བྱེད་ལས་ཡོད་

པས་མཐུན་ཡུལ་ལེགས་པར་ཚང་བའི་ཕྱིར། འབྱུང་བཞིའི་དཀྱིལ་འཁོར་གཅིག་ཏུ་འདྲེས་པ་ལས་སྣ་

ཚོགས་རྡོ་རྗེར་བསྐྱེད་པ་ནི། གཞི་ལ་ཆོས་མཐུན་སྦྱར་རྒྱུ་མེད་ཀྱང། སྣ་ཚོགས་རྡོ་རྗེའི་ལྟེ་བར་བྷྲུཾ་

ཡིག་ལས་གཞལ་ཡས་ཁང་བསྐྱེད་པ་ནི། གཞི་ལ་འབྱུང་བཞིའི་དཀྱིལ་འཁོར་རིམ་གྱིས་ཆགས་པའི་

སྟེང་དུ་རི་གླིང་སོགས་ཆགས་པ་དང་ཆོས་མཐུན་པ་ཡིན་ནོ།།

གསུམ་པ་(ལམ་རྫོགས་རིམ་གྱི་མཚོན་དོན་ལ་སྦྱར་ཏེ་བཤད་པ་)ནི། རྡོ་རྗེའི་རྭ་བ་བསྒོམ་པ་ལམ་རྫོགས་

རིམ་དང་མཚོན་དོན་སྦྱར་རྒྱུ་མེད་ལ། རྭ་བའི་དབུས་སུ་ཆོས་འབྱུང་བསྒོམ་པ་ནི། རྫོགས་རིམ་

གྱི་ལམ་གྱི་སྙིང་པོ་བདེ་སྟོང་དབྱེར་མེད་ཀྱི་ཡེ་ཤེས་དེ་མཚོན། མཚོན་ཚུལ་ཡང་ཆོས་འབྱུང་ཁ་དོག་

དཀར་བས་རང་བཞིན་རྣམ་དག་དེ་མཚོན། ཟུར་གསུམ་གྱིས་རྣམ་ཐར་སྒོ་གསུམ་གྱི་སྟོང་པ་ཉིད་

མཚོན༑ ཤེས་རབ་མའི་བྷ་གའི་དབྱིབས་སུ་ཡོད་པས་བདེ་བ་ཆེན་པོའ་ིཡེ་ཤེས་དེ་མཚོན། དེ་

ཐམས་ཅད་ཆོས་འབྱུང་གཅིག་ལ་ལྡན་པས་བདེ་སྟོང་དབྱེར་མེད་ཀྱི་ཡེ་ཤེས་དེ་མཚོན། རྩེ་མོ་ཕྲ་བ་

ཐུར་དུ་ཟུག་པས་ལས་དང་པོ་པའི་གནས་སྐབས་སུ་ཡོན་ཏན་ཆུང་བ་དང། གདེངས་ཀ་ཆེ་བ་གྱེན་

དུ་ཕྱོགས་པས་མོས་སྤྱོད་ཀྱི་ས་ནས་སངས་རྒྱས་ཀྱི་སའི་བར་ཡོན་ཏན་ཇེ་རྒྱས་སུ་འགྲོ་བ་དེ་མཚོན། 

ཆོས་འབྱུང་གི་དབུས་སུ་སྣ་ཚོགས་པདྨ་བསྐྱེད་པ་ནི་ལམ་རྫོགས་རིམ་དང་མཚོན་དོན་སྦྱར་རྒྱུ་མེད་

ལ༑ སྣ་ཚོགས་པདྨའི་དབུས་སུ་འབྱུང་བཞིའི་དཀྱིལ་འཁོར་བསྐྱེད་པ་ནི། ཕྱི་ལ་སྦྱར་ན་པདྨ་ཅན་ལ་

སོགས་པའི་ཕྱག་རྒྱ་རིགས་བཞི་མཚོན། ནང་ལ་སྦྱར་ན་རྩ་བའི་རླུང་བཞི་མཚོན། འབྱུང་བཞིའི་

དཀྱིལ་འཁོར་གཅིག་ཏུ་འདྲེས་པ་ལས་སྣ་ཚོགས་རྡོ་རྗེར་བསྐྱེད་པ་ནི། ཕྱི་ལ་སྦྱར་ན་པདྨ་ཅན་ལ་

སོགས་པའི་ཕྱག་རྒྱ་རིགས་བཞི་དང་སྙོམས་པར་འཇུག་པ་དང་ཆོས་མཐུན། ནང་ལ་སྦྱར་ན་རྩ་

བའི་རླུང་བཞི་ལ་དམིགས་པའི་རྡོ་རྗེའི་བཟླས་པ་བྱས་པ་ལ་བརྟེན་ནས་བྱུང་བའི་དཔེ་དང་དོན་གྱི་

འོད་གསལ་དང་ཆོས་མཐུན། སྣ་ཚོགས་རྡོ་རྗེ་ལ་རྭ་ལྔ་ཡོད་པས་དཔེ་དོན་གྱི་འོད་གསལ་ལ་ལྡོག་

པའི་སྒོ་ནས་ཕྱེ་བའི་ཡེ་ཤེས་ལྔ་ཡོད་པ་དེ་མཚོན། སྣ་ཚོགས་རྡོ་རྗེའི་ལྟེ་བར་བྷྲུཾ་ཡིག་ལས་གཞལ་

ཡས་ཁང་བསྐྱེད་པ་ནི། དེ་འདྲ་བའི་དཔེ་དོན་གྱི་འོད་གསལ་ལས་དག་མ་དག་གི་སྒྱུ་མའི་སྐུར་

བཞེངས་པ་དེ་མཚོན། གཞི་ལམ་འབྲས་གསུམ་གྱི་མཚོན་དོན་དེ་ལྟར་དྲན་པར་བྱས་པའི་སྒོ་ནས་

གཞལ་ཡས་ཁང་སྐད་ཅིག་གིས་བསྐྱེད། རིམ་གྱིས་གསལ་བཏབ་བདེ་སྟོང་གིས་རྒྱས་བཏབ་ནས་

བསྒོམ་པ་ནི། གཞི་ལ་སྒྲུབ་པ་པོ་རང་ཉིད་ཀྱིས་མ་དག་པའི་སྣོད་ཀྱི་འཇིག་རྟེན་ལ་ལོངས་སྤྱོད་པའི་

ལས་ཀྱི་ནུས་པ་དེ་སྦྱོང་བར་བྱེད། ལམ་རྫོགས་རིམ་གྱི་སྐབས་སུ་རྟེན་བརྟེན་པའི་གཞལ་ཡས་ཁང་

དངོས་གནས་ལ་འགྲུབ་པའི་རྒྱུད་སྨིན་བྱེད་དུ་འགྱུར། འབྲས་བུ་སངས་རྒྱས་ཀྱི་སར་ཡེ་ཤེས་རང་སྣང་

ལ་གྲུབ་པའི་གཞལ་ཡས་ཁང་དང་རྣམ་པ་མཐུན་ཞིང། དེ་འགྲུབ་པའི་ལག་རྗེས་འཇོག་པའི་འབྲས་བུ་

ལམ་བྱེད་ཁྱད་པར་ཅན་དུ་འགྱུར་བ་ཡིན་ནོ།།

གཉིས་པ་གསལ་བཏབ་(རྒྱས་པར་བཤད་པ་)ལ། དཀྱིལ་འཁོར་གྱི་ཚད་ལ་འགལ་བ་སྤང་བ་དང་། 

གསལ་བཏབ་དངོས་བཤད་པ་གཉིས།

དང་པོ་(དཀྱིལ་འཁོར་གྱི་ཚད་ལ་འགལ་བ་སྤང་བ་)ནི། བཤད་རྒྱུད་རྡོ་རྗེའི་གུར་ལས། རྡོ་རྗེ་ཅན་གྱི་

ཁྲུ་གསུམ་གསུམ། །སངས་རྒྱས་དཀྱིལ་འཁོར་ཁྲུ་བཞི་པ། །ཁྲུ་ལྔ་པ་ནི་སྣང་བྱེད་ལའོ། །གར་དབང་

ཕྱུག་གི་ཁྲུ་དྲུག་པ། །རྟ་ཡི་རྒྱལ་པོ་ཁྲུ་བདུན་པ། །ཞེས་སོགས་རིགས་ལྔའི་དཀྱིལ་འཁོར་གྱི་ཚད་

ལ་ངེས་ཅན་དུ་གསུངས་ལ། རྩ་རྒྱུད་ལེའུ་བཞི་པ་ལས། ཐུགས་ཀྱི་དཀྱིལ་འཁོར་ཁྲུ་བཅུ་གཉིས་པར་

གསུངས་པ་དང་། རྩ་རྒྱུད་ལེའུ་བཅུ་དྲུག་པ་ལས། སྐུའི་དཀྱིལ་འཁོར་ཁྲུ་བཅུ་དྲུག་པར་གསུངས་པ་

དང༑ གསུང་གི་དཀྱིལ་འཁོར་ཁྲུ་ཉི་ཤུར་གསུངས་པ་དང། ལེའུ་བརྒྱད་པ་ལས། དཔག་ཚད་བརྒྱ་

དང་བྱེ་བའི་ཁྱོན་ཙམ་དུ་གསུངས་པ་རྣམས་འགལ་ལོ་ཞེ་ན། དེ་ལྟར་འགལ་བའི་སྐྱོན་མེད་དེ། བཤད་

རྒྱུད་རྡོ་རྗེ་གུར་དང། ལེའུ་བཞི་པ་དང་། བཅུ་དྲུག་པ་རྣམས་ལས་དེ་ལྟར་གསུངས་པ་ནི། དཀྱིལ་

འཁོར་གྱི་ཚད་ལ་ངེས་ཅན་དུ་དགའ་བའི་གདུལ་བྱའི་བསམ་པ་དང་བསྟུན་ནས་བྲི་བར་གསུངས་

པ་དང། ལེའུ་བརྒྱད་པ་ལས་དེ་ལྟར་གསུངས་པ་ནི་སྒོམ་དོན་གྱི་དབང་དུ་མཛད་ནས་གསུངས་པ་

ཡིན་ནོ།།

རང་ལུགས་ནི་དཀྱིལ་འཁོར་གྱི་ཚད་ལ་མཐའ་གཅིག་ཏུ་ངེས་པ་མེད་དེ། སྔགས་པས་སློབ་

མའི་བསམ་པ་དང་བསྟུན་ནས་བྲི་བར་གསུངས་པའི་ཕྱིར་རོ། །སློབ་དཔོན་ཀླུ་བྱང་གིས། སྔགས་

པས་སློབ་མའི་ནུས་པ་དང། །རྗེས་སུ་བསྟན་ནས་དཀྱིལ་འཁོར་དེ། །ཁྲུ་གང་པ་ནས་བརྩམས་ནས་

ནི༑ །ཁྲུ་སྟོང་བར་དུ་བྲི་བར་བྱ། །ཞེས་དང་། གྲུབ་ཆེན་མར་མེ་མཛད་བཟང་པོས་ཀྱང་། སེམས་ཅན་

བསམ་པ་ལ་བརྟེན་ནས། །ཚད་ལ་སོགས་པ་ངེས་བཤད་ཀྱི། །ཐབས་ཤེས་ལས་བྱུང་དངོས་གྲུབ་

ལ༑ །ཚད་སོགས་ངེས་པ་ཅི་ཞིག་བྱ། །ཞེས་གསུངས་པའི་ཕྱིར། 

གཉིས་པ་(གསལ་བཏབ་དངོས་བཤད་པ་)ལ། འོད་ཕྲེང་ནས་རྟ་བབས་ཀྱི་བར་གསལ་བཏབ་པ་དང། 

གཞལ་ཡས་ཁང་དངོས་གསལ་བཏབ་པ་གཉིས།

དང་པོ་(འོད་ཕྲེང་ནས་རྟ་བབས་ཀྱི་བར་གསལ་བཏབ་པ་)ནི། བྲི་བྱ་ལ་ཆ་ཕྲན་བཞི་དང་སྒོམ་དོན་ལ་རྒྱ་

དཔངས་ཀྱི་ཚད་ལ་ངེས་པ་མེད་པའི་རྡོ་རྗེའི་མེ་ཁ་དོག་སྣ་ལྔ་པ་བགེགས་གདུག་པ་ཅན་རྣམས་ཀྱིས་

ལྟ་བ་ཙམ་ཡང་མི་ནུས་པའི་རྡོ་རྗེའི་མེ་ཁ་དོག་སྣ་ལྔས་རྡོ་རྗེ་ར་བའི་ཕྱི་རོལ་ཏུ་བསྐོར་ནས་གནས་སོ།། 

དེའི་ནང་དུ་བྲི་བྱ་ལ་ཆ་ཕྲན་གཉིས་དང། སྒོམ་དོན་ལ་རྒྱ་དཔངས་ཀྱི་ཚད་ལ་ངེས་པ་མེད་པའི་རྡོ་རྗེའི་

ར་བས་བསྐོར་ནས་གནས་སོ།།

དེའི་དབུས་སུ་སྣ་ཚོགས་པདྨ་བསྐྱེད་པ་ནི། སྣ་ཚོགས་རྡོ་རྗེའི་ལྟེ་བའི་འོག་གཞིའི་དོན་དུ་

ཡིན་ལ། དེའི་ལྟེ་བའི་རྒྱ་ཚད་ལ་རྟ་བབས་དཔངས་སུ་སྒོ་ཚད་གཅིག་མ་ལ་ནི་སྒོ་ཚད་བཅུ་དྲུག་དང་།

གསུམ་མ་ལ་སྒོ་ཚད་ཉི་ཤུ། འདབ་མ་རྣམས་ཀྱི་ཞེང་ལ་ཆ་ཕྲན་གཉིས་དང་། སྣ་ཚོགས་པདྨའི་ལྟེ་

བའི་ཁ་དོག་ལྗང་ནག འདབ་མ་རྣམས་ཁ་དོག་སྣ་ཚོགས་པ། གེ་སར་གྱི་ཕྲེང་བ་སེར་པོས་བསྐོར་

ནས་གནས་སོ། །སྣ་ཚོགས་པདྨའི་ལྟེ་བར་སྣ་ཚོགས་རྡོ་རྗེ་བསྐྱེད་པ་ནི་གཞལ་ཡས་ཁང་གི་འོག་

གཞིའི་དོན་དུ་ཡིན་ལ། དེའི་ལྟེ་བའི་རྒྱ་ཚད་ལ་རྟ་བབས་དཔངས་སུ་སྒོ་ཚད་གསུམ་མ་དང་གཅིག་

མ་གཉིས་ཀའི་ལུགས་ལ་ཕྱོགས་རེ་ལ་སྒོ་ཚད་བཅུ་གཉིས་རེར་ངེས་སོ།།

རྭ་རྣམས་ཀྱི་སྲིད་ལ་རྟ་བབས་དཔངས་སུ་སྒོ་ཚད་གཅིག་མ་ལ་ནི་སྒོ་ཚད་གཉིས་དང་། གསུམ་

མ་ལ་ནི་སྒོ་ཚད་བཞི་ཡིན་ལ། གཡས་གཡོན་གྱི་རྭ་རྣམས་ཀྱི་དབུས་རྭ་ལ་ཆ་ཕྲན་གཉིས་ཀྱིས་མ་

སླེབ་པ་ནི་གུག་པའི་ཆ་ལ་སོང་བ་ཡིན་ནོ། །རྭ་རྣམས་ཀྱི་སྦོམས་ནི་དབུས་རྭ་རྣམས་ཀྱི་སྦོམས་ལ་

སྒོ་ཚད་གཅིག་དང་། གཡས་གཡོན་གྱི་རྭ་རྣམས་ཀྱི་སྦོམས་ལ་ཆ་ཕྲན་གསུམ་ཡོད་པར་བླ་མ་སྔ་

མ་རྣམས་བཞེད་དོ། །སྣ་ཚོགས་རྡོ་རྗེའི་ལྟེ་བའི་ཁ་དོག་སྔོ་ནག རྭ་རྣམས་ཕྱོགས་མདོག་དང་རྭ་ཁྲ་

བྱེད་པའི་ལུགས་གཉིས། ཕྱོགས་མདོག་བྱེད་ན་ཤར་རྭ་རྣམས་དཀར། ལྷོ་རྭ་རྣམས་སེར། ནུབ་རྭ་

རྣམས་དམར། བྱང་རྭ་རྣམས་ལྗང་གུ་བྱེད་ལ། རྭ་ཁྲ་བྱེད་ན་རྭ་གསུམ་མ་དང་ལྔ་མའི་ལུགས་གཉིས་

ལས༑ རྭ་གསུམ་མ་ལྟར་ན་ཤར་རྭ་ལྟ་བུ་ལ་དཔེར་མཚོན་ན། དབུས་རྭ་དཀར་པོ། དེའི་ཁ་ནང་ལྟས་

ཀྱི་གཡས་རྭ་ལྗང་གུ། གཡོན་རྭ་སེར་པོ། རྭ་ལྔ་མ་ལྟར་ན་དེའི་སྟེང་རྭ་སྔོན་པོ། འོག་རྭ་དམར་པོར་

བྱེད་པ་ཡིན་ནོ། །དེས་གཞན་རྣམས་ལ་ཡང་རིགས་འགྲེ། སྣ་ཚོགས་རྡོ་རྗེའི་ལྟེ་བའི་དཔངས་ཚད་

ནི༑ རྭ་གསུམ་མ་ལྟར་ན་སྒོ་ཚད་གཅིག་ལྷག་ཙམ་དང་། རྭ་ལྔ་མ་ལྟར་ན་སྒོ་ཚད་ཕྱེད་དང་ལྔ་བྱ་

དགོས་ཏེ། གཡས་གཡོན་གྱི་རྭའི་བར་ཐག་དང་། སྟེང་འོག་གི་རྭའི་བར་ཐག་མཉམ་དགོས་པའི་

ཕྱིར་རོ།།

རྭ་རྣམས་ཀྱི་འཐོན་མཚམས་ནི་ཕྱོགས་བཞིའི་མདའ་ཐིག་དང་ཚངས་ཐིག་ཕྲད་མཚམས་

ནས་དབུས་རྭ་རྣམས་འཐོན་ལ། གཡས་གཡོན་གྱི་རྭ་རྣམས་ནི་རྟ་བབས་དཔངས་སུ་སྒོ་ཚད་གཅིག་

མ་ལྟར་ན་སྣ་ཚོགས་རྡོ་རྗེའི་ལྟེ་བའི་ཕྱི་མཐའ་ནས་ནང་དུ་སྒོ་ཚད་ཕྱེད་དང་ལྔ་འོངས་པའི་མཚམས་

ནས་གཡས་གཡོན་གྱི་རྭ་འཐོན་ལ། རྟ་བབས་དཔངས་སུ་སྒོ་ཚད་གསུམ་མ་ལྟར་ན། སྣ་ཚོགས་

རྡོ་རྗེའི་ལྟེ་བའི་ཕྱི་མཐའ་ནས་ནང་དུ་སྒོ་ཚད་བཞིར་འོངས་པའི་མཚམས་ནས་གཡས་གཡོན་གྱི་རྭ་

རྣམས་འཐོན་པ་ཡིན་ནོ།།

ཕྱོགས་བཞིའི་རྟ་བབས་རྣམས་ཇི་ལྟར་འགོད་པའི་ཚུལ་ནི། གཡས་གཡོན་གྱི་རྭ་རྣམས་ཀྱི་

འཐོན་མཚམས་ནས་ཀ་བ་དཔངས་སུ་ཆ་ཕྲན་ལྔ། ཞེང་ལ་ཆ་ཕྲན་གཅིག་ཡོད་པ། ཕྱོགས་རེ་ན་གཉིས་

གཉིས་ཏེ་བཞི་བཙུགས་པའི་སྟེང་དུ་རྟ་བབས་ཀྱི་སྣམ་བུ་རྣམས་གཅིག་སྟེང་དུ་གཅིག་བརྩེགས་པའི་

ཚུལ་གྱིས་གནས་སོ། །སྣམ་བུ་རྣམས་ཀྱི་གྲངས་ནི། སྒོ་ཚད་གསུམ་མ་དང་གཅིག་མ་གཉིས་ཀའི་

ལུགས་ལ་ཡང་སྣམ་བུ་བཅུ་གཅིག་ཏུ་གྲངས་ངེས་སོ། །སྣམ་བུ་རྣམས་ཀྱི་དཔངས་ཚད་ལ་གཉིས་

མཉམ་དགུ་མཉམ་དང་། ལྔ་མཉམ་གསུམ་གསུམ་མཉམ་གཉིས་ལས་རྟ་བབས་དཔངས་སུ་སྒོ་ཚད་

གསུམ་མ་ལ་དེ་གཉིས་གང་བྱས་ཀྱང་ཆོག་ལ། སྒོ་ཚད་གཅིག་མ་ལ་ལྔ་མཉམ་གསུམ་གསུམ་མཉམ་

པ་ངེས་པར་བྱ་དགོས་སོ། །སྣམ་བུ་རྣམས་ཀྱི་ཞེང་ལ་ཆ་ཕྲན་གསུམ་དང་། བྲི་བྱ་ལ་མུན་སྣམ་ཡོད་

མེད་གཉིས་ཡོད་ཀྱང་། སྒོམ་དོན་ལ་རྟ་བབས་དང་གཞལ་ཡས་ཁང་གི་སྒོ་ལོགས་ཀྱི་རྩིག་གདོང་གི་

བར་ལ་བར་སྟོང་ཆ་ཕྲན་གཅིག་ངེས་པར་བྱ་དགོས་པ་ཡིན་ཏེ། སངས་རྒྱས་གསང་བས་མཛད་ཟེར་

བ་ལས། སྒོ་ཡི་ཁྱམས་དང་ཏ་ར་ཎ། །ཤིན་ཏུ་གཅིག་ཉིད་མི་བྱའོ། །ཞེས་གསུངས་པའི་ཕྱིར།

གཉིས་པ་(གཞལ་ཡས་ཁང་དངོས་གསལ་འདེབས་པ་)ནི། སྣ་ཚོགས་རྡོ་རྗེའི་ལྟེ་བའི་ཟད་མཚམས་

ནས་ནང་དུ་ཆ་ཕྲན་བདུན་འོངས་པའི་མཚམས་ནས། རྩིག་པ་རིམ་པ་ལྔ་པོ་དེ་ཕྱི་ནང་དུ་བསྒྲིགས་

པའི་ཚུལ་གྱིས་གནས་སོ། །དེ་ཡང་རྩིག་པ་རེ་རེའི་ཞེང་ལ་སྒོའ་ིཉི་ཤུ་ཆ་རེ་དང་། ལྔ་ཀ་བསྡོམས་

པའི་ཞེང་ལ་ཆ་ཕྲན་གཅིག དཔངས་སུ་ཆ་ཕྲན་བཅུ་གསུམ་ཡོད་པ་སྒོ་བཞིའི་ཐད་མ་གཏོགས་གྲུ་

བཞིར་བསྐོར་ནས་གནས་སོ། །དེ་ནས་ཕྱོགས་བཞིའི་རྩ་ཐིག་དང་ཚངས་ཐིག་ཕྲད་མཚམས་ནས་

གཡས་གཡོན་དུ་ཆ་ཕྲན་གཉིས་གཉིས་དོར་བའི་སྒོ་དང་། དེ་ནས་ཕྱི་ངོས་སུ་ཆ་ཕྲན་བཞི་བཞི་དོར་

བ་ནི་སྒོ་འཁྱུད་དང་། དེ་ནས་གཡས་གཡོན་དུ་ཆ་ཕྲན་བཞི་བཞི་དོར་བ་ནི་སྒོ་འགྲམ་དང་། དེ་ནས་

ཕྱི་ངོས་སུ་ཆ་ཕྲན་བཞི་བཞི་དོར་བ་ནི་སྒོ་ལོགས་ཏེ་གསུམ་ཁྱོག་གི་ཚུལ་དུ་གནས་སོ།།

རྩིག་པའི་སྟེང་དུ་ཕ་གུ་ཆ་ཕྲན་གཅིག་རྩིག་པ་ལ་ཕྱེད་འབྱར་གྱི་ཚུལ་དུ་གནས་སོ། །དེའི་

སྟེང་དུ་དྲ་བ་དྲ་ཕྱེད་ཀྱི་ས་ཆ་ཕྲན་གཉིས་ལ་ཀ་ཆུང་བྲེ་ཕུལ་དང་བཅས་པ་བཙུགས་པའི་གསེར་གྱི་སྐ་

རགས་བཞི་ཕྱི་ནང་དུ་བསྒྲིགས་པའི་ཚུལ་གྱིས་གནས་པ་ལ་ལྕམ་སྣེ་ནང་མ་བཀལ། ལྕམ་སྣེ་ཕྱི་མ་

ཆ་ཕྲན་གཉིས་ཕྱིར་འཕྱང་གི་ཚུལ་གྱིས་སྒོ་བཞིའི་ཐིག་མ་གཏོགས་བྱ་འདབ་གྲུ་བཞི་པ་འབིབས་

པར་བྱེད་པ་ཡིན་ནོ། །དེའི་ལྕམ་སྣེ་ཕྱི་མའི་འོག་ངོས་སུ་ཤར་བུ་ཆ་ཕྲན་གཅིག་མགོ་ཐུར་འཕྱང་གི་

ཚུལ་དུ་གནས་སོ། །དེའི་སྟེང་དུ་མདའ་ཡབ་ཆ་ཕྲན་གཅིག་པུ་ཤུའི་ཚུལ་དུ་བསྐོར་ནས་གནས་སོ།། 

རྩིག་པའི་འགྲམ་དུ་འདོད་སྣམ་དཔངས་སུ་ངོས་ཐོན་ཙམ་དང་། རྒྱར་ཆ་ཕྲན་གཉིས་ཡོད་པ་སྒོ་བཞིའི་

ཐད་མ་གཏོགས་གྲུ་བཞིར་བསྐོར་ནས་གནས་སོ། །དེའི་སྟེང་དུ་མཆོད་པའི་ལྷ་མོ་རང་རང་གི་མཆོད་

རྫས་ཐོགས་པ་ཕྱོགས་རེ་ན་བཞི་བཞི་སྟེ་རིག་མ་བཅུ་དྲུག་གིས་དཀྱིལ་འཁོར་བའི་ལྷ་ཚོགས་ལ་

མཆོད་པའི་ཚུལ་དུ་གནས་སོ། །རྒྱུ་མཚན་དེས་ན། སྣམ་བུ་འདིའི་མིང་ལ་ཡང་། འདོད་སྣམ། 

གཟུང་སྣམ། སྟེགས་བུ། ཁ་ཁྱེར། མཚོན་ས་ཞེས་ཀྱང་བརྗོད་པ་ཡིན་ནོ།།

གཞལ་ཡས་ཁང་གི་ཐོག་འབིབས་པའི་ཚུལ་ནི། ཕྱོགས་བཞི་རྩ་ཐིག་དང་ཚངས་ཐིག་ཕྲད་

མཚམས་ནས་ནང་དུ་ཆ་ཕྲན་བཞི་བཞི་འོང་བའི་མཚམས་ནས་གཡས་གཡོན་དུ་ཆ་ཕྲན་ལྔ་ལྔ་

སོང་བའི་མཚམས་ནས་ཀ་བ་དཔངས་ལ་ཆ་ཕྲན་བཅུ་དྲུག ཞེང་ལ་ཆ་ཕྲན་གཅིག་ཡོད་པ་ཕྱོགས་

རེ་ན་གཉིས་གཉིས་ཏེ་བརྒྱད་བཙུགས་པའི་སྟེང་དུ་རྡོ་རྗེའི་གདུང་གྲུ་བཞིར་བཏང་། དེ་ལ་ལྕམ་སྣེ་ནང་

མ་བཀལ། ཕྱི་མ་གསེར་གྱི་སྐ་རགས་ལ་བཀལ་བའི་ཚུལ་གྱིས་ཕྱི་ཁྱམས་གྲུ་བཞི་པ་དེ་འབིབས་

པར་བྱེད་པ་ཡིན་ནོ། །དེའི་ནང་དུ་ཕོ་བྲང་ནང་མ་གར་བུ་ཟླུམ་པོ་དབྱིབས་མཎྜལ་ཁ་སྦུབ་པ་ལྟ་བུར་

དཔངས་སུ་སྒོ་ཚད་གཅིག་ལྷག་ཙམ་དང་། རྒྱར་སྒོ་ཚད་བཞི་ཡོད་པའི་སྟེང་གི་མཐའ་སྐོར་ལ་རྒྱ་

དཔངས་གཉིས་ཀ་ལ་ཆ་ཕྲན་གཅིག་ཡོད་པའི་རྡོ་རྗེའི་འཕྲེང་བས་བསྐོར་བའི་རྡོ་རྗེའི་རྭ་རྩེ་རྣམས་

ཕྲད་མཚམས་སུ་ཤར་དུ་འཁོར་ལོས་མཚན་པའི་ཀ་བ་དཀར་པོ་གཉིས། ལྷོར་རིན་པོ་ཆེས་མཚན་

པའི་ཀ་བ་སེར་པོ་གཉིས། ནུབ་ཏུ་པདྨས་མཚན་པའི་ཀ་བ་དམར་པོ་གཉིས། བྱང་དུ་རལ་གྲིས་

མཚན་པའི་ཀ་བ་ལྗང་གུ་གཉིས་ཏེ་བརྒྱད་བཙུགས་པའི་སྟེང་དུ་རྡོ་རྗེའི་གདུང་ཟླུམ་བཏང་། དེའི་

སྟེང་དུ་རྡོ་རྗེའི་གདུང་བཞི་མིག་མངས་རིས་སུ་བྲེས་པའི་འོག་ཏུ་གནམ་རྒྱན་ལ་སོགས་པ་འགོད། 

དེ་ནས་ལྷོ་བྱང་གི་གདུང་དང་གདུང་ཟླུམ་ཕྲད་མཚམས་སུ་ཀ་བ་དཔངས་ལ་ཆ་ཕྲན་ལྔ་དང་། ཞེང་

ལ་ཆ་ཕྲན་གཅིག་ཡོད་པ་ཕྱོགས་རེ་ན་གཉིས་གཉིས་ཏེ་བཞི་བཙུགས་པའི་སྟེང་དུ་གདུང་གྲུ་བཞིར་

བཏང༑ དེའི་སྟེང་དུ་ལྕམ་སྣེ་ནང་མ་བཀལ། ལྕམ་སྣེ་ཕྱི་མ་གདུང་ཟླུམ་ལ་བཀལ། ཡང་ལྕམ་སྣེ་

ནང་མ་གདུང་ཟླུམ་ལ་བཀལ། ཕྱི་མ་ཕྱི་ཁྱམས་གྲུ་བཞི་པའི་ཁ་གདངས་ཀྱི་སྟེང་དུ་ཀ་ཆུང་བྲེ་ཕུལ་

དང་བཅས་པ་བཙུགས་པ་ལ་གདུང་གྲུ་བཞིར་བཏང་བ་ལ་བཀལ་བའི་ཚུལ་གྱིས་ཕྱི་རྒྱ་ཕིབས་ཀྱི་

དབྱིབས་ཅན་དུ་ཕིབ་པའི་རྩེ་མོར་རྡོ་རྗེ་ནོར་བུ་རིན་པོ་ཆེའི་ཏོག་གིས་མཛེས་པར་བྱེད་པ་ཡིན་ནོ།།

གཉིས་པ་(དེར་ཇི་ལྟར་འཚང་རྒྱ་བའི་ཚུལ་བཤད་པ་)ལ། འཚང་རྒྱ་བའི་རྟེན་གྱི་གང་ཟག་དང་ཆོས་

མཐུན་པར་ལྷག་མོས་ཀྱི་རྟེན་ལྷ་བསྐྱེད་པ། རྟེན་དེས་སྐུ་གསུམ་གྱི་གོ་འཕང་མངོན་དུ་བྱེད་པའི་

ཚུལ་བཤད་པ། སྐུ་གསུམ་མྱུར་དུ་འགྲུབ་པའི་རྒྱུའི་གཙོ་བོ་ངོས་བཟུང་བ་དང་གསུམ།

དང་པོ་(འཚང་རྒྱ་བའི་རྟེན་གྱི་གང་ཟག་དང་ཆོས་མཐུན་པར་ལྷག་མོས་ཀྱི་རྟེན་ལྷ་བསྐྱེད་པ་)ལ། མཐུན་ཡུལ་

བཤད་པ་དང་། ཆོས་མཐུན་སྦྱར་བ་གཉིས།

དང་པོ་(མཐུན་ཡུལ་བཤད་པ་)ནི། བཅུད་ཀྱི་སེམས་ཅན་ཆགས་པའི་འགོ་རྩོམ་པ་ན། བསམ་

གཏན་གཉིས་པ་ནས་ལྷ་ཞིག་ཚེ་འཕོས་ནས་བསམ་གཏན་དང་པོར་སྐྱེ་བ་བླངས་པའི་ཚུལ་གྱིས་

བསམ་གཏན་དང་པོ་བ་རྣམས་ཆགས་སོ། །དེ་བཞིན་དུ་གཞན་འཕྲུལ་དབང་བྱེད་ནས་རྒྱལ་ཆེན་

རིགས་བཞི་པའི་བར་གྱི་ལྷ་རྣམས་ཡས་རིམ་ནས་ཆགས་སོ། །དེ་ནས་བྱང་སྒྲ་མི་སྙན་པ། ནུབ་

བ་ལང་སྤྱོད་པ། ཤར་ལུས་འཕགས་པོ། ལྷོ་འཛམ་བུ་གླིང་པ་རྣམས་རིམ་གྱིས་ཆགས་སོ། །དེ་

ནས་བྱིངས་ན་གནས་པའི་དུད་འགྲོ་དང་རྩ་བའི་གནས་ན་གནས་པའི་ཡི་དྭགས་ཉི་ཚེ་ཉེ་འཁོར་བ་

རྣམས་རིམ་གྱིས་ཆགས་སོ། །དེ་བཞིན་དུ་ཚ་དམྱལ་ལྷག་མ་བདུན། གྲང་དམྱལ་བརྒྱད་རྣམས་

ཡས་རིམ་གྱིས་ཆགས་སོ། །དེའི་ཚེ་མནར་མེད་དུ་སེམས་ཅན་ཅིག་སྐྱེས་པ་དང་། ཆགས་པའི་

མཇུག་རྫོགས་པ། གནས་པའི་འགོ་རྩོམ་པ་གསུམ་དུས་མཉམ་དུ་འབྱུང་བ་ཡིན་ནོ། །དེའི་ཚེ་སྣོད་

ཀྱི་འཇིག་རྟེན་ཆགས་པ་ལ་བར་བསྐལ་གཅིག བཅུད་ཀྱི་སེམས་ཅན་ཆགས་པ་ལ་བར་བསྐལ་བཅུ་

དགུ་སྟེ་ཆགས་པ་ལ་བར་བསྐལ་ཉི་ཤུ། གནས་པ་ལ་ཉི་ཤུ། འཇིག་པ་ལ་ཉི་ཤུ། སྟོངས་པ་ལ་ཉི་ཤུ་

སྟེ་བར་བསྐལ་བརྒྱད་ཅུ་ལ་བསྐལ་ཆེན་གཅིག་ཏུ་འཇོག་པ་ཡིན་ནོ།།

དེའི་ཚེ་འཛམ་བུ་གླིང་པའི་མི་རྣམས་ནི་རྫུས་ཏེ་སྐྱེས་པ། མཚན་དཔེ་རྗེས་སུ་མཐུན་པས་

སྤྲས་པ། རང་ལུས་ཀྱི་འོད་ཀྱིས་ཉིན་མཚན་ཁྱད་པར་མེད་པར་སྣང་བར་བྱེད་ནུས་པ། རྫུ་འཕྲུལ་

གྱིས་ནམ་མཁའ་ལ་བགྲོད་ནུས་ཤིང་། ཁ་ཟས་རགས་པ་ལ་མི་ལྟོས་པར་བསམ་གཏན་གྱི་དགའ་

བ་ཟས་སུ་ཟ་བ། ཚེ་ཚད་ལོ་གྲངས་དཔག་ཏུ་མེད་པ་ཐུབ་པ། དབང་པོ་ཀུན་ཚང་ཞིང་ཡན་ལག་

དང་ཉིང་ལག་རྣམས་ཅིག་ཅར་དུ་རྫོགས་པ་ལ་སོགས་པའི་ཁྱད་ཆོས་བདུན་ལྡན་ཤ་སྟག་འབྱུང་བ་

ཡིན་ནོ། །དེའི་ཚེ་སའི་སྟེང་འདིར་སའི་ཞག་ཕུན་སུམ་ཚོགས་པ་རོ་སྦྲང་རྩི་མ་བསྐོལ་བ་ལྟ་བུ་ཁ་

དོག་མར་གསར་པའི་མདོག་ལྟ་བུ་ཞིག་གིས་ཁྱབ་པར་གྱུར་པ་ལ། སྔོན་གྱི་ཁ་ཟས་ལ་སྲེད་ཅིང་བག་

ཆགས་སད་པའི་མི་ཞིག་གིས་མཛུབ་མོའ་ིརྩེས་བླངས་ཏེ་མྱངས་པས། དེ་གཞན་རྣམས་ཀྱིས་མཐོང་

ནས་དེ་བཞིན་དུ་མྱངས་པས་ཟས་དེ་རགས་པའི་སྟོབས་ཀྱིས་ལུས་ལ་སྲ་བ་དང་ལྕི་བ་ཞུགས་

པས་རྫུ་འཕྲུལ་གྱིས་ནམ་མཁའ་ལ་བགྲོད་པ་མེད་ཅིང་རང་ལུས་ཀྱི་འོད་ཉམས་ནས་ཐམས་ཅད་མུན་

པས་ཁྱབ་པར་གྱུར་ཏོ། །དེའི་ཚེ་ཐམས་ཅད་འདུས་ནས་མྱ་ངན་བྱས་པས་སེམས་ཅན་སྤྱི་མཐུན་གྱི་

ལས་ལས་གྲུབ་པའི་ནམ་མཁའ་ལ་ཉི་མ་དང་ཟླ་བ་ཤར་བས། ལོ་དང་ཟླ་བ་དང་། ཞག་དང་སྐར་མ་

དང༑ ཚེས་གྲངས་དང་དུས་ཚིགས་ལ་སོགས་པའི་ཐོག་མ་ཡང་དེ་ནས་བྱུང་བ་ཡིན་ནོ། །དེའི་ཚེ་

བཅུད་དེ་མང་བར་ཟོས་པ་རྣམས་མདོག་ངན་ཞིང་། ཉུང་བར་ཟོས་པ་རྣམས་མདོག་བཟང་བ་ལ། ང་

ནི་བཟང་ངོ་ཁྱོད་ནི་ངན་ནོ་ཞེས་ཕན་ཚུན་གཅིག་གིས་གཅིག་ཁྱད་གསོད་བྱས་པ་ལ་བརྟེན་ནས་

བཅུད་དེ་ནུབ་པར་གྱུར་ཏོ།།

ཡང་སའི་སྟེང་འདིར་སའི་ཞག་ཕུན་སུམ་ཚོགས་པ་རོ་སྦྲང་རྩི་མ་བསྐོལ་བ་ལྟ་བུ་ཁ་དོག་དོང་

གའི་མེ་ཏོག་ལྟ་བུ་ཞིག་གིས་ཁྱབ་པར་གྱུར་པ་ལ་ཟོས་པ་ནས་ནུབ་པའི་བར་སྔར་བཞིན་ནོ། །ཡང་

སའི་སྟེང་འདིར་མྱུ་གུའི་ཚལ་ཕུན་སུམ་ཚོགས་པ་རོ་སྦྲང་རྩི་མ་བསྐོལ་བ་ལྟ་བུ་ཁ་དོག་ཀ་དམ་ཡུ་

ཁའི་མེ་ཏོག་ལྟ་བུ་ཞིག་གིས་ཁྱབ་པར་གྱུར་པ་ལ་ཟོས་པ་ནས་ནུབ་པའི་བར་སྔར་བཞིན་ནོ། །ཡང་

སའི་སྟེང་འདིར་མ་རྨོས་མ་བཏབ་པའི་འབྲས་སཱ་ལུའི་ལོ་ཏོག་རྩ་བ་སོར་བཞི་པ་ཤུན་པ་དང་སྦུན་

པ་མེད་པ་ནངས་བརྔས་ནུབ་སྐྱེ། ནུབ་བརྔས་ནངས་སྐྱེ་བ་ཞིག་ཟ་བར་བྱེད་དོ། །ཟས་དེ་རགས་

པའི་སྟོབས་ཀྱིས་ལུས་ལ་སྲ་བ་དང་ལྕི་བ་ཞུགས་ཏེ་སྙིགས་མ་རྣམས་བཤང་གཅིར་གྱུར་ནས། དེ་

འདོན་པའི་ཕོ་མོའ་ིདབང་པོའ་ིསྒོ་སོ་སོར་དོད་པ་མཐོང་བས། ཕན་ཚུན་གཅིག་གིས་གཅིག་ལོག་པར་

ཞུགས་པ་ལ་བརྟེན་ནས་མི་ཚངས་སྤྱོད་ཀྱི་ལས་ལམ་གྱི་ཐོག་མ་ཡང་དེ་ནས་བྱུང་བ་ཡིན་ནོ། །དེའི་

ཚེ་འབྲས་སཱ་ལུ་ནངས་ཟ་ནངས་ལེན་ནུབ་ཟ་ནུབ་ལེན་པ་ཅིག་ཡོད་པ་ལ། མི་ལེ་ལོ་ཅན་གཅིག་

གིས་ནངས་ནུབ་ཕྱོགས་གཅིག་ཏུ་བླངས་པས། གཞན་རྣམས་ཀྱིས་མཐོང་ནས་དེ་བཞིན་དུ་བྱས་

པས་བརྔས་པའི་ཤུལ་དོད་ཅིང་། སྐྱེ་བའི་འཕྲོ་ཆད་ནས་ཤུན་པ་དང་སྦུན་པ་ཅན་དུ་གྱུར་ཏེ་ཕྱིས་

ས་བོན་བཏབ་ནས་སྐྱེ་དགོས་པ་བྱུང་ངོ་། །དེའི་ཚེ་སྟོབས་ཆེ་བ་རྣམས་ཀྱིས་འཕྲོགས་ཤིང་ཆུང་བ་

རྣམས་ཀྱིས་འཇབ་བུས་རྐུ་བ་སོགས་བྱས་པས་མ་བྱིན་ལེན་གྱི་ལས་ལམ་གྱི་ཐོག་མ་ཡང་དེ་ནས་

བྱུང་བ་ཡིན་ནོ། །དེའི་ཚེ་མི་དེ་རྣམས་ཀྱི་ནང་ནས་རང་བཞིན་བཟང་བ་ཅིག་དཔོན་དུ་བསྐོས་ནས་

དེ་ལ་སྟོན་ཐོག་གི་དྲུག་ཆ་བསྟབས་པས། དེས་ཀྱང་ལེགས་ཉེས་ཀྱི་ཆད་པ་ཚུལ་བཞིན་དུ་སྤྱད་པ་ལ་

བརྟེན་ནས་མང་པོས་བཀུར་བའི་རྒྱལ་པོ་ཞེས་གྲགས་ཤིང་། ད་ལྟའི་ཤཱཀྱ་རྣམས་ཀྱི་གདུང་རབས་ཀྱི་

ཐོག་མ་ཡང་དེ་ནས་བྱུང་བ་ཡིན་ནོ།།

གཉིས་པ་(ཆོས་མཐུན་སྦྱོར་བའི་ཚུལ་བཤད་པ་)ནི། ལྷག་མོས་ཀྱི་ལྷ་སྐད་ཅིག་གིས་བསྐྱེད་པ་དང་།

འཛམ་བུ་གླིང་པའི་བསྐལ་པ་དང་པོའ་ིམི་རྣམས་རྫུས་ཏེ་སྐྱེས་པ་དང་ཆོས་མཐུན། ལྷག་མོས་ཀྱི་ལྷ་

རྣམས་མཚན་དཔེས་སྤྲས་པ་དང་། འཛམ་བུ་གླིང་པའི་བསྐལ་པ་དང་པོའ་ིམི་རྣམས་མཚན་དཔེ་

རྗེས་མཐུན་པས་སྤྲས་པ་གཉིས་ཆོས་མཐུན། ལྷག་མོས་ཀྱི་ལྷ་རྣམས་ཕོ་མོའ་ིརྣམ་པ་ཅན་དུ་སྒོམ་

པ་དང་། འཛམ་བུ་གླིང་པའི་བསྐལ་པ་དང་པོའ་ིམི་རྣམས་རིམ་གྱིས་ཐ་མལ་པར་གྱུར་ནས་ཕོ་མོའ་ི

དབང་པོའ་ིསྒོ་སོ་སོར་དོད་པ་དང་ཆོས་མཐུན། ཆོས་མཐུན་ཇི་ལྟར་བསྒོམ་པ་ནི། ལྷག་མོས་ཀྱི་

ལྷ་རྣམས་སྐད་ཅིག་གིས་བསྐྱེད་རིམ་གྱིས་གསལ་བཏབ་བདེ་སྟོང་གིས་རྒྱས་བཏབ་ནས་བསྒོམ་པ་

ནི༑ གཞི་ལ་འཛམ་བུ་གླིང་པའི་མི་རྣམས་སྐྱེ་ཤི་བར་དོ་གསུམ་མངོན་དུ་གྱུར་པའི་རྟེན་གྱི་གང་ཟག་

དང་ཆོས་མཐུན། ལམ་དུས་སུ་སྐུ་གསུམ་གྱ་ིག་ོའཕང་མངོན་དུ་བྱེད་པ་པོའ་ིགང་ཟག་དང་ཆོས་མཐུན་

ཞིང༑ དེའི་རྒྱུད་སྨིན་བྱེད་དུ་འགྱུར། འབྲས་དུས་སུ་སྐུ་གསུམ་གྱི་གོ་འཕང་མངོན་དུ་བྱས་པའི་རྟེན་

གྱི་གང་ཟག་དང་ཆོས་མཐུན་ཞིང་། དེ་འགྲུབ་པའི་ལག་རྗེས་འཇོག་པའི་འབྲས་བུ་ལམ་བྱེད་ཁྱད་པར་

ཅན་དུ་འགྱུར་བ་ཡིན་ནོ།།

ལྷག་མོས་ཀྱི་ལྷའི་འཁོར་ལོ་འགོད་པའི་ཚུལ་ནི། རྩ་རྒྱུད་ལེའུ་དང་པོ་ལས། གསལ་བ་དེ་ཡི་

ངོ་བོ་ཉིད། །ཅེས་སོགས་རྐང་པ་དྲུག་དྲང་དོན་དུ་བཤད་པས་བསྟན། ལྷག་མོས་ཀྱི་གཙོ་བོ་འགོད་

པ་ནི། དེ་ཉིད་ལས། དེ་ནས་བཅོམ་ལྡན་འདས་དེ་བཞིན་གཤེགས་པ་ཐམས་ཅད་ཀྱི་སྐུ་དང་གསུང་

དང་ཐུགས་རྡོ་རྗེའི་བདག་པོ་དེ་བཞིན་གཤེགས་པ་ཐམས་ཅད་ཀྱི་དཀྱིལ་འཁོར་ཆེན་པོའ་ིདབུས་

སུ་བཞག་པར་གྱུར་ཏོ། །ཞེས་པ་དྲང་དོན་དུ་བཤད་པས་བསྟན། ལྷག་མོས་ཀྱི་ལྷ་རྣམས་སྐད་ཅིག་

གིས་བསྐྱེད་པ་དང་ལྷག་མོས་ཀྱི་མཛད་པ་རྣམས་ནི་ཟིལ་གནོན་རྡོ་རྗེའི་གཞུང་སྤྱི་དོན་དུ་བཤད་

པས་བསྟན། ལྷག་མོས་ཀྱི་མཛད་པ་ནི་གཙོ་བོའ་ིཐུགས་ཀའི་ཧཱུཾ་སྔོན་པོའ་ིའོད་ཟེར་ལྕགས་ཀྱུའི་

རྣམ་པ་ཅན་གྱིས་སེམས་ཅན་ཐམས་ཅད་བཀུག་ནས་དཀྱིལ་འཁོར་གྱི་ཕྱོགས་བཞི་ནས་ཐོགས་པ་

མེད་པར་འཇུག་པ་རྡོ་རྗེ་སེམས་དཔའི་འཇུག་པས་ཞུགས་པ་ལ། ཡབ་ཡུམ་སྙོམས་པར་ཞུགས་

པའི་བྱང་ཆུབ་ཀྱི་སེམས་ཀྱི་འོད་ཟེར་གྱིས་སེམས་ཅན་ཐམས་ཅད་ལ་དབང་བསྐུར་བས་སེམས་

ཅན་ཐམས་ཅད་ཀྱིས་ཟག་པ་མེད་པའི་བདེ་བ་དང་ཡིད་བདེ་བ་ཐོབ་ནས། རང་རང་གི་སངས་རྒྱས་

ཀྱི་ཞིང་དུ་གཤེགས་པར་མོས་ནས་སྒོམ་པར་བྱེད་པ་ཡིན་ནོ། །ལྷག་མོས་ཀྱི་མཛད་པ་འདི་རྣམས་

སྦྱང་གཞི་ལ་ཆོས་མཐུན་སྦྱོར་རྒྱུ་མེད་ཀྱང་། ལམ་རྫོགས་རིམ་དང་འབྲས་བུ་སངས་རྒྱས་ཀྱི་སར་

གདུལ་བྱ་ལ་ཏིང་ངེ་འཛིན་གྱིས་དབང་བསྐུར་བ་དང་རྣམ་པ་མཐུན་ཞིང་། དེ་འགྲུབ་པའི་ལག་རྗེས་

འཇོག་པའི་འབྲས་བུ་ལམ་བྱེད་ཁྱད་པར་ཅན་དུ་འགྱུར་བ་ཡིན་ནོ།།

དཀྱིལ་འཁོར་དུ་འཇུག་པའི་ཚུལ་ལ་ཡང་། དཀྱིལ་འཁོར་གྱི་སྟེང་ནས་འཇུག་པ་ཡེ་ཤེས་

སེམས་དཔའི་འཇུག་པ་དང་། རྩིག་པ་བཏེག་པའི་འོག་ནས་འཇུག་པ་ལྟ་བུ་རྡོ་རྗེ་ཤུགས་ཀྱི་འཇུག་

པ་དང་། ཤར་སྒོ་ནས་འཇུག་པ་ལྟ་བུ་རྡོ་རྗེ་སློབ་མའི་འཇུག་པ་དང་། དཀྱིལ་འཁོར་གྱི་སྟེང་འོག་

ཐམས་ཅད་ནས་ཐལ་བྱུང་དུ་ཐོགས་མེད་དུ་འཇུག་པ་ལྟ་བུ་རྡོ་རྗེ་སེམས་དཔའི་འཇུག་པ་དང་བཞིར་

ཡོད་པ་ལས་འདིར་ནི་ཕྱི་མ་ལྟར་བྱ་བ་ཡིན་ནོ།།

ལྷག་མོས་ལུས་ལ་སྡུད་པའི་ཚུལ་ནི། རྩ་རྒྱུད་ལེའུ་དང་པོ་ལས། དེ་ནས་དེ་བཞིན་གཤེགས་

པ་མི་བསྐྱོད་པ་དང་ཞེས་པ་ནས། དེ་བཞིན་གཤེགས་པ་བྱང་ཆུབ་ཀྱི་སེམས་རྡོ་རྗེའི་ཐུགས་ལ་

ཞུགས་སོ། །ཞེས་པའི་བར་དྲང་དོན་དུ་བཤད་པས་བསྟན། ལྷག་མོས་ལུས་ལ་བསྡུས་པ་ལ་དགོས་

པ་ཡོད་དེ། ལྷག་མོས་འོད་གསལ་དུ་སྡུད་པའི་དེ་བཞིན་ཉིད་ལ་བྱང་ཆུབ་པའི་གཞི་འདིངས་པའི་



བསྐྱེད་རིམ་གྱི་རྣམ་བཞག་འཆད་པ། 73

ཆེད་ཡིན་པའི་ཕྱིར་རོ།།

གཉིས་པ་(རྟེན་དེས་སྐུ་གསུམ་གྱི་གོ་འཕང་མངོན་དུ་བྱེད་པའི་ཚུལ་བཤད་པ་)ལ། འཆི་བ་ཆོས་སྐུར་འཁྱེར་

བའི་ལམ་ཁྱེར་ལྷག་མོས་འོད་གསལ་དུ་སྡུད་པའི་དེ་བཞིན་ཉིད་ལ་བྱང་ཆུབ་པའི་ཚུལ་བཤད་པ། 

བར་དོ་ལོངས་སྐུར་འཁྱེར་བའི་ལམ་ཁྱེར་མངོན་བྱང་ལྔ་ལས་དང་པོའ་ིམགོན་པོ་བསྐྱེད་པའི་ཚུལ་

བཤད་པ། སྐྱེ་བ་སྤྲུལ་སྐུར་འཁྱེར་བའི་ལམ་ཁྱེར་དང་པོའ་ིམགོན་པོ་སྤྲུལ་སྐུ་རྡོར་སེམས་སུ་བསྒྱུར་

བའི་ལུས་ལ་ལུས་དཀྱིལ་བཀོད་ནས་རིགས་བདག་གིས་རྒྱས་འདེབས་པའི་ཚུལ་བཤད་པ་དང་

གསུམ༑ 

དང་པོ་(འཆི་བ་ཆོས་སྐུར་འཁྱེར་བའི་ལམ་ཁྱེར་ལྷག་མོས་འོད་གསལ་དུ་སྡུད་པའི་དེ་བཞིན་ཉིད་ལ་བྱང་ཆུབ་པའི་

ཚུལ་བཤད་པ་)ལ། མཐུན་ཡུལ་བཤད་པ་དང་། ཆོས་མཐུན་སྦྱོར་བ་གཉིས།

དང་པོ་(མཐུན་ཡུལ་བཤད་པ་)ནི། གཞི་ལ་འཛམ་བུ་གླིང་པའི་མི་མངལ་སྐྱེས་ཁམས་དྲུག་ལྡན་

པ་ཞིག་རིམ་གྱིས་འཆི་བའི་ཚེ། གཞི་ལ་གཟུགས་ཀྱི་ཕུང་པོ། གཞི་དུས་ཀྱི་མེ་ལོང་ཡེ་ཤེས། སའི་

ཁམས༑ མིག་གི་དབང་པོ། ཡུལ་གཟུགས་རྣམས་ཅིག་ཅར་དུ་ཐིམ་པའི་ཚེ། ཕྱི་ནང་གི་རྟགས་

གཉིས་ལས། ཕྱིའི་རྟགས་སུ་གཟུགས་ཀྱི་ཕུང་པོ་ཐིམ་པའི་རྟགས་སུ་ལུས་ཀྱི་ཡན་ལག་དང་ཉིང་

ལག་རྣམས་ཕྲ་རུ་འགྲོ་བ་དེ་འབྱུང་། གཞི་དུས་ཀྱི་མེ་ལོང་ཡེ་ཤེས་ཐིམ་པའི་རྟགས་སུ་མིག་མི་གསལ་

ཞིང་རབ་རིབ་ཅན་དུ་འགྱུར་བ་དང་། ས་ཁམས་ཐིམ་པའི་རྟགས་སུ་ལུས་ས་ལ་བྱིང་བ་ལྟ་བུའི་སྣང་

བ་འབྱུང་། མིག་གི་དབང་པོ་ཐིམ་པའི་རྟགས་སུ་མིག་ཤེས་ཀྱིས་གཟུགས་མི་མཐོང་བ་དེ་འབྱུང་། 

ཡུལ་གཟུགས་ཐིམ་པའི་རྟགས་སུ་ལུས་ཀྱི་བཀྲག་མདངས་ཉམས་སྟོབས་རྣམས་ཟད་པར་འགྱུར་

བ་དེ་འབྱུང་། ནང་རྟགས་སུ་སྨིག་རྒྱུ་ལྟ་བུའི་རྟགས་འཆར་བ་ཡིན་ཏེ། བཤད་རྒྱུད་རྡོ་རྗེ་འཕྲེང་བ་

ལས། གཟུགས་ཕུང་རྟོག་དང་མེ་ལོང་དང་། །ས་ཁམས་མིག་གི་དབང་པོ་དང་། །གཟུགས་དང་རྣམ་

ལྔར་གྱུར་པ་སྟེ། །ཁྲོ་བོ་གཉིས་དང་ཡང་དག་ལྡན། །ཞེས་གསུངས་པའི་ཕྱིར། གཞི་ལ་ཚོར་བའི་

ཕུང་པོ། གཞི་དུས་ཀྱི་མཉམ་ཉིད་ཡེ་ཤེས། ཆུའི་ཁམས། རྣ་བའི་དབང་པོ། ཡུལ་སྒྲ་རྣམས་ཅིག་ཅར་

ཐིམ་པའི་ཚེ། ཕྱི་ནང་གི་རྟགས་གཉིས་ལས། ཕྱི་རྟགས་སུ་ཚོར་བའི་ཕུང་པོ་ཐིམ་པའི་རྟགས་སུ་

དབང་ཤེས་འཁོར་གྱིས་ཚོར་བ་བདེ་སྡུག་མི་དྲན་པ་དེ་འབྱུང་། གཞི་དུས་ཀྱི་མཉམ་ཉིད་ཡེ་ཤེས་

ཐིམ་པའི་རྟགས་སུ་ཡིད་ཤེས་འཁོར་གྱིས་ཚོར་བ་བདེ་སྡུག་མི་དྲན་པ་དེ་འབྱུང་། ཆུ་ཁམས་ཐིམ་

པའི་རྟགས་སུ་ཁ་ཆུ་དང་སྣ་ཆུ་བསྐམས་པ་དེ་འབྱུང་། རྣ་བའི་དབང་པོ་ཐིམ་པའི་རྟགས་སུ་རྣ་བའི་

ནང་གི་འུར་སྒྲ་ཆད་པ་དེ་འབྱུང་། ཡུལ་སྒྲ་ཐིམ་པའི་རྟགས་སུ་རྣ་ཤེས་ཀྱིས་སྒྲ་མི་ཐོས་པ་དེ་འབྱུང་། 

ནང་རྟགས་སུ་དུ་བ་ལྟ་བུའི་རྟགས་འཆར་བ་ཡིན་ཏེ། རྡོ་རྗེ་འཕྲེང་བ་ལས། ཚོར་བའི་ཕུང་པོ་མཉམ་

ཉིད་དང་། །ཆུ་ཁམས་རྣ་བའི་དབང་པོ་དང་། །སྒྲ་དང་རྣམ་ལྔར་གྱུར་པ་སྟེ། །ཁྲོ་བོ་གཉིས་དང་ཡང་

དག་ལྡན། །ཞེས་གསུངས་པའི་ཕྱིར། གཞི་ལ་འདུ་ཤེས་ཀྱི་ཕུང་པོ། གཞི་དུས་ཀྱི་སོར་རྟོག་ཡེ་ཤེས། 

མེའི་ཁམས། སྣའི་དབང་པོ། ཡུལ་དྲི་རྣམས་ཅིག་ཅར་ཐིམ་པའི་ཚེ། ཕྱི་ནང་གི་རྟགས་གཉིས་ལས། 

ཕྱི་རྟགས་སུ་འདུ་ཤེས་ཀྱི་ཕུང་པོ་ཐིམ་པའི་རྟགས་སུ་ཉེ་དུ་ལ་སོགས་པའི་མིང་མི་དྲན་པ་དེ་འབྱུང། 

གཞི་དུས་ཀྱི་སོར་རྟོག་ཡེ་ཤེས་ཐིམ་པའི་རྟགས་སུ་ཉེ་དུ་ལ་སོགས་པའི་དོན་མི་དྲན་པ་དེ་འབྱུང་། མེ་

ཁམས་ཐིམ་པའི་རྟགས་སུ་བཟའ་བཏུང་རྣམས་འཇུ་དཀའ་བ་དེ་འབྱུང་། སྣའི་དབང་པོ་ཐིམ་པའི་རྟགས་

སུ་སྣ་བུག་གི་རླུང་འབྱུང་འཇུག་ཆད་པ་དེ་འབྱུང་། ཡུལ་དྲི་ཐིམ་པའི་རྟགས་སུ་ལུས་ཀྱི་དྲི་མི་ཚོར་

བ་དེ་འབྱུང་། ནང་རྟགས་སུ་མཁའ་སྣང་ལྟ་བུའི་རྟགས་འཆར་བ་ཡིན་ཏེ། རྡོ་རྗེ་འཕྲེང་བ་ལས། འདུ་

ཤེས་སོ་སོར་རྟོག་པ་དང་། །བྱིན་ཟ་སྣ་ཡི་དབང་པོ་དང་། །དྲི་དང་རྣམ་ལྔར་གྱུར་པ་སྟེ། །ཁྲོ་བོ་གཉིས་

དང་ཡང་དག་ལྡན། །ཞེས་གསུངས་པའི་ཕྱིར།

གཞི་ལ་འདུ་བྱེད་ཀྱི་ཕུང་པོ། གཞི་དུས་ཀྱི་བྱ་གྲུབ་ཡེ་ཤེས། རླུང་གི་ཁམས། ལྕེའི་དབང་

པོ༑ ཡུལ་རོ་རེག་བྱ་རྣམས་ཅིག་ཅར་ཐིམ་པའི་ཚེ། ཕྱི་ནང་གི་རྟགས་གཉིས་ལས། ཕྱི་རྟགས་སུ་

འདུ་བྱེད་ཀྱི་ཕུང་པོ་ཐིམ་པའི་རྟགས་སུ་ལུས་བསྒུལ་སྐྱོད་མི་ནུས་པ་དེ་འབྱུང་། གཞི་དུས་ཀྱི་བྱ་སྒྲུབ་

ཡེ་ཤེས་ཐིམ་པའི་རྟགས་སུ་ཕྱི་རོལ་གྱི་བྱ་བ་དང་དགོས་པ་རྣམས་མི་དྲན་པ་དེ་འབྱུང་། རླུང་གི་ཁམས་

ཐིམ་པའི་རྟགས་སུ་རྩ་བ་དང་ཡན་ལག་གི་རླུང་རྣམས་རང་རང་གི་གནས་ནས་ཕྱིར་འཕོས་པ་དེ་

འབྱུང༑ ལྕེའི་དབང་པོ་ཐིམ་པའི་རྟགས་སུ་ལྕེ་སྦོམ་ཞིང་ཐུང་ལ་ལྕེ་རྩ་སྔོན་པོར་འགྲོ་བ་དེ་འབྱུང་། ཡུལ་

རོ་རེག་བྱ་ཐིམ་པའི་རྟགས་སུ་ལྕེ་ཤེས་ཀྱིས་རོ་མི་མྱོང་ཞིང་ལུས་ཤེས་ཀྱིས་རེག་བྱ་མི་ཚོར་བ་

དེ་འབྱུང་། ནང་རྟགས་སུ་མར་མེ་ལྟར་འབར་བ་ལྟ་བུའི་རྟགས་འཆར་བ་ཡིན་ཏེ། རྡོ་རྗེ་འཕྲེང་བ་

ལས༑ འདུ་བྱེད་བྱ་བ་སྒྲུབ་པ་དང་། །རླུང་ཁམས་ལྕེ་ཡི་དབང་པོ་དང་། །རོ་དང་རྣམ་ལྔར་གྱུར་པ་

སྟེ༑ །ཁྲོ་བོ་གཉིས་དང་ཡང་དག་ལྡན། །ཞེས་གསུངས་པའི་ཕྱིར། རླུང་སྣང་བ་ལ་ཐིམ་པའི་སྣང་བ་

རང་དུས་སུ་སྟོན་གནམ་གཡའ་དག་ལ་ཟླ་འོད་ཀྱིས་ཁྱབ་པ་ལྟ་བུའི་སྟོང་སང་དཀར་ལམ་པའི་སྣང་

བ་འཆར། སྣང་བ་མཆེད་པ་ལ་ཐིམ་པའི་རྟགས་སུ་མཆེད་པ་རང་དུས་སུ་སྟོན་གནམ་གཡའ་དག་

ལ་ཉི་འོད་ཀྱིས་ཁྱབ་པ་ལྟ་བུའི་སྟོང་སང་དམར་ལམ་པའི་སྣང་བ་འཆར། མཆེད་པ་ཉེར་ཐོབ་ལ་ཐིམ་

པའི་རྟགས་སུ་ཉེར་ཐོབ་རང་དུས་སུ་སྟོན་གནམ་གཡའ་དག་ལ་མཚམས་ཀྱི་སྨག་མཐུག་པོས་ཁྱབ་

པ་ལྟ་བུའི་སྟོང་སང་ནག་ལམ་པའི་སྣང་བ་འཆར། ཉེར་ཐོབ་འོད་གསལ་ལ་ཐིམ་པའི་རྟགས་སུ་འོད་

གསལ་རང་དུས་སུ་སྟོན་གནམ་གཡའ་དག་ལ་ནམ་མཁའ་སློད་བྱེད་ཀྱི་སྐྱོན་གསུམ་དང་བྲལ་བའི་

ཐོ་རངས་ཀྱི་ནམ་མཁའི་རང་མདོག་ཇི་བཞིན་པ་ལྟ་བུའི་སྣང་བ་འཆར། དེའི་ཚེ་འཆི་བ་འོད་གསལ་

ཉམས་སུ་མྱོང་བ་ཡིན་ལ། འོད་གསལ་དེའི་མིང་གི་རྣམ་གྲངས་ལ། མྱ་ངན་ལས་འདས་པ། ཐམས་

ཅད་སྟོང་པ། ཆོས་ཀྱི་སྐུ་ཞེས་བརྗོད་པ་ཡིན་ཏེ། རྡོ་རྗེ་འཕྲེང་བ་ལས། རང་བཞིན་གྱི་ནི་སྣང་བ་ཉིད།། 

རྣམ་ཤེས་ཕུང་པོར་ཞུགས་པ་སྟེ། །རྣམ་ཤེས་ཀྱང་ནི་འོད་གསལ་བ། །མྱ་ངན་འདས་བཅས་ཀུན་

སྟོང་དང་། །ཆོས་ཀྱི་སྐུར་ཡང་བཤད་པ་ཡིན། །ཞེས་གསུངས་པའི་ཕྱིར།

གཉིས་པ་(ཆོས་མཐུན་སྦྱོར་ཚུལ་བཤད་པ་)ལ། དེ་ནས་ལུས་ཀྱི་ལྷ་རྣམ་སྣང་། སྤྱན་མ། སའི་

སྙིང་པོ། གཟུགས་རྡོ་རྗེ་མ། བྱམས་པ། གཤིན་རྗེ་གཤེད། མི་གཡོ་བ་རྣམས་ཅིག་ཅར་སྐུའི་སྟོད་



དྭགས་པོ་ནམ་མཁའ་གྲགས་ཀྱི་གསུང།76

སྨད་ནས་རིམ་གྱིས་སྙིང་གར་བསྡུས་ཏེ་འོད་གསལ་དུ་ཐིམ་པ་དང་། གཞི་ལ་གཟུགས་ཀྱི་ཕུང་པོ། 

གཞི་དུས་ཀྱི་མེ་ལོང་ཡེ་ཤེས། སའི་ཁམས། མིག་གི་དབང་པོ། རང་རྒྱུད་ཀྱིས་བསྡུས་པའི་ཡུལ་

གཟུགས་རྣམས་ཅིག་ཅར་དུ་ཐིམ་པ་དང་ཆོས་མཐུན། དེ་བཞིན་དུ་རིན་འབྱུང་ནས་འདོད་རྒྱལ་

གྱི་བར་རྣམས་ཅིག་ཅར་སྐུའི་སྟོད་སྨད་ནས་རིམ་གྱིས་སྙིང་གར་བསྡུས་ཏེ་འོད་གསལ་དུ་ཐིམ་པ་

དང༑ གཞི་ལ་ཚོར་བའི་ཕུང་པོ་ནས་ཡུལ་སྒྲའི་བར་རྣམས་ཅིག་ཅར་དུ་ཐིམ་པ་དང་ཆོས་མཐུན། 

དེ་བཞིན་དུ་འོད་དཔག་མེད་ནས་དབྱུག་སྔོན་ཅན་གྱི་བར་རྣམས་ཅིག་ཅར་དུ་སྐུའི་སྟོད་སྨད་ནས་

རིམ་གྱིས་སྙིང་གར་བསྡུས་ཏེ་འོད་གསལ་དུ་ཐིམ་པ་དང་། གཞི་ལ་འདུ་ཤེས་ཀྱི་ཕུང་པོ་ནས་ཡུལ་

དྲིའི་བར་རྣམས་ཅིག་ཅར་དུ་ཐིམ་པ་དང་ཆོས་མཐུན། དེ་བཞིན་དུ་དོན་གྲུབ་ནས་སྟོབས་པོ་ཆེའི་

བར་རྣམས་ཅིག་ཅར་སྐུའི་སྟོད་སྨད་ནས་རིམ་གྱིས་སྙིང་གར་བསྡུས་ཏེ་འོད་གསལ་དུ་ཐིམ་པ་དང་། 

གཞི་ལ་འདུ་བྱེད་ཀྱི་ཕུང་པོ་ནས་ཡུལ་རོ་རེག་བྱའི་བར་རྣམས་ཅིག་ཅར་ཐིམ་པ་དང་ཆོས་མཐུན། 

དེ་ནས་གཙུག་ཏོར་འཁོར་ལོ་སྒྱུར་བ་དང་གནོད་མཛེས་རྒྱལ་པོ་འཇམ་དཔལ་རྣམས་རིམ་གྱིས་

སྙིང་གར་བསྡུས་ཏེ་འོད་གསལ་དུ་ཐིམ་པ་དང་། རླུང་སྣང་བ། སྣང་བ་མཆེད་པ། མཆེད་པ་ཉེར་ཐོབ་

ལ་ཐིམ་པ་དང་ཆོས་མཐུན། དེ་ནས་རང་ཉིད་ཀྱང་སྐུའི་སྟོད་སྨད་ནས་རིམ་གྱིས་སྙིང་གར་བསྡུས་

ཏེ་འོད་གསལ་དུ་ཐིམ་པ་དང་། ཉེར་ཐོབ་འོད་གསལ་དུ་ཐིམ་ནས་འཆི་བ་འོད་གསལ་ཉམས་སུ་

མྱོང་བ་དང་ཆོས་མཐུན།

ཆོས་མཐུན་ཇི་ལྟར་བསྒོམ་པ་ནི། ཐོག་མར་རང་གི་ལུས་ལ་བཀོད་པའི་ལྷ་རྣམས་སྙིང་གར་

བསྡུས་ཏེ་འོད་གསལ་དུ་ཐིམ་པའི་རྗེས་སུ། རང་ཉིད་ཀྱང་སྐུའི་སྟོད་སྨད་ནས་རིམ་གྱིས་སྙིང་གར་

བསྡུས་ཏེ་འོད་གསལ་དུ་ཐིམ་པར་བསྒོམ་པ་ཡིན་ཏེ། མདོར་བྱས་ལས། བརྟན་པར་བྱ་བའི་དོན་དུ་

ནི༑ །གསང་སྔགས་འདི་ནི་བརྗོད་པར་བྱ། །ཞེས་གསུངས་པ་ལྟར། ཤཱུ་ནྱ་ཏཱ་ཞེས་སོགས་ཀྱི་སྔགས་

ངག་ཏུ་བརྗོད་ཅིང་སྔགས་དོན་དྲན་པའི་སྒོ་ནས་ཆོས་སྐུ་ལ་ང་རྒྱལ་བཞག་ནས་སྒོམ་པར་བྱེད་པ་

ཡིན་ནོ།།

སྔགས་ཀྱི་དོན་ལ་ཨོཾ་གྱི་དོན་བཤད་ཟིན། ཤཱུ་ནྱ་ཏཱ་ནི་ཡུལ་སྟོང་པ་ཉིད། ཛྙཱ་ན་ཡེ་ཤེས། བཛྲ་

ནི་དབྱེར་མི་ཕྱེད་པ། སྭ་བྷཱ་ཝ་ནི་རང་བཞིན། ཨཱཏྨ་ཀ་ནི་བདག་ཉིད། ཨ་ཧཾ་ནི་ངའོ་སྟེ་མདོར་ན་ཡུལ་

སྟོང་པ་ཉིད་དང་ཡུལ་ཅན་ཡེ་ཤེས་གཉིས་དབྱེར་མེད་པའི་ཡེ་ཤེས་ཆོས་ཀྱི་སྐུའི་བདག་ཉིད་དེ་ངའོ་

སྙམ་དུ་ཆོས་སྐུ་ལ་ང་རྒྱལ་བཞག་ནས་སྒོམ་པར་བྱེད་པ་ཡིན་ནོ། །དེའི་མིང་གི་རྣམ་གྲངས་ནི། དེ་

བཞིན་ཉིད་ལ་བྱང་ཆུབ་པ། དོན་དམ་པའི་དཀྱིལ་འཁོར་ཆོས་ཀྱི་སྐུ་ཞེས་བརྗོད་པ་ཡིན་ཏེ། མདོར་

བྱས་ལས། འདི་ནི་དོན་དམ་དཀྱིལ་འཁོར་ཏེ། །སྣང་བ་མེད་ཅིང་མཚན་ཉིད་མེད། །དོན་དམ་བདེན་

པ་ཞེས་བྱ་བ། །དེ་བཞིན་གཤེགས་པ་ཀུན་གྱི་གནས། །ཞེས་གསུངས་པའི་ཕྱིར། དེ་ལྟར་བསྒོམ་པ་

ནི་གཞི་ལ་འཛམ་བུ་གླིང་པའི་མི་མངལ་སྐྱེས་ཁམས་དྲུག་ལྡན་པ་ཞིག་རིམ་གྱིས་འཆི་བའི་ཚེ་འཆི་

བ་འོད་གསལ་ཉམས་སུ་མྱོང་བ་དང་ཆོས་མཐུན། སྒྲུབ་པ་པོ་རང་ཉིད་ལ་འབྱུང་འགྱུར་གྱི་འཆི་བ་

དེ་སྦྱོང་བར་བྱེད། ལམ་རྫོགས་རིམ་གྱི་སྐབས་སུ་དཔེ་དང་དོན་གྱི་འོད་གསལ་དང་རྣམ་པ་མཐུན་

ཞིང་དེའི་རྒྱུད་སྨིན་བྱེད་དུ་འགྱུར། འབྲས་བུ་སངས་རྒྱས་ཀྱི་སར་ཡེ་ཤེས་ཆོས་ཀྱི་སྐུ་དང་རྣམ་པ་

མཐུན་ཞིང་དེ་འགྲུབ་པའི་ལག་རྗེས་འཇོག་པའི་འབྲས་བུ་ལམ་བྱེད་ཁྱད་པར་ཅན་དུ་འགྱུར་བ་ཡིན་

ནོ༑།

དེ་ལྟར་བསྒོམས་པ་ལ་འཆི་བ་ཆོས་སྐུར་འཁྱེར་བའི་ལམ་ཁྱེར་ཞེས་བརྗོད་པའི་རྒྱུ་མཚན་

ཡོད་དེ། ཐ་མལ་པ་ལ་འཆི་བ་རང་ག་བ་འོང་བའི་དོད་ལ་ལམ་འདིའི་སྒྲུབ་པ་པོ་ལ་ལྷག་མོས་འོད་

གསལ་དུ་སྡུད་པའི་དེ་བཞིན་ཉིད་ལ་བྱང་ཆུབ་པའི་ཚུལ་ཞིག་བློ་ངོར་འཆར་བས་ན་དེ་ལྟར་བརྗོད་

པ་ཡིན་ནོ། །ལྷག་མོས་འོད་གསལ་དུ་སྡུད་པའི་ཆོ་གའི་རིམ་པ་འདི་རྣམས་ནི། རྩ་རྒྱུད་ལེའུ་བདུན་

པ་ལས། དམ་ཚིག་ཁུ་ཕྱུང་ཆོ་ག་བཞིན། །འབྲས་བུ་འདོད་པས་བཏུང་བར་བྱ། །དེ་བཞིན་གཤེགས་

པའི་ཚོགས་བསད་ན། །དངོས་གྲུབ་རབ་མཆོག་ཐོབ་པར་འགྱུར། །ཞེས་པས་བསྟན་པར་མདོ་བསྲེ་

ལས་བཤད་དོ།།

གཉིས་པ་(བར་དོ་ལོངས་སྐུར་འཁྱེར་བའི་ལམ་ཁྱེར་མངོན་བྱང་ལྔ་ལས་དང་པོའ་ིམགོན་པོ་བསྐྱེད་པའི་ཚུལ་བཤད་

པ་)ལ། མཐུན་ཡུལ་བཤད་པ་དང་། ཆོས་མཐུན་སྦྱོར་བ་གཉིས།

དང་པོ་(མཐུན་ཡུལ་བཤད་པ་)ནི། འཆི་བ་འོད་གསལ་གྱི་བཞོན་པར་གྱུར་པའི་རླུང་གི་ཉེར་ལེན་

དང༑ སེམས་ཀྱི་ལྷན་ཅིག་བྱེད་རྐྱེན་བྱས་པ་ལ་བརྟེན་ནས། བར་དོ་རླུང་གི་ལུས་ཅན་ཕུང་པོ་རྙིང་

པ་ལས་གོ་ས་ལོགས་སུ་བྱེ་བ་དང་། འགྲོ་བ་གང་དུ་སྐྱེ་འགྱུར་གྱི་བར་དོ་བཞིན་ལག་གི་རྣམ་པ་ཅན་

གྲུབ་པ་དང་དུས་མཉམ་དུ་ལུགས་ལྡོག་གི་ཉེར་ཐོབ། དེ་ལས་མཆེད་པ། དེ་ལས་སྣང་བ། དེ་ལས་

མར་མེ་ལྟར་འབར། དེ་ལས་མཁའ་སྣང་། དུ་བ་སྨིག་རྒྱུའི་བར་གྱི་རྟགས་རྣམས་འབྱུང་བ་ཡིན་ནོ། ། 

དེ་འདྲ་བའི་བར་དོ་བ་དེ་ནི་རྫུས་ཏེ་སྐྱེས་པ། འབྱུང་ལུས་རགས་པ་སྤངས་པའི་ལུས་ཅན་དབང་པོ་

ཀུན་ཚང་ཞིང་ཡན་ལག་དང་ཉིང་ལག་རྣམས་ཅིག་ཅར་དུ་རྫོགས་པ། རི་ར་བ་ཁང་ཁྱིམ་སོགས་ལ་

ཐོགས་མེད་དུ་བགྲོད་པར་ནུས་པའི་ལས་ཀྱི་རྫུ་འཕྲུལ་གྱི་ཤུགས་དང་ལྡན་པ་ཡིན་ཏེ། མཛོད་ལས། 

དབང་པོ་ཀུན་ཚང་ཐོགས་མེད་རྒྱུ། །ལས་ཀྱི་རྫུ་འཕྲུལ་ཤུགས་དང་ལྡན། །ཞེས་གསུངས་པའི་ཕྱིར།

དེ་འདྲ་བའི་བར་དོ་བ་དེའི་མིང་གི་རྣམ་གྲངས་ནི། ཁུ་ཁྲག་དཀར་དམར་སོགས་ལ་མི་ལྟོས་

པར་ལུས་ཀྱི་ཆ་ཤས་རྣམས་ཅིག་ཅར་དུ་གྲུབ་པས་ན་ཡིད་ལས་བྱུང་བ་དང་། སྐྱེ་སྲིད་འཚོལ་བའི་

ངང་ཚུལ་ཅན་ཡིན་པས་ན་སྲིད་འཚོལ་དང་། དྲི་འཚོལ་བའི་ཕྱིར་དུ་འགྲོ་ཞིང་དྲིས་ལུས་བརྟས་པར་

བྱེད་པས་ན་དྲི་ཟ་དང་། སྐྱེ་སྲིད་འགྲུབ་པ་ལ་མངོན་དུ་ཕྱོགས་པས་ན་མངོན་གྲུབ་ཀྱི་སྲིད་པ་ཞེས་

པ་དང་། སྔ་མའི་འཆི་སྲིད་དང་ཕྱི་མའི་སྐྱེ་སྲིད་གཉིས་ཀྱི་བར་དུ་གནས་པས་ན་སྲིད་པ་བར་མ་ཞེས་

བརྗོད་པ་ཡིན་ཏེ། མཛོད་ལས། ཡིད་ལས་བྱུང་དང་སྲིད་འཚོལ་དང་། །དྲི་ཟ་སྲིད་པ་བར་མའོ། །ཞེས་

གསུངས་པའི་ཕྱིར། དེ་འདྲ་བའི་བར་དོ་བ་དེས་གང་མཐོང་ན་སྔོན་གྱི་གནས་ཁང་དང་ཕུང་པོ་རྙིང་

པ་རྣམས་མཐོང་། བར་དོ་བ་དེ་གང་གིས་མཐོང་ན་བར་དོ་རིགས་མཐུན་ནང་ཕན་ཚུན་དང་སྒོམ་བྱུང་

གི་ལྷའི་མིག་གི་མངོན་ཤེས་ཀྱིས་མཐོང་བ་ཡིན་ཏེ། མཛོད་ལས། རིགས་མཐུན་ལྷ་མིག་དག་པས་

མཐོང་། །ཞེས་གསུངས་པའི་ཕྱིར།

དེ་འདྲ་བའི་བར་དོ་བ་དེའི་བྱད་གཟུགས་ཀྱི་ཁྱད་པར་ནི། གང་དུ་སྐྱེ་འགྱུར་གྱི་འགྲོ་བ་དེའི་བྱད་

གཟུགས་འཛིན་པ་ཡིན་ཏེ། མཛོད་ལས། སྔོན་དུས་སྲིད་འབྱུང་ཤ་ཚུགས་ཅན། །ཞེས་གསུངས་

པའི་ཕྱིར།

བར་དོ་བ་དེའི་འགྲོ་ཚུལ་གྱི་ཁྱད་པར་ནི། ངན་སོང་གསུམ་གྱི་བར་དོ་སྤྱི་བོ་བཙུགས་ནས་

ཐུར་དུ་འགྲོ་བ་ལྟ་བུ་དང་། འདོད་པའི་ལྷ་མིའི་བར་དོ་ཐད་ཀར་འགྲོ་བ་དང་། གཟུགས་ཁམས་པའི་

བར་དོ་གྱེན་དུ་འགྲོ་བའི་སྣང་བ་འབྱུང་བར་དགའ་བོ་མངལ་འཇུག་གི་མདོ་ལས་བཤད་དོ།།

བར་དོ་བ་དེའི་སྣང་ཚུལ་གྱི་ཁྱད་པར་ནི། ངན་སོང་གསུམ་གྱི་བར་དོ་མཚན་མོ་མུན་པས་ཁྱབ་

པ་ལྟ་བུའི་འོད་སྣང་ནག་ལམ་པའི་སྣང་བ་འཆར། བདེ་འགྲོ་བའི་བར་དོ་ཟླ་འོད་ཀྱིས་ཁྱབ་པ་ལྟ་བུའི་

འོད་སྣང་དཀར་ལམ་པའི་སྣང་བ་འཆར།

ཁ་དོག་གི་ཁྱད་པར་ནི། དམྱལ་བའི་བར་དོ་སྡོང་དུམ་མེས་ཚིག་པ་ལྟ་བུ། ཡི་དྭགས་ཀྱི་བར་དོ་

ཆུ་ལྟ་བུ། དུད་འགྲོའ་ིབར་དོ་དུ་བ་ལྟ་བུ། འདོད་པའི་ལྷ་མིའི་བར་དོ་གསེར་ལྟ་བུ། གཟུགས་ཁམས་

པའི་བར་དོ་ཁ་དོག་དཀར་པོ་འབྱུང་བར་དགའ་བོ་མངལ་འཇུག་གི་མདོ་ལས་བཤད་དོ།།

བར་དོ་བ་དེའི་ཚད་ནི། རིང་མཐའ་ཞག་བདུན་ཡིན་ལ། དེ་ལ་སྐྱེ་བའི་རྐྱེན་མ་རྙེད་ན་བདུན་

ཕྲག་རེ་ལ་འཆི་ཆུང་རེ་བྱས་ནས་བདུན་ཕྲག་བདུན་ཚུན་ཆད་ལ་སྐྱེ་བའི་རྐྱེན་ངེས་པར་རྙེད་པས་

ཁྱབ་པར་སའི་དངོས་གཞི་ལས་བཤད་དོ། །གཟུགས་མེད་ཁམས་ནས་ཁམས་འོག་མ་གཉིས་སུ་

སྐྱེ་བ་ལེན་པ་ལ་བར་དོ་བརྒྱུད་དགོས་ལ། ཁམས་འོག་མ་གཉིས་ནས་གཟུགས་མེད་ཁམས་སུ་སྐྱེ་

བ་ལེན་པ་ལ་བར་དོ་བརྒྱུད་མི་དགོས་སོ། །འགྲོ་བ་གང་དུ་སྐྱེ་འགྱུར་གྱི་བར་དོ་གྲུབ་ནས། འགྲོ་བ་

གཞན་དུ་མི་ལྡོག་པར་ནི། མཛོད་ལས། མི་ལྡོག་དེ་ནི་དྲི་ཟའོ། །ཞེས་གསུངས་པས་བསྟན། ལྡོག་པ་

ཡོད་པར་ཡང་མངོན་པ་ཀུན་ལས་བཏུས་ལས་བཤད་དོ།།

 གཉིས་པ་(ཆོས་མཐུན་སྦྱོར་བའི་ཚུལ་)ནི། སྟོང་པའི་ངང་ལས་ཟླ་ཉི་པད་གསུམ་བསྐྱེད་པ་ནི། 

འཆི་བ་འོད་གསལ་ལས་ལུགས་ལྡོག་ཏུ་བྱུང་བའི་ཐོབ་མཆེད་སྣང་གསུམ་དང་ཆོས་མཐུན། ཟླ་ཉི་

པད་གསུམ་གྱི་རྒྱུར་གྱུར་པའི་ཡི་གེ་འབྲུ་གསུམ་དང་། པདྨའི་སྟེང་དུ་ཡི་གེ་འབྲུ་གསུམ་བསྒོམ་པ་

ནི༑ འཆི་བ་འོད་གསལ་ལས་ལུགས་ལྡོག་ཏུ་བྱུང་བའི་ཐོབ་མཆེད་སྣང་གསུམ་སྐྱེད་བྱེད་ཀྱི་རླུང་

རེ་དང་། དེའི་རྒྱུར་གྱུར་པའི་རླུང་རེ་རེ་སྟེ་གཉིས་གཉིས་ཡོད་པ་དེ་མཚོན། ཟླ་ཉི་པད་གསུམ་ཡི་

གེ་འབྲུ་གསུམ་དང་བཅས་པ་གཅིག་ཏུ་འདྲེས་པ་ལས་ཟླ་བའི་དཀྱིལ་འཁོར་ཆ་ཐམས་ཅད་ཡོངས་

སུ་རྫོགས་པ་ནི། བར་དོའ་ིསྒྲུབ་གཞི་རླུང་སེམས་ངོ་བོ་གཅིག་ཏུ་ཚོགས་པ་དང་ཆོས་མཐུན། ཟླ་

བ་ལས་འོད་ཟེར་འཕྲོས་པས་སྣོད་བཅུད་ཐམས་ཅད་ཟླ་བར་ཐིམ་པར་བསྒོམ་པ་ནི། སྣོད་བཅུད་ཀྱི་

དངོས་པོ་ཐམས་ཅད་ཀྱི་རྩ་བ་ཤིན་ཏུ་ཕྲ་བའི་རླུང་སེམས་ཙམ་ཡིན་པ་དེ་མཚོན། དེ་ནས་དྷརྨ་དྷ་ཏུའི་

སྔགས་ངག་ཏུ་བརྗོད་ཅིང་སྔགས་དོན་དྲན་པའི་སྒོ་ནས་ཟླ་བའི་དཀྱིལ་འཁོར་ལ་ང་རྒྱལ་བཞག་ནས་

སྒོམ་པར་བྱེད་པ་ཡིན་ནོ།།

སྔགས་དོན་ལ་ཨོཾ་གྱི་དོན་བཤད་ཟིན། དྷརྨ་ནི་ཆོས། དྷ་ཏུ་ནི་དབྱིངས་སམ་རྩ་བ། སྭ་བྷཱ་

ཝ་ནི་རང་བཞིན། ཨཏྨ་ཀ་ནི་བདག་ཉིད། ཨ་ཧཾ་ནི་ངའོ་སྟེ། མདོར་ན་སྣོད་བཅུད་ཀྱིས་བསྡུས་པའི་

ཆོས་ཐམས་ཅད་ཀྱི་རྩ་བ་ཤིན་ཏུ་ཕྲ་བའི་རླུང་སེམས་ཙམ་ཟླ་བར་སྣང་བ་དེ་ངའོ་སྙམ་དུ་ཟླ་བའི་དཀྱིལ་

འཁོར་ལ་ང་རྒྱལ་བཞག་ནས་སྒོམ་པར་བྱེད་པ་ཡིན་ནོ། །ཟླ་བའི་སྟེང་དུ་ས་བོན་ལས་བྱང་ཆུབ་པའི་

ཡི་གེ་འབྲུ་གསུམ་གྱིས་བར་དོ་བའི་ངག་མཚོན། དེ་ལས་འོད་ཟེར་སྤྲོ་བསྡུ་བྱེད་པས་བར་དོ་བའི་

བྱ་བ་མཚོན། ཕྱག་མཚན་ལས་བྱང་ཆུབ་པས་བར་དོ་བའི་ཡིད་མཚོན། སྐུ་རྫོགས་པ་ལས་བྱང་

ཆུབ་པས་བར་དོ་བ་ཉིད་མཚོན་པ་ཡིན་ནོ།།

ལམ་རྫོགས་རིམ་གྱི་མཚོན་དོན་ལ་སྦྱར་ན། ཟླ་བ་ལས་བྱང་ཆུབ་པས་ཟླ་བའི་དཀྱིལ་འཁོར་

གྱིས་དཔེ་དང་དོན་གྱི་འོད་གསལ་མཚོན། ཟླ་བའི་དཀྱིལ་འཁོར་གྱི་སྔ་ལོགས་སུ་བྱུང་བའི་ཟླ་ཉི་

པད་གསུམ་ཡི་གེ་འབྲུ་གསུམ་དང་བཅས་པ་ནི། དཔེ་དང་དོན་གྱི་འོད་གསལ་གྱི་སྔ་ལོགས་སུ་བྱུང་

བའི་སྣང་མཆེད་ཐོབ་གསུམ་བཞོན་པའི་རླུང་དང་བཅས་པ་དེ་མཚོན། ཟླ་བའི་སྟེང་དུ་ས་བོན་ལས་

བྱང་ཆུབ་པས་ནི་དག་མ་དག་གི་སྒྱུ་ལུས་པའི་གསུང་མཚོན། དེ་ལས་འོད་ཟེར་སྤྲོ་བསྡུ་བྱེད་པས་

དེ་འདྲ་བའི་སྒྱུ་ལུས་པའི་མཛད་པ་མཚོན། ཕྱག་མཚན་ལས་བྱང་ཆུབ་པས་སྒྱུ་ལུས་པའི་ཐུགས་

མཚོན། སྐུ་རྫོགས་པ་ལས་བྱང་ཆུབ་པས་སྒྱུ་ལུས་པ་ཉིད་མཚོན་པ་ཡིན་ནོ།།

འབྲས་བུ་སངས་རྒྱས་ཀྱི་མཛད་པ་ལ་སྦྱར་ཏེ་བཤད་ན། ཟླ་བ་ལས་བྱང་ཆུབ་པའི་ཟླ་བའི་

དཀྱིལ་འཁོར་གྱིས་ཡེ་ཤེས་ཆོས་ཀྱི་སྐུ་དེ་མཚོན། ཟླ་བའི་དཀྱིལ་འཁོར་གྱི་སྔ་ལོགས་སུ་བྱུང་བའི་

ཟླ་ཉི་པད་གསུམ་ཡི་གེ་འབྲུ་གསུམ་དང་བཅས་པས་ཡེ་ཤེས་ཆོས་སྐུའི་སྔ་ལོགས་སུ་བྱུང་བའི་

སྣང་མཆེད་ཐོབ་གསུམ་བཞོན་པའི་རླུང་དང་བཅས་པ་དེ་མཚོན། ཟླ་བའི་སྟེང་དུ་ས་བོན་ལས་བྱང་

ཆུབ་པས་ལོངས་སྐུ་བའི་གསུང་མཚོན། དེ་ལས་འོད་ཟེར་སྤྲོ་བསྡུ་བྱེད་པས་ལོངས་སྐུ་བའི་མཛད་

པ་མཚོན། ཕྱག་མཚན་རྡོ་རྗེ་རྩེ་ལྔ་པ་ལས་བྱང་ཆུབ་པས་ནི་ལོངས་སྐུ་བའི་ཐུགས་མཚོན། རྡོ་རྗེ་

ལ་རྭ་ལྔར་ཡོད་པས་ལོངས་སྐུ་བའི་ཐུགས་དོན་གྱི་འོད་གསལ་ལ་ལྡོག་པའི་སྒོ་ནས་ཕྱེ་བའི་ཡེ་

ཤེས་ལྔ་ཡོད་པ་དེ་མཚོན། རྡོ་རྗེའི་ལྟེ་བར་ཡི་གེ་འབྲུ་གསུམ་བཀོད་པ་ནི་ལོངས་སྐུ་བའི་སྐུ་གསུང་

ཐུགས་ཀྱི་རྡོ་རྗེ་གསུམ་དབྱེར་མི་ཕྱེད་པ་དེ་མཚོན། སྐུ་རྫོགས་པ་ལས་བྱང་ཆུབ་པ་ནི་ལོངས་སྐུ་བ་

ཉིད་མཚོན་པ་ཡིན་ནོ།།

དེ་ལྟར་མངོན་བྱང་ལྔ་ལས་དང་པོའ་ིམགོན་པོ་བསྐྱེད་དེ། ཤིན་ཏུ་ཕྲ་བའི་རླུང་སེམས་ཙམ་

ལས་གྲུབ་པའི་ལོངས་སྤྱོད་རྫོགས་པའི་སྐུ་དེ་ངའོ་སྙམ་དུ་ལོངས་སྐུ་ལ་ང་རྒྱལ་བཞག་ནས་སྒོམ་པར་

བྱེད་པ་ཡིན་ནོ།།

དེ་ལྟར་བསྒོམ་པ་ནི་གཞི་ལ་འཛམ་བུ་གླིང་པའི་མི་མངལ་སྐྱེས་ཁམས་དྲུག་ལྡན་པ་ཞིག་རིམ་

གྱིས་འཆི་བའི་བར་དོ་གྲུབ་པ་དང་ཆོས་མཐུན། སྒྲུབ་པ་པོ་རང་ཉིད་ལ་འབྱུང་འགྱུར་གྱི་བར་དོ་དེ་

སྦྱོང་བར་བྱེད། ལམ་རྫོགས་རིམ་གྱི་སྐབས་སུ་དག་མ་དག་གི་སྒྱུ་མའི་སྐུ་དང་རྣམ་པ་མཐུན་ཞིང་

དེའི་རྒྱུད་སྨིན་བྱེད་དུ་འགྱུར། འབྲས་བུ་སངས་རྒྱས་ཀྱི་སར་ལོངས་སྤྱོད་རྫོགས་པའི་སྐུ་དང་རྣམ་

པ་མཐུན་ཞིང་དེ་འགྲུབ་པའི་ལག་རྗེས་འཇོག་པའི་འབྲས་བུ་ལམ་བྱེད་ཁྱད་པར་ཅན་དུ་འགྱུར་བ་

ཡིན་ནོ།།

དེ་ལྟར་སྒོམ་པ་ལ་བར་དོ་ལོངས་སྐུར་འཁྱེར་བའི་ལམ་ཁྱེར་ཞེས་བརྗོད་པའི་རྒྱུ་མཚན་ཡོད་

དེ༑ ཐ་མལ་བ་ལ་བར་དོ་རང་ག་བ་འོང་བའི་དོད་ལ། ལམ་འདིའི་སྒྲུབ་པ་པོ་ལ་མངོན་བྱང་ལྔ་ལས་

དང་པོའ་ིམགོན་པོ་བསྐྱེད་པའི་ཚུལ་ཞིག་བློ་ངོར་འཆར་བས་ན་དེ་ལྟར་དུ་བརྗོད་པ་ཡིན་ནོ།།

མངོན་བྱང་ལྔ་ལས་དང་པོའ་ིམགོན་པོ་བསྐྱེད་ཚུལ་ནི། རྩ་རྒྱུད་ལེའུ་བཅུ་གཅིག་པ་ལས། རྡོ་

རྗེ་གསུམ་ཡིག་སྔགས་ཀྱི་མཆོག །ཕྱག་རྒྱ་ཆེན་པོ་རྣམ་སྒོམ་པ། །བྱང་ཆུབ་ཐམས་ཅད་ཐོབ་བྱའི་

ཕྱིར༑ །ཡེ་ཤེས་རྡོ་རྗེ་དག་གིས་བྱ། །ཞེས་པས་བསྟན་པར་མདོ་བསྲེ་ལས་བཤད་དོ།།

གསུམ་པ་(སྐྱེ་བ་སྤྲུལ་སྐུར་འཁྱེར་བའི་ལམ་ཁྱེར་དང་པོའ་ིམགོན་པོ་སྤྲུལ་སྐུ་རྡོར་སེམས་སུ་བསྒྱུར་བའི་ལུས་

ལ་ལུས་དཀྱིལ་བཀོད་ནས་རིགས་བདག་གིས་རྒྱས་འདེབས་པའི་བར་བཤད་པ་)ལ། མཐུན་ཡུལ་བཤད་པ་དང་། 

ཆོས་མཐུན་སྦྱར་བ་གཉིས།

དང་པོ་(མཐུན་ཡུལ་བཤད་པ་)ནི། མཐུན་རྐྱེན་གསུམ་ཚང་ཞིང་འགལ་རྐྱེན་གསུམ་དང་བྲལ་བ་

ན་མའི་མངལ་དུ་བུ་ཆགས་པར་དགའ་བོ་མངལ་འཇུག་གི་མདོ་ལས་གསུངས་པའི་མཐུན་རྐྱེན་

གསུམ་ནི། མ་རུང་ཞིང་ཟླ་མཚན་དང་ལྡན་པ། ཕོ་མོ་གཉིས་ཕན་ཚུན་ཆགས་ཤིང་ལྷན་ཅིག་འདུས་

པ༑ དྲི་ཟའི་སེམས་ཅན་ཉེ་བར་འཁོར་བ་དང་གསུམ་ཡིན་ལ། འགལ་རྐྱེན་གསུམ་ནི། ཕོ་མོ་གཉིས་

པོ་དེས་དྲི་ཟའི་སེམས་ཅན་དེའི་ཕ་མར་འགྱུར་བའི་ལས་མ་བསགས་པ་དང་། དྲི་ཟའི་སེམས་ཅན་

དེས་ཀྱང་ཕོ་མོ་གཉིས་པོ་དེའི་བུར་འགྱུར་བའི་ལས་མ་བསགས་པ་ལྟ་བུ། ལས་ཀྱི་ཉེས་པ་དང་། མའི་

མངལ་གྲོག་མའི་སྐེད་པ་ལྟ་བུ་དང་ནས་ཀྱི་འབྲུ་ལྟ་བུ་རྔ་མོའ་ིཁ་ལྟ་བུ་ནི། མངལ་གྱི་ཉེས་པ་དང་། ཕོ་

མོ་གཉིས་པོ་དེའི་ཁུ་ཁྲག་སྔ་ཕྱིར་བབས་པའམ་དུས་མཉམ་དུ་བབ་ཀྱང་རུལ་བ་ལྟ་བུ་ནི། ས་བོན་

གྱི་ཉེས་པ་སྟེ་འགལ་རྐྱེན་དེ་གསུམ་དང་བྲལ་ཞིང་མཐུན་རྐྱེན་དེ་གསུམ་ཚང་བ་ན། དྲི་ཟའི་སེམས་

ཅན་དེས་ཕོ་མོ་ཉལ་པོ་བྱེད་པ་མཐོང་བ་ན་ཕའི་ཁའམ་སྤྱི་བོ་ནས་ཞུགས་ནས། རྩ་སྟོང་ཕྲག་བདུན་

ཅུ་རྩ་གཉིས་ཀྱི་ནང་ནས་འབབ་པའི་བྱང་ཆུབ་ཀྱི་སེམས་དང་འགྲོགས་ནས་མའི་མངལ་དུ་སོང་

བས༑ ཕོར་སྐྱེ་འགྱུར་ཡིན་ན་མ་ལ་ཆགས་ཤིང་ཕ་ལ་སྡང་བ་དང་། མོར་སྐྱེ་འགྱུར་ཡིན་ན་ཕ་ལ་

ཆགས་ཤིང་མ་ལ་སྡང་བའི་ཆགས་སྡང་གིས་ཚེའི་དུས་བྱས་ནས་སྨིག་རྒྱུ་ནས་འོད་གསལ་གྱི་

བར་གྱི་རྟགས་རྣམས་འཆར་ཞིང་། འོད་གསལ་དེའི་རིགས་འདྲ་ཕྱི་མ་ཞིག་ཁུ་ཁྲག་དཀར་དམར་

འདྲེས་པའི་དབུས་སུ་ཉིང་མཚམས་སྦྱར་ནས་སྐྱེ་བ་བླངས་པ་དང་ལུགས་ལྡོག་གི་ཉེར་ཐོབ་གྲུབ་པ་

གཉིས་དུས་མཉམ་དུ་འབྱུང་བ་ཡིན་ནོ།།

དེ་འདྲ་བའི་མངལ་གྱི་སེམས་ཅན་དེའི་རླུང་སེམས་འཕེལ་བའི་རིམ་པ་ནི། ལུགས་ལྡོག་གི་

ཉེར་ཐོབ། དེ་ལས་མཆེད་པ། དེ་ལས་སྣང་བ། དེ་ལས་མར་མེ་ལྟར་འབར། དེ་ལས་མཁའ་སྣང་དུ་

བ་སྨིག་རྒྱུའི་བར་གྱི་རྟགས་རྣམས་འབྱུང་བ་ཡིན་ནོ།།

ཁམས་དཀར་པོ་འཕེལ་བའི་རིམ་པ་ནི། ཕྱི་སྤྲིས་མ་ལྟར་གཡོགས་ཤིང་ནང་ཤིན་ཏུ་སླ་བར་

གྱུར་པའི་མེར་མེར་པོ་དང་། ཕྱི་ནང་གཉིས་ཀར་ཤིན་ཏུ་སྐ་བར་གྱུར་པའི་ལྟར་ལྟར་པོ་དང་། ཕྱི་ནང་

གཉིས་ཀ་ཤར་གྱུར་ཅིང་མནན་མི་བཟོད་པའི་གོར་གོར་པོ་དང་། ཕྱི་ནང་གཉིས་ཀ་ཤར་གྱུར་ཅིང་

མནན་བཟོད་པའི་མཁྲང་འགྱུར་དང་། འབུར་པོ་ལྔ་དོད་པའི་ཡན་ལག་འགྱུས་པ་སྟེ་གནས་སྐབས་

ལྔ་འབྱུང་བ་ཡིན་ནོ།།

ཁམས་དམར་པོ་འཕེལ་བའི་རིམ་པ་ནི། ཞུ་བ། གོང་བུ། དམར་པོ། མཁྲང་འགྱུར། ཡང་དག་

པར་འདྲེས་པ་སྟེ་གནས་སྐབས་ལྔ་ཚན་གཉིས་པོ་དེ་རིགས་ལྔ་དང་སྦྱོར་བའི་ཚུལ་ནི། མེར་མེར་

པོ་དང་ཞུ་བ་གཉིས་མི་བསྐྱོད་པ་དང་སྦྱོར། ལྟར་ལྟར་པོ་དང་གོང་བུ་གཉིས་རིན་འབྱུང་དང་སྦྱོར། 

གོར་གོར་པོ་དང་དམར་པོ་གཉིས་འོད་དཔག་མེད་དང་སྦྱོར། མཁྲང་འགྱུར་གཉིས་དོན་གྲུབ་དང་སྦྱོར། 

འབུར་བུ་ལྔ་དོད་པ་དང་ཡང་དག་པར་འདྲེས་པ་གཉིས་རྣམ་སྣང་དང་སྦྱོར་བ་ཡིན་ནོ།།

དེ་ལྟར་མངལ་གྱི་གནས་སྐབས་ལྔ་ཚན་གཉིས་པོ་དེ་རིགས་ལྔ་དང་སྦྱར་བ་ལ་དགོས་པ་

ཡོད་དེ། མངལ་གྱི་སེམས་ཅན་དེའི་རླུང་སེམས་ལ་ལྔ་པོ་དེར་མ་འདས་པ་བཞིན་དུ། སྤྲུལ་སྐུ་རྡོ་རྗེ་

སེམས་དཔའི་ལུས་ལ་བཀོད་པའི་ལྷ་རྣམས་ལ་ཡང་རིགས་ལྔའི་རིགས་ཅན་ཤ་སྟག་ལས་མི་འདའ་

བར་ཤེས་པའི་ཆེད་ཡིན་པའི་ཕྱིར་དང་། ཁྱད་པར་དུ་མེར་མེར་པོ་དང་ཞུ་བ་གཉིས་མི་བསྐྱོད་པ་དང་

སྦྱར་བ་ལ་དགོས་པ་ཡོད་དེ། མི་བསྐྱོད་པ་ཐམས་ཅད་གཞལ་ཡས་ཁང་གི་ནང་དུ་གཅིག་ཏུ་འདྲེས་

པའི་མི་བསྐྱོད་པའི་ཐུགས་ཀར་རང་ཉིད་དང་པོའ་ིམགོན་པོའ་ིང་རྒྱལ་གྱིས་ཞུགས་ཏེ་སྤྲུལ་སྐུ་རྡོར་

སེམས་སུ་བསྒྱུར་བའི་ཚུལ་དེ་ཤེས་པར་བྱ་བའི་ཆེད་ཡིན་པའི་ཕྱིར། མངལ་གྱི་སེམས་ཅན་དེ་ཕོར་

སྐྱེ་འགྱུར་ཡིན་ན་མའི་སྒལ་ཚིགས་ལ་ཁ་བསྟན་ནས་གློ་གཡས་སུ་གནས་པ་དང་། མོར་སྐྱེ་འགྱུར་

ཡིན་ན་མའི་སྒལ་ཚིགས་ལ་རྒྱབ་བསྟན་ནས་གློ་གཡོན་དུ་ཙོག་བུར་གནས་པར་འགྱུར་བ་ཡིན་ནོ།།

དེ་ནས་ཟླ་བ་རིལ་པོ་དགུ་དང་ངོ་བཅུའི་རིང་ལ་ལུས་ཀྱི་ཕུང་ཁམས་སྐྱེ་མཆེད་ཡན་ལག་དང་

ཉིང་ལག་ངག་གི་གནས་བྱེད་པ་ལྕེ་རྐན། སྐྲ་སྤུ་སེན་མོ་ཡིད་ཤེས་ཡུལ་ལ་འཇུག་པའི་དྲན་པ་རྣམས་

རྫོགས་ནས་བདུན་ཕྲག་སོ་དྲུག་པ་ལ་མངལ་ནས་ཕྱི་རོལ་ཏུ་འབྱུང་འདོད་ཀྱི་བློ་སྐྱེས། སོ་བདུན་པ་

ལ་མངལ་ལ་མི་གཙང་བ་དང་དྲི་ང་བའི་འདུ་ཤེས་སྐྱེ། སོ་བརྒྱད་པ་ལ་མངལ་དུ་ལས་ཀྱི་རླུང་ཡན་

ལག་ཅེས་བྱ་བ་ལངས་ནས་མངལ་གྱི་སེམས་ཅན་དེ་ཆོས་འབྱུང་གི་སྒོར་ཕྱོགས་པར་བྱེད། དེ་ནས་

སྔོན་གྱི་ལས་ལ་གྲུབ་པའི་རླུང་མགོ་བོ་ཐུར་དུ་བལྟ་བ་ཞེས་བྱ་བ་ལངས། མངལ་གྱི་སེམས་ཅན་དེ་

མགོ་མཇུག་བསྒྱུར་ཏེ་མགོ་ཐུར་དུ་བསྟན་རྐང་པ་གྱེན་དུ་བསྟན་ནས་ཕྱི་རོལ་ཏུ་བཙས་ཏེ་ཐ་མལ་པ་

རྣམས་ཀྱི་ཤའི་མིག་གི་སྤྱོད་ཡུལ་དུ་འགྱུར་བ་ཡིན་ནོ།།

གཉིས་པ་(ཆོས་མཐུན་སྦྱོར་བའི་ཚུལ་)ནི། ཆོས་མཐུན་སྦྱོར་ཚུལ་དངོས་བཤད་པ་དང་། ལུས་

དཀྱིལ་སྒོམ་ཚུལ་བྱེ་བྲག་ཏུ་བཤད་པ། སྐུ་གསུང་ཐུགས་བྱིན་གྱིས་བརླབས་ནས་རིགས་བདག་གིས་

རྒྱས་འདེབས་ཀྱི་བར་བཤད་པ་དང་རྣམ་པ་གསུམ།

དང་པོ་(ཆོས་མཐུན་སྦྱོར་ཚུལ་དངོས་བཤད་པ་)ནི། རང་བཞིན་གྱི་གནས་ནས་དེ་བཞིན་གཤེགས་

པ་ཡབ་ཡུམ་སེམས་ཅན་འདུལ་བའི་ཕྱིར་དུ་སྙོམས་པར་འཇུག་པ་ནི། གཞི་ལ་ཕོ་མོ་གཉིས་ཉལ་

པོ་བྱེད་པ་དང་ཆོས་མཐུན། བྱང་ཆུབ་ཀྱི་སེམས་ལས་གྲུབ་པའི་མི་བསྐྱོད་པས་ནམ་མཁའི་ཁམས་

ཁྱབ་པར་བྱས་པ་ནི། གཞི་ལ་ཕོ་མོ་གཉིས་ཀྱི་རྩ་སྟོང་ཕྲག་བདུན་ཅུ་དོན་གཉིས་ཀྱི་ནང་ཐམས་ཅད་

བྱང་ཆུབ་ཀྱི་སེམས་ཀྱིས་གང་བ་དང་ཆོས་མཐུན། བྱང་ཆུབ་ཀྱི་སེམས་ལས་གྲུབ་པའི་མི་བསྐྱོད་

པས་སེམས་ཅན་ཐམས་ཅད་ལ་བྱིན་གྱིས་བརླབས་པས་སེམས་ཅན་ཐམས་ཅད་ཀྱིས་ཟག་པ་མེད་

པའི་བདེ་བ་དང་ཡིད་བདེ་བ་ཐོབ་པ་ནི། གཞི་ལ་ཕོ་མོ་གཉིས་བདེ་བས་རྒྱལ་ཏེ་གནས་པ་དང་ཆོས་

མཐུན༑ མི་བསྐྱོད་པ་ཐམས་ཅད་གཞལ་ཡས་ཁང་གི་ནང་དུ་གཅིག་ཏུ་འདྲེས་པའི་མི་བསྐྱོད་པའི་

ཐུགས་ཀར་རང་ཉིད་དང་པོའ་ིམགོན་པོའ་ིང་རྒྱལ་གྱིས་ཞུགས་ཏེ་སྤྲུལ་སྐུ་རྡོར་སེམས་སུ་བསྒྱུར་

བ་ནི། གཞི་ལ་མའི་མངལ་དུ་ཁུ་ཁྲག་དཀར་དམར་འདྲེས་པའི་དབུས་སུ་བར་དོ་ཤི་བའི་རྣམ་ཤེས་

ཞུགས་ནས་སྐྱེ་བ་བླངས་པ་དང་ཆོས་མཐུན། ལུས་རྟེན་གྱི་དཀྱིལ་འཁོར་དུ་སྒོམ་པ་ལ། མངལ་

གྱི་གནས་སྐབས་དང་ཆོས་མཐུན་སྦྱོར་རྒྱུ་མེད་ལ། བརྟེན་པ་ལྷར་བསྒོམ་པ་ལ། ཕུང་པོ་ལྔ་རིགས་

ལྔར་བསྒོམ་པ་ནི་མངལ་གྱི་སེམས་ཅན་དེའི་ཕུང་པོ་ལྔ་གྲུབ་པ་དང་ཆོས་མཐུན། ཁམས་བཞི་ཡུམ་

བཞིར་བསྒོམ་པ་ནི། མངལ་གྱི་སེམས་ཅན་དེའི་ཁམས་བཞི་གྲུབ་པ་དང་ཆོས་མཐུན། མིག་སོགས་

ས་སྙིང་སོགས་སུ་བསྒོམ་པ་ནི། མངལ་གྱི་སེམས་ཅན་དེའི་མིག་སོགས་དབང་པོ་རྣམས་གྲུབ་པ་

དང་ཆོས་མཐུན། ཡུལ་ལྔ་རྡོ་རྗེ་མ་ལྔར་བསྒོམ་པ་ནི། མངལ་གྱི་སེམས་ཅན་དེའི་ཡུལ་ལྔ་གྲུབ་པ་དང་



དྭགས་པོ་ནམ་མཁའ་གྲགས་ཀྱི་གསུང།86

ཆོས་མཐུན། ཡན་ལག་ཁྲོ་བོར་བསྒོམ་པ་ནི། མངལ་གྱི་སེམས་ཅན་དེའི་ཡན་ལག་རྣམས་གྲུབ་པ་

དང་ཆོས་མཐུན། སྐུ་བྱིན་གྱིས་བརླབ་པ་ནི། མངལ་གྱི་སེམས་ཅན་དེའི་ལུས་གྲུབ་པ་དང་ཆོས་

མཐུན༑ གསུང་བྱིན་གྱིས་བརླབ་པ་ནི། མངལ་གྱི་སེམས་ཅན་དེའི་ངག་གི་གནས་བྱེད་པ་ལྕེ་རྐན་

གྲུབ་པ་དང་ཆོས་མཐུན། ཐུགས་བྱིན་གྱིས་བརླབ་པ་ནི། མངལ་གྱི་སེམས་ཅན་དེའི་སེམས་གྲུབ་

པ་དང་ཆོས་མཐུན། དམ་ཚིག་སེམས་དཔའ་བསྒོམ་པ་ནི། མངལ་གྱི་སེམས་ཅན་དེའི་རགས་པ་

གནས་སྐབས་པའི་ལུས་གྲུབ་པ་དང་ཆོས་མཐུན། ཡེ་ཤེས་སེམས་དཔའ་བསྒོམ་པ་ནི། མངལ་གྱི་

སེམས་ཅན་དེའི་ཕྲ་བ་གཉུག་མའི་ལུས་གྲུབ་པ་དང་ཆོས་མཐུན། ཏིང་ངེ་འཛིན་སེམས་དཔའ་བསྒོམ་

པ་ནི། མངལ་གྱི་སེམས་ཅན་དེའི་ཕྲ་བ་གཉུག་མའི་སེམས་གྲུབ་པ་དང་ཆོས་མཐུན། རིགས་བདག་

གིས་རྒྱས་འདེབས་པ་ནི། མངལ་གྱི་སེམས་ཅན་དེ་ཕྱི་རོལ་ཏུ་བཙས་ནས་ཐ་མལ་པ་རྣམས་ཀྱི་ཤའི་

མིག་གི་སྤྱོད་ཡུལ་དུ་གྱུར་པ་དང་ཆོས་མཐུན།

ཆོས་མཐུན་ཇི་ལྟར་སྒོམ་པ་ནི། མངོན་བྱང་ལྔའི་སྒོ་ནས་རིམ་གྱིས་བསྐྱེད་པའི་དང་པོའ་ིམགོན་

པོ་དང་། དེ་སྤྲུལ་སྐུ་རྡོར་སེམས་སུ་བསྒྱུར་བ་དེ་ལས་ཆེར་རགས་པའི་རྣམ་པར་བསྒོམ་པ་ནི། གཞི་

ལ་འཛམ་བུ་གླིང་པའི་མི་མོ་ཞིག་གི་མངལ་དུ་ཁུ་ཁྲག་དཀར་དམར་འདྲེས་པའི་དབུས་སུ་བར་དོ་ཤི་

བའི་རྣམ་ཤེས་ཞུགས་ནས་སྐྱེ་བ་བླངས་པ་དང་ཆོས་མཐུན། སྒྲུབ་པ་པོ་རང་ཉིད་ལ་འབྱུང་འགྱུར་

གྱི་སྐྱེ་བ་དེ་སྦྱོང་བར་བྱེད། ལམ་རྫོགས་རིམ་གྱི་སྐབས་སུ་དག་མ་དག་གི་སྒྱུ་ལུས་པས་ཕུང་པོ་རྙིང་པ་

ལ་ཞུགས་ནས་རགས་པའི་སྤྲུལ་སྐུ་བཟུང་བ་དང་རྣམ་པ་མཐུན་ཞིང་དེའི་རྒྱུད་སྨིན་བྱེད་དུ་འགྱུར། 

འབྲས་བུ་སངས་རྒྱས་ཀྱི་སར་ལོངས་སྤྱོད་རྫོགས་པའི་སྐུས་གདུལ་བྱའི་དོན་དུ་ཁམས་རགས་པའི་

སྤྲུལ་སྐུ་བཟུང་བ་དང་རྣམ་པ་མཐུན་ཞིང་། དེ་འགྲུབ་པའི་ལག་རྗེས་འཇོག་པའི་འབྲས་བུ་ལམ་བྱེད་

ཁྱད་པར་ཅན་དུ་འགྱུར་བ་ཡིན་ནོ།།

དེ་ལྟར་བསྒོམ་པ་ལ་སྐྱེ་བ་སྤྲུལ་སྐུར་འཁྱེར་བའི་ལམ་ཁྱེར་ཞེས་བརྗོད་པའི་རྒྱུ་མཚན་ཡོད་



བསྐྱེད་རིམ་གྱི་རྣམ་བཞག་འཆད་པ། 87

དེ༑ ཐ་མལ་པ་ལ་སྐྱེ་བ་རང་ག་བ་འོང་བའི་དོད་ལ་ལམ་འདིའི་སྒྲུབ་པ་པོ་ལ་མངོན་བྱང་ལྔ་ལས་དང་

པོའ་ིམགོན་པོ་སྤྲུལ་སྐུ་རྡོར་སེམས་སུ་བསྒྱུར་བའི་ཚུལ་ཞིག་བློ་ངོར་འཆར་བས་ན་དེ་ལྟར་དུ་བརྗོད་

པ་ཡིན་ནོ། །དང་པོའ་ིམགོན་པོ་སྤྲུལ་སྐུ་རྡོར་སེམས་སུ་བསྒྱུར་བའི་ཆོ་གའི་རིམ་པ་འདི་རྣམས་ནི་

ཟིལ་གནོན་རྡོ་རྗེའི་གཞུང་ཡིག་དོན་ཁ་བསྐངས་ནས་བཤད་པས་བསྟན་པ་ཡིན་ནོ།།

གཉིས་པ་(ལུས་དཀྱིལ་སྒོམ་ཚུལ་བྱེ་བྲག་ཏུ་བཤད་པ་)ལ། ལུས་རྟེན་གྱི་དཀྱིལ་འཁོར་དུ་བསྒོམ་པ་

དང༑ བརྟེན་པ་ལྷར་བསྒོམ་པ་གཉིས།

དང་པོ་(ལུས་རྟེན་གྱི་དཀྱིལ་འཁོར་དུ་བསྒོམ་པ་)ལ། གཞན་ལུགས་དགག་པ་དང་། རང་ལུགས་བཞག་

པ་གཉིས།

དང་པོ་(གཞན་ལུགས་དགག་པ་)ནི། ཁ་ཅིག ཕྱི་དཀྱིལ་བསྡུས་པའི་རྗེས་སུ་ལུས་དཀྱིལ་བསྒོམ་

པ་ཡིན་ནོ་ཞེས་ཟེར། དེ་ནི་མི་འཐད་དེ། ལུས་དཀྱིལ་བསྒོམ་པའི་ཚད་ལྡན་གྱི་གཞུང་རྣམས་སུ་ཕྱི་

དཀྱིལ་གྱི་སྟེང་ནས་ལུས་དཀྱིལ་བསྒོམ་པར་གསུངས་ཀྱི། ཕྱི་དཀྱིལ་བསྡུས་པའི་རྗེས་སུ་ལུས་དཀྱིལ་

བསྒོམ་པར་ཚད་ལྡན་སུས་ཀྱང་མ་བཤད་པའི་ཕྱིར། ཡང་ཁ་ཅིག་ན་རེ། ལུས་དཀྱིལ་ནི་ཕྱི་དཀྱིལ་

གྱི་ནང་དུ་བྲེ་ནང་དུ་བྲེ་བཅུག་པ་ལྟར་བསྒོམ་པ་ཡིན་ནོ་ཞེས་ཟེར། དེ་ཡང་མི་འཐད་དེ། ལྷ་སུམ་ཅུ་

རྩ་གཉིས་ལུས་ལ་བཀོད་པའི་སྤྲུལ་སྐུ་རྡོ་རྗེ་སེམས་དཔའ་དེ་སྔར་བྷྲཱུཾ་ཡིག་ལས་བསྐྱེད་པའི་གཞལ་

ཡས་ཁང་གི་དབུས་སུ་བཞུགས་པར་མོས་ནས་བསྒོམ་པར་མདོར་བྱས་ལས་བཤད་པའི་ཕྱིར། 

ཡང་ཁ་ཅིག་ན་རེ། རང་གི་ལུས་གདོད་མ་ནས་གཞལ་ཡས་ཁང་དུ་གྲུབ་ཟིན་གསལ་འདེབས་ཀྱི་

ཚུལ་དུ་བསྒོམ་པ་ཡིན་ནོ་ཞེས་ཟེར། དེ་ཡང་མི་འཐད་དེ། རང་གི་ལུས་གདོད་མ་ནས་གཞལ་ཡས་

ཁང་དུ་གྲུབ་ན། སེམས་ཅན་ཐམས་ཅད་ཀྱང་གདོད་མ་ནས་རྡོ་རྗེ་འཆང་དུ་གྲུབ་དགོས་ལ། དེ་ལྟར་ན་

སྒྲིབ་པ་མ་སྤངས་པའི་སེམས་ཅན་མེད་པར་ཐལ་བ་དང་། སེམས་ཅན་ཐམས་ཅད་ལམ་སྒོམ་པའི་སྣོད་

དུ་རུང་མི་རུང་གི་རྣམ་དབྱེ་མི་འཐད་པར་ཐལ་བ་དང་། སེམས་ཅན་ཐམས་ཅད་ལམ་མ་བསྒོམས་

པར་འབད་མེད་དུ་གྲོལ་བར་ཐལ་བའི་སྐྱོན་རྣམས་འཇུག་པའི་ཕྱིར།

ཁ་ཅིག་ན་རེ། རང་གི་ལུས་ཀྱི་ཆ་ཤས་དེ་དང་དེ་གཞལ་ཡས་ཁང་གི་ཆ་དེ་དང་དེའི་དོད་ཐུབ་

ཙམ་དུ་བསྐྱེད་ནས་བསྒོམ་པ་ཡིན་གྱི། ལུས་ཀྱི་ཆ་ཤས་དེ་དང་དེ་གཞལ་ཡས་ཁང་གི་དེ་དང་དེར་

བསྐྱེད་ནས་བསྒོམ་པ་མ་ཡིན་ནོ་ཞེས་ཟེར། དེ་ཡང་མི་འཐད་དེ། སློབ་དཔོན་ཀླུ་བྱང་གིས། ཚངས་

པའི་ཐིག་ནས་ཡང་དག་བརྩམས། །གྲུ་བཞི་པར་ནི་རྣམ་པར་བསྒོམ། །གཞལ་ཡས་ཁང་ལྟར་སྣང་བ་

ཡི༑ །རྣལ་འབྱོར་པ་ཡི་སྐུ་ཡི་དཀྱིལ། །ཞེས་གསུངས་པ་ལྟར། རང་གི་ལུས་གྲུ་བཞི་སྒོ་བཞི་གཞལ་

ཡས་ཁང་གི་རྣམ་པར་བསྐྱེད་ནས་བསྒོམ་པ་ཡིན་ནོ།།

གཉིས་པ་(རང་ལུགས་)ནི། ཕྱི་དཀྱིལ་རིགས་འདྲ་སྔ་མས་ཉེར་ལེན་དང་། རང་གི་ལུས་ཀྱི་ཆ་

ཤས་དེ་དང་དེས་ལྷན་ཅིག་བྱེད་རྐྱེན་བྱས་པ་ལ་བརྟེན་ནས། ཕྱི་དཀྱིལ་རིགས་འདྲ་ཕྱི་མ་རང་གི་ལུས་

རྒྱུར་སོང་བའི་གཞལ་ཡས་ཁང་གི་རྣམ་པར་བསྐྱེད་ནས་སྒོམ་པར་བྱེད་པ་ཡིན་ནོ།།

གཉིས་པ་(བརྟེན་པ་ལྷར་བསྒོམ་པ་)ལ། ཕུང་པོ་ལྔ་རིགས་ལྔར་བསྒོམ་པ་ནི། རྩ་རྒྱུད་ལེའུ་བཅུ་

དྲུག་པ་ལས། མདོར་ན་ཕུང་པོ་ལྔ་རྣམས་ནི། །སངས་རྒྱས་ལྔར་ནི་རབ་ཏུ་བསྒོམ། །ཞེས་གསུངས་

པས་བསྟན། ཁམས་བཞི་ཡུམ་བཞིར་བསྒོམ་པ་ནི། ཡང་དེ་ཉིད་ལས། ས་ནི་སྤྱན་ཞེས་བྱ་བ་སྟེ། ། 

ཆུ་ཡི་ཁམས་ནི་མཱ་མ་ཀི། །དཀར་དང་སྒྲོལ་མ་ཞེས་བྱ་བ། །མེ་དང་རླུང་དུ་རབ་ཏུ་བསྒྲགས། །ཞེས་

གསུངས་པས་བསྟན། མིག་སོགས་ས་སྙིང་སོགས་སུ་བསྒོམ་པ་ནི། ཡང་དེ་ཉིད་ལས། རྡོ་རྗེའི་སྐྱེ་

མཆེད་ཉིད་དག་ཀྱང་། །བྱང་ཆུབ་སེམས་དཔའི་དཀྱིལ་འཁོར་མཆོག །ཅེས་གསུངས་པས་བསྟན། 

ཡུལ་ལྔ་རྡོ་རྗེ་མ་ལྔར་བསྒོམ་པ་ནི། ཡང་དེ་ཉིད་ལས། གཟུགས་སྒྲ་དྲི་སོགས་སྔགས་པ་ཡིས། །ལྷ་

ཉིད་དུ་ནི་རྟག་ཏུ་བསྒོམ། །ཡན་ལག་ཁྲོ་བོར་བསྒོམ་པ་ནི། བཤད་རྒྱུད་རྡོ་རྗེ་འཕྲེང་བའི་སྐུ་དཀྱིལ་

གྱི་སྐབས་སུ་བསྟན་པ་ལྟར་ཡིན་ནོ།།

ཚུལ་ཇི་ལྟར་དུ་བསྒོམ་པ་ནི། རང་ཉིད་སྤྲུལ་སྐུ་རྡོ་རྗེ་སེམས་དཔའི་རྣལ་འབྱོར་ལ་གནས་

པའི་ལུས་ཀྱི་ཆ་ཤས་སོ་གཉིས་ལ། ཨོཾ་ཡིག་ལ་སོགས་པའི་ས་བོན་སོ་གཉིས་བསྐྱེད། དེ་རྣམས་ཡོངས་

སུ་གྱུར་པ་ལས་རྣམ་སྣང་ལ་སོགས་པའི་ལྷ་སོ་གཉིས་བསྐྱེད་ནས་རང་གི་སྤྱི་བོ་ལ་སོགས་པའི་

གནས་རྣམས་སུ་བཀོད་ནས་གཟུགས་ཀྱི་ཕུང་པོ་ལ་སོགས་པ་དང་ངོ་བོ་དབྱེར་མེད་དུ་མོས་ནས་

བསྒོམ་པའི་སྐུ་མདོག་ཕྱག་མཚན་ཞལ་ཕྱག་གི་གྲངས་ལ་སོགས་པ་རྣམས་མདོར་བྱས་ནས་

བཤད་པ་ལྟར་རིམ་གྱིས་གསལ་བཏབ་བདེ་སྟོང་གིས་རྒྱས་བཏབ་ནས་བསྒོམ་པ་ནི། ལམ་རྫོགས་

རིམ་གྱི་སྐབས་སུ་ལུས་ཀྱི་རྩ་ཁམས་ཐིག་ལེ་རྣམས་ལས་རུང་དུ་གྱུར་ནས་རྫོགས་རིམ་སྤྱིའི་རྟོགས་

པ་ཁྱད་པར་ཅན་སྐྱེ་བའི་རྒྱུད་སྨིན་བྱེད་དུ་འགྱུར་བ་དང་། ལུས་ཀྱི་ཆ་ཤས་སོ་གཉིས་འོད་གསལ་

དུ་དག་པར་བྱས་པའི་དོན་གྱི་འོད་གསལ་འགྲུབ་པ་དང་། ལུས་ཀྱི་ཆ་ཤས་སོ་གཉིས་ལ་རྣམ་སྣང་

ལ་སོགས་པའི་ལྷ་སོ་གཉིས་དངོས་གནས་ལ་འགྲུབ་པའི་རྒྱུད་སྨིན་བྱེད་དུ་འགྱུར་བ་དང་། ཁྱད་

པར་དུ་ཡན་ལག་ཁྲོ་བོར་བསྒོམས་པས་བགེགས་ཀྱི་གནོད་པས་མི་ཚུགས་པ་དང་། ཡུལ་ལྔ་རྡོ་རྗེ་མ་

ལྔར་བསྒོམས་པས་ཕྱི་རོལ་ཏུ་གང་སྣང་ཐམས་ཅད་ནང་དུ་བདེ་ཆེན་འབར་བའི་གྲོགས་སུ་འགྱུར་བ་

ཡིན་ནོ།།

གསུམ་པ་(སྐུ་གསུང་ཐུགས་བྱིན་གྱིས་བརླབས་ནས་རིགས་བདག་གིས་རྒྱས་འདེབས་ཀྱི་བར་བཤད་པ་)ལ། 

སྐུ་གསུང་ཐུགས་བྱིན་གྱིས་བརླབ་པ་དང་། སེམས་དཔའ་སུམ་བརྩེགས་བྱ་བའི་ཚུལ་བཤད་པ། 

རིགས་བདག་གིས་རྒྱས་འདེབས་བྱ་བ་དང་རྣམ་པ་གསུམ།

དང་པོ་(སྐུ་གསུང་ཐུགས་བྱིན་གྱིས་བརླབ་པ་)ནི། རྩ་རྒྱུད་ལེའུ་བཅུ་གཅིག་པ་ལས། རྡོ་རྗེའི་དཀྱིལ་

འཁོར་དབུས་གནས་པར། །ཧཱུཾ་ཞེས་བྱ་བ་རབ་ཏུ་བསྒོམ། །གསལ་བའི་དཀྱིལ་འཁོར་དབུས་གནས་

པར༑ །ཡི་གེ་ཨོཾ་ནི་རྣམ་པར་བསམ། །ཆོས་ཀྱི་དབྱིངས་ཀྱི་དབུས་གནས་པར། །ཡི་གེ་ཨཱཿ ནི་རབ་

ཏུ་བསྒོམ། །ཞེས་གསུངས་པ་ལྟར། རང་ཉིད་སྤྲུལ་སྐུ་རྡོ་རྗེ་སེམས་དཔའི་རྣལ་འབྱོར་ལ་གནས་པའི་

སྤྱི་བོར་ཨོཾ་ལས་བྱུང་བའི་ཟླ་བའི་དཀྱིལ་འཁོར་གྱི་སྟེང་དུ་ཨོཾ་ཡིག་དཀར་པོ། ལྕེའི་དབུས་སུ་ཨཱཿ

ལས་བྱུང་བའི་པདྨ་དམར་པོ་འདབ་མ་བརྒྱད་པའི་དབུས་སུ་ཨཱཿཡིག་དམར་པོ། སྙིང་གའི་དབུས་སུ་

ཧཱུཾ་ལས་བྱུང་བའི་ཉི་མའི་དཀྱིལ་འཁོར་གྱི་དབུས་སུ་ཧཱུཾ་ཡིག་སྔོན་པོ། དེ་དག་ལས་རིམ་པ་བཞིན་

དུ༑ སྤྱན་མ། གོས་དཀར་མོ། མཱ་མ་ཀིའི་ཚོགས་ནམ་མཁའ་གང་བ་སྤྲོས་པས་སྐད་ཅིག་གིས་རྡོ་

རྗེ་གསུམ་གྱི་ལྷ་ཚོགས་ནམ་མཁའ་གང་བ་སྤྱན་དྲངས་པའི་དབུས་ན་བཞུགས་པའི་གཙོ་བོ་ཡབ་

ཡུམ་སྙོམས་པར་ཞུགས་པའི་མདུན་ན་རང་ཉིད་གནས་པར་མོས་ལ། རྩ་རྒྱུད་ལེའུ་བཅུ་གཉིས་

པ་ནས་གསུངས་པའི། དཔལ་ལྡན་སངས་རྒྱས་སྐུ་འཆང་བ། །ཞེས་སོགས་ཚིགས་བཅད་གཉིས་

ཀྱིས་གསོལ་བ་བཏབ་པའི་ངོར། གཙོ་བོ་ཡབ་ཡུམ་སྙོམས་པར་ཞུགས་པ། བྱང་ཆུབ་ཀྱི་སེམས་སུ་

ཞུ་བ་འོད་ཟེར་དཀར་དམར་མཐིང་གསུམ་གྱི་རྣམ་པར་སྤྱན་དྲངས་ལ། རང་གི་སྤྱི་བོ། ལྕེའི་དབུས། 

སྙིང་ག་རྣམས་སུ་རིམ་གྱིས་ཐིམ་པས་ཡེ་ཤེས་ཀྱིས་བདེ་སྟོང་གི་རྟོགས་པ་ཁྱད་པར་ཅན་ཐོབ་ནས། 

སྐུ་གསུང་ཐུགས་ཀྱི་རྡོ་རྗེ་གསུམ་གྱི་དབང་ཕྱུག་ཐོབ་པར་མོས་པའི་རྗེས་སུ། རྩ་རྒྱུད་ལེའུ་བདུན་

པ་ལས། སངས་རྒྱས་ཀུན་གྱི་སྐུ་གང་ཡིན། །ཞེས་སོགས་ཀྱི་ཚིགས་བཅད་གཅིག་ངག་ཏུ་བརྗོད་

ཅིང་དོན་དྲན་པའི་སྒོ་ནས་བྱིན་རླབས་བརྟན་པར་བྱ་བ་དང་། དེ་ནས་ལེའུ་དྲུག་པ་ནས་གསུངས་

པའི་སྔགས་ཚན་པ་གསུམ་ངག་ཏུ་བརྗོད་ཅིང་དོན་དྲན་པའི་སྒོ་ནས་ང་རྒྱལ་བཞག་ནས་སྒོམ་པ་

ཡིན་ནོ།།

དེ་ཡང་ལེའུ་བཅུ་གཉིས་པ་ནས་གསུངས་པའི་ཚིགས་སུ་བཅད་པའི་དོན་ནི། སྤྱན་མ་ཕྱག་

རྒྱར་ལྡན་པས་ན་དཔལ་དང་ལྡན་པ། སངས་རྒྱས་ཐམས་ཅད་ཀྱི་སྐུ་རྡོ་རྗེ་རང་གི་བདག་ཉིད་དུ་འཛིན་

པའམ་འཆང་བས་ན་སྐུ་འཆང་བ། ཞེས་རྣམ་སྣང་ལ་བོས་ནས། རང་ཉིད་དེ་བཞིན་གཤེགས་པ་

ཐམས་ཅད་ཀྱི་སྐུ་གསུང་ཐུགས་ཀྱི་རྡོ་རྗེ་གསུམ་དབྱེར་མེད་དུ་བསྒོམས་པའི་སྒྲུབ་པ་པོ་བདག་

དེང་སྟེ་ད་ལྟ་ཉིད་དུ་བྱིན་གྱིས་བརླབ་ཏུ་གསོལ་ཞེས་གསོལ་བ་བཏབ་བོ། །ཚུལ་ཇི་ལྟར་ན་སྒྲུབ་པ་པོ་

བདག་གི་ལུས་སྐུ་རྡོ་རྗེར་མཛད་པའི་ཚུལ་གྱིས་སོ།།

དེ་བཞིན་དུ་རྣམ་སྣང་གི་འཁོར་ན་བཞུགས་པའི་སངས་རྒྱས་རྣམས་ལ་ཡང་། ཕྱོགས་བཅུར་

བཞུགས་པའི་སངས་རྒྱས་རྣམས། །ཞེས་བོས་ནས་སྔར་བཞིན་གསོལ་བ་བཏབ་བོ། །དེ་བཞིན་དུ་

ཆོས་ཀྱི་གསུང་ལམ་ནི་འོད་དཔག་མེད་ཡིན་ལ། དེས་གོས་དཀར་མོ་ཕྱག་རྒྱར་ལྡན་པས་ན་དཔལ་དང་

ལྡན་པ་ཞེས་འོད་དཔག་མེད་ལ་བོས་ནས། རང་ཉིད་དེ་བཞིན་གཤེགས་པ་ཐམས་ཅད་ཀྱི་གསུང་

རྡོ་རྗེ་འོད་དཔག་མེད་དུ་བསྒོམས་པའི་སྒྲུབ་པ་པོ་བདག་དེང་སྟེ་ད་ལྟ་ཉིད་དུ་བྱིན་གྱིས་བརླབ་ཏུ་

གསོལ༑ ཞེས་གསོལ་བ་བཏབ་བོ། །ཚུལ་ཇི་ལྟར་དུ་ན། སྒྲུབ་པ་པོ་བདག་གི་ངག་གསུང་རྡོ་རྗེར་

མཛད་པའི་ཚུལ་གྱིས་སོ།།

དེ་བཞིན་དུ་འོད་དཔག་མེད་ཀྱི་འཁོར་ན་བཞུགས་པའི་སངས་རྒྱས་རྣམས་ལ་ཡང་། ཕྱོགས་

བཅུར་བཞུགས་པའི་སངས་རྒྱས་རྣམས། །ཞེས་བོས་ནས་སྔར་བཞིན་གསོལ་བ་བཏབ་བོ། །དེ་

བཞིན་དུ་དཔལ་ལྡན་རྡོ་རྗེ་ཐུགས་འཆང་བ་ཞེས་པ་ལ། མཱ་མ་ཀི་ཕྱག་རྒྱར་ལྡན་པས་ན་དཔལ་དང་

ལྡན་པ། སངས་རྒྱས་ཐམས་ཅད་ཀྱི་ཐུགས་རྡོ་རྗེ་རང་གི་བདག་ཉིད་དུ་འཛིན་པའམ་འཆང་བས་ན་

ཐུགས་འཆང་བ་ཞེས་མི་བསྐྱོད་པ་ལ་བོས་ནས། དེ་བཞིན་གཤེགས་པ་ཐམས་ཅད་ཀྱི་ཐུགས་རྡོ་

རྗེ་རྡོ་རྗེ་འཆང་དུ་བསྒོམས་པའི་སྒྲུབ་པ་པོ་བདག་དེང་སྟེ་ད་ལྟ་ཉིད་དུ་བྱིན་གྱིས་བརླབ་ཏུ་གསོལ། 

ཞེས་གསོལ་བ་བཏབ་བོ། །ཚུལ་ཇི་ལྟར་དུ་ན། སྒྲུབ་པ་པོ་བདག་གི་སེམས་ཐུགས་རྡོ་རྗེར་མཛད་

པའི་ཚུལ་གྱིས་སོ།།

དེ་བཞིན་དུ་མི་བསྐྱོད་པའི་འཁོར་ན་བཞུགས་པའི་སངས་རྒྱས་རྣམས་ལ་ཡང་། ཕྱོགས་བཅུར་

བཞུགས་པའི་སངས་རྒྱས་རྣམས་ཞེས་བོས་ནས་སྔར་བཞིན་གསོལ་བ་བཏབ་བོ། །དེ་ལྟར་ཚིགས་

བཅད་གཉིས་གཉིས་ཀྱིས་གསོལ་བ་བཏབ་པའི་ངོར་རྡོ་རྗེ་གསུམ་གྱི་ལྷའི་ཚོགས་ནམ་མཁའ་

གང་བ་སྤྱན་དྲངས་པའི་དབུས་ན་བཞུགས་པའི་གཙོ་བོ་ཡབ་ཡུམ་སྙོམས་པར་ཞུགས་པ་བྱང་

ཆུབ་ཀྱི་སེམས་སུ་ཞུ་བ་འོད་ཟེར་དཀར་དམར་མཐིང་གསུམ་གྱི་རྣམ་པར་སྤྱན་དྲངས་ཏེ། རང་གི་

སྤྱི་བོ། ལྕེའི་དབུས། སྙིང་ག་རྣམས་སུ་རིམ་གྱིས་ཐིམ་པས། སྐུ་གསུང་ཐུགས་ཀྱི་རྡོ་རྗེ་གསུམ་གྱི་

དབང་ཕྱུག་གསུམ་ཐོབ་པར་མོས་པའི་བར་ནི་རྩ་རྒྱུད་ལེའུ་དྲུག་པ་ལས། རྡོ་རྗེ་གསུམ་པོ་དེ་བཞིན་

གཤེགས་པས་གསང་། །གནས་ནི་གནས་ཀྱི་རྣམ་པར་བསྒོམ་པར་བྱ། །སྔགས་ཀྱི་མཚན་གྱིས་ཤིན་

ཏུ་མཚན་བྱས་ལ། །མཆོག་རབ་འདི་ཡིས་སྒྲུབ་པ་ཉིད་དུ་བྱ། །ཞེས་པས་བསྟན་པར་སྒྲོན་གསལ་

ལས་བཤད། དེ་ནས་ལེའུ་བདུན་པ་ནས་གསུངས་པའི། སངས་རྒྱས་ཀུན་གྱི་སྐུ་གང་ཡིན། །ཞེས་

སོགས་ཚིགས་བཅད་གསུམ་གྱི་དོན་ནི། སངས་རྒྱས་རྣམས་ཀྱི་སྐུ་རྡོ་རྗེ་ཟག་མེད་ཀྱི་ཕུང་པོ་ལྔས་

རབ་ཏུ་རྒྱས་ཤིང་གང་བ་དེ་དང་འདྲ་བར་སྒྲུབ་པ་པོ་བདག་གི་ལུས་ཀྱང་བྱིན་གྱིས་བརླབ་ཏུ་གསོལ། 

ཞེས་གསོལ་བ་བཏབ་བོ།།

ཚུལ་ཇི་ལྟར་དུ་ན། སྒྲུབ་པ་པོ་བདག་གི་ལུས་སྐུ་རྡོ་རྗེ་དེ་དང་འདྲ་བར་སྐུའི་དབང་ཕྱུག་ཐོབ་

པར་གྱུར་ཅིག ཅེས་པ་དང་། དེ་བཞིན་དུ་རྡོ་རྗེ་ཆོས་ནི་འོད་དཔག་མེད་ཡིན་ལ། དེའི་གསུང་གང་

ཡིན་པ་དེ་ནི་ངེས་པའི་ཚིག་གིས་མཚོན་པའི་སོ་སོ་ཡང་དག་པར་རིག་པ་བཞི་ཐོབ་པའི་འབྲས་

བུར་གྱུར་པས་ན་ཕུན་སུམ་ཚོགས་པ་སྟེ། གསུང་རྡོ་རྗེ་འོད་དཔག་མེད་ཀྱི་གསུང་གང་ཡིན་པ་དེ་

དང་འདྲ་བར་སྒྲུབ་པ་པོ་བདག་གི་ངག་ཀྱང་ཆོས་འཛིན་པ་འོད་དཔག་མེད་ཀྱི་གསུང་དེ་དང་འདྲ་

བར་གསུང་གི་དབང་ཕྱུག་ཐོབ་པར་གྱུར་ཅིག གསང་བ་གཉིས་སུ་མེད་པ་དེ་ཁོ་ན་ཉིད་སྟོན་པ་རྣམས་

ཀྱི་ནང་ནས་གཙོ་བོར་གྱུར་པས་ན་གསང་བའི་བདག་པོ། བློ་རེག་བྱ་རྡོ་རྗེ་མ་ཕྱག་རྒྱར་ལྡན་པས་

ན་དཔལ་དང་ལྡན་པ། ཐུགས་དྲི་མ་ཐམས་ཅད་དང་བྲལ་བས་ན་ཀུན་ཏུ་བཟང་པོ་སྟེ། སྒྲུབ་པ་པོ་

བདག་གི་སེམས་ཀྱང་ཐུགས་རྡོ་རྗེ་མི་བསྐྱོད་པ་དེ་དང་འདྲ་བར་ཐུགས་ཀྱི་དབང་ཕྱུག་ཐོབ་པར་

གྱུར་ཅིག་ཅེས་པ་དང་།

དེ་ནས་རྩ་རྒྱུད་ལེའུ་དྲུག་པ་ནས་གསུངས་པའི་སྔགས་ཚན་པ་གསུམ་གྱི་དོན་ནི། ཨོཾ་གྱི་དོན་

བཤད་ཟིན། སརྦ་ཏ་ཐཱ་ག་ཏ་ནི་དེ་བཞིན་གཤེགས་པ་ཐམས་ཅད། ཀཱ་ཡ་ནི་སྐུ། བཛྲ་ནི་རྡོ་རྗེ། སྭ་བྷཱ་

ཝ་ནི་རང་བཞིན། ཨཏྨ་ཀ་ནི་བདག་ཉིད། ཨ་ཧཾ་ནི་ངའོ་སྟེ། མདོར་ན་དེ་བཞིན་གཤེགས་པ་ཐམས་ཅད་

ཀྱི་སྐུ་རྡོ་རྗེའི་རང་བཞིན་གྱི་བདག་ཉིད་དེ་ངའོ་སྙམ་དུ་བསྒོམ་པ་དང་། དེ་བཞིན་དུ་ཝ་ཀ་ནི་གསུང་། 

ཙིཏྟ་ནི་ཐུགས་ཏེ་དེ་བཞིན་གཤེགས་པ་ཐམས་ཅད་ཀྱི་ཐུགས་རྡོ་རྗེའི་རང་བཞིན་གྱི་བདག་ཉིད་དེ་

ངའོ་ཞེས་པ་དང་། དེ་བཞིན་གཤེགས་པ་ཐམས་ཅད་ཀྱི་སྐུ་གསུང་ཐུགས་ཀྱི་རྡོ་རྗེ་གསུམ་ལ་ང་རྒྱལ་

བཞག་ནས་སྒོམ་པར་བྱེད་པ་ཡིན་ནོ།།

དེ་ནས་རང་ཉིད་དེ་བཞིན་གཤེགས་པ་ཐམས་ཅད་ཀྱི་སྐུ་གསུང་ཐུགས་ཀྱི་རྡོ་རྗེ་གསུམ་དབྱེར་མི་

ཕྱེད་པའི་རྡོ་རྗེ་འཆང་གཅིག་ཏུ་བསྒོམས་ནས་ཨོཾ་སརྦ་ཏ་ཐཱ་ག་ཏ་ཀཱ་ཡ་ཝ་ཀ་ཙིཏྟ་བཛྲ་སྭ་བྷཱ་ཝ་ཨཏྨ་

ཀོຌཧཾ། ཞེས་ངག་ཏུ་བརྗོད་ཅིང་སྔགས་དོན་དྲན་པའི་སྒོ་ནས་སྐུ་གསུང་ཐུགས་ཀྱི་རྡོ་རྗེ་གསུམ་དབྱེར་

མི་ཕྱེད་པའི་རྡོ་རྗེ་འཆང་གཅིག་ཏུ་བསྒོམ་པ་ནི་སྐུ་གསུང་ཐུགས་ཐུན་མོང་དུ་བྱིན་གྱིས་རློབ་པའི་

དོན་ཡིན་ཏེ། མདོར་བྱས་ལས། དེ་ལྟར་རིགས་གསུམ་དབྱེ་བ་ཡི། །སོ་སོར་བྱིན་གྱིས་བརླབས་

ནས་ཀྱང་། །བློ་དང་ལྡན་པས་གསང་སྔགས་འདིས། །སླར་ཡང་ཐམས་ཅད་བདག་ཉིད་བྱ། །ཞེས་

གསུངས་པའི་ཕྱིར།

དེ་ལྟར་བྱིན་གྱིས་བརླབ་པའི་ཚུལ་ནི། རྩ་རྒྱུད་ལེའུ་གཉིས་པ་ལས། ཁྱེད་ཀྱི་སེམས་ལུས་

ལྟ་བུ་དང་། ལུས་སེམས་ལྟ་བུར་བསྐྱེད་ཅིག ཅེས་སོ་སོར་བརྗོད་པས་སྐུ་གསུང་ཐུགས་སོ་སོར་

བྱིན་གྱིས་བརླབ་པ་དེ་བསྟན། བསྐྱེད་ཅིག་ཅེས་ཐམས་ཅད་ཀྱི་མཇུག་ཏུ་གཅིག་བརྗོད་པས་སྐུ་གསུང་

ཐུགས་ཐུན་མོང་དུ་བྱིན་གྱིས་བརླབ་པ་དེ་བསྟན་པར་རྡོ་རྗེ་སེམས་དཔའི་སྒྲུབ་ཐབས་ལས་བཤད་

དོ༑།

གཉིས་པ་(སེམས་དཔའ་སུམ་བརྩེགས་བྱ་བའི་ཚུལ་བཤད་པ་)ནི། སྐུ་གསུམ་ལམ་ཁྱེར་གྱི་སྒོ་ནས་

བསྐྱེད་པའི་སྤྲུལ་སྐུ་རྡོ་རྗེ་སེམས་དཔའ་ལ་དམ་ཚིག་སེམས་དཔའ་ཞེས་བརྗོད་པའི་རྒྱུ་མཚན་ཡོད་

དེ༑ དམ་ཚིག་གི་སྐད་དོད་ས་མ་ཡ་ལ་ས་མ་ཏར་བྱས་པས་འཕྲོ་ཞིང་འདུ་བ་ལ་ཡང་འཇུག་པས། 

སྒྲུབ་པ་པོ་རང་གི་ལུས་ལ་ཐ་མལ་གྱི་སྣང་ཞེན་སྤངས་ནས་ལྷའི་སྐུར་བསྒོམ་པ་ལ། ལྷ་ཡེ་ཤེས་པ་རྣམས་

འཕྲོ་ཞིང་འདུ་བའི་གཞིར་གྱུར་པས་ན་དམ་ཚིག སེམས་ཅན་གྱི་དོན་ལ་རྩེ་གཅིག་པས་ན་སེམས་

དཔའ་ཞེས་བརྗོད་པར་མན་སྙེ་ལས་གསུངས་སོ།།

ཡང་སྐུ་གསུམ་ལམ་ཁྱེར་གྱི་སྒོ་ནས་བསྐྱེད་པའི་སྤྲུལ་སྐུ་རྡོ་རྗེ་སེམས་དཔའ་ལ་དེ་ལྟར་བརྗོད་

པའི་རྒྱུ་མཚན་ཡོད་དེ། རྩ་རྒྱུད་ལེའུ་དང་པོའ་ིདམ་ཚིག་འབྱུང་བ་རྡོ་རྗེའི་ཏིང་ངེ་འཛིན་ལས། རིམ་

གྱིས་བསྐྱེད་པའི་ལྷའི་སྐུ་ཡིན་པའི་ཆ་ནས་དེ་ལྟར་བརྗོད་པར་རྡོ་རྗེ་སེམས་དཔའི་སྒྲུབ་ཐབས་ལས་

བཤད༑ དམ་ཚིག་སེམས་དཔའི་ཐུགས་ཀར་ཡེ་ཤེས་སེམས་དཔའ་དེའི་ཐུགས་ཀར་ཏིང་ངེ་འཛིན་

སེམས་དཔའ་བསྒོམ་པ་ནི། མདོར་བྱས་ལས། སྙིང་གའི་དབུས་སུ་གནས་པ་ཡི། །ཡེ་ཤེས་སེམས་

དཔའ་རྣམ་པར་བསྒོམ། །ཏིང་འཛིན་སེམས་དཔའ་ཞེས་བྱ་བའི། །ཡི་གེ་ཧཱུཾ་ནི་དེ་རུ་འགོད། །ཅེས་

པས་བསྟན།

ཚུལ་ཇི་ལྟར་དུ་བསྒོམ་པ་ནི། དམ་ཚིག་སེམས་དཔའི་ཐུགས་ཀར་སྣ་ཚོགས་པདྨ་དང་ཟླ་བའི་

གདན་ལ་ཡེ་ཤེས་སེམས་དཔའ་སྐུ་མདོག་དམར་པོ་ཞལ་གཅིག་ཕྱག་གཉིས་པ་རྡོ་རྗེ་དང་དྲིལ་བུ་

འཛིན་པ་ཡུམ་བཅས་སུ་བསྐྱེད་པར་རྡོ་རྗེ་སེམས་དཔའི་སྒྲུབ་ཐབས་ལས་བཤད། དེ་ཡང་རྡོ་རྗེ་དང་

དྲིལ་བུ་འཛིན་པ་སློབ་དཔོན་ཨ་བྷྱ་ཀ་རས་མདོར་བྱས་ཀྱི་འགྲེལ་པར་བཤད། ཅིའི་ཕྱིར་ཡེ་ཤེས་

སེམས་དཔའ་ཞེས་བྱ་ཞེ་ན། ཡེ་ཤེས་ཀྱི་རང་བཞིན་གྱི་ལྷའི་སྐུར་བསྐྱེད་ནས་བསྒོམས་པའི་ཆ་ནས་དེ་

ལྟར་བརྗོད་པར་རྩ་རྒྱུད་ལེའུ་བཅུ་པ་ལས། སྙིང་གའི་དབུས་སུ་ཕྲ་མོ་ཡི། །དཀྱིལ་འཁོར་རྣམས་ནི་

བསམ་པར་བྱ། །ཞེས་པས་བསྟན་པར་སྒྲོན་གསལ་ལས་བཤད།

དེའི་ཐུགས་ཀར་ཏིང་ངེ་འཛིན་སེམས་དཔའ་བསྒོམ་པ་ནི། ཡེ་ཤེས་སེམས་དཔའི་ཐུགས་

ཀར་ཟླ་གདན་ལ་རྡོ་རྗེ་སྔོན་པོ་རྩེ་ལྔ་པའི་ལྟེ་བར་ཏིང་ངེ་འཛིན་སེམས་དཔའ་ཧཱུཾ་ཡིག་སྔོན་པོ་རྟག་ཏུ་

འཆར་བ་མར་མེ་ཆེན་པོ་ལྟ་བུ། མི་ཤེས་པའི་མུན་པ་འཇོམས་པའི་དོན་དུ་སྣང་བའི་ཕུང་པོ་ཆེན་པོ་

ལྟ་བུར་སྒོམ་པར་ནི་རྡོ་རྗེ་སེམས་དཔའི་སྒྲུབ་ཐབས་ལས་བཤད། ཅིའི་ཕྱིར་ཏིང་ངེ་འཛིན་སེམས་

དཔའ་ཞེས་བྱ་ཞེ་ན། ཏིང་ངེ་འཛིན་སེམས་དཔའ་ཧཱུཾ་ཡིག་གང་དུ་བཀོད་པའི་གནས་དེར་དམིགས་

པ་རྩེ་གཅིག་ཏུ་གཏད་ནས་བསྒོམས་པས། ཏིང་ངེ་འཛིན་གྱི་མཆོག་ལྷན་སྐྱེས་ཀྱི་བདེ་བ་ཁྱད་པར་

ཅན་སྐྱེ་བར་བྱེད་པ་དང་། སྒྲུབ་པ་པོ་རང་ཉིད་ངེས་ལེགས་ལ་སྦྱོར་བར་བྱེད་པས་ན་དེ་ལྟར་དུ་བརྗོད་

པ་ཡིན་ཏེ། རྩ་རྒྱུད་ལེའུ་བཅུ་པ་ལས། ཡི་གེ་མཆོག་ཏུ་གྱུར་པའི་ཚིག །དེ་ཡི་དབུས་སུ་བསམ་

པར་བྱ། །རྡོ་རྗེ་ཆེན་པོ་རྩེ་ལྔ་པ། །རྟག་ཏུ་སྦྱོར་བས་རྣམ་པར་བསྒོམ། །ཞེས་པས་བསྟན་པར་སྒྲོན་

གསལ་ལས་བཤད་དོ།།

གསུམ་པ་(རིགས་བདག་གིས་རྒྱས་འདེབས་བྱེད་པའི་ཚུལ་)ནི། དམ་ཚིག་སེམས་དཔའི་ཅོད་པན་ལ་

རིགས་བདག་གིས་རྒྱས་འདེབས་བྱེད་པར་མདོར་བྱས་ལས་དངོས་སུ་མ་བཤད་ཀྱང་། མདོ་བསྲེ་

དང་རྡོ་རྗེ་སེམས་དཔའི་སྒྲུབ་ཐབས་ལས་བཤད་པ་ལྟར། དབུ་རྒྱན་ལ་ནི་རིགས་ཀྱི་བདག་པོ་བསམ།། 

ཞེས་གསུངས་པས་བསྟན། ཚུལ་ཇི་ལྟར་དུ་སྒོམ་པ་ནི། དམ་ཚིག་སེམས་དཔའི་རལ་པའི་ཅོད་པན་

ལ་རྡོ་རྗེ་འཆང་སྐུ་མདོག་དཀར་པོ་ཞལ་གཅིག་ཕྱག་གཉིས་རྡོ་རྗེ་དང་དྲིལ་བུ་འཛིན་པ། ཡུམ་རྡོ་རྗེ་

དབྱིངས་ཀྱི་དབང་ཕྱུག་མ་དང་ལྷན་ཅིག་ཁ་སྦྱོར་གྱི་སྦྱོར་བས་བྱང་ཆུབ་ཀྱི་སེམས་ཀྱི་བདུད་རྩི་

འཛག་པའི་རྒྱུན་གྱིས་དམ་ཚིག་སེམས་དཔའ་ཡེ་ཤེས་སེམས་དཔའ་ཏིང་ངེ་འཛིན་སེམས་དཔའ་

གསུམ་པོ་ཐམས་ཅད་མཉེས་ཤིང་ཚིམ་པར་བསམ་པ་ནི། རྩ་རྒྱུད་ལེའུ་བཅུ་གཉིས་པ་ལས། རྡོ་

རྗེ་འཛིན་མཆོག་ཅོད་པན་ལའོ། །ཞེས་པས་བསྟན་པར་མདོ་བསྲེ་ལས་བཤད། རིགས་བདག་

ཡུམ་བཅས་སུ་བསྒོམ་པར་རྡོ་རྗེ་སེམས་དཔའི་སྒྲུབ་ཐབས་ལས་བཤད། རྡོ་རྗེ་དང་དྲིལ་བུ་འཛིན་

པར་སློབ་དཔོན་ཐུབ་པ་དཔལ་གྱིས་བཤད། དེ་ལ་ཁ་ཅིག སྐབས་འདིར་རིགས་བདག་གིས་རྒྱས་

འདེབས་བྱེད་པའི་རྒྱུ་མཚན་ཅི་ཡིན་ཞེ་ན་དེའི་རྒྱུ་མཚན་ཡོད་དེ། སྤྲུལ་སྐུ་རྡོ་རྗེ་སེམས་དཔའ་དེ་སྐུ་

གསུམ་ལམ་ཁྱེར་གྱི་སྒོ་ནས་བསྐྱེད་ཆོག་ཡོངས་སུ་རྫོགས་པར་ཤེས་པར་བྱ་བའི་ཆེད་ཡིན་པའི་

ཕྱིར༑

དེས་ན་འདུས་པའི་སྒྲུབ་ཐབས་ཚར་གཅིག་པོ་འདི་ལ་ལྷའི་བསྐྱེད་ཆོག་མི་འདྲ་བ་ལྔ་ཡོད་དེ། 

ལྷག་མོས་ཀྱི་ལྷ་རྣམས་སྐད་ཅིག་གིས་བསྐྱེད་པ། དང་པོའ་ིམགོན་པོ་མངོན་བྱང་ལྔའི་སྒོ་ནས་བསྐྱེད་

པ༑ སྤྲུལ་སྐུ་རྡོ་རྗེ་སེམས་དཔའ་སྐུ་གསུམ་ལམ་ཁྱེར་གྱི་སྒོ་ནས་བསྐྱེད་པ། ལུས་དཀྱིལ་གྱི་ལྷ་རྣམས་

ས་བོན་རྐྱང་པ་ལས་བསྐྱེད་པ། དཀྱིལ་འཁོར་རྒྱལ་མཆོག་གི་ལྷ་རྣམས་སྒོ་བདུན་གྱི་སྒོ་ནས་བསྐྱེད་

པ་རྣམས་སུ་ཡོད་པའི་ཕྱིར་རོ།།

གསུམ་པ་(སྐུ་གསུམ་མྱུར་དུ་འགྲུབ་པའི་རྒྱུའི་གཙོ་བོ་ངོས་བཟུང་བ་)ནི། སྐུ་གསུམ་གྱི་རྣལ་འབྱོར་རྫོགས་

མ་ཐག་རིག་མ་འདུ་བྱ་བའི་རྒྱུ་མཚན་ཅི་ཡིན་ཞེ་ན། དེའི་རྒྱུ་མཚན་ཡོད་དེ། བཤད་མ་ཐག་པའི་

སྐུ་གསུམ་པོ་དེ་སྙིགས་དུས་ཀྱི་ཚེ་ཐུང་གཅིག་ལ་ཐོབ་པར་བྱེད་པ་ལ་འདུ་བྱས་པའི་རིག་མ་དང་

སྙོམས་པར་ཞུགས་པའི་བདེ་བས་སྟོང་ཉིད་ངེས་པའི་བདེ་སྟོང་དབྱེར་མེད་དུ་སྦྱོར་བའི་ཐབས་

ཀྱིས་སྒྲུབ་དགོས་སོ་ཞེས་ཤེས་པར་བྱ་བའི་ཆེད་ཡིན་པའི་ཕྱིར་རོ། །རིག་མ་འདུ་བྱ་བ་འདི་སྦྱང་གཞི་

ལ་ཆོས་མཐུན་སྦྱོར་རྒྱུ་མེད་ཀྱང་འབྲས་བུ་སངས་རྒྱས་ཀྱི་མཛད་པ་དང་རྣམ་པ་མཐུན་པ་ཡིན་ཏེ། 

བདག་ཅག་གི་སྟོན་པས་དམན་པ་ལ་མོས་པ་རྣམས་ལ་ཆགས་བྲལ་གྱི་སྤྱོད་པ། རྒྱ་ཆེན་པོ་ལ་མོས་

པ་རྣམས་ལ་ས་དང་ཕ་རོལ་ཏུ་ཕྱིན་པའི་སྤྱོད་པ། ཟབ་མོ་ལ་ལྷག་པར་མོས་པ་རྣམས་ལ་ཆགས་ཅན་

གྱི་སྤྱོད་པ་དང་གསུམ་གསུངས་པའི་ནང་ནས། འདིར་སྤྱོད་པ་ཕྱི་མ་དང་རྣམ་པ་མཐུན་པའི་འབྲས་བུ་

ལམ་བྱེད་ཁྱད་པར་ཅན་དུ་འགྱུར་བ་ཡིན་ནོ། །རིག་མ་འདུ་བྱ་བ་ལ་ཡང་དངོས་ཀྱི་རིག་མ་འདུ་བྱ་

བ་དང་། བསྒོམ་པའི་རིག་མ་འདུ་བྱ་བའི་ཚུལ་གཉིས་ལས།

དང་པོ་(དངོས་ཀྱི་རིག་མ་འདུ་བྱ་བ་)ནི། མི་བསྐྱོད་པའི་རིགས་ཀྱི་བསྐྱེད་རིམ་པའི་སྒྲུབ་པ་པོས་སྨེ་

ཤ་ཅན་གྱི་བུ་མོ། རྣམ་སྣང་གི་རིགས་ཀྱི་སྒྲུབ་པ་པོས་བཙོ་བླག་མཁན་གྱི་བུ་མོ། རིན་འབྱུང་གི་

རིགས་ཀྱི་སྒྲུབ་པ་པོས་ཕྲེང་རྒྱུད་མཁན་གྱི་བུ་མོ། འོད་དཔག་མེད་ཀྱི་རིགས་ཀྱི་སྒྲུབ་པ་པོས་གར་

མཁན་གྱི་བུ་མོ། དོན་གྲུབ་ཀྱི་རིགས་ཀྱི་སྒྲུབ་པ་པོས་བཟོ་བྱེད་མཁན་གྱི་བུ་མོ་རྣམས་མ་ལྟར་བྱམས་

ཤིང་སྲིང་ལྟར་བརྩེ་བ། བུ་མོ་ལྟར་དུང་སེམས་ཆེ་བ་རྣམས་འདུ་བྱས། བསང་སྦྱངས་སྟོང་པའི་ངང་

ལས་རང་རིགས་ཀྱི་ལྷ་མོར་བསྐྱེད། དེའི་ལུས་ལ་རིགས་ལྔ་བཀོད། དེ་དང་རང་གི་མཁའ་གསང་

བྱིན་གྱིས་བརླབས་ཏེ་སྙོམས་པར་འཇུག་པ་ནི་དངོས་ཀྱི་རིག་མ་འདུ་བྱ་བའི་ཚུལ་ཡིན་ནོ།།

གཉིས་པ་(བསྒོམ་པའི་རིག་མ་འདུ་བྱ་བའི་ཚུལ་)ནི། ཐམས་ཅད་གསང་བའི་རྒྱུད་ལས། སྙིང་གར་

གནས་པའི་ལྷ་མོ་ཆེ། །རྣལ་འབྱོར་པ་ཡི་རྣལ་འབྱོར་བསྐྱེད། །སངས་རྒྱས་ཀུན་གྱི་ཡུམ་གྱུར་མ། ། 

རྡོ་རྗེ་དབྱིངས་ཀྱི་དབང་མོར་བཤད། །ཅེས་གསུངས་པས་བསྟན་པ་ལྟར། རང་གི་སྙིང་ག་ནས་རང་

རིགས་ཀྱི་ལྷ་མོ་མི་མོའ་ིརྣམ་པར་ཕྱུང་། བསང་སྦྱངས་སྟོང་པའི་ངང་ལས་རང་རིགས་ཀྱི་ལྷ་མོར་བསྐྱེད། 

དེའི་ལུས་ལ་རིགས་ལྔ་བཀོད། དེ་དང་རང་གི་མཁའ་གསང་བྱིན་གྱིས་བརླབས་ཏེ་སྙོམས་པར་

འཇུག་པ་ནི་བསྒོམ་པའི་རིག་མ་འདུ་བྱ་བའི་ཚུལ་ཡིན་ནོ།།

མཁའ་གསང་བྱིན་གྱིས་བརླབ་པའི་ཚུལ་ནི། རྩ་རྒྱུད་ལེའུ་བདུན་པ་ལས། ཡི་གེ་ཧཱུཾ་དང་ཨོཾ་

དག་དང་། །ཨཱཿ དང་ཕཊ་ཀྱང་རབ་བརྟག་བྱ། །འོད་ཟེར་སྣ་ལྔས་ཁྱབ་པ་ཡི། །པདྨོ་རྡོ་རྗེ་བསྒོམ་པར་

བྱ༑ །འབར་བཅས་ཟླ་འོད་བཞིན་དུ་དཀར། །ཡིད་དུ་འོང་བ་བསྒོམ་པར་བྱ། །ཞེས་གསུངས། བྱིན་

གྱིས་བརླབ་པའི་ཚུལ་ནི། རང་གི་གསང་གནས་མི་དམིགས་པའི་ངང་ལས་ཧཱུཾ་ལས་བྱུང་བའི་རྡོ་

རྗེ་སྔོན་པོ་རྩེ་ལྔ་པ་རྭ་དབུས་མའི་ནོར་བུ་ལ་ཨོཾ་ཡིག་གིས་མཚན་ཞིང་བུ་ག་ཡི་གེ་ཕཊ་སེར་པོས་

བཀག་པ། ཡུམ་གྱི་གསང་གནས་མི་དམིགས་པའི་ངང་ལས་ཨ་ལས་བྱུང་བའི་པདྨ་དམར་པོ་འདབ་

མ་བརྒྱད་པ་ཟེ་འབྲུ་ལ་ཨ་ཡིག་གིས་མཚན་ཞིང་བུ་ག་ཡི་གེ་ཕཊ་སེར་པོས་བཀག་པ། རྡོ་རྗེ་དང་

པདྨའི་ནང་འོད་ཟེར་རྣམ་པ་ལྔས་གང་བར་སྒོམ་པར་བྱེད་པ་ཡིན་ནོ། །དེ་ཡང་ཨོཾ་ཡིག་གིས་བདེ་

བ་ཆེན་པོའ་ིཡེ་ཤེས་མཚོན། ཨཱཿ ཡིག་གིས་སྟོང་ཉིད་རྟོགས་པའི་ཤེས་རབ་མཚོན། རྡོ་རྗེ་ལ་རྭ་ལྔ་

ཡོད་པས་ཡབ་ཀྱི་ནོར་བུའི་དབུས་ཀྱི་རྩ་འདབ་བཞི་དྷཱུ་ཏི་དང་ལྔ་པོ་དེ་མཚོན། པདྨ་འདབ་བརྒྱད་

ཀྱིས་ཡུམ་གྱི་ཆོས་འབྱུང་གི་དབུས་ཀྱི་རྩ་འདབ་བརྒྱད་པོ་དེ་མཚོན། ཕཊ་ཡིག་གིས་ཐུར་སེལ་མཚོན། 

དེའི་ཁ་དོག་སེར་པོ་བྱེད་པས་ཐུར་སེལ་རང་དབང་བའི་ཁ་དོག་སེར་པོ་ཡིན་པ་དེ་མཚོན། རྡོ་རྗེ་དང་

པདྨའི་ནང་འོད་ཟེར་རྣམ་པ་ལྔས་གང་བར་བསྒོམ་པ་ནི། རྫོགས་རིམ་གྱི་སྐབས་སུ་རླུང་རྣམས་ཐིག་

ལེའི་གཟུགས་སུ་ཞུ་བ་དེ་མཚོན། དེ་ནས་རང་ཉིད་རིན་འབྱུང་གི་ང་རྒྱལ་གྱིས་ལུས་ཀྱི་ཕྱག་རྒྱ་

ལ་འཁྱུད་པ་དང་། སོ་དང་སེན་མོ་འདེབས་པ་ལ་སོགས་པའི་རྗེས་ཆགས་ཀྱི་བྱ་བ་རྣམས་བྱས་ནས་

སྙོམས་པར་འཇུག་པའི་བར་བྱས་ཏེ། ཨོཾ་སརྦ་ཏ་ཐཱ་ག་ཏ་ཨ་ནུ་རཱ་ག་ཎ་བཛྲ་སྭ་བྷཱ་ཝ་ཨཏྨ་ཀོຌཧཾ། ཞེས་

སྔགས་ངག་ཏུ་བརྗོད་ཅིང་སྔགས་དོན་ཡིད་ལ་དྲན་པར་བྱེད་པ་ནི་རྗེས་ཆགས་ཀྱི་དེ་ཉིད་ཡིན་ནོ།།

སྔགས་ཀྱི་དོན་ལ་ཨོཾ་གྱི་དོན་བཤད་ཟིན། ཨ་ནུ་རཱ་ག་ནི་རྗེས་སུ་ཆགས་པ། གཞན་རྣམས་

སྔར་དང་འདྲ་བ་ལ། མདོར་ན་དེ་བཞིན་གཤེགས་པ་ཐམས་ཅད་ཀྱི་རྗེས་སུ་ཆགས་པ་རྡོ་རྗེའི་རང་

བཞིན་གྱི་བདག་ཉིད་དེ་ངའོ་སྙམ་དུ་སྒོམ་པར་བྱེད་པ་ཡིན་ནོ།།

དེ་ནས་རང་ཉིད་གཙོ་བོའ་ིང་རྒྱལ་གྱིས་ཧཱུཾ་གླུར་ལེན་ཅིང་ཕཊ་ངག་ཏུ་བརྗོད་པས་བྱང་ཆུབ་

ཀྱི་སེམས་ཞུ་བ་སྤྱི་བོ་ནས་ནོར་བུའི་རྩེའི་བར་དུ་ཕབ་པས་བདེ་བ་ཆེན་པོ་སྐྱེས་པ་ན། རང་ཉིད་དོན་

གྲུབ་ཀྱི་ང་རྒྱལ་གྱིས་ཨོཾ་སརྦ་ཏ་ཐཱ་ག་ཏ་པཱུ་ཛ་བཛྲ་སྭ་བྷཱ་ཝ་ཨཏྨ་ཀོຌཧཾ། ཞེས་སྔགས་ངག་ཏུ་བརྗོད་

ཅིང་སྔགས་དོན་ཡིད་ལ་དྲན་པའི་སྒོ་ནས་སྒོམ་པ་ནི་མཆོད་པའི་དེ་ཉིད་ཡིན་ནོ། །སྔགས་ཀྱི་དོན་

ལ་ཨོཾ་གྱི་དོན་བཤད་ཟིན། པཱུ་ཛ་ནི་མཆོད་པ་གཞན་རྣམས་སྔར་དང་འདྲ་བ་ལ་མདོར་ན་དེ་བཞིན་

གཤེགས་པ་ཐམས་ཅད་ཀྱི་མཆོད་པ་རྡོ་རྗེའི་རང་བཞིན་གྱི་བདག་ཉིད་དེ་ངའོ་སྙམ་དུ་སྒོམ་པར་

བྱེད་པ་ནི་མཆོད་པའི་དེ་ཉིད་ཡིན་ནོ། །དེ་འདྲ་བའི་དགའ་བ་བཞིས་རིམ་གྱིས་དྲངས་པའི་བདེ་བས་

སྟོང་པ་ངེས་པའི་བདེ་སྟོང་དབྱེར་མེད་དུ་སྦྱར་ནས་བསྒོམ་པ་ནི་བསྐྱེད་རིམ་པའི་ལམ་གྱི་སྙིང་པོ་དང་། 

རྫོགས་རིམ་པའི་དགའ་བཞི་འདྲེན་པའི་རྒྱུད་སྨིན་བྱེད་དུ་འགྱུར་བ་ཡིན་ནོ།།

སྔར་བཤད་པ་དེ་རྣམས་ལམ་རྫོགས་རིམ་གྱི་མཚོན་དོན་ལ་སྦྱར་ན། སྐུ་བྱིན་གྱིས་བརླབས་

པ་ནི་ལུས་དབེན་གྱི་རྒྱུད་སྨིན་བྱེད་དུ་འགྱུར། གསུང་བྱིན་གྱིས་བརླབས་པ་ནི་ངག་དབེན་གྱི་རྒྱུད་

སྨིན་བྱེད་དུ་འགྱུར། ཐུགས་བྱིན་གྱིས་བརླབས་པ་ནི་སེམས་དབེན་གྱི་རྒྱུད་སྨིན་བྱེད་དུ་འགྱུར། 

སེམས་དཔའ་སུམ་བརྩེགས་སྒོམ་པ་ནི་སྒྱུ་ལུས་པས་ནང་གི་རྐྱེན་སེམས་དཔའ་སུམ་བརྩེགས་སྒོམ་

པ་དེ་མཚོན། རིག་མ་འདུ་བྱ་བས་ནི་སྒྱུ་ལུས་པས་ཕྱིའི་རྐྱེན་ཕྱག་རྒྱ་དང་སྙོམས་པར་འཇུག་པ་དེ་

མཚོན༑ དེ་ནས་སྒྱུ་ལུས་པས་ནང་གི་རྐྱེན་སེམས་དཔའ་སུམ་བརྩེགས་བསྒོམས་ནས་ཕྱིའི་རྐྱེན་

ཕྱག་རྒྱ་དང་སྙོམས་པར་ཞུགས་ཏེ། སྒྱུ་ལུས་འོད་གསལ་དུ་དག་པར་བྱས་པའི་དོན་གྱི་འོད་གསལ་

ནི་ངེས་དོན་གྱི་སྔགས་ཚན་པ་དྲུག་པོ་དེ་མཚོན། དོན་གྱི་འོད་གསལ་དེ་ལ་ལྡོག་པའི་སྒོ་ནས་ཕྱེ་

བའི་ངེས་དོན་གྱི་རིགས་དྲུག་ནི་སྔགས་ཚན་པ་དྲུག་པོ་རེ་རེ་ལ་དྲུག་དྲུག་ཏུ་ཕྱེ་བའི་ངེས་དོན་ཡིན་

པར་དགོངས་པ་ལུང་སྟོན་ལས་གསུངས་སོ།།

གསུམ་པ་(སྐུ་གསུམ་གྱི་མཐུན་ཡུལ་ལ་དོགས་པ་དཔྱད་པ་)ལ། བསྐྱེད་རིམ་པའི་སྐུ་གསུམ་དང་འཛམ་

བུ་གླིང་པའི་མིའི་སྐྱེ་ཤི་བར་དོ་གསུམ་ཆོས་མཐུན་སྦྱོར་བའི་ཚུལ་བཤད་པ། མངོན་རྟོགས་ལྷག་མ་

སྦྱང་གཞི་དང་ཆོས་མཐུན་མི་སྦྱོར་བའི་རྒྱུ་མཚན་བཤད་པ། སྦྱང་གཞི་སྦྱོང་བའི་དོན་བཤད་པ་དང་

གསུམ༑

དང་པོ་(བསྐྱེད་རིམ་པའི་སྐུ་གསུམ་དང་འཛམ་བུ་གླིང་པའི་མིའི་སྐྱེ་ཤི་བར་དོ་གསུམ་ཆོས་མཐུན་སྦྱོར་བའི་ཚུལ་

བཤད་པ་)ལ། དྲི་བ་དང་། ལན་གཉིས།

དང་པོ་(དྲི་བ་)ནི། ཁ་ཅིག་ན་རེ། རྣམ་གཞག་རིམ་པ་ལས། བསྐྱེད་རིམ་པའི་སྐུ་གསུམ་པོ་དེ་

འཛམ་བུ་གླིང་པའི་མིའི་སྐྱེ་ཤི་བར་དོ་གསུམ་དང་ཆོས་མཐུན་སྦྱོར་བའི་རྒྱུ་མཚན་ཅི་ཡིན་ཞེ་ན། 

འདི་ལ་གཞན་ལུགས་དགག་པ་དང་། རང་ལུགས་བཞག་པ་གཉིས།

དང་པོ་(གཞན་ལུགས་དགག་པ་)ནི། བོད་ཀྱི་བླ་མ་ཁ་ཅིག་གི་གསུང་ན་རེ། སྔགས་བླ་མེད་ཀྱི་

ལྷའི་བསྐྱེད་ཆོག་ཐམས་ཅད་སྦྱང་གཞི་སྐྱེ་གནས་བཞི་སྦྱོང་བྱེད་དུ་གསུངས་པ་ཡིན་པས། འདིར་

ཡང་རྒྱུ་རྡོ་རྗེ་འཛིན་པ་རྡོ་རྗེ་སེམས་དཔའ་ཡབ་ཡུམ་སྙོམས་པར་ཞུགས་པ་ཐིག་ལེའི་གཟུགས་

སུ་ཞུ་བའི་ཐིག་ལེའི་དབུས་སུ་བར་དོའ་ིརྣམ་ཤེས་མཚོན་པའི་ས་བོན་ལས་འབྲས་བུ་རྡོ་རྗེ་འཛིན་

པ་ལྷའི་སྐུ་བསྐྱེད་པ་ཞུ་བ་གླུས་བསྐུལ་ཡོད་པ་ནི་མངལ་སྐྱེས་སྦྱོང་བྱེད་ཡིན་ཏེ། མངོན་བརྗོད་བླ་

མ་ལས། མངལ་སྐྱེས་གླུ་ཡི་སྦྱོར་བ་ཡི། །སྒོམ་པ་རྣམས་ཀྱི་ཡོངས་སུ་བརྟག །ཅེས་གསུངས། དེ་

ནས་ཁམས་དཀར་དམར་མཚོན་པའི་ཟླ་བ་དཀར་དམར་རམ། ཟླ་བ་དཀར་ལ་དམར་བའི་མདངས་

ཅན་གྱི་དབུས་སུ་བར་དོའ་ིརྣམ་ཤེས་མཚོན་པའི་ས་བོན་ལས་ལྷའི་སྐུ་བསྐྱེད་པ་ཞུ་བ་གླུས་བསྐུལ་

མེད་པ་ནི་སྒོང་སྐྱེས་སྦྱོང་བྱེད་ཡིན་ཏེ། སྒོང་སྐྱེས་གླུ་ནི་མེད་པ་སྟེ། །སྒྲ་དང་སྒྲ་མིན་རྣམ་སྤངས་

པའོ༑ །ཞེས་གསུངས། དེ་ནས་དྲོད་མཚོན་པའི་ཉི་མས་ཁ་བྱེ་བའི་པདྨ་དང་། གཤེར་མཚོན་པའི་ཟླ་

བའི་དཀྱིལ་འཁོར་གྱི་དབུས་སུ་བར་དོའ་ིརྣམ་ཤེས་མཚོན་པའི་ས་བོན་ལས་ལྷའི་སྐུ་བསྐྱེད་པ་ཞུ་

བ་གླུས་བསྐུལ་མེད་པ་ནི་དྲོད་གཤེར་ལས་སྐྱེས་པ་སྦྱོང་བྱེད་ཡིན་ཏེ། སྡོམ་འབྱུང་འགྲེལ་པར། ཟླ་

བ་ས་བོན་ཙམ་ལས་སྐྱེ་གནས་དྲོད་གཤེར་སྐྱེས་དང་། ཞེས་གསུངས་པའི་ཕྱིར། ལྷ་སྐད་ཅིག་གིས་

བསྐྱེད་པ་ནི་རྫུས་སྐྱེས་སྦྱོང་བྱེད་ཡིན་ཏེ། སློབ་དཔོན་རྡོ་རྗེ་དྲིལ་བུ་པས། སེམས་ཅན་རྫུས་ཏེ་སྐྱེས་

པ་བཞིན། །ས་བོན་མེད་པར་རྣམ་པར་བསྒོམ། །ཞེས་གསུངས་པའི་ཕྱིར།

འདིར་ལྷག་མོས་ཀྱི་ལྷ་སྐད་ཅིག་གིས་བསྐྱེད་པ་ནི། འཛམ་བུ་གླིང་པའི་མི་སྐྱེ་ཤི་བར་དོ་གསུམ་

སྦྱང་གཞི་སྦྱོང་བྱེད་དུ་ངོ་སྤྲོད་པའི་ཕྱིར་དུ་ཡིན་ནོ་ཞེས་ཟེར། དེའི་དང་པོ་མི་འཐད་དེ། སྔགས་བླ་མེད་

ཀྱི་ལྷའི་བསྐྱེད་ཆོག་ཐམས་ཅད་གདུལ་བྱའི་གཙོ་བོ་རིན་པོ་ཆེ་ལྟ་བུའི་གང་ཟག་གི་དབང་དུ་བྱས་

ནས་གསུངས་པ་ནི་གང་ཞིག་རིན་པོ་ཆེ་ལྟ་བུའི་གང་ཟག་དེས་སྐྱེ་གནས་གཞན་གསུམ་དང་རྣམ་

པ་མཐུན་པའི་ལམ་སྒོམ་མི་དགོས་པའི་ཕྱིར། དེ་འདྲ་བའི་གང་ཟག་དེས་འཛམ་བུ་གླིང་པའི་མི་སྐྱེ་ཤི་

བར་དོ་གསུམ་དང་རྣམ་པ་མཐུན་པའི་ལམ་བསྒོམས་པས་སྐྱེ་གནས་གཞན་གསུམ་སྦྱོང་ནུས་པའི་

ཕྱིར༑ གཉིས་པ་དེ་ཡང་མི་འཐད་དེ། སྔར་འདས་ཟིན་པའི་འཛམ་བུ་གླིང་པའི་མིའི་སྐྱེ་ཤི་བར་དོ་

གསུམ་ད་ལྟ་ལམ་སྒོམ་པའི་སྒྲུབ་པ་པོས་སྦྱོང་མི་ནུས་པའི་ཕྱིར། སྔར་བསྲེགས་ཟིན་པའི་བུད་ཤིང་དེ་

སླར་ཡང་བསྲེག་མི་དགོས་པའི་ཕྱིར། 

གཉིས་པ་(རང་གི་ལུགས་བཞག་པ་)ནི། རྣམ་གཞག་རིམ་པ་ལས། བསྐྱེད་རིམ་པའི་སྐུ་གསུམ་

དང་འཛམ་བུ་གླིང་པའི་མིའི་སྐྱེ་ཤི་བར་དོ་གསུམ་ཆོས་མཐུན་སྦྱར་ནས་བཤད་པའི་རྒྱུ་མཚན་ཡོད་

དེ༑ སྔགས་བླ་མེད་ཀྱི་གདུལ་བྱའི་གཙོ་བོ་རིན་པོ་ཆེ་ལྟ་བུའི་གང་ཟག་དེ་ཡིན་ན། འཛམ་བུ་གླིང་

པའི་མི་མངལ་སྐྱེས་ཁམས་དྲུག་ལྡན་པ་ཞིག་ཡིན་དགོས་སོ་ཞེས་ཤེས་པར་བྱ་བའི་ཆེད་ཡིན་པའི་

ཕྱིར༑ སྔགས་བླ་མེད་ཀྱི་རྟེན་གྱི་གང་ཟག་དེ་ཡིན་ན་དབང་པོ་གཉིས་སྦྱོར་གྱི་ཁམས་དཀར་དམར་གྱི་

འདུ་འཕྲོད་ལ་བརྟེན་པའི་བདེ་བ་ལམ་དུ་བྱེད་ནུས་ཤིང་། དེ་བྱས་པ་ལ་བརྟེན་ནས་སྙིགས་དུས་ཀྱི་

ཚེ་ཐུང་གཅིག་ལ་འཚང་རྒྱ་བར་མོས་པའི་རྟེན་གྱི་གང་ཟག་ཡིན་དགོས་པ་ནི་གང་ཞིག དེ་འདྲ་བ་

དེ་འཛམ་བུ་གླིང་པ་མ་གཏོགས་གླིང་གཞན་གསུམ་ན་མེད་པའི་ཕྱིར། རྟགས་དང་པོ་གྲུབ་སྟེ།  རྩ་རྒྱུད་

ལེའུ་བདུན་པ་ལས། ཆགས་ཅན་ཡེ་ཤེས་འདོད་པ་ཡིས། །རྟག་ཏུ་འདོད་ཡོན་ལྔ་རྣམས་བསྟེན།། 

ཞེས་དང་། སྒྲོན་གསལ་ལས། གང་གི་དོན་དུ་འདི་ཉིད་མཛད། །ཅེས་ཞུས་པའི་ལན་དུ། སྐྱེ་བོ་

འདོད་ཆགས་ཅན་དོན་དུ། །ཞེས་གསུངས་པའི་ཕྱིར། རྟགས་གཉིས་པ་གྲུབ་སྟེ། དེ་འདྲ་བ་དེ་འཛམ་

བུ་གླིང་པ་མ་གཏོགས་གླིང་གཞན་ལ་མེད་དེ། གཟུགས་མེད་ཁམས་ན་བཞིན་ལག་གི་རྣམ་པ་ཅན་

མེད༑ གཟུགས་ཁམས་པ་ལ་དེ་ཡོད་ཀྱང་ཕོ་མོའ་ིདབང་པོ་གཉིས་མེད། འདོད་ལྷ་གོང་མ་གཉིས་ལ་

ཕོ་མོའ་ིདབང་པོ་གཉིས་ཡོད་ཀྱང་དེ་གཉིས་མཉམ་པར་སྦྱོར་བ་མེད། འདོད་ལྷ་འོག་མ་གཉིས་ལ་

དེ་གཉིས་མཉམ་པར་སྦྱོར་བ་ཡོད་ཀྱང་ཁམས་དཀར་དམར་གྱི་འདུ་འཕྲོད་མེད། གླིང་གཞན་གསུམ་

ན་ཁམས་དཀར་དམར་གྱི་འདུ་འཕྲོད་ཡོད་ཀྱང་དེ་ལ་བརྟེན་ནས་བདེ་བ་ལམ་དུ་བྱེད་ནུས་པ་མེད་

ཅིང༑ གླིང་གཞན་གསུམ་གྱི་མི་རྣམས་ནི་སྐྱེ་བ་སྔ་མར་བསགས་པའི་ལས་ཀྱི་འབྲས་བུ་ལ་ཚེ་འདིར་

ལོངས་སྤྱོད་པར་རིགས་གཅིག་པའི་ལོངས་སྤྱོད་ཀྱི་ས་པ་ཡིན་གྱི། ཚེ་སྟོད་ལ་བསགས་པའི་ལས་

ཀྱི་རྣམ་པར་སྨིན་པ་ཚེ་སྨད་ལ་སྨིན་པར་ནུས་པའི་ལས་ཀྱི་ས་པ་མ་ཡིན་པའི་ཕྱིར།

ཡང་ཁ་ཅིག་ན་རེ། བསྐྱེད་རིམ་པའི་སྐུ་གསུམ་པོ་དེ་འཛམ་བུ་གླིང་པའི་མིའི་སྐྱེ་ཤི་བར་དོ་

གསུམ་དང་ཆོས་མཐུན་སྦྱོར་བ་དེ་ལྟར་ཡིན་མོད། བསྐྱེད་རིམ་པའི་སྐུ་གསུམ་པོ་དེས་འཛམ་བུ་

གླིང་པའི་བསྐལ་པ་དང་པོའ་ིམིའི་སྐྱེ་ཤི་བར་དོ་གསུམ་དང་ཆོས་མཐུན་སྦྱོར་བའི་རྒྱུ་མཚན་ཇི་

ལྟར་ཡིན་ཞེ་ན། དེའི་རྒྱུ་མཚན་ཡོད་དེ། སྔགས་བླ་མེད་ཀྱི་རྟེན་བརྟེན་པའི་དཀྱིལ་འཁོར་ཐམས་

ཅད་སྦྱང་གཞི་སྲིད་པ་ཆགས་འཇིག་གི་རིམ་པ་དང་མཐུན་པ་ཞིག་དགོས་པ་ཡིན་ཏེ། འདིར་ཡེ་

ཤེས་ཀྱི་སའི་སྟོང་ཉིད་བསྒོམ་པ་ནི་སྣོད་ཀྱི་འཇིག་རྟེན་སྔ་མ་སྟོང་པའི་ནམ་མཁའ་སྟོང་སང་དེ་དང་

ཆོས་མཐུན་སྦྱོར་དགོས་པར་གྲུབ། དེ་གྲུབ་པས་ལྷག་མོས་ཀྱི་རྟེན་གཞལ་ཡས་ཁང་བསྐྱེད་པ་

དང༑ གཞི་ལ་སྣོད་ཀྱི་འཇིག་རྟེན་ཕྱི་མ་ཆགས་པ་གཉིས་ཆོས་མཐུན་སྦྱོར་དགོས་པར་གྲུབ། དེ་

གྲུབ་པས་ལྷག་མོས་ཀྱི་ལྷ་སྐད་ཅིག་གིས་བསྐྱེད་པ་དང་། འཛམ་བུ་གླིང་པའི་བསྐལ་པ་དང་པོའ་ིམི་

རྣམས་རྫུས་ཏེ་སྐྱེས་པ་གཉིས་ཆོས་མཐུན་སྦྱོར་དགོས་པར་གྲུབ། དེ་གྲུབ་པས་ལྷག་མོས་འོད་

གསལ་དུ་སྡུད་པའི་དེ་བཞིན་ཉིད་ལས་བྱང་ཆུབ་པ་དང་། འཛམ་བུ་གླིང་པའི་བསྐལ་པ་དང་པོའ་ིམི་

རྣམས་རིམ་གྱིས་ཐ་མལ་པར་གྱུར་ནས་འཆི་བ་འོད་གསལ་ཉམས་སུ་མྱོང་བ་དང་ཆོས་མཐུན་

སྦྱོར་བར་གྲུབ། དེ་གྲུབ་པས་བསྐྱེད་རིམ་པའི་སྐུ་གསུམ་དང་འཛམ་བུ་གླིང་པའི་བསྐལ་པ་དང་པོའ་ི

མི་རྣམས་ཐ་མལ་པར་གྱུར་ནས་འཆི་བ་འོད་གསལ་ཉམས་སུ་མྱོང་བ་དང་། འོད་གསལ་དེའི་རླུང་

སེམས་ལས་བར་དོ་གྲུབ་པ་དང་། བར་དོ་བ་དེས་འཛམ་བུ་གླིང་པའི་མི་མོ་ཞིག་གི་མངལ་དུ་ཁུ་ཁྲག་

དཀར་དམར་འདྲེས་པའི་དབུས་སུ་ཉིང་མཚམས་སྦྱར་ནས་སྐྱེ་བ་བླངས་པ་དང་ཆོས་མཐུན་སྦྱོར་བ་

འབད་མེད་དུ་གྲུབ་པ་ཡིན་ནོ།།

དེ་ལ་ཁ་ཅིག་ན་རེ། བསྐྱེད་རིམ་པའི་ཆོས་སྐུ་དང་འཛམ་བུ་གླིང་པའི་མི་ཤི་བ་གཉིས་ཆོས་

མཐུན་སྦྱོར་བ་དེ་ལྟར་ཡིན་མོད། བསྐྱེད་རིམ་པའི་ལོངས་སྐུ་དང་འཛམ་བུ་གླིང་པའི་མིའི་བར་དོ་གཉིས་



བསྐྱེད་རིམ་གྱི་རྣམ་བཞག་འཆད་པ། 103

ཆོས་མཐུན་སྦྱོར་བ་མ་གྲུབ་བོ་ཞེ་ན། དེའི་སྐྱོན་མེད་དེ། བསྐྱེད་རིམ་པའི་སྐུ་གསུམ་པོ་དེ་མར་སྐྱེ་

ཤི་བར་དོ་གསུམ་དང་ཆོས་མཐུན་པར་མ་ཟད་ཡར་འབྲས་བུ་སངས་རྒྱས་ཀྱི་མཛད་པ་དང་ཡང་

རྣམ་པ་མཐུན་པ་ཡིན་ཏེ། དེའི་ཚུལ་ཡང་བསྐྱེད་རིམ་པའི་ལོངས་སྐུ་བ་དེས་གདུལ་བྱའི་དོན་དུ་

ཁམས་རགས་པའི་མཆོག་གི་སྤྲུལ་སྐུ་བཟུང་ནས་མཛད་པ་བཅུ་གཉིས་ཀྱི་ཚུལ་སྟོན་པ་ནི་འཛམ་

བུ་གླིང་པའི་རྟེན་ཁོ་ནར་ངེས་པས། བསྐྱེད་རིམ་པའི་སྤྲུལ་སྐུ་དང་འཛམ་བུ་གླིང་པའི་མི་སྐྱེ་བ་གཉིས་

ཆོས་མཐུན་སྦྱོར་བར་གྲུབ། དེ་གྲུབ་པས་བསྐྱེད་རིམ་པའི་ལོངས་སྐུ་དང་འཛམ་བུ་གླིང་པའི་མིའི་

བར་དོ་གཉིས་ཆོས་མཐུན་སྦྱོར་བ་འབད་མེད་དུ་གྲུབ་པ་ཡིན་ནོ། །འཛམ་བུ་གླིང་པའི་མིའི་བར་དོ་

འཛམ་བུ་གླིང་པའི་མི་ཁོ་ནར་སྐྱེ་བ་ཡིན་གྱི། གླིང་གཞན་གྱི་བར་དོ་འཛམ་བུ་གླིང་པའི་མིར་སྐྱེ་བ་

མིན་པའི་ཕྱིར།

གཉིས་པ་(མངོན་རྟོགས་ལྷག་མ་སྦྱང་གཞི་དང་ཆོས་མཐུན་མི་སྦྱོར་བའི་རྒྱུ་མཚན་བཤད་པ་)ནི། ཁ་ཅིག་ན་རེ། 

ཡེ་ཤེས་ཀྱི་ས་བསྒོམ་པ་ནས་རིགས་བདག་གི་རྒྱས་འདེབས་ཀྱི་བར་སྦྱང་གཞི་དང་ཆོས་མཐུན་

སྦྱར་ནས་མངོན་རྟོགས་ལྷག་མ་སྦྱང་གཞི་དང་ཆོས་མཐུན་མི་སྦྱོར་བའི་རྒྱུ་མཚན་ཅི་ཡིན་ཞེ་ན། 

དེའི་རྒྱུ་མཚན་ཡོད་དེ། ཡེ་ཤེས་ཀྱི་ས་བསྒོམ་པ་ནས་རིགས་བདག་གི་རྒྱས་འདེབས་ཀྱི་བར་སྦྱང་

གཞིར་མ་འདུས་པའི་བསྐྱེད་རིམ་པའི་སྦྱང་གཞི་མེད་པའི་ཕྱིར། དེ་མེད་དེ། བསྐྱེད་རིམ་པའི་སྦྱང་

གཞི་དེ་ལ་མ་དག་པའི་སྣོད་བཅུད་ཀྱི་འཇིག་རྟེན་གཉིས་སུ་ཡོད་པ་ལས། མ་དག་པའི་སྣོད་ཀྱི་འཇིག་

རྟེན་ནི་ལྷག་མོས་ཀྱི་རྟེན་གཞལ་ཡས་ཁང་བསྐྱེད་པའི་སྦྱང་གཞིར་འདུས། མ་དག་པའི་བཅུད་ཀྱི་

འཇིག་རྟེན་དེ་ལ་ཡང་སྐྱེ་ཤི་བར་དོ་གསུམ་དུ་ཡོད་པ་ལས། ཤི་བའི་གནས་སྐབས་ནི་ལྷག་མོས་འོད་

གསལ་དུ་སྡུད་པའི་སྦྱང་གཞིར་འདུས། བར་དོའ་ིགནས་སྐབས་ནི་མངོན་བྱང་ལྔ་ལས་དང་པོའ་ི

མགོན་པོ་བསྐྱེད་པའི་སྦྱང་གཞིར་འདུས། སྐྱེ་བའི་གནས་སྐབས་ནི་དང་པོའ་ིམགོན་པོ་སྤྲུལ་སྐུ་རྡོར་

སེམས་སུ་བསྒྱུར་བའི་སྦྱང་གཞིར་འདུས་པའི་ཕྱིར་རོ།།



དྭགས་པོ་ནམ་མཁའ་གྲགས་ཀྱི་གསུང།104

གསུམ་པ་(སྦྱང་གཞི་སྦྱོང་བའི་དོན་བཤད་པ་)ནི། སྤྱིར་སྦྱང་གཞི་སྦྱོང་བ་ལ། བདག་འཛིན་དང་འཛིན་

སྟངས་དངོས་སུ་འགལ་བའི་ལམ་བསྒོམ་པ་ལ་བདག་འཛིན་སྦྱོང་བར་གསུངས་པ་དང་། སེམས་རྒྱུན་

སྔ་མ་སྒྲིབ་བཅས་སུ་ཡོད་པ་ཕྱི་མ་སྒྲིབ་བྲལ་དུ་སོང་བ་ལ་སེམས་རྒྱུན་སྦྱོང་བར་གསུངས་པ་གཅིག་

དང༑ ཆོས་ཉིད་མངོན་གྱུར་པ་ལ་གེགས་བྱེད་ཀྱི་སྒྲིབ་པ་སྦྱོང་བ་ལ་ཆོས་ཉིད་སྦྱོང་བར་གསུངས་

པ་ལྟ་བུ་གཅིག་དང་གསུམ་ཡོད་པ་ལས། འདིར་ནི་བསྐྱེད་རིམ་པའི་སྐུ་གསུམ་གྱི་སྦྱང་གཞི་སྐྱེ་ཤི་

བར་དོ་གསུམ་སྦྱོང་བ་དེ་གསུམ་གང་ཡང་མ་ཡིན་ནོ། །ཞེས་ཟེར། དེའི་དང་པོ་མི་འཐད་དེ། བསྐྱེད་

རིམ་པའི་སྐུ་གསུམ་པོ་དེ་སྐྱེ་ཤི་བར་དོ་གསུམ་དང་རྣམ་པ་མཐུན་པའི་ལམ་བསྒོམ་དགོས་པའི་ཕྱིར། 

གཉིས་པ་དེ་ཡང་མི་འཐད་དེ། སྐྱེ་ཤི་བར་དོ་གསུམ་གྱི་སེམས་རྒྱུན་ཕྱི་མ་སྒྲིབ་བྲལ་དུ་བྱར་མེད་

པའི་ཕྱིར་ཏེ། སྐྱེ་ཤི་བར་དོ་གསུམ་དངོས་གནས་པ་ཡང་ཡིན། སྒྲིབ་བྲལ་ཡང་ཡིན་པའི་གཞི་མཐུན་

མེད་པའི་ཕྱིར། གསུམ་པ་དེ་ཡང་མི་འཐད་དེ། སྐྱེ་ཤི་བར་དོ་གསུམ་མངོན་གྱུར་པ་ལ་གེགས་བྱེད་

ཀྱི་སྒྲིབ་པ་སྦྱང་མི་དགོས་པའི་ཕྱིར་རོ།།

རང་ལུགས་ནི། བསྐྱེད་རིམ་པའི་སྐུ་གསུམ་པོ་དེས་དངོས་སུ་སྐྱེ་ཤི་བར་དོ་གསུམ་མངོན་

གྱུར་པ་མགོ་གནོན་ཅིང་བརྒྱུད་ནས་སྐྱེ་ཤི་བར་དོ་གསུམ་གྱི་ས་བོན་དྲུངས་ནས་འབྱིན་པར་བྱེད་

ཅིང་རྫོགས་རིམ་གྱི་རྟོགས་པ་ཁྱད་པར་ཅན་སྐྱེ་བའི་རྒྱུད་སྨིན་བྱེད་དུ་འགྱུར་བས་ན་བསྐྱེད་རིམ་

གྱི་སྐུ་གསུམ་གྱི་སྦྱང་གཞི་སྐྱེ་ཤི་བར་དོ་གསུམ་སྦྱོང་བའི་དོན་ཡིན་ནོ།།

གཉིས་པ་(གཞན་དོན་ཕུན་ཚོགས་སྒྲུབ་བྱེད་དཀྱིལ་འཁོར་རྒྱལ་མཆོག་དང་ལས་རྒྱལ་མཆོག་གི་ཏིང་ངེ་འཛིན་

བཤད་པ་)ལ། སྐུའི་མཛད་པ་དང་རྣམ་པ་མཐུན་པར་དཀྱིལ་འཁོར་རྒྱལ་མཆོག་གི་ཏིང་ངེ་འཛིན་བཤད་

པ༑ གསུང་དང་ཐུགས་ཀྱི་མཛད་པ་དང་རྣམ་པ་མཐུན་པར་ལས་རྒྱལ་མཆོག་གི་ཏིང་ངེ་འཛིན་བཤད་

པ་གཉིས།

དང་པོ་(སྐུའི་མཛད་པ་དང་རྣམ་པ་མཐུན་པར་དཀྱིལ་འཁོར་རྒྱལ་མཆོག་གི་ཏིང་ངེ་འཛིན་བཤད་པ་)ལ། དཀྱིལ་



བསྐྱེད་རིམ་གྱི་རྣམ་བཞག་འཆད་པ། 105

འཁོར་རྒྱལ་མཆོག་གི་ལྷ་རྣམས་སྒོ་བདུན་གྱི་སྒོ་ནས་བསྐྱེད་ཆོག་ལ་དོགས་པ་དཔྱད་པ་དང་། ལྷའི་

བསྐྱེད་ཆོག་ལ་དོགས་པ་དཔྱད་པ་གཉིས།

དང་པོ་(དཀྱིལ་འཁོར་རྒྱལ་མཆོག་གི་ལྷ་རྣམས་སྒོ་བདུན་གྱི་སྒོ་ནས་བསྐྱེད་ཆོག་ལ་དོགས་པ་དཔྱད་པ་)ལ། 

གཞན་ལུགས་དགག་པ་དང་། རང་ལུགས་བཞག་པ་གཉིས། 

དང་པོ་(གཞན་ལུགས་དགག་པ་)ནི། བོད་ཀྱི་བླ་མ་ཁ་ཅིག་གི་གསུང་ན་རེ། སྤྲུལ་སྐུ་རྡོ་རྗེ་སེམས་

དཔའ་ཡབ་ཡུམ་སྙོམས་པར་ཞུགས་པའི་ཐིག་ལེ་ལས་བཛྲ་དྷྲིཀ་ལ་སོགས་པའི་ས་བོན་སོ་གཉིས། 

དེ་ཡོངས་སུ་གྱུར་པ་ལས་ཡི་གེ་འབྲུ་གསུམ་སོ་གཉིས། དེ་རྣམས་ཡོངས་སུ་གྱུར་པ་ལས་ཕྱག་མཚན་

སོ་གཉིས། དེ་རྣམས་ཡོངས་སུ་གྱུར་པ་ལས་ལྷ་སོ་གཉིས་སུ་བསྐྱེད་པ་ནི་བསྐྱེད་པའི་སྒོ་ཡིན་ནོ། ། 

ཞེས་ཟེར། དེ་ནི་མི་འཐད་དེ། ལྷ་མོ་བཞིས་ཞུས་ཀྱི་རྒྱུད་ལས། ཆ་གཉིས་པ་ནི་དགུ་པ་ཉིད་ཀྱིས་

བཤད༑ །སུམ་ཅུ་བཅུ་པ་ལྔ་པའི་ས་བོན་ཉིད། །ཆ་གཉིས་ལྔ་པ་དྲུག་པས་ཕྱེ་བ་ལས། །བྱུང་བ་དེ་

ནི་ཐིག་ལེ་ཡིན་ཞེས་བཤད། །ཅེས་ཐིག་ལེ་ལས་ཡི་གེ་འབྲུ་གསུམ་འབྱུང་བར་བཤད་ཀྱི། མཚན་

སྔགས་བསྐྱེད་པ་གང་ནས་ཀྱང་མ་བཤད་པའི་ཕྱིར།

གཉིས་པ་(རང་ལུགས་བཞག་པ་)ནི། སྤྲུལ་སྐུ་རྡོ་རྗེ་སེམས་དཔའ་ཡབ་ཡུམ་སྙོམས་པར་ཞུགས་

པའི་བྱང་ཆུབ་ཀྱི་སེམས་ཞུ་བ་ཡུམ་གྱི་པདྨར་ཕབ་པ་དེ་ཉིད་ཐིག་ལེ་ཆ་ཕྲན་གཉིས་སུ་གྱུར་པའི་

ཐིག་ལེ་ལས་ལྷ་རང་རང་གི་ས་བོན་ཡི་གེ་འབྲུ་གསུམ་དང་སྤེལ་བ་སོ་གཉིས་བསྐྱེད། དེ་རྣམས་ཡོངས་

སུ་གྱུར་པ་ལས་ཕྱག་མཚན་སོ་གཉིས་སྐྱེད་པར་བྱེད་པ་ནི་བསྐྱེད་པའི་སྒོ་ཡིན་ནོ། །དེས་ན་ས་

བོན་ལ་བསྐྱེད་སྔགས་དང་། མཚན་སྔགས་ལ་འབྱིན་སྔགས་སུ་བྱེད་པ་ནི་མདོར་བྱས་ལོ་ཆེན་གྱིས་

བསྒྱུར་བ་འགྱུར་དག་པའི་དབང་དུ་བྱས་པ་ཡིན་ནོ། །མདོར་བྱས་འགྱུར་གཞན་དང་སྒྲོན་གསལ་

ལེའུ་བཅུ་གཉིས་པ་ལས་ནི། མཚན་སྔགས་ལ་སྐྱེད་སྔགས་སུ་ཡང་གསུངས་པས། དེ་ལྟར་བྱས་

ན་སྐྱེད་སྔགས་ལ་མཚན་སྔགས་དང་ས་བོན་གཉིས་ཀ་ཡང་རུང་བ་ཡིན་ནོ། །དེས་ན་ཡུམ་གྱི་པདྨར་



དྭགས་པོ་ནམ་མཁའ་གྲགས་ཀྱི་གསུང།106

བསྐྱེད་པའི་ལྷ་དེ་རྣམས་རང་གི་སྙིང་གར་དྲངས་ཏེ་ཕྱིར་སྤྲོ་བ་ནི་སྤྲོ་བའི་སྒོ་དང་། སྤྱི་སྒོས་ཀྱི་མཛད་པ་

མཛད་པ་ནི་མཛད་པའི་སྒོ་དང་། སྤྲུལ་པ་དཔག་ཏུ་མེད་པ་སྤྲོས་པ་རྣམས་གཅིག་ཏུ་སྡུད་པ་ནི་སྡུད་

པའི་སྒོ་དང་། རང་རང་གི་ཡེ་ཤེས་པ་དང་གཅིག་ཏུ་འདྲེས་པ་ནི་བསྲེ་བའི་སྒོ་དང་། རང་གི་རིགས་

བདག་ཡབ་ཡུམ་གྱི་བྱང་ཆུབ་ཀྱི་སེམས་ཀྱིས་དབང་བསྐུར་བ་ནི་དབང་བསྐུར་བའི་སྒོ་དང་། སླར་

བྱོན་ནས་རང་རང་གི་གདན་ལ་འཁོད་པ་ནི་འཁོད་པའི་སྒོ་སྟེ། དཀྱིལ་འཁོར་རྒྱལ་མཆོག་གི་ལྷ་རྣམས་

སྒོ་བདུན་གྱི་སྒོ་ནས་སྐྱེད་པར་བྱེད་པ་ཡིན་ནོ།།

དེ་ཡང་མི་བསྐྱོད་པ་ལྟ་བུ་ལ་དཔེར་མཚོན་ན། མི་བསྐྱོད་པ་འབྱིན་པའི་ཐོག་མར་ཉོན་མོངས་

དུག་ལྔས་ཁྱབ་པའི་སེམས་ཅན་གྱི་ཁམས་ལ་གཟིགས་ནས། ཉོན་མོངས་པ་ཞེ་སྡང་རྣམ་པར་དག་

པ་མཐར་ཐུག་པའི་བདག་ཉིད་དེ་ངའོ་སྙམ་དུ་དགོངས་ནས། སེམས་ཅན་ཞེ་སྡང་ཅན་རྣམས་ཀྱི་ཞེ་

སྡང་སྦྱོང་བའི་དོན་དུ་མི་བསྐྱོད་པ་འབྱིན་སྙམ་པའི་འཕེན་པ་སྔོན་དུ་བཏང་ནས་མི་བསྐྱོད་པ་རང་

གི་ཐུགས་ཀར་དྲངས། བཛྲ་དྷྲིཀ་ཐུགས་ཀ་ནས་ཕྱིར་ཕྱུང་། ཆོས་འཁོར་བསྐོར་བ་ལ་སོགས་པ་

སྤྱིའི་མཛད་པ་དང་། ཁྱད་པར་དུ་སེམས་ཅན་ཞེ་སྡང་ཅན་རྣམས་ཀྱི་ཞེ་སྡང་སྦྱོང་བ་ལ་སོགས་པ་

སྒོས་ཀྱི་མཛད་པ་རྣམས་མཛད། སྤྲུལ་པ་དཔག་ཏུ་མེད་པ་སྤྲོས་པ་རྣམས་གཅིག་ཏུ་བསྡུས། རང་

འདྲའི་ཡེ་ཤེས་པ་དང་གཅིག་ཏུ་འདྲེས། རང་གི་རིགས་བདག་ཡབ་ཡུམ་གྱི་བྱང་ཆུབ་ཀྱི་སེམས་ཀྱིས་

དབང་བསྐུར། སླར་བྱོན་རང་གི་མདུན་ན་འདུག་པའི་མི་བསྐྱོད་པ་ལ་ང་རྒྱལ་ཅུང་ཟད་བཞག་ནས་

མི་བསྐྱོད་པ་རང་གི་ཐུགས་ཀར་དྲངས་ཏེ་དེ་དང་དབྱེར་མེད་དུ་འདྲེས་ནས་སྔར་གྱི་ཟླ་བ་ཉི་གདན་དུ་

བསྒྱུར་བའི་སྟེང་དུ། རང་ཉིད་ཞེ་སྡང་རྡོ་རྗེ་དྲག་པོར་བསྒྱུར་བ་ལ་ང་རྒྱལ་བཞག་ནས་སྒོམ་པར་བྱེད་

པ་ཡིན་ནོ།།

དེ་ལ་ཁ་ཅིག་ན་རེ། སྒྲོན་གསལ་ལས། རང་ཉིད་རྡོ་རྗེ་འཆང་ལ་མི་བསྐྱོད་པ་བཅུག་ནས་ཞེ་

སྡང་རྡོ་རྗེ་དྲག་པོར་བསྒྱུར་བ་དེ་དང་པོ་སྦྱོར་བར་བཤད་པ་དང་། མདོ་བསྲེ་ལས་དེ་དཀྱིལ་འཁོར་

རྒྱལ་མཆོག་ཏུ་བཤད་པ་གཉིས་འགལ་ལོ་ཞེ་ན། དེ་ལ་འགལ་བའི་སྐྱོན་མེད་དེ། དང་པོ་སྦྱོར་བ་

དང་དཀྱིལ་འཁོར་རྒྱལ་མཆོག་གི་འཁོར་འགལ་ཡང་གཙོ་བོ་མི་འགལ་བ་ཡིན་ཏེ། རང་ཉིད་རྡོ་རྗེ་

འཆང་ལ་མི་བསྐྱོད་པ་བཅུག་ནས་ཞེ་སྡང་རྡོ་རྗེ་དྲག་པོར་བསྒྱུར་བ་དེ་དང་པོ་སྦྱོར་བ་ཡང་ཡིན། 

དཀྱིལ་འཁོར་རྒྱལ་མཆོག་གི་གཙོ་བོ་ཡང་ཡིན་པའི་ཕྱིར། དེ་དང་པོ་སྦྱོར་བ་ཡིན་ཏེ། འཁོར་གྱི་ལྷ་

སོ་གཅིག་པོ་ལ་ལྟོས་པའི་དང་པོ་སྦྱོར་བ་ཡིན་པའི་ཕྱིར། རེག་བྱ་རྡོ་རྗེ་མ་ལ་སོགས་པའི་འཁོར་གྱི་

ལྷ་སོ་གཅིག་པོ་འབྱིན་པ་པོ་ཡིན་པའི་ཕྱིར་ཏེ། མདོར་བྱས་ལས། ཞེ་སྡང་རྡོ་རྗེའི་ཏིང་འཛིན་གནས།། 

དཀྱིལ་འཁོར་ཐམས་ཅད་སྤྲོ་བར་བྱ། །ཞེས་གསུངས་པའི་ཕྱིར། དེ་འདྲ་བ་དེ་དཀྱིལ་འཁོར་རྒྱལ་

མཆོག་གི་གཙོ་བོ་ཡང་ཡིན་ཏེ། དེ་དང་པོ་སྦྱོར་བ་ཙམ་ལ་ལྟོས་པའི་དཀྱིལ་འཁོར་རྒྱལ་མཆོག་གི་

གཙོ་བོ་ཡིན་པའི་ཕྱིར། སྒོ་བདུན་གྱི་སྒོ་ནས་བསྐྱེད་ཆོག་ཡོངས་སུ་རྫོགས་པའི་དཀྱིལ་འཁོར་གྱི་

དབུས་ན་བཞུགས་པའི་གཙོ་བོ་ཡིན་པའི་ཕྱིར། དེས་ལྷག་མ་རྣམས་ལ་ཡང་རིགས་འགྲེ།

དེ་ནས་དཀྱིལ་འཁོར་རྒྱལ་མཆོག་གི་ལྷ་རྣམས་རིམ་གྱིས་བསྐྱེད་དེ། སྐུ་མདོག་ཕྱག་མཚན་

ཞལ་ཕྱག་གི་གྲངས་ལ་སོགས་པ་རྣམས་མདོར་བྱས་ནས་བཤད་པ་ལྟར་རིམ་གྱིས་གསལ་བཏབ། 

བདེ་སྟོང་གི་རྒྱས་བཏབ་ནས་སྒོམ་པ་ནི་སྦྱང་གཞི་ལ་ཆོས་མཐུན་སྦྱོར་རྒྱུ་མེད་ཀྱང་། སྒྲུབ་པ་པོ་

རང་ཉིད་མ་དག་པའི་སྣོད་ཀྱི་འཇིག་རྟེན་ལ་ལོངས་སྤྱོད་པའི་ལས་ཀྱི་ནུས་པ་དེ་སྦྱོང་བར་བྱེད། ལམ་

རྫོགས་རིམ་གྱི་སྐབས་སུ་རྟེན་བརྟེན་པའི་དཀྱིལ་འཁོར་རྒྱལ་མཆོག་དངོས་སུ་སྤྲུལ་ནས་མ་དག་

པའི་སྣོད་ཀྱི་འཇིག་རྟེན་སྦྱོང་བར་བྱེད་ཅིང་། དེ་འགྲུབ་པའི་ལག་རྗེས་འཇོག་པའི་འབྲས་བུ་ལམ་བྱེད་

ཁྱད་པར་ཅན་དུ་འགྱུར་བ་ཡིན་ནོ།།

གཉིས་པ་(ལྷའི་བསྐྱེད་ཆོག་ལ་དོགས་པ་དཔྱད་པ་)ལ། ལྷའི་བསྐྱེད་ཆོག་ལ་དོགས་པ་དཔྱད་པ་དང་། 

ཞལ་ཕྱག་གི་གྲངས་ལ་དོགས་པ་དཔྱད་པ། ལྷའི་གྲངས་ངེས་ལ་དོགས་པ་དཔྱད་པ། གཙོ་བོ་འཕོ་

ཚུལ་ལ་དོགས་པ་དཔྱད་པ། ལྷ་སྒོམ་ཚུལ་ལ་དོགས་པ་དཔྱད་པ་དང་ལྔ།

དང་པོ་(ལྷའི་བསྐྱེད་ཆོག་ལ་དོགས་པ་དཔྱད་པ་)ནི། ཁ་ཅིག་ན་རེ། མདོར་བྱས་ལས། དཀྱིལ་འཁོར་

རྒྱལ་མཆོག་གི་ལྷ་རྣམས་ཕྱག་རྒྱ་བཞིའི་རྒྱས་འདེབས་པ་ཚང་བའི་སྒོ་ནས་བསྐྱེད་པར་གསུངས་

པ་དང་། འདུས་པ་འདིར་ལག་པའི་ཕྱག་རྒྱ་འཆིང་བར་དངོས་སུ་མ་བཤད་པ་གཉིས་འགལ་བ་ཡིན་

ཏེ༑ ཐུགས་དམ་ཚིག་གི་ཕྱག་རྒྱ། གསུང་ཆོས་ཀྱི་ཕྱག་རྒྱ། སྐུ་ཕྱག་རྒྱ་ཆེན་པོ་གསུམ་ལ་ལག་པའི་

ཕྱག་རྒྱ་འཆིང་དགོས་པར་རྩ་རྒྱུད་དེ་ཉིད་བསྡུས་པ་ལས་གསུངས་པའི་ཕྱིར། ཞེས་ཟེར་ན། དེ་ལ་

འགལ་བའི་སྐྱོན་མེད་དེ། འདུས་པ་འདིར་ལག་པའི་ཕྱག་རྒྱ་འཆིང་བར་དངོས་སུ་མ་བཤད་ཀྱང་། 

དཀྱིལ་འཁོར་རྒྱལ་མཆོག་གི་ལྷ་རྣམས་ལ་ཕྱག་རྒྱ་བཞིའི་རྒྱས་འདེབས་ལེགས་པར་ཚང་བ་ཡིན་

ཏེ༑ ས་བོན་ལས་བསྐྱེད་པ་གསུང་ཆོས་ཀྱི་ཕྱག་རྒྱ། ཕྱག་མཚན་ལས་བསྐྱེད་པ་ཐུགས་དམ་ཚིག་

གི་ཕྱག་རྒྱ། སྐུ་རྫོགས་པར་བསྐྱེད་པ་སྐུ་ཕྱག་རྒྱ་ཆེན་པོ། མཛད་པ་འཕྲིན་ལས་ཀྱི་ཕྱག་རྒྱ་སྟེ་ཕྱག་

རྒྱ་བཞི་རྒྱས་འདེབས་ལེགས་པར་ཚང་བ་ཡིན་པའི་ཕྱིར། རྩ་རྒྱུད་དེ་ཉིད་བསྡུས་པ་ལས་གསུངས་

པ་དང་ཡང་མི་འགལ་ཏེ། དེ་དང་འདི་གཉིས་རྒྱུད་སྡེ་སོ་སོ་བ་ཡིན་པའི་ཕྱིར།

གཉིས་པ་(ཞལ་ཕྱག་གི་གྲངས་ལ་དོགས་པ་དཔྱད་པ་)ལ། ཁ་ཅིག་ན་རེ། རྩ་རྒྱུད་དེ་ཉིད་བསྡུས་པ། 

བཤད་རྒྱུད་རྡོ་རྗེ་རྩེ་མོ། ཆ་མཐུན་གྱི་རྒྱུད། དཔལ་མཆོག་དང་པོ། དེ་གཉིས་ཀའི་རྒྱུད་རྣམ་སྣང་

མངོན་བྱང་སོགས་ལ་དཀྱིལ་འཁོར་ལ་འགོད་བྱའི་ལྷ་རྣམས་ཤས་ཆེར་ཞལ་གཅིག་ཕྱག་གཉིས་

པར་གསུངས་ནས། འདུས་པ་འདིར་ཞལ་གསུམ་ཕྱག་དྲུག་པ་ཁོ་ནར་གསུངས་པའི་རྒྱུ་མཚན་ཅི་

ཡིན་ཞེ་ན། དེའི་རྒྱུ་མཚན་ཡོད་དེ། འདུས་པ་འདིར་སྒྱུ་ལུས་འོད་གསལ་ཟུང་འཇུག་གསུམ་གཙོ་

བོར་རྩལ་དུ་བཏོན་ནས་འཆད་པ་ལྟར་རྒྱུད་གཞན་གང་ལས་ཀྱང་མ་བསྟན་པར་ཤེས་པར་བྱ་བའི་

ཆེད་དུ། འདིར་རིམ་གཉིས་ཀྱི་ལྷ་རྣམས་ཀྱི་སྒྱུ་ལུས་འོད་གསལ་ཟུང་འཇུག་གསུམ་མཚོན་པའི་ཕྱིར་

དུ་ཞལ་གསུམ་ཕྱག་དྲུག་པ་ཤ་སྟག་ཏུ་གསུངས་པ་ཡིན་ནོ། །འོ་ན་རིམ་གཉིས་ཀྱི་ལྷ་རྣམས་ཀྱི་སྒྱུ་

ལུས་འོད་གསལ་ཟུང་འཇུག་གསུམ་མཚོན་པ་གང་ལས་ཤེས་ཞེ་ན། བཤད་རྒྱུད་དགོངས་པ་ལུང་སྟོན་



བསྐྱེད་རིམ་གྱི་རྣམ་བཞག་འཆད་པ། 109

གྱི་རྡོ་རྗེ་ཐལ་མོའ་ིསྐབས་ལས་ཤེས་པ་ཡིན་ནོ།།

དེའི་ཚུལ་ཡང་གཡས་ཀྱི་སོར་མོ་ལྔས་མིག་སོགས་དབང་པོ་ལྔ་མཚོན། གཡོན་གྱི་སོར་

མོ་ལྔས་གཟུགས་སོགས་ཡུལ་ལྔ་མཚོན། སོར་མོ་ཕན་ཚུན་བསྣོལ་ཏེ་རྡོ་རྗེ་ཐལ་མོ་གཅིག་ཏུ་བྱས་

པས་དབང་པོའ་ིརྣམ་པར་ཤེས་པ་མཚོན། དེ་ནི་འོད་གསལ་གྱི་དབང་དུ་བྱས་པའི་རྡོ་རྗེ་ཐལ་མོའ་ི

ངེས་དོན་ཡིན་ནོ། །ཟུང་འཇུག་གི་དབང་དུ་བྱས་ན་གཡས་ཀྱི་སོར་མོ་ལྔས་ཐབས་དག་པ་སྒྱུ་མའི་

སྐུ་དེ་མཚོན། གཡོན་གྱི་སོར་མོ་ལྔས་ཤེས་རབ་དོན་གྱི་འོད་གསལ་དེ་མཚོན། སོར་མོ་ཕན་ཚུན་

བསྣོལ་ཏེ་རྡོ་རྗེ་ཐལ་མོ་གཅིག་ཏུ་བྱས་པས། དེ་ཉིད་སྐུ་ཐུགས་དངོས་པོ་གཅིག་ཏུ་ཚོགས་པའི་ཟུང་

འཇུག་དེ་མཚོན། དེ་ནི་ཟུང་འཇུག་གི་དབང་དུ་བྱས་པའི་རྡོ་རྗེ་ཐལ་མོའ་ིངེས་དོན་ཡིན་ནོ། །ཞལ་

གསུམ་གྱི་མཚོན་དོན་ལ་སྦྱར་ན། གཡས་ཞལ་གྱིས་ཐབས་བདེ་བ་ཆེན་པོའ་ིཡེ་ཤེས་མཚོན། གཡོན་

ཞལ་གྱིས་ཤེས་རབ་སྟོང་ཉིད་རྟོགས་པའི་བློ་དེ་མཚོན། དབུས་ཞལ་གྱིས་དེ་གཉིས་བློ་གཅིག་གི་ངོ་

བོར་བདེ་སྟོང་དབྱེར་མེད་དུ་སྦྱོར་བའི་དོན་གྱི་འོད་གསལ་དེ་མཚོན། དེ་ནི་འོད་གསལ་གྱི་དབང་

དུ་བྱས་པའི་ཞལ་གསུམ་གྱི་མཚོན་དོན་ཡིན་ནོ། །ཟུང་འཇུག་གི་དབང་དུ་བྱས་ན། གཡས་ཞལ་

གྱིས་ཐབས་དག་པ་སྒྱུ་མའི་སྐུ་དེ་མཚོན། གཡོན་ཞལ་གྱིས་ཤེས་རབ་དོན་གྱི་འོད་གསལ་དེ་མཚོན། 

དབུས་ཞལ་གྱིས་དེ་གཉིས་སྐུ་ཐུགས་དངོས་པོ་གཅིག་ཏུ་ཚོགས་པའི་ཟུང་འཇུག་གི་སྐུ་དེ་མཚོན། 

དེ་ནི་ཟུང་འཇུག་གི་དབང་དུ་བྱས་པའི་ཞལ་གསུམ་གྱི་མཚོན་དོན་ཡིན་ནོ།།

ཕྱག་དྲུག་གི་མཚོན་དོན་ལ་སྦྱར་ན། བོད་ཀྱི་བླ་མ་སྔ་མ་ཁ་ཅིག་གི་གསུང་ན་རེ། གཡས་ཀྱི་

ཕྱག་གསུམ་གྱིས་ཕ་ལས་ཐོབ་པའི་ཁུ་བ་རྐང་རུས་པ་གསུམ་པོ་དེ་མཚོན། གཡོན་གྱི་ཕྱག་གསུམ་

གྱིས་མ་ལས་ཐོབ་པའི་ཤ་ཁྲག་པགས་པ་གསུམ་པོ་དེ་མཚོན། ཞེས་ཟེར། ཡང་ཁ་ཅིག་ན་རེ། གཡས་

ཀྱི་ཕྱག་གསུམ་གྱིས་ལུགས་འབྱུང་གི་སྟོང་པ་གསུམ་དང་། གཡོན་གྱི་ཕྱག་གསུམ་གྱིས་ལུགས་

ལྡོག་གི་སྟོང་པ་གསུམ་སྟེ་དྲུག་པོ་དེ་མཚོན་པ་ཡིན་ནོ་ཞེས་ཟེར། རང་ལུགས་ནི། གཡས་ཀྱི་

ཕྱག་གསུམ་དང་གཡོན་གྱི་ཕྱག་གསུམ་སྟེ་དྲུག་པོ་དེས་ལུགས་འབྱུང་གི་སྟོང་པ་གསུམ་དང་དེའི་

བཞོན་པའི་རླུང་གསུམ་དང་དྲུག་པོ་དེ་མཚོན་པ་ཡིན་ཏེ། དགོངས་པ་ལུང་སྟོན་ལས། དེ་ཡི་ལག་

པ་མ་རིག་སྟེ། །ཞེས་གསུངས་པའི་ཕྱིར།

གསུམ་པ་(ལྷའི་གྲངས་ངེས་ལ་དོགས་པ་དཔྱད་པ་)ནི། ཁ་ཅིག་ན་རེ། རྒྱལ་པོ་ཨིནྡྲ་བྷུ་ཏིས་འདུས་

པའི་དཀྱིལ་འཁོར་ལ་འགོད་བྱའི་ལྷ་ལ་བཅུ་གསུམ་དུ་བཞེད་པ་དང་། སློབ་དཔོན་སངས་རྒྱས་ཡེ་

ཤེས་ཞབས་ཀྱིས་བཅུ་དགུ་མར་བཞེད་པ་དང་། པཎྜི་ཏ་མགྲིན་པ་གསུམ་པས་ཉེར་ལྔ་མར་བཞེད་

པ་ལས། འཕགས་པ་ཡབ་སྲས་ཀྱི་ལུགས་འདི་ལ་འདུས་པའི་དཀྱིལ་འཁོར་ལ་འགོད་བྱའི་ལྷ་ལ་སོ་

གཉིས་སུ་ངེས་པའི་རྒྱུ་མཚན་ཅི་ཡིན་ཞེ་ན། འདི་ལ་རིགས་པའི་སྒྲུབ་བྱེད་དང་ལུང་གི་སྒྲུབ་བྱེད་

གཉིས་ལས། དང་པོ་ལ་ཡང་མངོན་སུམ་དང་རྗེས་དཔག་གཉིས་ལས།

དང་པོ་ནི། སྐབས་ཀྱི་ཕྱི་རྒོལ་གྱིས་འདུས་པའི་ལྷ་གྲངས་མངོན་སུམ་གྱིས་རྫོགས་པར་རྟོགས་

མི་ནུས་པས་རྗེས་དཔག་གིས་སྒྲུབ་དགོས་ལ། དེ་ལ་རྟེན་གཏན་ཚིགས་སྐྱོན་མེད་གཅིག་འགོད་

དགོས་པས་དེའི་ཚུལ་ནི། འདུས་པའི་ཕྱུང་བའི་དཀྱིལ་འཁོར་འདི་ལ་ཆོས་ཅན། ལྷ་སོ་གཉིས་

འགོད་བྱ་ཡིན་ཏེ། མི་བསྐྱོད་པས་གཙོ་བྱས་པའི་འདུས་པའི་ལྷ་གྲངས་རྫོགས་པར་འགོད་པའི་གཞིར་

གྱུར་པའི་རྟེན་གྱི་དཀྱིལ་འཁོར་ཡིན་པའི་ཕྱིར། དཔེར་ན་སྐུ་དཀྱིལ་གྱི་གཞལ་ཡས་ཁང་བཞིན་ནོ།། 

ཁྱབ་པ་སྒྲུབ་པ་ནི། མི་བསྐྱོད་པས་གཙོ་བྱས་པའི་འདུས་པའི་ལྷ་གྲངས་རྫོགས་པར་འགོད་པའི་གཞིར་

གྱུར་པའི་རྟེན་གྱི་དཀྱིལ་འཁོར་ཡིན་ན། ལྷ་སོ་གཉིས་འགོད་བྱ་ཡིན་པས་ཁྱབ་སྟེ། མི་བསྐྱོད་པས་

གཙོ་བྱས་པའི་འདུས་པའི་ལྷ་གྲངས་རྫོགས་པར་འགོད་པའི་གཞིར་གྱུར་པའི་རྟེན་གྱི་དཀྱིལ་འཁོར་

དེ་ལ་ངེས་པར་ལྷ་སོ་གཉིས་འགོད་བྱ་ཡིན་པའི་ཕྱིར། དེར་ཐལ། འདུས་པའི་སྐུའི་དཀྱིལ་འཁོར་དེ་

ལ་ངེས་པར་ལྷ་སོ་གཉིས་འགོད་བྱ་ཡིན་པའི་ཕྱིར། དེ་དང་ལུང་གི་སྒྲུབ་པ་ཕྱོགས་མཉམ་དུ་འགོད་

པ་ནི། བཤད་རྒྱུད་རྡོ་རྗེ་འཕྲེང་བའི་སྐུ་དཀྱིལ་གྱི་སྐབས་སུ། བཅོམ་ལྡན་སྐུ་ཡི་རྡོ་རྗེ་ནི། །གཟུགས་



བསྐྱེད་རིམ་གྱི་རྣམ་བཞག་འཆད་པ། 111

ཕུང་ལ་ནི་ཡང་དག་བཞུགས། །ཞེས་པ་ནས། འོག་གི་རྐང་པར་གནས་པ་ནི། །དེ་བཞིན་གཤེགས་

པ་གནོད་མཛེས་ཏེ། །ཞེས་གསུངས་པས་བསྟན་ནོ།།

བཞི་པ་(གཙོ་བོ་འཕོ་ཚུལ་ལ་དོགས་པ་དཔྱད་པ་)ནི། ལྷག་མོས་དང་ལུས་དཀྱིལ་གྱི་གཙོ་བོ་འཕོ་བ་

མེད་ལ། ལྷག་མོས་ཀྱི་གཙོ་བོ་རྡོ་རྗེ་འཆང་ཁོ་ནར་ངེས། ལུས་དཀྱིལ་གྱི་གཙོ་བོ་མི་བསྐྱོད་པ་ཁོ་

ནར་ངེས་པའི་ཕྱིར། གཙོ་བོ་འཕོ་བ་ལ་ཡང་མངོན་བྱང་ལྔ་བསྐྱེད་ཀྱི་སྐབས་སུ་གཙོ་བོ་འཕོ་བ་དང་

དཀྱིལ་འཁོར་རྒྱལ་མཆོག་གི་སྐབས་སུ་གཙོ་བོ་འཕོ་བ་གཉིས་ལས། མངོན་བྱང་ལྔ་བསྐྱེད་ཀྱི་སྐབས་

སུ་གཙོ་བོ་འཕོ་བ་ནི། འདུས་པའི་ལྷ་སོ་གཉིས་པོ་རེ་རེ་ལ་ལྷའི་བསྐྱེད་ཆོག་མི་འདྲ་བ་རེ་རེ་སྟེ་འདུས་

པའི་ལྷ་རྣམས་ལ་སྐུ་གསུམ་ལམ་ཁྱེར་གྱི་གནད་ཚང་བའི་སྒོ་ནས་བསྐྱེད་ཆོག་མི་འདྲ་བ་སོ་གཉིས་

སུ་གྲངས་ངེས་པའི་ཕྱིར། དཀྱིལ་འཁོར་རྒྱལ་མཆོག་གི་སྐབས་སུ་གཙོ་བོ་འཕོ་བ་ནི་རིགས་དྲུག་

པ་རྡོ་རྗེ་འཆང་ཁོ་ནའི་དབང་དུ་བྱས་པ་ཡིན་ལ། རིགས་ཉི་ཚེ་བ་ལ་ནི་མངོན་བྱང་ལྔ་བསྐྱེད་ཀྱི་སྐབས་

སུ་གཙོ་བོར་གང་སོང་བ་དེ་དཀྱིལ་འཁོར་རྒྱལ་མཆོག་གི་གཙོ་བོར་ཡང་འགྲོ་དགོས་པའི་ཕྱིར། 

འདུས་པའི་སྒྲུབ་ཐབས་མདོར་བྱས་ནས་བཤད་པ་ལྟར་དཀྱིལ་འཁོར་རྒྱལ་མཆོག་གི་གཙོ་བོ་མི་

བསྐྱོད་པ་ཁོ་ནར་ངེས་ལ། དེའི་རིགས་པ་གཞན་རྣམས་ལ་སྦྱར་ན། རྣམ་སྣང་དཀྱིལ་འཁོར་གྱི་གཙོ་

བོར་སོང་བའི་ཚེ། རྣམ་སྣང་ལ་སྤྱན་མས་འཁྱུད་པ་དཀྱིལ་འཁོར་གྱི་དབུས་སུ་བཞག རྣམ་སྣང་གི་

གནས་སུ་མི་བསྐྱོད་པ་དང་། སྤྱན་མའི་གནས་སུ་རེག་བྱ་རྡོ་རྗེ་མ་འཇོག དེས་གཤེགས་པ་ལྷག་མ་

རྣམས་ལ་ཡང་རིགས་འགྲེ། ས་སྙིང་དཀྱིལ་འཁོར་གྱི་གཙོ་བོར་སོང་བའི་ཚེ་ས་སྙིང་ལ་གཟུགས་རྡོ་

རྗེ་མས་འཁྱུད་པ་དཀྱིལ་འཁོར་གྱི་དབུས་སུ་བཞག རྣམ་སྣང་ས་སྙིང་གི་རིགས་བདག་ཏུ་བསྟིམ། 

རྣམ་སྣང་གི་གནས་སུ་མི་བསྐྱོད་པ་དང་། གཟུགས་རྡོ་རྗེ་མའི་གནས་སུ་རེག་བྱ་རྡོ་རྗེ་མ་འཇོག ས་

སྙིང་གི་གནས་སུ་ས་སྙིང་རིགས་འདྲ་གཉིས་པ་ཞིག་འཇོག དེས་སེམས་དཔའ་ལྷག་མ་བདུན་ལ་

ཡང་རིགས་འགྲེ། གཟུགས་རྡོ་རྗེ་མ་དཀྱིལ་འཁོར་གྱི་གཙོ་བོར་སོང་བའི་ཚེ། གཟུགས་རྡོ་རྗེ་མ་ལ་



དྭགས་པོ་ནམ་མཁའ་གྲགས་ཀྱི་གསུང།112

ས་སྙིང་གིས་འཁྱུད་པ་དཀྱིལ་འཁོར་གྱི་དབུས་སུ་བཞག རྣམ་སྣང་གཟུགས་རྡོ་རྗེ་མའི་རིགས་བདག་

ཏུ་བསྟིམ། རྣམ་སྣང་གི་གནས་སུ་མི་བསྐྱོད་པ་དང་། གཟུགས་རྡོ་རྗེ་མའི་གནས་སུ་རེག་བྱ་རྡོ་རྗེ་

མ༑ ས་སྙིང་གི་གནས་སུ་ས་སྙིང་རིགས་འདྲ་གཉིས་པ་ཞིག་འཇོག དེས་རྡོ་རྗེ་མ་ལྷག་མ་ལྔ་ལ་ཡང་

རིགས་འགྲེ། གཤིན་རྗེ་གཤེད་དཀྱིལ་འཁོར་གྱི་གཙོ་བོར་སོང་བའི་ཚེ་གཤིན་རྗེ་གཤེད་ལ་གཟུགས་

རྡོ་རྗེ་མས་འཁྱུད་པ་དཀྱིལ་འཁོར་གྱི་དབུས་སུ་བཞག རྣམ་སྣང་གཤིན་རྗེ་གཤེད་ཀྱི་རིགས་བདག་

ཏུ་བསྟིམ། རྣམ་སྣང་གི་གནས་སུ་མི་བསྐྱོད་པ་དང་། གཟུགས་རྡོ་རྗེ་མའི་གནས་སུ་རེག་བྱ་རྡོ་རྗེ་

མ༑ གཤིན་རྗེ་གཤེད་ཀྱི་གནས་སུ་གཤིན་རྗེ་གཤེད་རིགས་འདྲ་གཉིས་པ་ཞིག་འཇོག་པ་ཡིན་ནོ། ། 

དེས་ཁྲོ་བོ་ལྷག་མ་རྣམས་ལའང་རིགས་འགྲེ། 

དེ་ལ་ཁ་ཅིག་ན་རེ། ལྷ་མོ་དགུའི་དང་པོ་སྦྱོར་བ་ལ་གནས་ནས་དཀྱིལ་འཁོར་རྒྱལ་མཆོག་

གི་ལྷ་རྣམས་འབྱིན་ཚུལ་ཇི་ལྟ་བུ་ཞེ་ན། སྤྱན་མ་ལྟ་བུ་ལ་དཔེར་མཚོན་ན། སྤྱན་མ་ཏིང་ངེ་འཛིན་

སེམས་དཔའི་དེ་ཉིད་ཀྱི་བར་དུ་བསྐྱེད། རིག་མ་འདུ་བྱ་རན་པ་ན་རང་ཉིད་ང་རྒྱལ་སྤྱན་མ་ལ་གནས་

ནས་རྣམ་པ་རྣམ་སྣང་དུ་བསྒྱུར་ཏེ་ཡུམ་སྤྱན་མ་གཉིས་པ་ཞིག་འདུ་བྱས་པའི་སྤྱན་མའི་མངལ་དུ་

སྤྱན་མ་ལ་རྣམ་སྣང་གིས་འཁྱུད་པས་གཙོ་བྱས་པའི་ལྷ་སོ་གཉིས་བསྐྱེད། སྤྱན་མ་ཕྱིར་སྤྲོས། སྤྱི་

སྒོས་ཀྱི་མཛད་པ་མཛད། སླར་བྱོན་རང་གི་གདན་ལ་བཞུགས་ནས་རང་ཉིད་རྣམ་པ་ཡང་སྤྱན་མར་

བསྒྱུར་ཏེ་འཁོར་གྱི་ལྷ་ལྷག་མ་རྣམས་འབྱིན་པར་བྱེད་པ་ཡིན་ནོ།།

ལྔ་པ་(ལྷ་སྒོམ་ཚུལ་ལ་དོགས་པ་དཔྱད་པ་)ནི། ཁ་ཅིག་ན་རེ། མི་གཙང་བའི་རྫས་སོ་དྲུག་ཚོགས་

པའི་སྒྲུབ་པ་པོའ་ིལུས་ལྷར་བསྒོམ་དུ་མི་རུང་སྟེ། དེ་ནི་སོལ་བ་དུང་དུ་བསྒོམ་པ་དང་ཁྱད་པར་མེད་

པའི་ཕྱིར། ཞེས་ཟེར། དེ་ནི་མི་འཐད་དེ། དཔེར་ན་ཟངས་རག་ལ་སོགས་པའི་དངོས་པོ་གཅིག་

ཉིད་དང་པོར་མི་གཙང་བ་བཀྲུ་བཤལ་ལ་སོགས་པའི་སྣོད་བྱེད་པའི་གནས་སྐབས་གཅིག་དང་། དེ་

ལ་བཟོའ་ིབྱེད་པ་ཅུང་ཟད་ཞུགས་པ་ལ་བརྟེན་ནས་མིའི་བཟའ་བཏུང་གི་སྣོད་བྱེད་པའི་གནས་

སྐབས་གཅིག་དང་། སླར་དེ་ལ་བཟོའ་ིབྱེད་པ་ཞུགས་པ་ལ་བརྟེན་ནས་དེ་བཞིན་གཤེགས་པའི་སྐུ་

གཟུགས་སུ་བསྒྱུར་ཏེ་སྐྱེ་འགྲོ་ཐམས་ཅད་ཀྱིས་ཕྱག་མཆོད་བྱེད་པའི་ཡུལ་དུ་གྱུར་པའི་གནས་

སྐབས་གཅིག་སྟེ་གསུམ་འབྱུང་བ་མི་འགལ་བ་བཞིན་དུ། མི་གཙང་བའི་རྫས་སོ་དྲུག་ཚོགས་པའི་

སྒྲུབ་པ་པོའ་ིལུས་འདི་ཡང་དང་པོར་ལྷ་སྒོམ་པ་དང་བྲལ་ནས་འཁོར་བའི་རྒྱུར་འགྱུར་བའི་གནས་

སྐབས་གཅིག་དང་། དེ་ལ་བླ་མའི་མན་ངག་གི་ལམ་སྒོམ་པའི་བྱེད་པ་ཞུགས་པ་ལ་བརྟེན་ནས་བསྐྱེད་

རིམ་གྱི་སྐབས་སུ་རང་གི་ལུས་ལྷར་བསྐྱེད་པའི་མཆོག་དང་ཐུན་མོང་གི་དངོས་གྲུབ་ཀྱི་རྒྱུར་འགྱུར་

བའི་གནས་སྐབས་གཅིག་དང་། རྫོགས་རིམ་གྱི་སྐབས་སུ་རང་གི་ལུས་དངོས་གནས་ལ་ལྷར་བསྐྱེད་

པའི་སངས་རྒྱས་ཀྱི་རྒྱུར་འགྱུར་བའི་གནས་སྐབས་གཅིག་སྟེ་གསུམ་འབྱུང་བ་མི་འགལ་བ་ཡིན་པའི་

ཕྱིར་རོ།།

གཉིས་པ་(གསུང་དང་ཐུགས་ཀྱི་མཛད་པ་དང་རྣམ་པ་མཐུན་པར་ལས་རྒྱལ་མཆོག་གི་ཏིང་ངེ་འཛིན་བཤད་པ་)

ལ༑ ཐུན་དངོས་གཞི་དང་འབྲེལ་བའི་ཉམས་ལེན་བཤད་པ་དང་། ཐུན་མཚམས་དང་འབྲེལ་བའི་

ཉམས་ལེན་བཤད་པ་གཉིས།

དང་པོ་(ཐུན་དངོས་གཞི་དང་འབྲེལ་བའི་ཉམས་ལེན་བཤད་པ་)ལ། ཐུགས་ཀྱི་མཛད་པ་དང་རྣམ་པ་

མཐུན་པར་ཕྲ་མོའ་ིརྣལ་འབྱོར་བསྒོམ་པ། གསུང་གི་རྣལ་འབྱོར་དང་རྣམ་པ་མཐུན་པར་བཟླས་པའི་

རྣལ་འབྱོར་བྱ་བ། སྟོན་པ་མྱ་ངན་ལས་འདའ་ཚུལ་བསྟན་པའི་རྗེས་སུ་ཞིང་ཁམས་གཞན་དུ་སྐྱེ་བ་

བཞེས་པ་དང་རྣམ་པ་མཐུན་པར་གཙོ་བོ་འོད་གསལ་དུ་ཞུགས་པ་ལ་ཞུ་བ་གླུས་བསྐུལ་བའི་ངོ་

བོར་བཞེངས་པའི་ཚུལ་བསྟན་པ། མཆོད་བསྟོད་བདུད་རྩི་མྱང་བའི་ཚུལ། ཐུན་མཐར་ཉེར་བསྡུ་བྱ་

བའི་ཚུལ་བཤད་པ་དང་རྣམ་པ་ལྔ།

དང་པོ་(ཐུགས་ཀྱི་མཛད་པ་དང་རྣམ་པ་མཐུན་པར་ཕྲ་མོའ་ིརྣལ་འབྱོར་བསྒོམ་པ་)ནི། ལས་དང་པོ་པའི་བསྐྱེད་

རིམ་པའ་ིསྒྲུབ་པ་པོས་སྒྲུབ་ཐབས་ཐུན་བཞིར་བྱས་ནས་ཉམས་སུ་ལེན་པའ་ིཚེ། བྱིང་བ་གཅོད་པའ་ིཕྱིར་

སྟེང་སྒོར་ཕྱག་མཚན་ཕྲ་མོ་ཉི་ཚེ་བསྒོམ་པ་ཡིན་གྱི་དེ་ལས་འོད་ཟེར་སྤྲོ་བསྡུ་བྱེད་པ་མ་ཡིན་ནོ། །རྒོད་

པ་གཅོད་པའི་ཕྱིར་དུ་འོག་སྒོར་ཐིག་ལེ་ཕྲ་མོ་ཉི་ཚེ་བསྒོམ་པ་ཡིན་གྱི། དེའི་ནང་དུ་རྟེན་བརྟེན་པའི་

དཀྱིལ་འཁོར་སྤྲོ་བ་ཡང་མ་ཡིན་ནོ། །བསྐྱེད་རིམ་པས་རགས་པ་མཐར་ཕྱིན་པའི་མཚམས་ནས་ཕྲ་

མོ་ཉིད་ལ་གཅིག་དྲིལ་དུ་བྱས་ནས་བསྒོམ་པར་བྱ་བ་ཡིན་ནོ།།

དེའི་ཚུལ་ཡང་རང་ཉིད་མི་བསྐྱོད་པའི་རྣལ་འབྱོར་ལ་གནས་པའི་རྩ་ཞལ་གྱི་གདོང་གི་སྣ་

རྩེར་ཉི་གདན་གྱི་སྟེང་དུ་ཕྱག་མཚན་རྡོ་རྗེ་སྔོན་པོ་ཡུངས་ཀར་གྱི་འབྲུ་ཚད་ཙམ་ལ་རེག་མཐོང་གི་

མཚན་མ་བརྟན་པོ་རྙེད་རྙེད་ཀྱི་བར་དུ་བསྒོམ། དེ་ལ་རེག་མཐོང་གི་མཚན་མ་བརྟན་པོ་རྙེད་པ་ན་དེ་

ལས་དེ་འདྲ་བ་གཉིས་གསུམ་ནས་བརྒྱ་སྟོང་གི་བར་དང་། མཐར་ནམ་མཁའ་གང་བ་སྤྲོས་ཏེ་སྡུད་

པ་ན་རྩ་བའི་དམིགས་རྟེན་ལ་གོ་རིམ་མ་འཆོལ་བར་བསྡུ་བའི་སྤྲོ་བསྡུ་ལ་བསླབ་པར་བྱའོ། །དེ་ལ་

ལོབས་པ་ན་ཉི་གདན་གྱི་སྟེང་གི་རྡོ་རྗེ་དེ་ཡོངས་སུ་གྱུར་པ་ལས་རྡོ་རྗེ་སྔོན་པོ་ཕྱག་མཚན་དུ་འཛིན་

པའི་མི་བསྐྱོད་པའི་སྐུ་ལ་རེག་མཐོང་གི་མཚན་མ་བརྟན་པོ་རྙེད་རྙེད་ཀྱི་བར་དུ་བསྒོམ། དེ་ལ་རེག་

མཐོང་གི་མཚན་མ་བརྟན་པོ་རྙེད་པ་ན། དེའི་ཕྱི་རོལ་ཏུ་དེ་འདྲ་བ་གཉིས་གསུམ་ནས་བརྒྱ་སྟོང་གི་

བར་དང་། མཐར་ནམ་མཁའ་གང་བ་སྤྲོས་ཏེ་སྡུད་པ་ན་རྩ་བའི་དམིགས་རྟེན་ལ་གོ་རིམ་མ་འཆོལ་

བར་བསྡུ་བ་ལ་བསླབ་པར་བྱའོ།།

གཉིས་པ་འོག་སྒོར་ཐིག་ལེ་ཕྲ་མོ་སྒོམ་པའི་ཚུལ་ནི། རང་ཉིད་མི་བསྐྱོད་པའི་རྣལ་འབྱོར་ལ་

གནས་པའི་གསང་གནས་ཀྱི། ལིང་ག་རྡོ་རྗེ་སྔོན་པོ་རྩེ་ལྔ་པ་རྭ་དབུས་མ་བུག་པ་ཅན་དུ་བསྒོམས་

པའི་རྡོ་རྗེ་བུག་པའི་ཁ་ནང་དུ་ཐིག་ལེ་སྔོན་པོ་ཡུངས་ཀར་གྱི་འབྲུ་ཚད་ཙམ་ལ་རེག་མཐོང་གི་

མཚན་མ་བརྟན་པོ་རྙེད་རྙེད་ཀྱི་བར་དུ་བསྒོམ། དེ་ལ་རེག་མཐོང་གི་མཚན་མ་བརྟན་པོ་རྙེད་པ་ན། 

ཐིག་ལེ་དེ་ཡིད་ཀྱིས་ཡུམ་གྱི་པདྨར་དབྱུང་བའི་ཐིག་ལེའི་ནང་དུ་རྟེན་གཞལ་ཡས་ཁང་དང་བརྟེན་

པ་མི་བསྐྱོད་པས་གཙོ་བྱས་པའི་ལྷ་སོ་གཉིས་བསྐྱེད། དེ་ཡང་མི་བསྐྱོད་པ་ལ་སོགས་པའི་རིགས་

ལྔ་བུ་དང་། དེ་ལས་གཞན་པའི་ལྷ་ཕོ་རྣམས་ཚ་བོ་དང་། མོ་རྣམས་ཚ་མོའ་ིཚུལ་དུ་སྤྲོ་བར་བྱེད་པ་

ཡིན་ནོ། །དེ་ལ་ལོབས་པ་ན་ཐིག་ལེའི་དབུས་ཀྱི་གཙོ་བོ་ཡབ་ཡུམ་སྙོམས་པར་ཞུགས་པའི་བྱང་

ཆུབ་ཀྱི་སེམས་ཞུ་བ་ཡུམ་གྱི་པདྨར་ཕབ་པའི་ཐིག་ལེའི་དབུས་སུ་རྟེན་གཞལ་ཡས་ཁང་དང་། བརྟེན་

པ་མི་བསྐྱོད་པས་གཙོ་བྱས་པའི་ལྷ་སོ་གཉིས་བསྐྱེད། དེ་ཡང་མི་བསྐྱོད་པ་ལ་སོགས་པའི་རིགས་

ལྔ་བུ་དང་། དེ་ལས་གཞན་པའི་ལྷ་ཕོ་རྣམས་ཚ་བོ་དང་མོ་རྣམས་ཚ་མོའ་ིཚུལ་དུ་སྤྲོ་བ་ཡིན་ནོ། །དེ་

ལྟར་ཕྲ་མོའ་ིརྣལ་འབྱོར་སྒོམ་པ་འདི་སྦྱང་གཞི་ལ་ཆོས་མཐུན་སྦྱོར་རྒྱུ་མེད་ཀྱང་། ལམ་རྫོགས་རིམ་

གྱི་སྐབས་སུ་ལུས་དབེན་ཕྲ་མོའ་ིརྒྱུད་སྨིན་བྱེད་དུ་འགྱུར། འབྲས་བུ་སངས་རྒྱས་ཀྱི་སར་སྟོན་པས་

ནང་དུ་ཡང་དག་འཇོག་ལ་མཉམ་པར་གཞག་པ་དང་རྣམ་པ་མཐུན་ཞིང་དེ་འགྲུབ་པའི་ལག་རྗེས་

འཇོག་པའི་འབྲས་བུ་ལམ་བྱེད་ཁྱད་པར་ཅན་དུ་འགྱུར་བ་ཡིན་ནོ།།

གཉིས་པ་(གསུང་གི་རྣལ་འབྱོར་དང་རྣམ་པ་མཐུན་པར་བཟླས་པའི་རྣལ་འབྱོར་བྱ་བ་)ལ། ཡིད་བཟླས་དང་། 

ངག་བཟླས་གཉིས།

དང་པོ་(ཡིད་བཟླས་)ནི། མཆུ་དང་ལྕེ་མི་འགུལ་བར་ཡི་གེ་འབྲུ་གསུམ་ལ་སོགས་པའི་སྔགས་

རྣམས་ངག་ཏུ་འདོན་པའི་རྣམ་པ་ཡིད་ལ་བྱེད་པ་ནི་ཡིད་བཟླས་དང་། བསྐྱེད་རིམ་པའི་བཟླས་པའི་

གཙོ་བོ་ཡང་ཡིན་ཏེ། རྩ་རྒྱུད་ལེའུ་བཅུ་དྲུག་པ་ལས། འགོག་པ་རྡོ་རྗེའི་རྒྱལ་པོ་ནི། །ཡོངས་སུ་

རྫོགས་པ་མཛེས་མཆོག་གི །ཡེ་ཤེས་རྡོ་རྗེ་གསུམ་ལས་བྱུང་། །ཀུན་ནས་དེ་མ་ཐག་ཏུ་འགུགས།། 

ཞེས་གསུངས་པ་ལྟར་རླུང་ལྡང་འཇུག་གནས་གསུམ་གྱི་གདངས་ཡི་གེ་འབྲུ་གསུམ་གྱི་གདངས་

དང་ངོ་བོ་དབྱེར་མེད་དུ་སྦྱར་བའི་རྡོ་རྗེའི་བཟླས་པ་བྱ་བར་གསུངས་སོ།།

གཉིས་པ་(ངག་གི་བཟླས་པ་)ལ། དམ་ཚིག་གི་བཟླས་པ་དང་། ཁྱོགས་ཀྱི་བཟླས་པ། ཁྲོས་པའི་

བཟླས་པ། ཁྲོ་བོའ་ིབཟླས་པ་དང་། གོང་བུའི་བཟླས་པ་དང་ལྔ།

དང་པོ་(དམ་ཚིག་གི་བཟླས་པ་)ནི། ལྷ་རང་རང་གི་ཐུགས་ཀའི་ས་བོན་གྱི་མཐར་བཟླས་བྱའི་སྔགས་

ཀྱིས་བསྐོར་བ་ལ་དཀྱིལ་འཁོར་གྱི་ལྷའི་ཚོགས་སྤྲོས། འགྲོ་བའི་དོན་བྱས། སླར་རླུང་དང་ལྷན་ཅིག་ཏུ་

འདུས་ནས་ཐུགས་ཀའི་ས་བོན་ལ་བསྡུ་བའི་བཟླས་པ་བྱའོ།།

གཉིས་པ་(ཁྱོགས་ཀྱི་བཟླས་པ་)ནི། ཆོས་ཐམས་ཅད་མཉམ་པ་ཉིད་དུ་རྟོགས་པའི་ང་རྒྱལ་གྱིས་

སྔགས་ཀྱི་ཕྲེང་བ་རང་གི་ཞལ་ནས་ཞུགས་རྡོ་རྗེའི་ལམ་ནས་ཡུམ་གྱི་པདྨར་འཐོན། ཡུམ་གྱི་རྩ་དབུ་

མ་ནས་གྱེན་དུ་བརྒྱུད་དེ་ཞལ་ནས་འཐོན། རང་གི་ཞལ་དུ་ཞུགས་ཏེ་འཁོར་བ་ལ་དམིགས་ཏེ་སྔགས་

འཕྲེང་རྣམས་ཞི་ཞིང་ལྷོད་པའི་རྣམ་པར་བཟླ་བ་ནི་ཁྱོགས་ཀྱི་བཟླ་ཚུལ་ཡིན་ནོ།།

གསུམ་པ་(ཁྲོས་པའི་བཟླས་པ་)ནི། ཆོས་ཐམས་ཅད་མཉམ་པ་ཉིད་དུ་རྟོགས་པའི་ང་རྒྱལ་གྱིས་

སྔགས་འཕྲེང་རྣམས་དང་པོར་ཡུམ་གྱི་ཞལ་དུ་ཞུགས། ཡུམ་གྱི་པདྨ་ནས་འཐོན་ཏེ་རང་གི་རྡོ་རྗེའི་

ལམ་དུ་ཞུགས་རྩ་དབུ་མ་ནས་གྱེན་དུ་བརྒྱུད་དེ་རང་གི་ཞལ་ནས་འཐོན། ཡུམ་གྱི་ཞལ་དུ་ཞུགས་

ཏེ་འཁོར་བར་བསམ་ཞིང་སྔར་ལྟར་སྔགས་འཕྲེང་རྣམས་སྡུག་ཅིང་རྩུབ་པའི་རྣམ་པར་བཟླ་བ་ནི་

ཁྲོས་པའི་བཟླས་པ་ཡིན་ཏེ། དེ་ནི་རྩ་སྔགས་སམ་འཕྲེང་སྔགས་ཀྱི་བཟླ་ཚུལ་ཡིན་ནོ།།

བཞི་པ་(ཁྲོ་བོའ་ིབཟླས་པ་)ནི། ཡི་གེ་འབྲུ་གསུམ་ལ་སོགས་པའི་སྔགས་རྣམས་རང་གཞན་གྱིས་

ཐོས་པར་སྒྲ་དྲག་ཏུ་བཟླ་བ་ནི་ཁྲོ་བོའ་ིབཟླ་ཚུལ་ཡིན་ནོ།།

ལྔ་པ་(གོང་བུའི་བཟླས་པ་)ནི། ལྷ་རང་རང་གི་ཐུགས་ཀའི་ས་བོན་གྱི་མཐར་སྔགས་འཕྲེང་གིས་

བསྐོར་བའི་སྔགས་འཕྲེང་རྣམས་མགོ་གྱེན་དུ་བསྟན་ནས་འགྲེང་བའི་རྣམ་པ་ཅན་ལ་དམིགས་ནས་

བཟླ་བ་ནི་གོང་བུའི་བཟླ་ཚུལ་ཡིན་ཏེ། དེ་ནི་སྙིང་པོ་དང་ཉེ་སྙིང་གི་བཟླས་པར་ཡང་བཤད་དོ།།

དེ་ཡང་སྔགས་གང་དང་གང་བཟླ་བ་དེའི་ཚེ་དཀྱིལ་འཁོར་གྱི་ལྷ་དུ་ཡོད་ཀྱི་ཞལ་དུ་ཡོད་ནས་

སྔགས་རྣམས་འདོན་པའི་རྣམ་པ་ཡིད་ལ་བྱས་ན་དེ་སྙེད་ཀྱི་ཕན་ཡོན་འབྱུང་བར་གྲུབ་ཆེན་ལྭ་བའི་

ན་བཟའ་ཅན་གྱིས་བཤད་དོ།།

བཟླས་པའི་གྲངས་ནི་རང་ཉིད་བདག་འཇུག་ལེན་པ། སློབ་མ་ལ་དབང་བསྐུར་བ། ལྷ་ལ་རབ་

གནས་བྱ་བ་རྣམས་ལ་གཙོ་བོ་ལ་འབུམ། འཁོར་རྣམས་ལ་ཁྲི་ཕྲག་རེ། ཡེ་ཤེས་འབེབས་པ་དང་།

བགེགས་མཐར་བྱེད་ཀྱི་ཕྲེང་སྔགས་ཁྲི་ཕྲག་གཅིག དེ་རྣམས་ཀྱི་ཁ་སྐོང་གི་བཅུ་ཆའི་སྦྱིན་སྲེག་དང་

བཅས་པ་བྱ་བར་གསུངས་སོ།།

དེ་ཡང་སྙིང་པོ་ནི་ལྷ་རང་རང་གི་ས་བོན་དང་། མཚན་སྔགས་ཡི་གེ་འབྲུ་གསུམ་གྱི་བར་དུ་

སྤེལ་བར། སློབ་དཔོན་ཨ་བྷྱ་ཀ་རས་བཤད། ཉེ་སྙིང་ནི་ལྷ་རང་རང་གི་མཚན་སྔགས་ལ་རྩ་རྒྱུད་

ལེའུ་དང་པོ་རྩ་འགྲེལ་ལས་བཤད། རྩ་སྔགས་སམ་འཕྲེང་སྔགས་ནི་ལེའུ་བཅུ་བཞི་པ་ལས་གསུངས་

པ་ལྟར་ལྷ་མོ་བཞི་དང་ཁྲོ་བོ་བཅུའི་རྩ་སྔགས་སམ་ཕྲེང་སྔགས་ལྟ་བུ་ལ་བྱེད། ཅིའི་ཕྱིར་སྙིང་པོ་ཞེས་

བྱ་ཞེ་ན། ལྷ་རྣམས་ཀྱི་ཐུགས་བདེ་བ་ཆེན་པོའ་ིཡེ་ཤེས་བསྐུལ་བར་བྱེད་པས་ན་སྙིང་པོ། ཡང་དང་

ཡང་དུ་བསྐུལ་བར་བྱེད་པས་ན་ཉེ་སྙིང་། དངོས་གྲུབ་ཐམས་ཅད་ཀྱི་རྩ་བར་གྱུར་པས་ན་རྩ་སྔགས་

སམ་འཕྲེང་སྔགས་ཞེས་བརྗོད་པ་ཡིན་ནོ། །བཟླས་པའི་རྣལ་འབྱོར་བྱ་བ་འདི་སྦྱང་གཞི་ལ་ཆོས་

མཐུན་སྦྱོར་རྒྱུ་མེད་ཀྱང་། ལམ་རྫོགས་རིམ་གྱི་སྐབས་སུ་ངག་དབེན་རྡོ་རྗེ་བཟླས་པའི་རྒྱུད་སྨིན་

བྱེད་དུ་འགྱུར། འབྲས་བུ་སངས་རྒྱས་ཀྱི་སར་སྟོན་པས་གསུང་དབྱངས་ཡན་ལག་དྲུག་ཅུའི་སྒོ་ནས་

གདུལ་བྱ་ལ་ཆོས་གསུངས་པ་དང་རྣམ་པ་མཐུན་ཞིང་། དེ་འགྲུབ་པའི་ལག་རྗེས་འཇོག་པའི་འབྲས་

བུ་ལམ་བྱེད་ཁྱད་པར་ཅན་དུ་འགྱུར་བ་ཡིན་ནོ།།

གསུམ་པ་(སྟོན་པ་མྱ་ངན་ལས་འདའ་ཚུལ་བསྟན་པའི་རྗེས་སུ་ཞིང་ཁམས་གཞན་དུ་སྐྱེ་བ་བཞེས་པ་དང་རྣམ་པ་

མཐུན་པར་གཙོ་བོ་འོད་གསལ་དུ་ཞུགས་པ་ལ་ལྷ་མོ་བཞིས་ཞུ་བ་གླུས་བསྐུལ་བའི་ངོ་བོར་བཞེངས་པའི་ཚུལ་)ནི། ཡབ་

ཡུམ་སྙོམས་པར་ཞུགས་པའི་རྐྱེན་གྱིས་ཡུམ་ཡབ་ལ་ཐིམ། ཞེས་པ་ནས། ནཱ་ད་ཡང་འོད་གསལ་

དུ་ཐིམ་པར་གྱུར་ཞེས་པའི་བར་བསྒོམས་ནས་སྟོང་ཉིད་འཛིན་སྟངས་ཀྱི་ཡུལ་དུ་བྱས་ཏེ། ཡུལ་

སྟོང་པ་ཉིད་དང་ཡུལ་ཅན་རང་གི་སེམས་གཉིས་རོ་གཅིག་ཏུ་ཞུགས་པར་མོས་ནས་ཡེ་ཤེས་ཆོས་



དྭགས་པོ་ནམ་མཁའ་གྲགས་ཀྱི་གསུང།118

ཀྱི་སྐུའི་རང་བཞིན་ནམ་བདག་ཉིད་དེ་ངའོ་སྙམ་དུ་ཆོས་སྐུ་ལ་ང་རྒྱལ་བཞག་ནས་སྒོམ་པར་བྱེད་པ་

ནི༑ སྦྱང་གཞི་ལ་ཆོས་མཐུན་སྦྱོར་རྒྱུ་མེད་ཀྱང་། ལམ་རྫོགས་རིམ་གྱི་སྐབས་སུ་སྒྱུ་ལུས་རྗེས་སུ་

མཐུན་པ་དང་དངོས་གནས་པ་གཉིས་འོད་གསལ་དུ་དག་པར་བྱས་པའི་དཔེ་དོན་གྱི་འོད་གསལ་

དང་རྣམ་པ་མཐུན་ཞིང་དེའི་རྒྱུད་སྨིན་བྱེད་དུ་གྱུར། འབྲས་བུ་སངས་རྒྱས་ཀྱི་སར་སྟོན་པས་ཞིང་

དེར་སྐུ་དངོས་ཀྱིས་འདུལ་བའི་མཛད་པ་རྫོགས་ནས་མྱ་ངན་ལས་འདའ་ཚུལ་བསྟན་པ་དང་རྣམ་

པ་མཐུན་ཞིང་། དེ་འགྲུབ་པའི་ལག་རྗེས་འཇོག་པའི་འབྲས་བུ་ལམ་བྱེད་ཁྱད་པར་ཅན་དུ་འགྱུར་བ་

ཡིན་ནོ།།

བཞི་པ་(མཆོད་བསྟོད་བདུད་རྩི་མྱང་བའི་ཚུལ་)ནི། གཙོ་བོ་འོད་གསལ་ལས་སེམས་དཔའ་གསུམ་

གྱི་བདག་ཉིད་ཅན་གྱི་སྐུར་བཞེངས་པ་དེ་ལ། རྩ་རྒྱུད་ལེའུ་བཅུ་བདུན་པ་ནས་གསུངས་པའི། མི་

བསྐྱོད་རྡོ་རྗེ་ཡེ་ཤེས་ཆེ། །ཞེས་སོགས་རིགས་ལྔའི་ཡོན་ཏན་གྱི་སྒོ་ནས་བསྟོད་པ་དང་། ཆུ་གཉིས་

ཉེར་སྤྱོད་རོལ་མོ་དང་བཅས་པས་མཆོད་པ་ནི། ཕྱི་བུམ་དབང་དང་འབྲེལ་བའི་མཆོད་པ་དང་། གཏོར་

མ་ལྟར་བྱིན་གྱིས་བརླབས་པའི་ནང་མཆོད་ཀྱི་མཆོད་པ་ནི། ནང་གསང་དབང་དང་འབྲེལ་བའི་མཆོད་

པ་དང་། ཡབ་ཡུམ་གྱི་མཁའ་གསང་བྱིན་གྱིས་བརླབས་ནས་སྙོམས་པར་ཞུགས་པའི་བདེ་བས་

སྟོང་པ་ངེས་པའི་བདེ་སྟོང་དབྱེར་མེད་དུ་སྦྱར་ནས་བསྒོམས་པའི་བདེ་བས་དཀྱིལ་འཁོར་གྱི་ལྷ་

རྣམས་ལ་མཆོད་པས། ལྷ་རྣམས་མཉེས་ཤིང་ཚིམ་པར་བསམ་པ་ནི། དབང་གསུམ་པ་དང་འབྲེལ་

བའི་མཆོད་པ་དང་། དེ་འདྲ་བའི་བདེ་བས་དེ་ཁོ་ན་ཉིད་རྟོགས་པའི་བདེ་སྟོང་དབྱེར་མེད་དུ་སྦྱར་

ནས་བསྒོམས་པས་ལྷ་རྣམས་མཉེས་ཤིང་ཚིམ་པར་བསམ་པ་ནི། དབང་བཞི་པ་དང་འབྲེལ་བའི་

མཆོད་པ་ཡིན་ནོ།།

ལྔ་པ་(ཐུན་མཐར་ཉེར་བསྡུ་བྱ་བའི་ཚུལ་བཤད་པ་)ནི། མདོར་བྱས་ལས། རང་གི་འཁོར་ལོ་ལ་ནི་

འཁོར་ལོ་གཞུག །འཁོར་ལོ་བདེ་བ་ཆེན་པོ་གཅིག་པུ་བཞུགས། །ཞེས་གསུངས་པས་བསྟན། དེ་



བསྐྱེད་རིམ་གྱི་རྣམ་བཞག་འཆད་པ། 119

ཡང་རང་གི་འཁོར་ལོ་ལ་ནི་འཁོར་ལོ་གཞུག ཅེས་པས། འཁོར་གྱི་ལྷ་རྣམས་རང་གི་སྐུའི་དཀྱིལ་

འཁོར་ལ་སྡུད་པ་དེ་བསྟན། འཁོར་ལོ་བདེ་བ་ཆེན་པོ་གཅིག་པུ་བཞུགས། །ཞེས་པས་གཙོ་བོ་ཡབ་

ཡུམ་མི་བསྡུ་བར་བཞུགས་པ་དེ་བསྟན། དེ་ནས་རང་གི་ཐུགས་ཀའི་ཧཱུཾ་སྔོན་པོའ་ིའོད་ཟེར་ལྕགས་

ཀྱུའི་རྣམ་པ་ཅན་གྱིས་རྣམ་སྣང་ནས་གནོད་མཛེས་ཀྱི་བར་གྱི་ལྷ་རྣམས་སྤྱན་དྲངས་ཏེ། རང་གི་སྤྱི་

བོ་ལ་སོགས་པའི་གནས་རྣམས་སུ་བཀོད་ནས་གཟུགས་ཀྱི་ཕུང་པོ་ལ་སོགས་པ་དང་ངོ་བོ་དབྱེར་

མེད་དུ་བསམ་ཞིང་། གཞལ་ཡས་ཁང་གི་ཆ་སོ་སོ་ཡང་རང་གི་ལུས་ཀྱི་ཆ་སོ་སོ་ལ་ཐིམ་པར་བསམ་

པ་ནི་ཉེར་བསྡུ་དང་པོ་ཡིན་ནོ། །གཙོ་བོ་ཡབ་ཡུམ་སྙོམས་པར་ཞུགས་པའི་བྱང་ཆུབ་ཀྱི་སེམས་

ཀྱི་འོད་ཟེར་གྱིས་སེམས་ཅན་ཐམས་ཅད་ལ་དབང་བསྐུར་ནས། སེམས་ཅན་ཐམས་ཅད་ཀྱི་སྡིག་

སྒྲིབ་སྦྱངས་ཧཱུཾ་ཡིག་ཏུ་གྱུར། དེས་ནམ་མཁའི་ཁམས་གང་བ་ཡོངས་སུ་གྱུར་པ་རྣམས་རྡོ་རྗེ་འཆང་

དུ་གྱུར་ནས་རང་གི་འོད་ཟེར་གྱིས་དྲངས་ཏེ་རང་ཉིད་ལ་ཐིམ་པ་དང་དུས་མཉམ་དུ་རྡོ་རྗེ་བསྡུ་བའི་

ཕྱག་རྒྱ་བྱ་ཞིང་། ཨོཾ་ཡོ་ག་ཤུདྡྷ་སརྦ་དྷརྨཱ། ཞེས་སོགས་བརྗོད་པ་ནི་ཉེར་བསྡུ་གཉིས་པ་ཡིན་ནོ།། 

སྔགས་དོན་ལ་ཨོཾ་གྱི་དོན་བཤད་ཟིན། ཡོ་ག་ནི་རྣལ་འབྱོར། ཤུདྡྷ་ནི་དག་པ། སརྦ་དྷརྨཱ་ནི་ཆོས་

ཐམས་ཅད། ཡང་ཡོ་ག་ནི་རྣལ་འབྱོར། ཤུདྡྷ་དག་པ། ཨ་ཧཾ་ནི་ངའོ་སྟེ། མདོར་ན་རྣལ་འབྱོར་དག་

པ་ཆོས་ཐམས་ཅད་རྣལ་འབྱོར་དག་པའི་བདག་ཉིད་དེ་ངའོ་སྙམ་པའི་ང་རྒྱལ་བཞག་ནས་སྒོམ་

པར་བྱེད་པ་ཡིན་ནོ། །དེ་འདྲ་བའི་ཉེར་བསྡུ་གཉིས་པ་དེ་ནི་རྡོ་རྗེ་སེམས་དཔའི་སྒྲུབ་ཐབས་ལས་

གསུངས་སོ།།

གཉིས་པ་(ཐུན་མཚམས་དང་འབྲེལ་བའི་ཉམས་ལེན་བཤད་པ་)ལ། ཁ་ཟས་ཀྱི་རྣལ་འབྱོར། གཏོར་མའི་

ཆོ་ག  ལུས་བརྟས་པར་བྱེད་པའི་རྣལ་འབྱོར་བཤད་པ་དང་གསུམ།

དང་པོ་(ཁ་ཟས་ཀྱི་རྣལ་འབྱོར་)ནི། བཟའ་བཏུང་རྣམས་སྦྱངས་རྟོགས་སྦར་གསུམ་གྱིས་བྱིན་གྱིས་

བརླབས་ནས་བདུད་རྩིར་བསྐྱེད་པ་ནི་ཁ་ཟས་ཀྱི་རྣལ་འབྱོར་ཡིན་ལ། དེ་ཡང་རང་ཉིད་ལྷར་གསལ་

བའི་མགྲིན་པ་ཟངས་དུང་དམར་པོ་ཁ་གྱེན་དུ་ཕྱོགས་པའི་པདྨ་དམར་པོ་འདབ་མ་བརྒྱད་པའི་ལྟེ་

བར་རང་གི་ལྕེ་ཧཱུཾ་ལས་བྱུང་བའི་རྡོ་རྗེ་སྔོན་པོ་རྩེ་ལྔ་པ་རྭ་དབུས་མ་བུ་ག་ཅན་དུ་བསྒོམས་པའི་རྩེ་

མོར་ཨོཾ་ཡིག་དཀར་པོ་འོད་ཟེར་ཟས་ལ་འཕྲོ་བར་བསམ་པ་ནི་ལྐོག་མ་སྦྱོང་བ་དང་། རང་གི་སྙིང་

གར་སྣ་ཚོགས་པདྨ་དང་ཉི་མའི་གདན་གྱི་སྟེང་དུ་ཏིང་ངེ་འཛིན་སེམས་དཔའ་ཧཱུཾ་ཡིག་སྔོན་པོ་མེ་

ལྕེ་གསུམ་པ་འབར་བ་ལྷ་དང་བླ་མའི་ངོ་བོར་མོས་པ་ནི་སྙིང་ག་སྦྱོང་བ་ཡིན་ནོ།།

བཟའ་བཏུང་ལ་ལོངས་སྤྱོད་པའི་ཚེ་རང་གི་ལག་པ་གཡས་དགང་བླུགས་སུ་མོས་ནས་བཟའ་

བཏུང་རྣམས་ལྕེ་རྡོ་རྗེ་སྔོན་པོ་རྩེ་ལྔ་པར་གསལ་བའི་རྡོ་རྗེ་བུ་གའི་རྩེ་མོར་གནས་པའི་ཨོཾ་ཡིག་གི་འོད་

ཟེར་གྱིས་དྲངས་ཏེ་གསང་གནས་ཀྱི་རླུང་གཡོས་ལྟེ་བའི་མེ་སྦར་ཏེ། སྙིང་གའི་ས་བསྲེགས་མགྲིན་

པའི་ཆུ་བསྐོལ་བས་བཟའ་བཏུང་རྣམས་འཁོལ། སྙིང་གར་སླེབས་པས་དྭངས་མ་ལྷ་དང་བླ་མའི་ངོ་

བོ་ལ་འབུལ་ཞིང་། དེ་ལྟེ་བར་སླེབ་པ་ན་གཏུམ་མོའ་ིམེས་བསྲེགས་ཏེ་རྩིགས་མ་ཐལ་བར་གྱུར་ནས་

འོག་སྒོ་ནས་འཐོན་པར་བསམ་མོ། །བཟའ་བཏུང་རྣམས་ཅུང་ཟད་ཞུ་བའི་མཚམས་ནས་རླུང་ཁ་སྦྱོར་

བུམ་པ་ཅན་ཅུང་ཟད་རེ་སྒོམ་པར་བྱེད་པ་ཡིན་ནོ།།

དེ་ལྟར་བཟའ་བཏུང་གི་རྣལ་འབྱོར་འདི་རྒྱུན་ལྡན་དུ་བྱས་ན་སྐྲན་དང་། དམུ་ཆུ་དང་། དུག་

དང་དཀོར་ལ་སོགས་པའི་ལོག་འཚོས་མི་བརྫི་བ་དང་། ལྷ་དང་བླ་མ་ལ་མཆོད་པའི་ཕན་ཡོན་འབྱུང་

བར་རྡོ་རྗེ་གདན་བཞིའི་རྒྱུད་ལས་གསུངས་སོ། །དེ་ལྟར་ལྷའི་རྣལ་འབྱོར་དང་མི་ལྡན་པར་བཟའ་

བཏུང་ལ་སྲེད་པས་ལོངས་སྤྱད་ན། ཟས་ཁམ་རེ་དང་བཏུང་བ་ཧུབ་རེ་ལ་བྱང་སེམས་ཀྱི་བསླབ་བྱ་

དང་འགལ་བའི་ཉེས་བྱས་ཉོན་མོངས་ཅན་རེ་དང་། སྔགས་ཀྱི་རྩ་ལྟུང་བཅུ་གསུམ་པའི་ཆར་གཏོགས་

ཀྱི་སྦོམ་པོ་རེ་འབྱུང་བར་གསུངས་པས། བཟའ་བཏུང་གི་རྣལ་འབྱོར་ལ་འབད་པར་བྱའོ། །འདི་དག་

ནི་མི་བསྐྱོད་པའི་རིགས་ཀྱི་བསྐྱེད་རིམ་པའི་སྒྲུབ་པ་པོའ་ིདབང་དུ་བྱས་པ་ཡིན་ལ། རྣམ་སྣང་གི་

རིགས་ཀྱི་བསྐྱེད་རིམ་པའི་སྒྲུབ་པ་པོས་རང་གི་ལྕེ་ཨོཾ་ལས་འཁོར་ལོར་བསྐྱེད་པ་དང་། རིན་འབྱུང་

གི་རིགས་ཀྱི་སྒྲུབ་པ་པོས་རང་གི་ལྕེ་སྭ་ལས་རིན་པོ་ཆེར་བསྐྱེད། འོད་དཔག་མེད་ཀྱི་རིགས་ཀྱི་སྒྲུབ་

པ་པོས་རང་གི་ལྕེ་ཨཱཿལས་པདྨར་བསྐྱེད། དོན་གྲུབ་ཀྱི་རིགས་ཀྱི་སྒྲུབ་པ་པོས་རང་གི་ལྕེ་ཧ་ལས་རལ་

གྲིར་བསྐྱེད་ནས་བཟའ་བཏུང་ལ་ལོངས་སྤྱོད་པར་བྱ་བ་ཡིན་ནོ།།

གཉིས་པ་(གཏོར་མའི་ཆོ་ག་)ནི། སྐབས་འདིར་གཏོར་མ་བྱ་བར་འདུས་པ་རྩ་བཤད་དང་། འཕགས་

པ་ཡབ་སྲས་ཀྱི་གཞུང་ལས་དངོས་སུ་མ་བཤད་ཀྱང་། སྒྲུབ་ཐབས་ཐུན་བཞིར་བྱས་ནས་ཉམས་

སུ་ལེན་པའི་ཚེ་བགེགས་ཀྱི་བར་ཆད་མི་འབྱུང་བ་དང་། དངོས་གྲུབ་བསྒྲུབ་པ་ལ་ཐོག་མཐའ་བར་

གསུམ་དུ་གཏོར་མ་གལ་ཆེ་བར་རྒྱུད་སྡེ་དུ་མ་ནས་གསུངས་ཤིང་། གྲུབ་ན་ཐུན་བཞི་ཀའི་མཐར་

གཏོར་མ་བྱ་ལ། མ་གྲུབ་ན་ཐུན་ཐ་མའི་མཐར་གཏོར་མ་ངེས་པར་བྱ་དགོས་སོ། །གཏོར་མའི་སྣོད་

ལ༑ པདྨའི་སྣོད་ཅེས་པ་ཐོད་པ་དང་། རས་ཀྱི་ཁྱོགས་སམ། ལོ་མའི་ཁུད་དམ། ཟངས་གཞོང་ལ་

སོགས་པའི་སྣོད་རྣམས་སུ་འབུལ་བར་བཤད་ཅིང་། མ་འབྱོར་ན་རང་གི་ལག་པའི་ཁྱོར་བའི་མཐིལ་དུ་

ཡང་འབུལ་དུ་རུང་བར་དཀྱིལ་ཆོག་རྡོ་རྗེ་འཕྲེང་བ་ལས་གསུངས་སོ།།

གཏོར་མའི་རྫས་ལ། ཆན་ཐུག་དང་། སྲན་མ་དང་། ཤ་དང་། ཉ་ཤ་དང་། ཆང་དང་། བཙོང་

དང༑ སྒོག་སྐྱ་དང་། ཐུག་པ་ལ་སོགས་པ་རྣམས་འབུལ་བར་བཤད་ཅིང་། མ་འབྱོར་ན་ཟན་དྲོན་

དང་ཆུ་གཙང་ཉི་ཚེ་ཙམ་ཡང་འབུལ་དུ་རུང་བར་དཀྱིལ་ཆོག་རྡོ་རྗེ་འཕྲེང་བ་ལས་གསུངས་སོ། ། 

གཏོར་མའི་རྫས་ལ་ཆང་བསྔགས་པར་ནི། སྡོམ་འབྱུང་ལས། གཏོར་མ་མྱོས་བྱེད་མེད་པར་ལས།། 

མྱུར་དུ་འགྲུབ་པར་མི་འགྱུར་རོ། །དེས་ན་སྔོན་གྱི་སངས་རྒྱས་ཀྱིས། །གཏོར་མ་རབ་ཏུ་བསྔགས་

པར་བཤད། །ཅེས་དང་། ཤ་བསྔགས་པར་ནི་འདུས་པ་རྩ་བཤད་ཀྱི་རྒྱུད་ལས་བཤད་དོ།།

གཏོར་མགྲོན་སྤྱན་འདྲེན་པའི་ཚུལ་ནི། དཀྱིལ་ཆོག་རྡོ་རྗེ་འཕྲེང་བ་ལས་གསུངས་པ་ལྟར། 

ཁྲོ་བོ་བཅུ་དང་བཅས་པའི་བསྲུང་བའི་འཁོར་ལོ་རྩིབས་བཅུ་པའི་ལྟེ་བའི་ནང་དུ་འདུས་པའི་རྟེན་

དང་བརྟེན་པའི་དཀྱིལ་འཁོར་སྤྱན་འདྲེན་པ་ནི། འཇིག་རྟེན་ལས་འདས་པའི་གཏོར་མགྲོན་ཡིན་ལ། 

དེའི་ཕྱི་རོལ་ཏུ་ཕྱོགས་སྐྱོང་བཅོ་ལྔ་སྤྱན་འདྲེན་པ་ནི་འཇིག་རྟེན་པའི་མགྲོན་ཡིན་ནོ།།

དེ་ཡང་འཇིག་རྟེན་པའི་མགྲོན་རྣམས་སྐད་ཅིག་གིས་འོད་གསལ་དུ་བཅུག་པ་ལས་འདུས་

པའི་ལྷ་ཤེས་རབ་མ་དང་བཅས་པའི་སྐུར་བཞེངས་པ་ནི། ཚངས་པ་དང་། སའི་ལྷ་མོ་གཉིས་དེ་

བཞིན་གཤེགས་པའི་རིགས་ཡིན་པས་རྣམ་སྣང་ཡུམ་བཅས་སུ་བསྐྱེད། རྡོ་རྗེ་ཉི་མ་རིན་པོ་ཆེའི་

རིགས་ཡིན་པས་རིན་འབྱུང་ཡུམ་བཅས་སུ་བསྐྱེད། རྡོ་རྗེ་འཇིགས་བྱེད། རྡོ་རྗེ་ཁྲོ་བོ། རྡོ་རྗེ་ཀླུ་

གསུམ་པདྨའི་རིགས་ཡིན་པས་འོད་དཔག་མེད་ཡུམ་བཅས་སུ་བསྐྱེད། རླུང་ལྷ་ལས་ཀྱི་རིགས་

ཡིན་པས་དོན་གྲུབ་ཡུམ་བཅས་སུ་བསྐྱེད། ལྷག་མ་རྣམས་རྡོ་རྗེའི་རིགས་ཡིན་པས་མི་བསྐྱོད་པ་

ཡུམ་བཅས་སུ་བསྐྱེད་པའམ། ཡང་ན་ཐམས་ཅད་རྡོ་རྗེ་འཆང་སྐུ་མདོག་སྔོན་པོ་ཞལ་གཅིག་ཕྱག་

གཉིས་པ་རྡོ་རྗེ་དང་དྲིལ་བུ་འཛིན་པ་ཡུམ་རེག་བྱ་རྡོ་རྗེ་མས་འཁྱུད་པར་བསྐྱེད་པའི་སྐུ་མདོག་ཕྱག་

མཚན་ཞལ་ཕྱག་གི་གྲངས་ལ་སོགས་པ་རྣམས་མན་སྙེ་ལས་གསུངས་པ་ལྟར་བཀོད་ནས་བསྒོམ་

པ་ཡིན་ནོ།།

ཕྱོགས་སྐྱོང་བཅོ་ལྔ་ལ་རྡོ་རྗེ་མཚོན་ཆ་སོགས་ཀྱི་མིང་གིས་བཏགས་པ་ནི། སྔོན་རྡོ་རྗེ་འཆང་

གིས་དཀྱིལ་འཁོར་དུ་བཅུག་ནས་དབང་བསྐུར་བའི་གསང་མཚན་དུ་བཏགས་པ་ཡིན་ནོ། །གཏོར་

མ་འབུལ་ཚུལ་ནི་རྡོ་རྗེ་གསོར་དྲིལ་བུ་གསིལ་ཞིང་། གཏོར་མ་རྣམས་བདེ་སྟོང་དབྱེར་མེད་ཀྱི་ངོ་བོར་

མོས་ནས། ཡི་གེ་འབྲུ་གསུམ་གྱི་བར་དུ་ལྷ་རང་རང་གི་མཚན་སྔགས་ས་བོན་དང་བཅས་པ་སྤེལ་

ནས་ཕུལ་བའི་མཐར། སརྦ་དུ། ཞེས་སོགས་བརྗོད་པར་དཀྱིལ་ཆོག་རྡོ་རྗེ་འཕྲེང་བར་བཤད། སྔགས་

དོན་ལ་ཨོཾ་གྱི་དོན་བཤད་ཟིན། སརྦ་དུཥྚཾ་ཞེས་སོགས་ནི་འཕྲིན་ལས་འཆོལ་བའི་ཚིག་ཡིན་ནོ། །ཕྱོགས་

སྐྱོང་བཅོ་ལྔ་ལ་གཏོར་མ་འབུལ་བའི་ཚིགས་བཅད་འདི་རྣམས་དཀྱིལ་ཆོག་རྡོ་རྗེ་འཕྲེང་བར་སྔགས་

སུ་ཡོད་པ་བཤད་རྒྱུད་རྡོ་རྗེ་འཕྲེང་བར་ཚིགས་བཅད་དུ་བཀྲོལ་བ་ནི། ཨོཾ་ཨཱཿ དུས་གསུམ་སྐྱེས་

པ་ཀུན་དང་ཕྱོགས་བཅུ་ཡི། །ཞེས་པ་ནས། ཞི་བ་དང་ནི་བསྲུང་བར་མཛད་དུ་གསོལ།། ཞེས་པའི་

བར་རྣམས་ཡིན་ལ། དེ་དག་གི་དོན་ནི། རྡུལ་ཕྲ་རབ་ཚོགས་པ་ལས་སྐྱེས་པའི་ཕྱོགས་བཅུའི་

འཇིག་རྟེན་གྱི་ཁམས་འདི་རྣམས་ཆོས་ཅན། བདེན་པས་སྟོང་པ་ཡིན་ཏེ། ཕན་ཚུན་གཅིག་གི་ནང་

དུ་གཅིག་སོན་པ་སྟེ་ཕན་ཚུན་ལྟོས་ནས་གྲུབ་པ་ཡིན་པའི་ཕྱིར། དེ་དག་དོན་དམ་པར་མེད་ཀྱང་

ཐ་སྙད་དུ་ཕྱོགས་བཅུའི་འཇིག་རྟེན་གྱི་ཁམས་སྐྱོང་བར་ཞལ་གྱིས་བཞེས་པ་ནི་འདི་ལྟ་སྟེ། རྡོ་རྗེ་

མཚོན་ཆ་སྒྱུ་མ་རྡོ་རྗེ་དང་། །ཞེས་པ་ནས། ས་ཡི་ལྷ་མོ་འཁོར་དང་བཅས་པ་ལ། །ཞེས་པའི་བར་

གྱིས་ཕྱོགས་སྐྱོང་རྣམས་ཀྱི་མིང་ཚིག་དེ་བསྟན། མེ་ཏོག་དག་དང་བདུག་པ་མར་མེ་དང་། །ཞེས་པ་

ནས། སོ་སོར་བཞེས་ཤིང་ཉེ་བར་ལོངས་སྤྱོད་ལ། །ཞེས་པའི་བར་གྱིས་ཆུ་བཞི་ཉེར་སྤྱོད་རོལ་མོ། 

གཏོར་མ་དང་བཅས་པ་འབུལ་བར་བསྟན། བདག་གི་དབྱིག་གསེར་ནོར་འབྲུ་ལང་ཚོ་ཚེ། །ཞེས་

པ་ནས། ཞི་བ་དང་ནི་བསྲུང་བར་མཛད་དུ་གསོལ། །ཞེས་པའི་བར་གྱིས་འཕྲིན་ལས་འཆོལ་བ་དེ་

བསྟན༑

གཏོར་མའི་བསྐྱེད་ཆོག་བོད་ཀྱི་བླ་མ་སྔ་མ་རྣམས་ཀྱི་ལུགས་ལ་མི་འདྲ་བ་མང་དུ་ཡོད་ཀྱང་།

རང་ལུགས་ནི། རྩ་རྒྱུད་ལེའུ་དྲུག་པ་ལས་གསུངས་པ་ལྟར། གླང་པོའ་ིཤ་དང་རྟ་ཡི་ཤ །ཤ་ཆེན་

དག་ཀྱང་བཟའ་བྱ་ཞིང་། །སྔགས་རྣམས་ཀུན་ལ་དབུལ་བར་བྱ། །དེ་ལྟར་བྱས་ན་མགོན་པོ་མཉེས།། 

ཉིན་རེ་རྡོ་རྗེ་སློབ་དཔོན་ལ། །མཁས་པས་དཀྱིལ་འཁོར་བསྟན་པར་བྱ། །བཤང་གཅི་ཤ་ཡི་བྱ་བ་

དང༑ །རྡོ་རྗེ་གསང་བའི་ཚིག་དག་གིས། །སྔགས་རྣམས་ཀུན་ལ་ཡི་གེ་ཨོཾ། །བསྒོམས་ན་དེ་མ་ཐག་

ཏུ་འབར། །ཞེས་གསུངས་པ་ལས་བརྩམས་ཏེ། རྒྱུད་ཕྱི་མ་ལས་གསུངས་པ་ལྟར་འདིར་བཀོད་པ་

ཡིན་ནོ།།

རྒྱུད་ཕྱི་མ་ལས་གསུངས་ཚུལ་ནི། དེ་ཉིད་ལས། བདུད་རྩི་ལྔ་རྣམས་ཇི་ལྟར་བཟའ། །དེ་

བཞིན་དཔའ་བོ་ལྔ་གང་ལགས། །ཞེས་ཞུས་པའི་ལན་དུ། ཐ་མལ་ལུས་ཀྱི་ཆོས་ལ་ནི། །དྲི་མ་རྣམ་

ལྔར་སྣང་བ་ཡི། །ཡེ་ཤེས་ལྔ་ཡིས་བྱིན་བརླབས་པས། །བདུད་རྩི་ལྔ་ཞེས་བྱ་བར་བཤད། །ཅེས་

གསུངས། དེའི་དོན་ནི། ཐ་མལ་གྱི་ཆོས་ཞེས་པ། ཐ་མལ་པ་ལ་བཤང་གཅི་ལ་སོགས་པ་ལྔ་པོ་དེ་

དྲི་མ་ཅན་ཡིན་ཞིང་། ཡེ་ཤེས་ལྔའི་ངོ་བོར་བསྐྱེད་པའི་སྒྲུབ་པ་པོ་ལ་བདུད་རྩིར་འགྱུར་བ་ཡིན་ནོ།།

ཡེ་ཤེས་ལྔའི་ངོ་བོར་བསྐྱེད་ཚུལ་ནི། བདུད་རྩི་ལྔ་པོ་དེ་རིགས་ལྔའི་ས་བོན་ལས་བསྐྱེད་ཅིང་། 

རིགས་ལྔའི་ས་བོན་གྱིས་མཚན་པར་བྱས་པའི་དོན་ཡིན་ནོ། །བདུད་རྩི་ལྔ་པོ་དེ་རིགས་ལྔ་གང་དུ་

འཇོག་པ་ནི། ཁམས་དམར་པོ་རིན་འབྱུང་། དཀར་པོ་འོད་དཔག་མེད། ཤ་ཆེན་དོན་གྲུབ། དྲི་ཆུ་མི་

བསྐྱོད་པ། དྲི་ཆེན་རྣམ་པར་སྣང་མཛད་དུ་འཇོག་པ་ཡིན་ཏེ། རྡོ་རྗེ་འཕྲེང་བ་ལས། ཁྲག་ནི་རིན་ཆེན་

དབང་ཕྱུག་སྟེ། །བྱང་ཆུབ་སེམས་ནི་འོད་དཔག་མེད། །དེ་བཞིན་དོན་ཡོད་གྲུབ་པ་ཤ  །མི་བསྐྱོད་

དེ་བཞིན་རྡོ་རྗེའི་ཆུ། །དྲི་ཆེན་རྣམ་སྣང་མཛད་དུ་བཤད། །དེ་དག་བདུད་རྩི་ལྔ་ཡི་མཆོག །ཅེས་

གསུངས་པའི་ཕྱིར་དང་། རྒྱུད་ཕྱི་མ་ལས་ཀྱང་། སྔགས་ཀྱི་ལུས་སུ་རབ་སྦྱོར་བས། །བདུད་རྩི་

ལྔ་ནི་བཟའ་བར་བྱ། །ཞེས་གསུངས། དེའི་དོན་ནི། རང་ལྷའི་རྣལ་འབྱོར་ལ་གནས་ནས་བདུད་རྩི་

ལ་ལོངས་སྤྱོད་པར་བསྟན། རྡོ་རྗེ་ཧཱུཾ་ལས་བྱུང་བ་ནི། །བར་སྣང་ལ་གནས་བསམ་པར་བྱ། །ཞེས་

གསུངས༑

དེའི་དོན་ནི། ཐོད་པའི་སྟེང་གི་བར་སྣང་ལ་ཧཱུཾ་ལས་བྱུང་བའི་རྡོ་རྗེ་འགོད་པར་བསྟན། རྡོ་

རྗེའི་ཁ་དོག་དཀར་པོ་བྱེད་པར་སློབ་དཔོན་ཐུབ་པ་དཔལ་གྱིས་བཤད། སྔོན་པོ་གྱེན་འགྲེང་དུ་བྱེད་

པར་རྒྱུད་ཕྱི་མའི་འགྲེལ་པར་ནཱ་རོ་པས་བཤད། ཡང་དེ་ཉིད་ལས། ཨ་ལས་བྱུང་བའི་པདྨ་ནི། །དེ་

ཡི་འོག་ཏུ་བསམ་པར་བྱ། །ཞེས་གསུངས། དེའི་དོན་ནི། རྡོ་རྗེའི་འོག་ཏུ་ཨ་ལས་བྱུང་བའི་པདྨ་

སྟེ༑ ཐོད་པ་འགོད་པར་བསྟན། ཨོཾ་གྱིས་མཚོན་པའི་བདུད་རྩི་ནི། །དེ་ཡི་དབུས་སུ་བསམ་པར་བྱ།། 

ཞེས་གསུངས། དེའི་དོན་ནི། ཐོད་པའི་ནང་དུ་ཨོཾ་ཡིག་གིས་མཚན་པའི་བདུད་རྩི་ལྔ་འགོད་པར་

བསྟན༑ དེ་བཞིན་དཔའ་བོ་ལྔ་རྣམས་བཟའ། །ཞེས་གསུངས། དེའི་དོན་ནི། བདུད་རྩི་ལྔ་ལ་སྦྱངས་

རྟོགས་སྦར་གསུམ་བྱས་ནས། ལོངས་སྤྱོད་ཚུལ་ཇི་ལྟར་བསྟན་པ་དེ་བཞིན་དུ། དཔའ་བོ་ཤ་ལྔ་ལ་

ཡང་སྦྱངས་རྟོགས་སྦར་གསུམ་བྱས་ནས་ལོངས་སྤྱོད་པར་བསྟན། ལོངས་སྤྱོད་ཚུལ་ཡང་། རྩ་རྒྱུད་

ལེའུ་དྲུག་པ་ལས། གླང་པོའ་ིཤ་དང་རྟ་ཡི་ཤ །དེ་བཞིན་དམ་པ་ཁྱི་ཡི་ཤ །ཟས་ཀྱི་ཕྱིར་ནི་བཟའ་

བར་བྱ། །ཞེས་གསུངས།

དེའི་དོན་ནི། ཤ་ལྔ་པོ་དེ་རིགས་ལྔ་གང་དུ་འཇོག་པ་ནི། ཡང་རྡོ་རྗེ་འཕྲེང་བ་ལས། གླང་པོའ་ི

ཤ་རྣམ་སྣང་། རྟའི་ཤ་རིན་འབྱུང་། བ་ལང་གི་ཤ་འོད་དཔག་མེད། ཁྱིའི་ཤ་དོན་གྲུབ། ཤ་ཆེན་མི་

བསྐྱོད་པར་འཇོག་པ་ཡིན་ནོ། །དེ་ཡང་བདུད་རྩི་ལྔ་ཤ་ལྔ་པོ་དེ་ཐོད་པའི་དབུས་དང་ཕྱོགས་བཞིར་

འགོད་པར་བྱེད་པ་ཡིན་ཏེ། བདུད་རྩི་ལྔ་དང་ཤ་ལྔ་པོ་དེ། སྐབས་འདིར་གཤེགས་པ་ལྔའི་ངོ་བོར་

འཇོག་དགོས་པའི་ཕྱིར། ཤ་ལྔ་དང་བདུད་རྩི་ལྔ་པོ་དེ་ས་བོན་གང་ལས་བསྐྱེད་པ་ནི། བྷྲུཾ་ཨཾ་ཛྲིཾ་

ཁཾ་ཧཱུཾ་ལས་བསྐྱེད་པར་སློབ་དཔོན་ཐུབ་པ་དཔལ་གྱིས་བཤད། ཐོད་པའི་འོག་ཏུ་རླུང་མེའི་དཀྱིལ་

འཁོར་བསྐྱེད་པར་འདུས་པ་རྩ་བཤད་ཀྱི་རྒྱུད་དང་། འཕགས་པ་ཡབ་སྲས་ཀྱི་གཞུང་ལས་མ་བཤད་

ཀྱང༑ རྒྱུད་ཕྱི་མའི་འགྲེལ་པར་ནཱ་རོ་པས་བཤད་པ་ལྟར་ལེགས་པ་ཡིན་ནོ།།

དེ་གཉིས་ས་བོན་གང་ལས་བསྐྱེད་པ་ནི། ཧཱུཾ་ཡཾ་ཧཱུཾ་ལས་རླུང་གི་དཀྱིལ་འཁོར། ཧཱུཾ་རཾ་ཧཱུཾ་

ལས་མེའི་དཀྱིལ་འཁོར་བསྐྱེད་པར་སློབ་དཔོན་ཐུབ་པ་དཔལ་གྱིས་བཤད་པ་ལྟར་ལེགས་པ་ཡིན་

ཏེ༑ ཡང་དེ་ཉིད་ལས། སྦར་དང་དེ་བཞིན་བསྲེག་པ་དང་། །སྣང་བར་བྱ་དང་གཟུགས་སྣང་བ། ། 

ཞེས་གསུངས། དེའི་དོན་ནི། ཐོད་པའི་སྟེང་གི་རྡོ་རྗེའི་ལྟེ་བར་གནས་པའི་ཧཱུཾ་ཡིག་ལས་འོད་ཟེར་

འཕྲོས་པས་ཐོད་པའི་འོག་གི་རླུང་གཡོས་མེ་སྦར་བ་ནི། སྦར་དང་ཞེས་པའི་དོན་ཡིན་ལ། མེས་ཐོད་

པ་བརྡུངས་པས་རྫས་རྣམས་ཞུ་ཞིང་འཁོལ་བ་ནི་བསྲེག་པར་བྱེད་པའི་དོན་ཡིན་ནོ། །སྣང་བར་བྱ་

དང་གཟུགས་སྣང་ལ། །ཞེས་གསུངས། དེའི་དོན་ནི། ཡང་དེ་ཉིད་ལས། རྡོ་རྗེ་པདྨ་མཉམ་སྦྱོར་བས།། 

སྦར་བས་རྣལ་འབྱོར་ཚིམ་པར་བྱ། །ཤེལ་དང་མཚུངས་པར་སྣང་གྱུར་ཅིང་། །ཞེས་གསུངས་པས་

བསྟན༑ སྔར་བཤད་པའི་སྣང་བར་བྱ་དང་ཞེས་གསུངས་པའི་དོན་ཡིན་ནོ། །གཟུགས་སྣང་བ་ཞེས་

པ་ལ། ཡེ་ཤེས་ཉི་མ་གཉིས་པར་གྱུར། །ཞེས་གསུངས། དེའི་དོན་ནི། ཐོད་པའི་ནང་གི་པདྨའི་ཟེ་

འབྲུ་ལ་གནས་པའི་ཨཱཿ ཡིག་འོད་དུ་ཞུ་ནས་བདུད་རྩི་རྣམས་དང་ངོ་བོ་དབྱེར་མེད་དུ་འདྲེས་པས། 

བདུད་རྩི་ཁ་དོག་དམར་སེར་གྱི་རྣམ་པར་གྱུར་པ་ནི། ཡེ་ཤེས་ཉི་མ་གཉིས་པར་འགྱུར། །ཞེས་པས་

བསྟན་ཏེ། སྔར་བཤད་པའི་གཟུགས་སྣང་བ་ཞེས་པའི་དོན་ཡིན་ནོ།།

ཡང་རྒྱུད་ཕྱི་མ་ལས། ཕྱོགས་བཅུའི་འཇིག་རྟེན་ཁམས་རྣམས་ཀྱི། །མཚོན་ཆ་མཆོག་གིས་

དྲངས་ནས་ཀྱང་། །བདུད་རྩི་དེ་རུ་ཕབ་ནས་ནི། །བཟའ་བའི་སྦྱོར་བས་བཟའ་བར་བྱ། །ཞེས་

གསུངས༑ དེའི་དོན་ནི། བདུད་རྩི་ལྔ་ལ་ཐུན་མོང་དུ་མཚན་པའི་ཨོཾ་ཡིག་ལས་འོད་ཟེར་ལྕགས་ཀྱུ་

ལྟ་བུ་འཕྲོས་པས་ཕྱོགས་བཅུའི་འཇིག་རྟེན་གྱི་ཁམས་ཐམས་ཅད་ཀྱི་བདུད་རྩི་བཀུག་ནས་དམ་

ཚིག་གི་བདུད་རྩི་དང་དབྱེར་མེད་དུ་འདྲེས་པས་མང་པོར་སྤེལ་བའི་དོན་ཡིན་ནོ། །ཡང་དེ་ཉིད་ལས། 

ཡིག་གསུམ་ས་བོན་ལས་བསྐྱེད་བྱ། །གཞན་དུ་དེ་ནི་འགྲུབ་མི་འགྱུར། །ཞེས་གསུངས། དེའི་དོན་

ནི༑ སྔར་བཤད་པའི་སྦྱངས་རྟོགས་སྦར་གསུམ་པོ་དེ་ཡི་གེ་འབྲུ་གསུམ་གྱིས་བྱེད་དགོས་པར་བསྟན་

ཅིང༑ དེ་ལས་གཞན་དུ་བྱས་ན་མི་འགྲུབ་པར་བསྟན་ནོ། །ཡི་གེ་འབྲུ་གསུམ་ནི་ཐོད་པའི་སྟེང་གི་

བར་སྣང་ལ་གནས་པའི་ཧཱུཾ་ཡིག བདུད་རྩི་ལྔ་ལ་ཐུན་མོང་དུ་མཚན་པའི་ཨོཾ་ཡིག པདྨའི་ཟེ་འབྲུ་ལ་

གནས་པའི་ཨཱཿ ཡིག་དང་གསུམ་ཡིན་ནོ།།

གསུམ་པ་(ལུས་བརྟས་པར་བྱེད་པའི་རྣལ་འབྱོར་བཤད་པ་)ནི། མདོར་བྱས་ལས། སྔགས་པས་ཏིང་

འཛིན་དམིགས་པའི་ཚེ། །གང་ཚེ་ལུས་ནི་བསྐམས་གྱུར་ན། །ལུས་ངག་ཡིད་ནི་ཚིམ་བྱེད་པའི། ། 

སྦྱོར་བ་འདི་ནི་བསྒོམ་པར་བྱ། །ཞེས་གསུངས།

དེའི་དོན་ནི། བསྐྱེད་རིམ་ཐུན་བཞིར་བྱས་ནས་ཉམས་སུ་ལེན་པའི་ཚེ། ལུས་ཉམས་སྟོབས་

ཆུང་བར་གྱུར་ན། ལུས་བརྟས་པར་བྱེད་པའི་རྣལ་འབྱོར་འདི་བསྒོམ་དགོས་པར་བསྟན། ཚུལ་ཇི་

ལྟར་བསྒོམ་པ་ནི། ཡང་དེ་ཉིད་ལས། མཐོ་གང་ཙམ་དུ་སྤགས་པ་རུ། །སྤྱི་བོར་ཟླ་བ་བརྟག་པར་བྱ།། 

བདུད་རྩི་ལྔ་ནི་ངེས་འབབ་པའི། །ཨོཾ་ནི་དེ་རུ་བརྟག་པར་བྱ། །ཞེས་གསུངས།

དེའི་དོན་ནི། རང་གི་སྤྱི་བོ་ནས་མཐོ་གང་ཙམ་སྤགས་པའི་སྟེང་གི་ནམ་མཁའ་ལ་ཝཾ་ཡིག་དཀར་

པོ་ཡོངས་སུ་གྱུར་པ་ལས་ཟླ་བའི་དཀྱིལ་འཁོར་ཆ་ཐམས་ཅད་ཡོངས་སུ་རྫོགས་པ། དེའི་འོག་ཏུ་

ཨོཾ་ཡིག་དཀར་པོ་མགོ་ཐུར་དུ་བལྟ་བ། དེ་ལ་དེ་བཞིན་གཤེགས་པ་རིགས་ལྔའི་ངོ་བོར་གྱུར་པའི་བདུད་

རྩི་ཁ་དོག་ལྔ་བབས་པས་རང་གི་སྤྱི་བོ་ནས་ཞུགས་རྐང་མཐིལ་གྱི་བར་གྱི་ལུས་ཐམས་ཅད་གང་

བར་མོས་ནས་སྒོམ་པར་བྱེད་པ་ཡིན་ནོ།།

ཡང་དེ་ཉིད་ལས། རྡོ་རྗེའི་སྦྱོར་བ་འདི་ཡིས་ནི། །སྐད་ཅིག་གིས་ནི་གཟི་ཅན་འགྱུར། །ལུས་

ངག་ཡིད་ནི་བདེ་བ་དག །ཐོབ་འགྱུར་འདི་ལ་ཐེ་ཚོམ་མེད། །ཅེས་གསུངས། དེའི་དོན་ནི། ལུས་

བརྟས་པར་བྱེད་པའི་རྣལ་འབྱོར་འདི་རྒྱུན་ལྡན་དུ་བསྒོམས་ན། ལུས་ཀྱི་སྟོབས་རྒྱས་ཤིང་གཟི་བརྗིད་

དང་ལྡན་པར་འགྱུར་བ་དང་། ཚེ་རིང་ཞིང་ནད་མེད་པ་དང་། སྐྲ་དཀར་དང་། གཉེར་མ་མི་འབྱུང་བ་

སོགས་ཀྱི་ཕན་ཡོན་མཐའ་ཡས་པ་འབྱུང་བར་གསུངས་སོ།།

དེ་ཡང་འཕགས་པ་ཡབ་སྲས་ཀྱི་སྒྲུབ་ཐབས་གསུམ་ལས། ཐུན་མཚམས་དང་འབྲེལ་བའི་

རྣལ་འབྱོར། དེ་ལ་ཁ་ཟས་ཀྱི་རྣལ་འབྱོར་དང་ལུས་བརྟས་པར་བྱེད་པའི་རྣལ་འབྱོར་གཉིས་ལས་

མ་གསུངས་ཀྱང་། ཉལ་བའི་ཚེ་ལྷག་མོས་འོད་གསལ་དུ་སྡུད་པ་ཇི་ལྟ་བ་དེ་བཞིན་དུ། ཐོག་མར་

རང་གི་ལུས་ལ་བཀོད་པའི་ལྷ་རྣམས་འོད་གསལ་དུ་བསྡུས་པའི་རྗེས་སུ་རང་ཉིད་ཀྱང་འོད་གསལ་

དུ་བསྡུས་ནས་བདེ་སྟོང་དབྱེར་མེད་ཀྱི་འོད་གསལ་ལ་རྩེ་གཅིག་ཏུ་མཉམ་པར་བཞག་ནས་གཉིད་

ལོག་པར་བྱེད་པ་ཡིན་ནོ།།

ལྡང་བའི་ཚེ་གཙོ་བོ་འོད་གསལ་དུ་ཞུགས་པ་ལ་ལྷ་མོ་བཞིས་ཞུ་བ་གླུས་བསྐུལ་བའི་ངོ་

བོར་བཞེངས་པར་མོས་ནས་ལངས་པ་དང་། ཁྲུས་བྱེད་པའི་ཚེ་ལྷ་ལ་སྐུ་ཁྲུས་གསོལ་བར་མོས་ནས་

ཁྲུས་བྱེད་པ་དང་། གོས་གྱོན་པའི་ཚེ་ལྷ་ལ་ན་བཟའ་འབུལ་བར་མོས་ནས་གོས་གྱོན་པར་བྱེད་པ་

ཡིན་ནོ། །དེ་ལྟར་རྒྱུན་དུ་སེམས་མ་ཡེངས་པར་བྱས་ན། ཁྲུས་ལ་སོགས་པའི་བྱ་བ་རང་ག་བ་འདི་

རྣམས་ལམ་འདིའི་སྒྲུབ་པ་པོ་ལ་བསོད་ནམས་གསོག་པའི་ཐབས་མཆོག་ཏུ་འགྱུར་བ་ཡིན་ནོ།།

གསུམ་པ་(སྤྱིའི་བསྡུ་བ་བཤད་པ་)ལ། ཏིང་ངེ་འཛིན་གསུམ་གྱི་ཆིངས། རྣལ་འབྱོར་བཞིའམ་

དྲུག་གི་ཆིངས། དེ་ཉིད་ཞེ་དགུའི་ཆིངས། བསྙེན་སྒྲུབ་ཡན་ལག་བཞིའི་ཆིངས། རྡོ་རྗེ་བཞི་བསྐྱེད་

ཀྱི་ཆིངས་བཤད་པ་དང་ལྔ། 

དང་པོ་(ཏིང་ངེ་འཛིན་གསུམ་གྱི་ཆིངས་)ནི། གང་དུ་བསྒོམ་པ་གནས་ཀྱི་དེ་ཉིད་ནས་མཆོད་པའི་

དེ་ཉིད་ཀྱི་བར། དང་པོ་སྦྱོར་བའི་ཏིང་ངེ་འཛིན་དང་། ཡུམ་གྱི་པདྨར་རྟེན་གཞལ་ཡས་ཁང་བསྐྱེད་

པ་ནས། སྔར་གྱི་གཞལ་ཡས་ཁང་ལ་ཐིམ་པར་གྱུར་ཞེས་པའི་བར། དཀྱིལ་འཁོར་རྒྱལ་མཆོག་

གི་ཏིང་ངེ་འཛིན་དང་། སྟེང་སྒོར་ཕྱག་མཚན་ཕྲ་མོ་སྒོམ་པ་ནས། ལུས་བརྟས་པར་བྱེད་པའི་རྣལ་

འབྱོར་གྱི་བར་ནི། ལས་རྒྱལ་མཆོག་གི་ཏིང་ངེ་འཛིན་དང་། དེའི་སྟེང་དུ་དངོས་གྲུབ་ཆུང་ངུ་བསྒྲུབ་

པའི་དེ་ཉིད། འབྲིང་བསྒྲུབ་པའི་དེ་ཉིད་གཉིས་བསྣན་པས་སྒྲུབ་དུས་ཀྱི་ལས་རྒྱལ་མཆོག་གི་ཏིང་ངེ་

འཛིན་ཡིན་ནོ།།

གཉིས་པ་(རྣལ་འབྱོར་བཞིའམ་དྲུག་གི་ཆིངས་)ནི། གང་དུ་བསྒོམ་པ་གནས་ཀྱི་དེ་ཉིད་ནས་བཟུང་

སྟེ་ཡེ་ཤེས་ཙམ་ལ་སྙོམས་པར་འཇུག་པའི་བར་ནི་རྣལ་འབྱོར་དང་། ས་བོན་ཕྱག་མཚན་སྐུ་རྫོགས་

པ་ལས་བྱང་ཆུབ་པ་གསུམ་ནི། རྗེས་སུ་རྣལ་འབྱོར་དང་། དང་པོའ་ིམགོན་པོ་སྤྲུལ་སྐུ་རྡོར་སེམས་

སུ་བསྒྱུར་བ་ནས་ཡན་ལག་ཁྲོ་བོར་བསྒོམ་པའི་དེ་ཉིད་ཀྱི་བར་ནི་ཤིན་ཏུ་རྣལ་འབྱོར་དང་། སྐུ་བྱིན་

རླབས་ནས་མཆོད་པའི་དེ་ཉིད་ཀྱི་བར་ནི་རྣལ་འབྱོར་ཆེན་པོ་དང་། རྣལ་འབྱོར་ཡན་ལག་དྲུག་ཏུ་བྱེད་

ན་དེའི་སྟེང་དུ་དཀྱིལ་འཁོར་རྒྱལ་མཆོག་དང་ལས་རྒྱལ་མཆོག་གཉིས་བསྣན་པས་རྣལ་འབྱོར་

ཡན་ལག་དྲུག་ཏུ་འགྱུར་བ་ཡིན་ནོ།།

གསུམ་པ་(དེ་ཉིད་ཞེ་དགུའི་ཆིངས་)ནི། རྣལ་འབྱོར་ཡན་ལག་དང་བཅས་པ་ལ་དེ་ཉིད་དབྱེ་བ་བཅོ་

ལྔ་ཡོད་དེ། བཤད་རྒྱུད་རྡོ་རྗེ་འཕྲེང་བ་ལས། རྣལ་འབྱོར་དབྱེ་བ་བཅོ་ལྔ་ཡིན། །ཞེས་གསུངས་པའི་

ཕྱིར༑ བཅོ་ལྔ་པོ་གང་ཞེ་ན། གང་དུ་བསྒོམ་པ་གནས་ཀྱི་དེ་ཉིད། ཚོགས་ཞིང་སྤྱན་དྲངས་ནས་དེ་ལ་

ཚོགས་གསོག་པ་བརྩེ་བ་སྙིང་རྗེ་ཆེན་པོ་ལ་དམིགས་པའི་དེ་ཉིད། བསྲུང་འཁོར་གྱི་གཙོ་བོ་བསྐྱེད་

པའི་དེ་ཉིད། འཁོར་གྱི་ཁྲོ་བོ་བསྐྱེད་པའི་དེ་ཉིད། བགེགས་ལ་ཕུར་གདབ་བྱ་བའི་དེ་ཉིད། རྡོ་རྗེའི་

རྭ་གུར་སྒོམ་པའི་དེ་ཉིད། ཡེ་ཤེས་ཀྱི་སའི་སྟོང་ཉིད་སྒོམ་པའི་དེ་ཉིད། སྣ་ཚོགས་རྡོ་རྗེའི་སའི་ཆ་

བསྐྱེད་པའི་དེ་ཉིད། ལྷག་མོས་ཀྱི་གཞལ་ཡས་ཁང་བསྐྱེད་པའི་དེ་ཉིད། ལྷག་མོས་ཀྱི་ལྷའི་འཁོར་

ལོ་འགོད་པའི་དེ་ཉིད། ལྷག་མོས་ལུས་ལ་སྡུད་པའི་དེ་ཉིད། ལྷག་མོས་འོད་གསལ་དུ་སྡུད་པའི་དེ་

ཉིད༑ ཉི་མ་སོགས་ལ་དམིགས་པས་ལྡང་བའི་དེ་ཉིད། ཟླ་བ་ལ་བྱང་ཆུབ་པའི་དེ་ཉིད། ཡེ་ཤེས་ཙམ་

ལ་མཉམ་པར་འཇོག་པའི་དེ་ཉིད་རྣམས་ཡིན་ནོ། །རྣལ་འབྱོར་ལྷག་མ་རྣམས་ལ་དེ་ཉིད་དབྱེ་བ་བཅུ་

བདུན་དུ་ཡོད་དེ། ཡང་དེ་ཉིད་ལས། བཅུ་བདུན་རྗེས་སུ་རྣལ་འབྱོར་དང་། །ཞེས་གསུངས་པའི་

ཕྱིར༑ 

བཅུ་བདུན་པོ་དེ་གང་ཞེ་ན། ས་བོན་ཕྱག་མཚན་སྐུ་རྫོགས་པ་ལས་རྡོ་རྗེ་འཆང་ཆེན་པོར་

བསྐྱེད་པའི་དེ་ཉིད། དང་པོའ་ིམགོན་པོ་སྤྲུལ་སྐུ་རྡོར་སེམས་སུ་བསྒྱུར་བའི་དེ་ཉིད། ལུས་རྟེན་གྱི་

དཀྱིལ་འཁོར་དུ་སྒོམ་པའི་དེ་ཉིད། ཕུང་པོ་ལྔ་རིགས་ལྔར་སྒོམ་པའི་དེ་ཉིད། ཁམས་བཞི་ཡུམ་

བཞིར་སྒོམ་པའི་དེ་ཉིད། མིག་སོགས་ས་སྙིང་སོགས་སུ་སྒོམ་པའི་དེ་ཉིད། ཡུལ་ལྔ་རྡོ་རྗེ་མ་ལྔར་སྒོམ་

པའི་དེ་ཉིད། ཡན་ལག་ཁྲོ་བོར་སྒོམ་པའི་དེ་ཉིད། སྐུ་བྱིན་རླབས་ཀྱི་དེ་ཉིད། གསུང་བྱིན་རླབས་ཀྱི་

དེ་ཉིད། ཐུགས་བྱིན་རླབས་ཀྱི་དེ་ཉིད། སྐུ་གསུང་ཐུགས་ཐུན་མོང་དུ་བྱིན་གྱིས་བརླབས་པའི་དེ་

ཉིད༑ ཡེ་ཤེས་སེམས་དཔའི་དེ་ཉིད། ཏིང་ངེ་འཛིན་སེམས་དཔའི་དེ་ཉིད། རིག་མ་འདུ་བྱ་བའི་དེ་ཉིད། 

རྗེས་ཆགས་ཀྱི་དེ་ཉིད། མཆོད་པའི་དེ་ཉིད་རྣམས་ཡིན་ནོ།།

དཀྱིལ་འཁོར་རྒྱལ་མཆོག་ལ་དེ་ཉིད་དབྱེ་བ་ལྔར་ཡོད་དེ། ཡང་དེ་ཉིད་ལས། དེ་ནས་དཀྱིལ་

འཁོར་རྒྱལ་པོ་མཆོག །དེ་ཉིད་དབྱེ་བ་རྣམ་པ་ལྔ། །ཞེས་གསུངས། དེ་ཡང་གང་ཞེ་ན། གཤེགས་

པ་དབྱུང་བའི་དེ་ཉིད། གཤེགས་མ་དབྱུང་བའི་དེ་ཉིད། སེམས་དཔའ་དབྱུང་བའི་དེ་ཉིད། སེམས་

མ་དབྱུང་བའི་དེ་ཉིད། ཁྲོ་བོ་དབྱུང་བའི་དེ་ཉིད་རྣམས་ཡིན་ནོ། །ལས་རྒྱལ་མཆོག་ལ་དེ་ཉིད་དབྱེ་

བ་བཅུ་གཉིས་སུ་ཡོད་དེ། ཡང་དེ་ཉིད་ལས། དེ་ནས་ལས་ཀྱི་རྒྱལ་པོ་མཆོག །དེ་ཉིད་དབྱེ་བ་བཅུ་

གཉིས་སོ། །ཞེས་གསུངས། དེ་ཡང་གང་ཞེ་ན། སྟེང་སྒོར་ཕྱག་མཚན་ཕྲ་མོ་སྒོམ་པའི་དེ་ཉིད། འོག་

སྒོར་ཐིག་ལེ་ཕྲ་མོ་སྒོམ་པའི་དེ་ཉིད། ཡིད་བཟླས་ཀྱི་དེ་ཉིད། ངག་བཟླས་ཀྱི་དེ་ཉིད། གཙོ་བོ་འོད་

གསལ་དུ་གཞུག་པའི་དེ་ཉིད། དེ་ལ་ཞུ་བ་གླུས་བསྐུལ་བའི་དེ་ཉིད། མཆོད་བསྟོད་བདུད་རྩི་མྱང་

བའི་དེ་ཉིད། ཐུན་མཐར་ཉེར་བསྡུ་བྱ་བའི་དེ་ཉིད། ཁ་ཟས་ཀྱི་དེ་ཉིད། ལུས་བརྟས་པར་བྱེད་པའི་དེ་

ཉིད༑ དངོས་གྲུབ་ཆུང་ངུ་བསྒྲུབ་པའི་དེ་ཉིད། འབྲིང་བསྒྲུབ་པའི་དེ་ཉིད་རྣམས་ཡིན་ནོ།།

བཞི་པ་(བསྙེན་སྒྲུབ་ཡན་ལག་བཞིའི་ཆིངས་)ནི། རྩ་རྒྱུད་ལེའུ་བཅུ་གཉིས་པ་ལས། བསྙེན་པའི་

དམ་ཚིག་སྦྱོར་བ་དང་། །ཉེ་བར་སྒྲུབ་པ་འབྱུང་བ་དང་། །སྒྲུབ་པའི་དོན་གྱི་དམ་ཚིག་དང་། །སྒྲུབ་པ་

ཆེན་པོ་དག་དང་བཞི། །ཞེས་གསུངས། དོན་ནི། གང་དུ་བསྒོམ་པ་གནས་ཀྱི་དེ་ཉིད་ནས། དེ་བཞིན་

ཉིད་ལ་བྱང་ཆུབ་པའི་བར་ནི་བསྙེན་པའི་ཡན་ལག ཉི་མ་སོགས་ལ་དམིགས་པས་ལྡང་བའི་དེ་ཉིད་

ནས་ཡན་ལག་ཁྲོ་བོར་སྒོམ་པའི་དེ་ཉིད་ཀྱི་བར་ནི་ཉེར་སྒྲུབ་ཀྱི་ཡན་ལག སྐུ་བྱིན་རླབས་ཀྱི་དེ་ཉིད་

ནས་ཏིང་ངེ་འཛིན་སེམས་དཔའི་དེ་ཉིད་ཀྱི་བར་ནི་སྒྲུབ་པའི་ཡན་ལག རིག་མ་འདུ་བྱ་བའི་དེ་ཉིད་

ནས་ལུས་བརྟས་པར་བྱེད་པའི་དེ་ཉིད་ཀྱི་བར་ནི་སྒྲུབ་ཆེན་གྱི་ཡན་ལག་ཡིན་ནོ།།

ལྔ་པ་(རྡོ་རྗེ་བཞི་བསྐྱེད་ཀྱི་ཆིངས་བཤད་པ་)ནི། རྒྱུད་ཕྱི་མ་ལས། དང་པོ་སྟོང་ཉིད་བྱང་ཆུབ་སྟེ། ། 

གཉིས་པ་ས་བོན་བསྡུས་པ་འོ། །གསུམ་པ་གཟུགས་ཉིད་རྫོགས་པ་སྟེ། །བཞི་པ་ཡི་གེ་འགོད་པ་འོ།། 

ཞེས་གསུངས། དེའི་དོན་ནི། གང་དུ་བསྒོམ་པ་གནས་ཀྱི་དེ་ཉིད་ནས་དེ་བཞིན་ཉིད་ལ་བྱང་ཆུབ་

པའི་དེ་ཉིད་ཀྱི་བར་ནི་སྟོང་ཉིད་བྱང་ཆུབ་པའི་རྡོ་རྗེ་དང་། ཉི་མ་སོགས་ལ་དམིགས་པས་ལྡང་བའི་

དེ་ཉིད་ནས་ཕྱག་མཚན་ལས་བྱང་ཆུབ་པའི་དེ་ཉིད་ཀྱི་བར་ནི་ས་བོན་བསྡུས་པའི་རྡོ་རྗེ་དང་། སྐུ་

རྫོགས་པ་ལས་བྱང་ཆུབ་པའི་དེ་ཉིད་ནས་ཡན་ལག་ཁྲོ་བོར་སྒོམ་པའི་དེ་ཉིད་ཀྱི་བར་ནི་གཟུགས་

ཉིད་རྫོགས་པའི་རྡོ་རྗེ་དང་། སྐུ་བྱིན་རླབས་ཀྱི་དེ་ཉིད་ནས་ཡབ་ཡུམ་གྱི་མཁའ་གསང་ལ་ཡི་གེ་འགོད་

པའི་བར་ནི་ཡི་གེ་འགོད་པའི་རྡོ་རྗེ་ཡིན་ཞིང་། དེ་ནི་སྒྲུབ་ཐབས་བསྡུས་པའི་དབང་དུ་བྱས་པ་ཡིན་

ལ༑ རྒྱས་པའི་དབང་དུ་བྱས་ན། ཡུམ་གྱི་པདྨར་རྟེན་གཞལ་ཡས་ཁང་བསྐྱེད་པ་ནས། སྔར་གྱི་

གཞལ་ཡས་ཁང་ལ་ཐིམ་པར་གྱུར། ཞེས་པའི་བར་ཀྱང་ཡི་གེ་འགོད་པའི་རྡོ་རྗེ་ཡིན་པར་རྒྱུད་ཕྱི་

མའི་འགྲེལ་པར་ནཱ་རོ་པས་བཤད་དོ།།

བཞི་པ་(འབྲས་བུ་མངོན་དུ་བྱེད་པའི་ཚུལ་)ནི། སྒྲོན་གསལ་ལས། དགོས་པ་ཡང་ནི་བཤད་བྱ་ཞིང་།།

ཞི་སོགས་བྱ་བའི་ཆོ་ག་དང་། །དེ་བཞིན་གྲུབ་པ་བརྒྱད་དང་ནི། །སངས་རྒྱས་ཀྱང་ནི་མཆོག་ཡིན་

ནོ༑ །ཞེས་གསུངས། དེའི་དོན་ནི། རིམ་གཉིས་ཀྱི་རྣལ་འབྱོར་ཉམས་སུ་བླངས་པ་ལ་བརྟེན་ནས་

དངོས་གྲུབ་ཆུང་ངུ་ཞི་སོགས་ཀྱི་དངོས་གྲུབ་དང་། འབྲིང་གྲུབ་པ་ཆེན་པོ་བརྒྱད་དང་། མཆོག་

སངས་རྒྱས་ཀྱི་དངོས་གྲུབ་ཀྱང་འགྲུབ་པར་འགྱུར་བ་ཡིན་ནོ།།

དངོས་གྲུབ་ཆུང་ངུ་ཞི་སོགས་ཀྱི་དངོས་གྲུབ་ནི། ཞི་སོགས་ཀྱི་ཆོ་ག་ཚུལ་བཞིན་དུ་བྱས་པ་

ལ་བརྟེན་ནས་ནད་གདོན་ལ་སོགས་པ་ཞི་བ་དང་། ཚེ་དང་བསོད་ནམས་དང་སྟོབས་རྒྱས་པ་དང་། 

རྒྱལ་པོ་དང་བློན་པོ་དང་ཡུལ་འཁོར་དང་ཕྱག་རྒྱ་དབང་དུ་སྡུད་ནུས་པ་དང་། གདུག་པ་ཅན་བསད་

པ་དང་བསྐྲད་པ་དང་རེངས་པར་བྱེད་པ་ལ་སོགས་པའི་དྲག་ལས་རྣམས་ཀྱང་འགྲུབ་པར་འགྱུར་བ་

ཡིན་ནོ།།

འབྲིང་གྲུབ་པ་ཆེན་པོ་བརྒྱད་ནི། ལྷ་མོ་བཞིས་ཞུས་ཀྱི་རྒྱུད་ལས། རྫས་བརྒྱད་ཡན་ལག་

སྒྲུབ་པ་བཤད། །རིལ་བུ་མིག་སྨན་དངོས་གྲུབ་དང་། །ས་འོག་རལ་གྲིའི་དངོས་གྲུབ་དང་། །ནམ་

མཁར་འཕུར་དང་མི་སྣང་དང་། །འཆི་བ་མེད་དང་ནད་འཇོམས་སོ། །ཞེས་སོགས་ཀྱི་དངོས་གྲུབ་

བརྒྱད་ཡིན་ནོ།།

དེ་ལ་རིལ་བུའི་དངོས་གྲུབ་ནི། ཇི་ལྟར་བཤད་པའི་ཆོ་གས་ཚུལ་བཞིན་དུ་བསྒྲུབས་པའི་

རིལ་བུ་ཉི་མ་རེ་ལ་རེ་རེ་རྒྱུན་ལྡན་དུ་ཟོས་ན། ལུས་གཟི་བརྗིད་དང་ལྡན་པ་དང་། འཛམ་བུ་ཆུ་

བོའ་ིགསེར་གྱི་ཁ་དོག་དང་ལྡན་པ་དང་། སྲེད་མེད་ཀྱི་བུའི་སྟོབས་དང་ལྡན་པ་དང་། དགེ་བ་ལ་སྤྲོ་

ཤུགས་དྲག་པོའ་ིབརྩོན་འགྲུས་དང་ལྡན་པ་དང་། ཇི་ལྟར་འདོད་པའི་སྨོན་ལམ་རྣམས་འགྲུབ་པ་དང་

རྫུ་འཕྲུལ་སོགས་མངོན་པར་ཤེས་པ་ལྔ་ཐོབ་པ་སྟེ། ཕན་ཡོན་ཆེན་པོ་དྲུག་འབྱུང་བར་གསུངས་སོ།།

མིག་སྨན་གྱི་དངོས་གྲུབ་ནི། སྒྲུབ་པའི་དུད་པ་ལ་སོགས་པའི་མིག་སྨན་མིག་ལ་བསྐུས་པ་

ལ་བརྟེན་ནས་རབ་མི་སྣང་བའི་དངོས་གྲུབ། འབྲིང་ས་འོག་གི་གཏེར་མཐོང་བ། ཐ་མའང་བལྟས་པ་

ཙམ་གྱིས་མཐོང་ཚད་ཀྱི་འགྲོ་བ་ཐམས་ཅད་དབང་དུ་སྡུད་པར་བྱེད་ནུས་པའི་དངོས་གྲུབ་རྣམས་

ཐོབ་པ་དང་།

ས་འོག་གི་དངོས་གྲུབ་ནི། སྒྲུབ་པ་པོའ་ིལུས་ས་ཆེན་པོ་འདིའི་འོག་དཔག་ཚད་དུ་མའི་བར་

དུ་ཆུ་ལ་ཉ་བཞིན་དུ་ཕར་འགྲོ་བ་དང་ཚུར་འོང་བ་སོགས་བྱེད་པ་དང་།

ཕྱག་མཚན་གྱི་དངོས་གྲུབ་ནི། སྒྲུབ་པའི་རལ་གྲི་ལ་སོགས་པའི་ཕྱག་མཚན་ལག་ཏུ་བཟུང་

བ་ཙམ་གྱིས་མཁའ་སྤྱོད་དང་རི་རབ་ཀྱི་རྩེ་དང་སུམ་ཅུ་རྩ་གསུམ་ལ་སོགས་པའི་གནས་རྣམས་སུ་

སྐད་ཅིག་ཙམ་གྱིས་བགྲོད་པར་ནུས་པ་དང་། ནམ་མཁར་འཕུར་བ་དང་མི་སྣང་བ་དང་འཆི་བ་མེད་

པ་དང་ནད་འཇོམས་པ་སོགས་ནི་སྒྲ་ཟིན་ལྟར་ཡིན་ནོ།།

མཆོག་སངས་རྒྱས་ཀྱི་དངོས་གྲུབ་ནི། །སངས་རྒྱས་ཀྱང་ནི་མཆོག་ཡིན་ནོ། །ཞེས་སོགས་

ཀྱི་དངོས་གྲུབ་སྟེ། དེ་ཡང་བསྐྱེད་རིམ་ཕྲ་རགས་མཐར་ཕྱིན་པས་རྒྱུད་སྨིན་པར་བྱས་པ་ལ་བརྟེན་

ནས་བྱུང་བའི་ཕྱི་ནང་གི་སྲོག་རྩོལ་གཉིས་ཀྱིས་དྲངས་པའི་རླུང་རྣམས་གཞིའི་འཆི་རིམ་བཞིན་

དུ་སྙིང་གར་བསྡུས་ཏེ་ཐིམ་པ་ལས་བྱུང་བའི་སེམས་དབེན་གྱི་སྟོང་པ་གསུམ་བཞོན་པའི་རླུང་

དང་བཅས་པ་ལས་སྒྱུ་མའི་སྐུར་བཞེངས། སྒྱུ་ལུས་བསམ་གཏན་གཉིས་ཀྱིས་འོད་གསལ་དུ་དག་

པར་བྱས་པ་ལས་བྱུང་བའི་དོན་གྱི་འོད་གསལ་གྱི་རླུང་སེམས་ལས་སློབ་པའི་ཟུང་འཇུག་གི་སྐུར་

བཞེངས་ཏེ། རྟེན་དེ་ལ་བོགས་འབྱིན་གྱི་སྤྱོད་པ་བྱས་པ་ལ་བརྟེན་ནས། འཁོར་བ་ཇི་སྲིད་མ་སྟོངས་

ཀྱི་བར་དུ་རིགས་འདྲ་རྒྱུན་མི་ཆད་པའི་དག་པ་ལོངས་སྤྱོད་རྫོགས་པ་སྒྱུ་མའི་སྐུ་དང་། ཤེས་སྒྲིབ་

ཟད་པར་སྤངས་པའི་ཐུགས་དོན་གྱི་འོད་གསལ་ཡེ་ཤེས་ཆོས་ཀྱི་སྐུ་དང་གདུལ་བྱའི་དོན་དུ་སྤྲུལ་

སྐུ་བྱེ་བ་ཐེར་འབུམ་འགྱེད་པ་རྣམས་འབད་མེད་ལྷུན་གྲུབ་ཏུ་བྱེད་ནུས་པར་འགྱུར་བ་ཡིན་ནོ།།

དཔལ་ལྡན་འདུས་པའི་རིམ་གཉིས་ཟབ་མོའ་ིལམ། །མ་ནོར་ཇི་བཞིན་སྟོན་པའི་གླེགས་བམ་

འདི༑ །མི་ཟད་པར་དུ་བགྱིད་པའི་བྱེད་པ་པོ། །ལྷོ་ཕྱོགས་ཆོས་བཞིན་སྐྱོང་བའི་ལྷ་རིགས་རྗེའི། །བློན་

པོའ་ིབྱ་བ་སྒྲུབ་པ་མཆེད་ཀྱིས་བསྒྲུབས། །དགེ་བ་འདི་ཡིས་བདག་སོགས་འགྲོ་བ་ཀུན། །བློ་བཟང་

རྒྱལ་བའི་བསྟན་པའི་སྙིང་པོའ་ིཆོས། །ཇི་བཞིན་འཛིན་ལ་ཞུམ་པ་མེད་པ་དང་། །བྱང་ཆུབ་རྡོ་རྗེའི་

གོ་འཕང་མྱུར་ཐོབ་ཤོག །འདི་ཡི་ཕྱིར་དུ་སྒོ་གསུམ་ཅི་རིགས་པས། །མཐུན་པ་བགྱིད་པའི་སེམས་

ཅན་ཐམས་ཅད་ཀྱང་། །ཚེ་འདི་ཉིད་ལ་མཆོག་དང་ཐུན་མོང་གི །དངོས་གྲུབ་མ་ལུས་བདེ་བླག་

འགྲུབ་པར་ཤོག ། །། ཤུ་བྷཾ།





༄༅། །འདིར་རྒྱུད་ཐམས་ཅད་ཀྱི་རྒྱལ་པོ་དཔལ་གསང་བ་འདུས་པའི་རྫོགས་

རིམ་རིམ་ལྔ་གསལ་བའི་སྒྲོན་མེ་མཁས་པའི་ཡིད་འཕྲོག་རྡོ་རྗེ་

འཆང་དབང་བླ་མའི་གསུང་རྒྱུན་བཞུགས་སོ།།

རྨད་བྱུང་མཚན་དཔེའི་དཔལ་འབར་ལོངས་སྤྱོད་རྫོགས། །ཁ་སྦྱོར་བདེ་སྟོང་རོ་ལ་རྟག་རོལ་

ཞིང༑ །དམིགས་མེད་ཐུགས་རྗེས་ཞི་བའི་མཐའ་སྤངས་པ། །ཡན་ལག་བདུན་ལྡན་རྒྱུད་རྒྱལ་སྟོན་

པ་དང་། །དབྱེར་མེད་བླ་མའི་ཞབས་ཀྱི་པདྨོར་འདུད། །དཔལ་གསང་བ་འདུས་པའི་རྫོགས་རིམ་

ཉིད་བཤད་པ་ལ། རྫོགས་རིམ་གྱི་དབྱེ་བ། གོ་རིམ། གྲངས་ངེས་པ། ཕྱེ་བ་སོ་སོའ་ིདོན་བཤད་པ་

དང་བཞི།

དང་པོ་(རྫོགས་རིམ་གྱི་དབྱེ་བ་)ལ་གཉིས། དབྱེ་བ་དངོས་དང་། རིམ་ལྔར་ཡན་ལག་དྲུག་འདུ་

བའི་ཚུལ་ལོ།།

དང་པོ་(དབྱེ་བ་དངོས་)ནི། རྫོགས་རིམ་གྱི་ལམ་ལ་རིམ་པ་དུ་ཞིག་ཡོད་ཅེ་ན། རྩ་རྒྱུད་པ་ཚབ་

ཀྱིས་བསྒྱུར་བའི་ལེའུ་དྲུག་པ་ལས། སྔགས་ལ་ངེས་རྟོག་ལུས་ཀྱིས་ནི། །ངག་གིས་ཡིད་ལ་བསྐུལ་

གྱུར་པ། །བསྒྲུབ་བྱ་རབ་མཆོག་དངོས་གྲུབ་དང་། །ཡིད་ནི་དགའ་ཞིང་མགུ་བའོ། །ཞེས་ལུས་

དབེན་དང་པོར་བྱས་པའི་ལམ་རིམ་པ་དྲུག་ཏུ་མཛད་ལ། དེ་ཡང་ལུས་ཀྱིས་ནི་ཞེས་པས་ལུས་དབེན་

བསྟན༑ སྔགས་ལ་ངེས་རྟོག་ངག་གིས་ཡིད་ལ་བསྐུལ་ཞེས་པས་ངག་དབེན་བསྟན། རབ་མཆོག་

ཅེས་པས་སེམས་དབེན་བསྟན། དངོས་གྲུབ་ཅེས་པས་སྒྱུ་ལུས་བསྟན། ཡིད་ནི་དགའ་ཞིང་ཞེས་

པས་འོད་གསལ་བསྟན། མགུ་བ་ཞེས་པས་ཟུང་འཇུག་བསྟན་ནོ།།

ཡང་ལེའུ་དང་པོའ་ིསྒྲོན་གསལ་དུ། རྫོགས་རིམ་ལ་སེམས་དམིགས་ཀྱི་རིམ་པ་དང་པོར་བྱས་

པའི་ལམ་རིམ་པ་བཞིར་མཛད་ལ། མགོན་པོ་ཀླུ་སྒྲུབ་ཀྱིས་རིམ་ལྔའི་མདོར་བསྟན་དུ་བཤད་རྒྱུད་

རྡོ་རྗེ་འཕྲེང་བའི་རྗེས་སུ་འབྲངས་ནས། རྫོགས་རིམ་ལ་ངག་དབེན་དང་པོར་བྱས་པའི་ལམ་རིམ་

པ་ལྔར་མཛད་ལ། རྣམ་གཞག་རིམ་པར་ཡང་དེ་དང་མཐུན་པར་གསུངས་ཤིང་། སྤྱོད་བསྡུས་ལས་

ཀྱང༑ དེ་ཉིད་ལྔ་ཞེས་གསུངས་པས། རྫོགས་རིམ་ལ་ལམ་རིམ་པ་ལྔར་མཛད་ལ། རྒྱས་བཤད་དུ་

ལུས་དབེན་རིམ་པ་གཅིག་ཏུ་མཛད་ནས། རྫོགས་རིམ་ལ་ལམ་རིམ་པ་དྲུག་ཏུ་གསུངས་སོ། །ཡང་

འདུས་པ་ཕྱི་མ་ལས་འདུས་པའི་རྫོགས་རིམ་ལ་སྦྱོར་བ་ཡན་ལག་དྲུག་ཏུ་གསུངས་སོ། །དེ་རྣམས་

ཀྱང་དབྱེ་སྒོ་ཐ་དད་པ་ཙམ་ཡིན་གྱི་འགལ་བ་ནི་མ་ཡིན་ཏེ། འདུས་པའི་རྫོགས་རིམ་ལ་ལམ་རིམ་

པ་ལྔར་བྱེད་པའི་ཚེ་ལུས་དབེན་ངག་དབེན་གྱི་ནང་དུ་སྡུད་པ་ཡིན་ཞིང་། ལམ་རིམ་པ་བཞིར་བྱེད་

པའི་ཚེ་ན་བཤད་རྒྱུད་རྡོ་རྗེ་འཕྲེང་བའི་གླེང་གཞི་སྦས་བཤད་ཀྱི་སྐབས་ཀྱི་སེམས་དབེན་གྱི་སྣང་

བ་སེམས་སྦས་སུ་ལུས་དབེན་ངག་དབེན་གཉིས་བསྟན་པ་ལྟར། དེ་གཉིས་སེམས་དམིགས་ཀྱི་རིམ་

པར་བསྡུས་ནས་བཞིར་མཛད་ལ། ལམ་རིམ་པ་དྲུག་ཏུ་བྱས་པ་ནི་འདུས་པའི་རྫོགས་རིམ་ལ་དྲུག་

པོ་དེར་དབྱེར་ཡོད་པའི་དོན་ཡིན་ཞིང་། འདུས་པའི་སྦྱོར་བ་ཡན་ལག་དྲུག་ནི་ལམ་རིམ་པ་དྲུག་ཏུ་

འདུས་པའི་ཕྱིར།

གཉིས་པ་(རིམ་ལྔར་ཡན་ལག་དྲུག་འདུ་བའི་ཚུལ་)ནི། སོར་བསམ་གཉིས་ལུས་དབེན་དུ་འདུ། སྲོག་

རྩོལ་ངག་དབེན་དུ་འདུ། འཛིན་པ་འོད་གསལ་དུ་འདུ། རྗེས་དྲན་དང་ཏིང་ངེ་འཛིན་ཟུང་འཇུག་ཏུ་

འདུའོ༑།

གསུམ་པ་(གྲངས་ངེས་)ལ། དངོས་ཀྱི་དོན་དང་། ལམ་འདིར་ལམ་གཞན་འདུ་ཚུལ་བཤད་པ་

གཉིས༑

དང་པོ་(དངོས་ཀྱི་དོན་)ནི། ཐོབ་བྱ་མཐར་ཐུག་ཡེ་ཤེས་ཀྱི་སྐུ་དང་གཟུགས་ཀྱི་སྐུ་གཉིས་དངོས་

པོ་གཅིག་ཏུ་ཚོགས་པའི་ཟུང་འཇུག་དེ་སྒྲུབ་པ་ལ་རིམ་པ་གཉིས་པ་རྫོགས་རིམ་གྱི་ལམ་དེ་ལ་

ལུས་དབེན་ལ་སོགས་པའི་ལམ་རིམ་པ་དྲུག་པོ་དེར་གྲངས་ངེས་ཏེ། དེ་ལས་གྲངས་མང་མི་དགོས་

ཤིང་ཉུང་ན་མི་འདུ་བའི་ཕྱིར། དེ་ལས་གྲངས་མང་མི་དགོས་ཏེ། བསྐྱེད་རིམ་མཐར་ཕྱིན་ནས་

རྫོགས་རིམ་གྱི་ལུས་དབེན་ལ་བསླབ་པས་ཆོག་གི། དེ་གཉིས་ཀྱི་བར་དུ་ལམ་གཞན་ལ་བསླབ་མི་

དགོས་པའི་ཕྱིར་དང་། ལམ་རིམ་པ་དྲུག་པོ་རེ་རེའི་བར་དུ་ཡང་ལམ་གཞན་ལ་སློབ་མི་དགོས་ཤིང་།

ཟུང་འཇུག་ཐོབ་ནས་ལམ་གྱི་རིམ་པ་གཞན་ལ་སློབ་མི་དགོས་པའི་ཕྱིར། ལམ་རིམ་པ་དྲུག་པོ་དེ་

ལས་ཉུང་ན་མི་འདུ་སྟེ། དྲུག་པོ་དེའི་ནང་ནས་གང་ཡང་རུང་བ་ཅིག་མ་ཚང་ན་ཚེ་དེ་ལ་མི་སློབ་པའི་

ཟུང་འཇུག་གི་སྐུ་བསྒྲུབ་པར་མི་ནུས་པའི་ཕྱིར་ཏེ། དེ་འདྲ་བའི་ཆོས་གཟུགས་ཀྱི་སྐུ་དེ་བསྒྲུབ་པ་

ལ་ནི་དོན་གྱི་འོད་གསལ་དང་དག་པའི་སྒྱུ་མའི་སྐུ་གཉིས་སྐུ་ཐུགས་དངོས་པོ་གཅིག་ཏུ་ཚོགས་

པའི་སློབ་པའི་ཟུང་འཇུག་སྔོན་དུ་འགྲོ་དགོས་ཏེ། འབྲས་བུའི་སྐུ་གཉིས་པོ་དེ་རང་དང་རིགས་མཐུན་

གྱི་རྒྱུས་བསྐྱེད་དགོས་པའི་ཕྱིར། སློབ་པའི་ཟུང་འཇུག་དེ་སྒྲུབ་པ་ལ་ཡང་ཟུང་དུ་འཇུག་རྒྱུའི་ཡ་

གཉིས་སོ་སོ་ནས་སྒྲུབ་པ་སྔོན་དུ་འགྲོ་དགོས་ཤིང་། དེ་གཉིས་ཀྱི་གོ་རིམ་ཡང་ཀུན་རྫོབ་སྒྱུ་ལུས་

སྔོན་དུ་བསྒྲུབས་ནས་དེའི་རྗེས་སུ་དོན་དམ་འོད་གསལ་སྒྲུབ་དགོས་ཏེ། ཀུན་རྫོབ་སྒྱུ་ལུས་སྔོན་དུ་མ་

བསྒྲུབས་པར་དེ་འོད་གསལ་དུ་དག་པར་བྱས་པའི་དོན་གྱི་འོད་གསལ་མི་འབྱུང་བའི་ཕྱིར། རིམ་

པ་གསུམ་པའི་སྒྱུ་མའི་སྐུ་གང་ལས་སྒྲུབ་པའི་གཞིའི་རླུང་སེམས་ནི་རླུང་རྣམས་གཞིའི་འཆི་རིམ་

བཞིན་དུ་བསྒོམས་སྟོབས་ཀྱིས་སྙིང་གར་བསྡུས་ཏེ་ཐིམ་པ་ལས་བྱུང་བའི་སེམས་དབེན་གྱི་སྟོང་

པ་གསུམ་དང་། དེའི་བཞོན་པའི་རླུང་ཡིན་པས། སྒྱུ་ལུས་ཀྱི་སྔོན་དུ་སེམས་དབེན་འགྲོ་དགོས་

པར་གྲུབ་བོ།།

བསྒོམས་སྟོབས་ཀྱིས་རླུང་བྱང་སེམས་རྣམས་གཞིའི་འཆི་རིམ་བཞིན་དུ་སྙིང་གར་བསྡུས་

ཏེ་ཐིམ་པའི་སྟོང་པ་གསུམ་འདྲེན་པ་ལ་ནི་ཕྱིའི་རྒྱུ་རྐྱེན་ཕྱག་རྒྱ་དང་སྙོམས་པར་སྦྱོར་བའི་སྲོག་རྩོལ་

དང༑ ནང་གི་རྐྱེན་རླུང་ཐིག་ལེ་སོགས་སྒོམ་པའི་སྲོག་རྩོལ་གཉིས་དགོས་པས། སེམས་དབེན་གྱི་

སྔོན་དུ་ངག་དབེན་འགྲོ་དགོས་པར་གྲུབ་བོ། །དེ་ལྟར་ཕྱི་ནང་གི་རྐྱེན་གཉིས་ཀྱིས་སྙིང་གའི་རྩ་མདུད་

གེགས་མེད་པར་ཚེགས་ཆུང་ངུས་གྲོལ་བ་ལ་ནི་ལུས་ཀྱི་གནས་གཞན་དུ་དམིགས་པ་གཏད་ནས་

བསྒོམས་པས་རླུང་དྷཱུ་ཏིར་ཚུད་ནས་ཐིམ་པ་ལས་བྱུང་བའི་ལྷན་སྐྱེས་ཀྱི་བདེ་ཆེན་དྲངས་པ་སྔོན་དུ་

འགྲོ་དགོས་པས། ངག་དབེན་གྱི་སྔོན་དུ་ལུས་དབེན་འགྲོ་དགོས་པར་གྲུབ་བོ།།

དེ་འདྲ་བའི་རྫོགས་རིམ་གྱི་རྟོགས་པ་རྫོགས་པར་སྐྱེ་བའི་དགེ་རྩ་སྨིན་པ་ལ་ནི་སྐྱེ་ཤི་བར་

དོ་གསུམ་སྐུ་གསུམ་དུ་འཁྱེར་བའི་བསྐྱེད་རིམ་ཕྲ་རགས་མཐར་ཕྱིན་པ་སྔོན་དུ་འགྲོ་དགོས། རིམ་

གཉིས་སྒོམ་པའི་སྣོད་རུང་དུ་བསྒྲུབ་པ་ལ་ནི་དབང་རྫོགས་པར་ཐོབ་ཅིང་དབང་དུས་སུ་ཁས་བླངས་

པའི་དམ་ཚིག་དང་སྡོམ་པ་རྣམས་ལེགས་པར་བསྲུང་བ་སྔོན་དུ་འགྲོ་དགོས། དབང་ཐོབ་པ་དང་དམ་

ཚིག་བསྲུང་བའི་སྣོད་ཀྱི་མཚན་ཉིད་ཚང་བ་ལ་ནི་སྨོན་འཇུག་གི་བྱང་ཆུབ་ཀྱི་སེམས་གཉིས་ཡན་

ལག་དང་བཅས་པ་ལ་བཅོས་མིན་གྱི་མྱོང་བ་ཐོན་པའི་ལམ་ཐུན་མོང་བས་རྒྱུད་སྦྱངས་པ་སྔོན་དུ་

འགྲོ་དགོས་སོ།།

གཉིས་པ་(ལམ་འདིར་ལམ་གཞན་འདུ་ཚུལ་བཤད་པ་)ནི། རྒྱུད་སྡེ་འོག་མ་གསུམ་གྱི་ལམ་ཐམས་

ཅད་འདིར་བཤད་པའི་ལམ་རིམ་པ་ལྔར་བྱེད་ལས་ཀྱི་སྒོ་ནས་འདུ། དུས་འཁོར་ནས་བཤད་པའི་སྦྱོར་

བ་ཡན་ལག་དྲུག་པོ་དེ་འདིར་བཤད་པའི་ལམ་རིམ་པ་ལྔར་དོད་ཐུབ་ཀྱི་སྒོ་ནས་འདུ། བླ་མེད་ཀྱི་རྒྱུད་

གཞན་གྱི་རྫོགས་རིམ་གཞན་རྣམས་འདིར་བཤད་པའི་ལམ་རིམ་པ་ལྔར་ངོ་བོའ་ིསྒོ་ནས་འདུ་བའི་

ཕྱིར་ཏེ། བླ་མེད་ཀྱི་རྒྱུད་གཞན་གྱི་རྫོགས་རིམ་ལའང་སྒྱུ་ལུས་འོད་གསལ་ཟུང་འཇུག་གསུམ་

འདིར་བཤད་པ་བཞིན་རྒྱུད་ལ་བསྐྱེད་ཚུལ་དགོས་ཤིང་། སྒྱུ་ལུས་སྒྲུབ་པ་ལ་རླུང་རྣམས་གཞིའི་འཆི་

རིམ་བཞིན་དུ་སྙིང་གའི་མི་ཤིགས་པའི་ཐིག་ལེ་ལ་བསྡུས་ཏེ་ཐིམ་པའི་སྟོང་པ་གསུམ་སྔོན་དུ་འགྲོ་

ཚུལ་དང་། ཕྱི་ནང་གི་སྲོག་རྩོལ་བསྒོམས་པའི་སྟོབས་ཀྱིས་སྙིང་གའི་རྩ་མདུད་འགྲོལ་ཚུལ་འདིར་

བཤད་པ་བཞིན་རྒྱུད་གཞན་གྱི་རྫོགས་རིམ་ལའང་ཤེས་དགོས་ཤིང་། རྫོགས་རིམ་གཞན་དུ་སྙིང་

གར་གནད་དུ་བསྣུན་པའི་སྔོན་དུ་ལུས་ཀྱི་གནས་གཞན་དུ་གནད་དུ་བསྣུན་པར་གསུངས་པ་རྣམས་

འདིར་བཤད་པའི་ལུས་དབེན་དུ་འདུ་དགོས་པའི་ཕྱིར། འདིར་ཕྲ་མོའ་ིརྣལ་འབྱོར་མཐར་ཕྱིན་ནས་

རྫོགས་རིམ་སྒོམ་པ་ལ་འཇུག་པར་གསུངས་པ་ཡང་སླ་བས་སླ་བའི་རིམ་པའི་དབང་དུ་བྱས་པ་

ཡིན་གྱི། མེད་ན་མི་འབྱུང་གི་རིམ་པའི་དབང་དུ་བྱས་པ་མ་ཡིན་ཏེ། བསྐྱེད་རིམ་རགས་པ་མཐར་

ཕྱིན་པའི་མཚམས་ནས་རྫོགས་རིམ་སྒོམ་པ་ལ་འཇུག་པ་འདིར་ཡང་རུང་བའི་ཕྱིར་རོ།།

བཞི་པ་(ཕྱེ་བ་སོ་སོའ་ིདོན་བཤད་པ་)ལ་གཉིས། དབེན་པ་གསུམ་གྱི་ཏིང་ངེ་འཛིན་ལ་སློབ་ཚུལ་

དང༑ བདེན་པ་གཉིས་ཀྱི་ཏིང་ངེ་འཛིན་ལ་སློབ་ཚུལ་ལོ།།

དང་པོ་(དབེན་པ་གསུམ་གྱི་ཏིང་ངེ་འཛིན་ལ་སློབ་ཚུལ་)ལ་གསུམ། ལུས་དབེན་སྐུ་རྡོ་རྗེའི་ཏིང་ངེ་འཛིན་

ལ་སློབ་ཚུལ། ངག་དབེན་གསུང་རྡོ་རྗེའི་ཏིང་ངེ་འཛིན་ལ་སློབ་ཚུལ། སེམས་དབེན་ཐུགས་རྡོ་རྗེའི་

ཏིང་ངེ་འཛིན་ལ་སློབ་ཚུལ་ལོ།།

དང་པོ་(ལུས་དབེན་སྐུ་རྡོ་རྗེའི་ཏིང་ངེ་འཛིན་ལ་སློབ་ཚུལ་)ལ་དྲུག ལུས་དབེན་རིམ་གཉིས་གང་ཡིན་

དཔྱད་པ། བསྐྱེད་རིམ་དང་ལུས་དབེན་ཁྱད་པར་ཅན་གྱི་གོ་རིམ། ལུས་རྣམ་པར་དབེན་པའི་ངོས་

འཛིན༑ ལུས་དབེན་གྱི་རབ་དབྱེ། ལུས་དབེན་སོར་བསམ་གྱི་ཡན་ལག་ཏུ་འགྱུར་ཚུལ་དང་། ལུས་

དབེན་ཇི་ལྟར་ཉམས་སུ་ལེན་ཚུལ་བཤད་པ་དང་དྲུག

དང་པོ་(ལུས་དབེན་རིམ་གཉིས་གང་ཡིན་དཔྱད་པ་)ལ་གསུམ། ལུགས་སོ་སོ་བ་རྣམ་པར་འགོད་པ་དང་། 

དེ་དག་གི་འཐད་མི་འཐད་དཔྱད་པ་དང་། རང་གི་ལུགས་རྣམ་པར་བཞག་པ་དང་གསུམ། 

དང་པོ་(ལུགས་སོ་སོ་བ་རྣམ་པར་འགོད་པ་)ནི། སློབ་དཔོན་ཨ་བྷྱ་དང་། ཐུབ་པ་དཔལ་དང་། ཁ་ཆེ་

ལག་སྨི་དང་། སྐལ་ལྡན་གྲགས་པ་སོགས་ཀྱིས་ལུས་དབེན་རིལ་པོ་བསྐྱེད་རིམ་ཡིན་པར་བཞེད་

ལ༑ དེ་ཡང་སློབ་དཔོན་ཨ་བྷྱ་དང་ཐུབ་པ་དཔལ་གཉིས་ཀྱིས་ནི་ལུས་དབེན་རིལ་པོ་མདོར་བྱས་

ནས་གསུངས་པའི་བསྐྱེད་རིམ་དུ་བཞེད་དོ། །ལྷག་མོས་ལུས་ལ་སྡུད་པའི་ལྷ་རྣམས་ལུས་དབེན་དུ་

བཞེད་ཀྱང་ལུས་དཀྱིལ་གྱི་ལྷ་རྣམས་ས་བོན་ལས་བསྐྱེད་པ་རྒྱུ་མཚན་དུ་བྱས་ནས་ལུས་དབེན་དུ་

མི་བཞེད་དོ། །ཁ་ཆེ་ལག་སྨི་དང་སྐལ་ལྡན་གྲགས་པ་གཉིས་ཀྱིས་ནི་མདོར་བྱས་ལས་བསྐྱེད་རིམ་

ལ་བསླབས་པའི་རྗེས་སུ་ལུས་དབེན་ལ་བསླབ་པར་གསུངས་པ་ལ་བསམས་ནས་ལུས་དབེན་རིལ་

པོ་བསྐྱེད་རིམ་དུ་བཞེད་ཀྱང་། མདོར་བྱས་ནས་བཤད་པའི་བསྐྱེད་རིམ་མ་ཡིན་པར་བཞེད་དོ། །བླ་

མ་བཙུན་མོ་ཅན་དང་མངོན་ཤེས་ཅན་གཉིས་ཀྱིས་ལུས་དབེན་རིལ་པོ་རྫོགས་རིམ་དུ་བཞེད་དོ།།

ཡང་ནག་པོ་དམ་ཚིག་རྡོ་རྗེ་ནི། ལུས་དབེན་ལ་རིམ་པ་གཉིས་ཀའི་ཆ་འཇོག་པར་མཛད་

ལ༑ འཇོག་ཚུལ་ཡང་དམ་པ་རིགས་བརྒྱ། དེ་ཉིད་རིགས་ལྔ། གསང་བ་རིགས་གསུམ་གྱི་ལུས་

དབེན་བསྐྱེད་རིམ་དང་། གསང་ཆེན་རིགས་གཅིག་གི་ལུས་དབེན་རྫོགས་རིམ་དུ་འདོད་དོ། །བོད་

ཀྱི་འགོས་ལུགས་པ་ཕལ་མོ་ཆེས་ལུས་དབེན་རིལ་པོ་རྫོགས་རིམ་དུ་བཞེད་ལ། མཁས་པ་གླན་

གྱིས་ནི་ཕུང་པོ་ལྔ་རིགས་ལྔར་བསྒོམ་པའི་ལུས་དབེན་བསམ་གཏན་གྱི་རྟོག་པའི་ཡན་ལག་དང་

བསྐྱེད་རིམ་དུ་བཞེད་ཅིང་། ཕུང་པོ་ལྔ་པོ་རེ་རེ་ལ་རིགས་ལྔ་ལྔར་ཕྱེ་ནས་བསྒོམས་པའི་ལུས་དབེན་

དེ་བསམ་གཏན་གྱི་སྤྱོད་པའི་ཡན་ལག་དང་། དེ་རྫོགས་རིམ་དུ་བཞེད་དོ།།

གཉིས་པ་(དེ་དག་གི་འཐད་མི་འཐད་དཔྱད་པ་)ནི། བཙུན་མོ་ཅན་དང་མངོན་ཤེས་ཅན་གཉིས་ཀྱིས་ལུས་

དབེན་རིལ་པོ་རྫོགས་རིམ་དུ་བཤད་པ་མི་འཐད་དེ། སྤྱོད་བསྡུས་ལས་ལུས་དབེན་རིམ་གཉིས་ཐུན་

མོང་བར་གསུངས་པའི་ཕྱིར། ནག་པོ་དམ་ཚིག་རྡོ་རྗེས་ལུས་དབེན་ལ་རིམ་པ་གཉིས་ཀའི་ཆ་འཇོག་

པ་ཙམ་འཐད་ཀྱང་འཇོག་ཚུལ་དེ་མི་འཐད་དེ། དམ་པ་རིགས་བརྒྱ། དེ་ཉིད་རིགས་ལྔ། གསང་བ་

རིགས་གསུམ་གྱི་ལུས་དབེན་རྣམས་བསྡུ་བྱ་དང་། གསང་ཆེན་རིགས་གཅིག་གི་ལུས་དབེན་བསྡུ་

བྱེད་དུ་སྤྱོད་བསྡུས་ལས་གསུངས་པས། བསྡུ་བྱ་བསྐྱེད་རིམ་དང་བསྡུ་བྱེད་རྫོགས་རིམ་དུ་འཇོག་

པ་མི་འཐད་པའི་ཕྱིར། མཁས་པ་གླན་གྱི་བཞེད་པ་དེ་ཡང་མི་འཐད་དེ། བསྐྱེད་རིམ་ཕྲ་མོ་མཐར་

ཕྱིན་པའི་བསྐྱེད་རིམ་པས་ཐིག་ལེ་ཡུངས་ཀར་གྱི་འབྲུ་ཚད་ཙམ་གྱི་ནང་དུ་རྟེན་བརྟེན་པའི་དཀྱིལ་

འཁོར་རྫོགས་པ་ལ་གསལ་སྣང་ཤིན་ཏུ་བརྟན་པ་རྙེད་པས་ཕུང་པོ་ལྔ་པོ་རེ་རེ་ལ་ལྔ་ལྔར་ཕྱེ་ནས་རིགས་

བརྒྱར་བསྒོམ་པ་ལ་སྒོས་ཀྱི་མྱོང་བ་འདོན་མི་དགོས་པའི་ཕྱིར།

གསུམ་པ་(རང་གི་ལུགས་རྣམ་པར་བཞག་པ་)ལ། ཕུང་སོགས་ལྷར་བསྒོམ་པའི་ལུས་དབེན་འདི་ལ་

སྟོང་ཉིད་རྟོགས་པའི་གཟུང་རྣམ་ལྷར་ཤར་མ་ཤར་གཉིས་ཡོད་པ་ལས། སྟོང་ཉིད་རྟོགས་པའི་གཟུང་

རྣམ་ལྷར་མ་ཤར་བའི་ལུས་དབེན་ནི་བསྐྱེད་རིམ་པའི་ལུས་དཀྱིལ་གྱི་ལྷ་ལྟ་བུ་ཡིན་ལ། སྟོང་ཉིད་

རྟོགས་པའི་གཟུང་རྣམ་ལྷར་ཤར་བ་ལ་ཡང་། ཞུ་བདེས་སྟོང་ཉིད་རྟོགས་པའི་གཟུང་རྣམ་ལྟར་ཤར་

མ་ཤར་གཉིས་ལས། ཞུ་བདེས་སྟོང་ཉིད་རྟོགས་པའི་གཟུང་རྣམ་ལྷར་ཤར་བ་མིན་ཀྱང་སྟོང་ཉིད་

རྟོགས་པའི་གཟུང་རྣམ་ལྷར་ཤར་བའི་ལུས་དབེན་ནི་ལྷག་མོས་ལུས་ལ་བསྡུ་བའི་ལྷ་ལྟ་བུ་ཡིན་ནོ། ། 

ཞུ་བདེས་སྟོང་ཉིད་རྟོགས་པ་ལ་ཡང་རླུང་དྷཱུ་ཏིར་ཐིམ་པ་ལས་བྱུང་བའི་བདེ་བས་སྟོང་ཉིད་རྟོགས་

པའི་གཟུང་རྣམ་ལྷར་ཤར་མ་ཤར་གཉིས་ལས། སྤྱིར་ཞུ་བདེས་སྟོང་ཉིད་རྟོགས་པའི་གཟུང་རྣམ་ལྷར་

ཤར་བ་ཡིན་ཀྱང་རླུང་དྷཱུ་ཏིར་ཐིམ་པ་ལས་བྱུང་བའི་ཞུ་བདེས་སྟོང་ཉིད་རྟོགས་པའི་གཟུང་རྣམ་ལྷར་

ཤར་བ་མ་ཡིན་པའི་ལུས་དབེན་གྱི་ལྷ་ནི་དཀྱིལ་འཁོར་ལུས་ལ་ཉེ་བར་བསྡུ་བའི་ལུས་ཀྱི་ལྷ་དང་། 

ཡུལ་སྣང་ཐམས་ཅད་རྡོ་རྗེ་འཆང་དུ་བལྟ་བའི་སྐབས་ཀྱི་ལྷ་ལྟ་བུ་ཡིན་ལ། རླུང་དྷཱུ་ཏིར་ཐིམ་པ་ལས་

བྱུང་བའི་ཞུ་བདེས་སྟོང་ཉིད་རྟོགས་པའི་གཟུང་རྣམ་ལྷར་ཤར་བའི་སྒོ་ནས་ཕུང་སོགས་ལྷར་བསྒོམ་

པའི་ལུས་དབེན་རྫོགས་རིམ་པའི་ལུས་དབེན་དུ་འཇོག་གོ །

གཉིས་པ་(བསྐྱེད་རིམ་དང་ལུས་དབེན་ཁྱད་པར་ཅན་གྱི་གོ་རིམ་)ནི། སྤྱིར་བསྐྱེད་རིམ་ཕྲ་རགས་ལ་བརྟན་

པ་ཐོབ་པ་རྫོགས་རིམ་རྫོགས་པར་སྐྱེ་བའི་རྒྱུད་སྨིན་བྱེད་དུ་འགྱུར་ན་བྱེ་བྲག་ཏུ་རྫོགས་རིམ་པའི་

ལུས་དབེན་གྱི་ཡང་རྒྱུད་སྨིན་བྱེད་དུ་འགྱུར་བས། བསྐྱེད་རིམ་དང་རྫོགས་རིམ་གྱི་ལུས་དབེན་གཉིས་

ཀྱི་གོ་རིམ་ངེས་པར་གྲུབ་ལ། ཁྱད་པར་བསྐྱེད་རིམ་པས་འོག་སྒོར་ཐིག་ལེ་ཕྲ་མོ་བསྒོམ་པ་ནི་རླུང་

གཉིས་དྷཱུ་ཏིར་འཇུག་པའི་ཐབས་ཡིན་པས་རྫོགས་རིམ་པའི་ལུས་དབེན་དང་ཁད་ཀྱིས་འབྲེལ་བ་

ཡིན་ནོ།།

གསུམ་པ་(ལུས་རྣམ་པར་དབེན་པའི་ངོས་འཛིན་)ནི། སྤྱོད་བསྡུས་ལས། ལུས་སུ་གྲུབ་པ་འདི་ནི་

སྤུངས་པ་བཞིན་དུ་གནས་ཏེ། ཤའི་ཁམ་ཚད་དང་། ཞེས་པ་ནས། མིག་དང་ཡན་ལག་ལ་སོགས་

པ་ཚོགས་པ་ལ་སྤུངས་པ་ཞེས་བྱའོ། །ཞེས་པའི་བར་གྱིས་མི་གཙང་བའི་རྫས་སོ་དྲུག་ཚོགས་པའི་

འབྱུང་བཞིའི་ལུས་འདི་དབེན་གཞིའི་ལུས་སུ་བསྟན། ཡང་ཕུང་པོ་ལྔ་དང་། ཁམས་བཞི་དང་། སྐྱེ་

མཆེད་དྲུག་དང་། ཡུལ་ལྔ་དང་། ཡེ་ཤེས་ལྔ་ནི་འབྲས་དང་ནས་ལ་སོགས་པའི་འབྲུ་མང་པོ་ལ་

སྤུངས་པ་ཞེས་བརྗོད་པ་བཞིན་དུ། ལུས་ཀྱི་ཡན་ལག་དང་ཉིང་ལག་ཏུ་གཏོགས་པ་ཚོགས་པ་ལ་

སྤུངས་པ་ཞེས་བྱའོ། །ཞེས་པས་རགས་པ་ཉེར་ལྔ་ཚོགས་པ་ལ་དབེན་གཞིའི་ལུས་སུ་བསྟན་ནོ། ། 

རགས་པ་ཉེར་ལྔའི་ནང་ནས་གཟུགས་ཅན་རྣམས་ནི་གོ་ས་གནོན་ནུས་ཀྱི་ཚུལ་གྱིས་སྤུངས་པ་ཡིན་

ཀྱང༑ སེམས་སེམས་བྱུང་གི་སྤུངས་ཚུལ་ནི། སྤྱོད་བསྡུས་ལས། ཁམས་རྣམས་ཕྲད་པའི་ཕྱིར་

ཤེས་རབ་དང་། ལྟ་བ་དང་། ཡིད་དང་། མ་རིག་པ་དང་། བག་ཆགས་དང་། སྲིད་པ་དང་། ཉོན་

མོངས་པའི་རྒྱུན་ལ་ནི་བསགས་པ་ཞེས་བྱའོ། །རྣམ་པར་ཤེས་པའི་ཚོགས་པའམ་སྤུངས་པ་ནི་ཉེ་བར་

དམིགས་པར་མི་འགྱུར་ཏེ། གནས་མེད་པའི་ཕྱིར་རོ། །ཞེས་སེམས་སེམས་བྱུང་སྐད་ཅིག་སྔ་ཕྱི་དུ་

མ་ཚོགས་པ་དེ་དབེན་གཞིའི་ལུས་སུ་བསྟན་ནོ། །ཕུང་པོ་དང་ཁམས་དང་སྐྱེ་མཆེད་རྣམས་ཀྱི་ཐོག་

མ་མེད་པ་ནས་ཐ་མལ་བའི་ང་རྒྱལ་གྱིས་གནས་པ་རྣམས་ནི། ཞེས་པས་ནི་དབེན་རྒྱུ་ཐ་མལ་གྱི་

སྣང་ཞེན་དེ་བསྟན། འདི་ལྟར་དེ་བཞིན་གཤེགས་པ་ཐམས་ཅད་ཀྱི་རྡུལ་ཕྲ་རབ་ལས་བསྒྲུབས་པའི་

ངོ་བོ་ཉིད་དུ་བསྟན་ཏེ། ཞེས་པས་དབེན་བྱེད་ཀྱི་གཉེན་པོ་དེ་བསྟན། དེས་ན་དབེན་གཞིའི་ལུས་ཕུང་

པོ་ལྔ་དང་། ཁམས་བཞི། སྐྱེ་མཆེད་དྲུག ཡུལ་ལྔ་སྟེ་ཉི་ཤུ་པོ་རེ་རེ་ལ་ལྔ་ལྔར་ཕྱེ་བའི་ཆ་ཤས་བརྒྱ་

པོ་དེ་རྣམས་ལྷར་བསྒོམས་པས་ཐ་མལ་གྱི་སྣང་ཞེན་གྱིས་དབེན་པས་ན་ལུས་དབེན་དང་། ཐབས་

ཤེས་མཉམ་པར་སྦྱོར་བའི་ཆ་ནས་རྣལ་འབྱོར་ཞེས་བྱའོ།།

བཞི་པ་(ལུས་དབེན་གྱི་རབ་དབྱེ་བཤད་པ་)ལ་བཞི། དམ་པ་རིགས་བརྒྱའི་ལུས་དབེན། དེ་ཉིད་

རིགས་ལྔའི་ལུས་དབེན། གསང་བ་རིགས་གསུམ་གྱི་ལུས་དབེན། གསང་ཆེན་རིགས་གཅིག་གི་

ལུས་དབེན་ནོ། །དང་པོ་(དམ་པ་རིགས་བརྒྱའི་ལུས་དབེན་)ལ། ཕུང་པོ་ལྔའི་ལུས་དབེན། ཁམས་བཞིའི་

ལུས་དབེན། དབང་པོ་དྲུག་གི་ལུས་དབེན། ཡུལ་ལྔའི་ལུས་དབེན་གྱི་དབྱེ་བ་བཤད་པའོ།།

དང་པོ་(ཕུང་པོ་ལྔའི་ལུས་དབེན་)ནི། རྩ་རྒྱུད་ལས། མདོར་ན་ཕུང་པོ་ལྔ་རྣམས་ནི། །སངས་རྒྱས་

ལྔར་ནི་རབ་ཏུ་བསྒྲགས། །ཞེས་པས་ཕུང་པོ་ལྔ་པོ་དེ་ཕུང་པོའ་ིལུས་དབེན་གྱི་དབེན་གཞིའི་ལུས་

དང༑ དེ་ལྔ་སངས་རྒྱས་ལྔར་བསྒོམ་པ་ཕུང་པོའ་ིལུས་དབེན་དུ་གསུངས་སོ། །གཟུགས་ཕུང་རྣམ་

སྣང་དུ་བསྒོམ་པའི་དབེན་གཞིའི་གཟུགས་ལ་དབྱེ་ན། སྔོ་སེར་ལ་སོགས་པའི་ཁ་དོག་གི་གཟུགས་

དང༑ རིང་ཐུང་ལ་སོགས་པ་དབྱིབས་ཀྱི་གཟུགས་དང་། བདག་གཞན་ལ་སོགས་པ་རྣམ་པའི་

གཟུགས༑ ཉི་ཟླ་ལ་སོགས་པ་སྣང་བའི་གཟུགས། རྣམ་པར་རིག་བྱེད་མ་ཡིན་པའི་གཟུགས་དང་

རྣམ་པ་ལྔ་ནི་རིམ་པ་བཞིན་དུ་རྣམ་སྣང་གི་རྣམ་སྣང་ནས་རྣམ་སྣང་གི་མི་བསྐྱོད་པའི་བར་དུ་བསྒོམ་

མོ༑ །ཚོར་ཕུང་རིན་འབྱུང་དུ་བསྒོམ་པའི་ཚོར་བ་ལ་དབྱེ་ན། བཏང་སྙོམས་ཀྱི་ཚོར་བ། བད་རླུང་

ལས་བྱུང་བའི་ཚོར་བ། བདེ་བའི་ཚོར་བ། སྡུག་བསྔལ་གྱི་ཚོར་བ། འདུས་པ་དང་མཁྲིས་པ་ལས་

བྱུང་བའི་ཚོར་བ་ལྔ་ནི་རིམ་པ་བཞིན་དུ་རིན་འབྱུང་གི་རྣམ་སྣང་ནས་རིན་འབྱུང་གི་མི་བསྐྱོད་པའི་

བར་དུ་བསྒོམ། འདུ་ཤེས་འོད་དཔག་མེད་དུ་བསྒོམ་པའི་དབེན་གཞིའི་འདུ་ཤེས་ལ་དབྱེ་ན། མི་

གཡོ་ཞིང་མི་འགྱུར་བའི་འདུ་ཤེས། རྐང་བཞི་པའི་འདུ་ཤེས། རྐང་མེད་ཀྱི་འདུ་ཤེས། རྐང་མང་གི་

འདུ་ཤེས། རྐང་གཉིས་ཀྱི་འདུ་ཤེས་ལྔ་ནི་འོད་དཔག་མེད་ཀྱི་རྣམ་སྣང་ནས་འོད་དཔག་མེད་ཀྱི་མི་

བསྐྱོད་པའི་བར་དུ་བསྒོམ་མོ། །འདུ་བྱེད་ཀྱི་ཕུང་པོ་དོན་གྲུབ་ཏུ་བསྒོམ་པའི་དབེན་གཞིའི་འདུ་བྱེད་

ལ་དབྱེ་ན། ལུས་ཀྱི་འདུ་བྱེད། ཁམས་གསུམ་གྱི་འདུ་བྱེད། ངག་གི་འདུ་བྱེད། ཐར་པའི་འདུ་བྱེད། 

ཡིད་ཀྱི་འདུ་བྱེད་དང་ལྔ་ནི་དོན་གྲུབ་ཀྱི་རྣམ་སྣང་ནས་དོན་གྲུབ་ཀྱི་མི་བསྐྱོད་པའི་བར་དུ་བསྒོམ་

མོ༑ །རྣམ་ཤེས་ཀྱི་ཕུང་པོ་མི་བསྐྱོད་པར་བསྒོམ་པའི་དབེན་གཞིའི་རྣམ་ཤེས་ལ་དབྱེ་ན། མིག་གི་

རྣམ་པར་ཤེས་པ་ནས་ལུས་ཀྱི་རྣམ་པར་ཤེས་པའི་བར་ལྔ་ནི་རིམ་པ་བཞིན་དུ་མི་བསྐྱོད་པའི་རྣམ་

སྣང་ནས་མི་བསྐྱོད་པའི་མི་བསྐྱོད་པའི་བར་དུ་བསྒོམ་མོ།།

གཉིས་པ་(ཁམས་བཞིའི་ལུས་དབེན་)ནི། རྩ་རྒྱུད་ལས། ས་ནི་སྤྱན་ཞེས་བྱ་བ་ཡིན། །ཆུ་ཡི་

ཁམས་ནི་མཱ་མ་ཀི། །མེ་ནི་གོས་དཀར་མོ་ཡིན་ནོ། །རླུང་ནི་སྒྲོལ་མར་རབ་ཏུ་བསྒྲགས། །ཞེས་པས་

ཁམས་བཞིའི་ལུས་དབེན་གྱི་དབེན་གཞིའི་ལུས་ས་ལ་སོགས་པའི་ཁམས་བཞི་དང་། དེ་བཞི་ལྷ་མོ་

བཞིར་བསྒོམ་པ་ཁམས་བཞིའི་ལུས་དབེན་དུ་བཤད་དོ། །ས་ཁམས་སྤྱན་མར་བསྒོམ་པའི་དབེན་

གཞིའི་ས་ཁམས་ལ་དབྱེ་ན་ཕྱི་ནང་གཉིས་ལས། ནང་ལ་སྦྱར་ན་སྐྲ་རུས་པ་མཆིན་པ་སྙིང་། སྤུ་

སེན་མོ་རྣག་སྙིང་། སོ་པགས་པ་ཤ་སྙིང་། རྒྱུས་པ་ཤ་རྩིབ་མ་སྙིང་། དྲི་མ་རྒྱུ་མ་མཁྲིས་པ་སྙིང་ལྔ་

དང༑ ཕྱི་ལ་རི་རབ་དང་། ལྷོའ་ིགླིང་། ནུབ་ཀྱི་གླིང་། བྱང་གི་གླིང་། ཤར་གྱི་གླིང་སྟེ་ལྔ་ཚན་གཉིས་

པོ་དེ་སྤྱན་མའི་རྣམ་སྣང་ནས་སྤྱན་མའི་མི་བསྐྱོད་པའི་བར་དུ་བསྒོམ་མོ།།

སྐབས་འདིར་སྙིང་ལྔར་བཤད་པའི་དགོས་པ་ནི་དབང་པོ་ལྔའི་རླུང་རྣམས་ཀྱི་གནས་མཐར་

ཐུག་པ་སྙིང་ག་ཡིན་པས་དེའི་སྒོ་ནས་ཕྱེ་བའོ། །ཆུ་ཁམས་མཱ་མ་ཀིར་བསྒོམ་པའི་དབེན་གཞིའི་ཆུ་

ལ་དབྱེ་ན་ཕྱི་ནང་གཉིས་ལས། ནང་ལ་སྦྱར་ན། བད་ཀན་མཆི་མ་དང་བཅས་པ། རྔུལ། ཁྲག ཁ་ཆུ། 

གཅིན་དང་ལྔ། ཕྱི་ལ་ནི་འབབ་ཆུའི་ཆུ། ཆུ་བོའ་ིཆུ། བཀོད་མའི་ཆུ། ལྟེང་ཀའི་ཆུ། རྒྱ་མཚོའི་ཆུ་སྟེ་

ལྔ་ཚན་གཉིས་པོ་དེ་མཱ་མ་ཀིའི་རྣམ་སྣང་ནས་མཱ་མ་ཀིའི་མི་བསྐྱོད་པའི་བར་དུ་བསྒོམ་མོ། །མེ་གོས་

དཀར་མོར་བསྒོམ་པའི་དབེན་གཞིའི་མེ་ཁམས་ལ་དབྱེ་ན་ཕྱི་ནང་གཉིས་ལས། ནང་ལ་ནི་མགོ་བོའ་ི

དྲོད༑ ལྟེ་བའི་དྲོད། ཡན་ལག་ཐམས་ཅད་ཀྱི་དྲོད། ལྟོ་བའི་དྲོད། སྙིང་གའི་དྲོད་དང་ལྔ། ཕྱི་ལ་ནི་རྡོ་

བ་ལས་བྱུང་བའི་མེ། མེ་ཤེལ་ལས་བྱུང་བའི་མེ། ཤིང་ལས་བྱུང་བའི་མེ། ནགས་ཚལ་ལས་བྱུང་

བའི་མེ། རྒྱུན་བཞག་གི་མེ་སྟེ་ལྔ་ཚན་གཉིས་པོ་དེ་གོས་དཀར་མོའ་ིརྣམ་སྣང་ནས་གོས་དཀར་མོའ་ི

མི་བསྐྱོད་པའི་བར་དུ་བསྒོམ་མོ། །རླུང་སྒྲོལ་མར་བསྒོམ་པའི་དབེན་གཞིའི་རླུང་ལ་དབྱེ་ན་ཕྱི་ནང་

གཉིས་ལས། ནང་ལ་ནི་ཁྱབ་བྱེད། ཐུར་སེལ། གྱེན་རྒྱུ། མཉམ་གནས། སྲོག་འཛིན་ཏེ་ལྔ་དང་། ཕྱི་

ལ་ནི་སྟེང་གི་རླུང་། ལྷོའ་ིརླུང་། ནུབ་ཀྱི་རླུང་། བྱང་གི་རླུང་། ཤར་གྱི་རླུང་སྟེ་ལྔ་ཚན་གཉིས་པོ་དེ་སྒྲོལ་

མའི་རྣམ་སྣང་ནས་སྒྲོལ་མའི་མི་བསྐྱོད་པའི་བར་དུ་བསྒོམ་མོ།།

གསུམ་པ་(དབང་པོ་དྲུག་གི་ལུས་དབེན་)ནི། རྩ་རྒྱུད་ལས། རྡོ་རྗེའི་སྐྱེ་མཆེད་ཉིད་དག་ཀྱང་། །བྱང་

ཆུབ་སེམས་དཔའི་དཀྱིལ་འཁོར་མཆོག །ཅེས་པས་ནང་གི་སྐྱེ་མཆེད་དྲུག་གི་ལུས་དབེན་གྱི་དབེན་

གཞིའི་དབང་པོ་དྲུག་དང་། དེ་བྱང་སེམས་སུ་སྒོམ་པ་དབང་པོའ་ིལུས་དབེན་དུ་གསུངས་སོ། །མིག་

ས་སྙིང་དུ་བསྒོམ་པའི་དབེན་གཞིའི་མིག་ལ་དབྱེ་ན། མིག་གིས་གཟུགས་གསུམ་འཛིན་པ། མིག་

འབྲས་ཀྱི་དཀར་པོ། ཟུར་གྱིས་བལྟ་བའི་མིག་གི་གཟུགས་དང་། མིག་གཡོ་བ་དང་། རྒུན་འབྲུའི་ཚད་

ཙམ་གྱི་མིག་དབང་ལྔ་ནི་ས་སྙིང་གི་རྣམ་སྣང་ནས་ས་སྙིང་གི་མི་བསྐྱོད་པའི་བར་དུ་བསྒོམ་མོ། །རྣ་

བ་ཕྱག་རྡོར་དུ་བསྒོམ་པའི་དབེན་གཞིའི་རྣ་བ་ལ་དབྱེ་ན། རྣ་བའི་རང་བཞིན། སྒྲ་གསུམ་འཛིན་པ་

དང༑ རྣ་བའི་བུ་ག རྣ་བའི་རྩ་བ། གྲོ་ག་གཅུས་ཏེ་བཅད་པ་ལྟ་བུའི་རྣ་བའི་དབང་པོ་ནི་ཕྱག་རྡོར་གྱི་

རྣམ་སྣང་ནས་ཕྱག་རྡོར་གྱི་མི་བསྐྱོད་པའི་བར་དུ་བསྒོམ་མོ། །སྣ་ནམ་སྙིང་དུ་བསྒོམ་པའི་དབེན་

གཞིའི་སྣ་ལ་དབྱེ་ན། སྣའི་རང་བཞིན། སྣའི་ནང་གི་དབུས། དྲི་གསུམ་འཛིན་པ། སྣའི་བུ་ག མིག་

སྨན་གྱི་ཐུར་མ་ཕྲ་མོ་གཤིབས་པ་ལྟ་བུའི་སྣའི་དབང་པོ་ལྔ་ནི་ནམ་སྙིང་གི་རྣམ་སྣང་ནས་ནམ་སྙིང་གི་མི་

བསྐྱོད་པའི་བར་དུ་བསྒོམ་མོ། །ལྕེ་འཇིག་རྟེན་དབང་ཕྱུག་ཏུ་བསྒོམ་པའི་དབེན་གཞིའི་ལྕེ་ལ་དབྱེ་ན། 

ལྕེའི་རང་བཞིན། ལྕེའི་རྩ་བ། ལྕེའི་རྩེ་མོ། རོ་གསུམ་འཛིན་པ། ཟླ་བ་ཕྱེད་ཀྱི་དབྱིབས་ལྟ་བུའི་ལྕེའི་

དབང་པོ་ལྔ་ནི་འཇིག་རྟེན་དབང་ཕྱུག་གི་རྣམ་སྣང་ནས་འཇིག་རྟེན་དབང་ཕྱུག་གི་མི་བསྐྱོད་པའི་

བར་དུ་བསྒོམ་མོ། །ལུས་སྒྲིབ་སེལ་དུ་བསྒོམ་པའི་དབེན་གཞིའི་ལུས་ལ་དབྱེ་ན། ལུས་ཀྱི་དབང་

པོ༑ ལུས་ཀྱི་རུས་པ། ཤའི་རང་བཞིན། པགས་པའི་རང་བཞིན། རེག་བྱ་གསུམ་འཛིན་པ་དང་ལྔ་

ནི་སྒྲིབ་སེལ་གྱི་རྣམ་སྣང་ནས་སྒྲིབ་སེལ་གྱི་མི་བསྐྱོད་པའི་བར་དུ་བསྒོམ་མོ། །ཡིད་ཀྱི་དབང་པོ་

འཇམ་དཔལ་དུ་བསྒོམ་པའི་དབེན་གཞིའི་ཡིད་ལ་དབྱེ་ན། མེ་ལོང་ལྟ་བུའི་ཡེ་ཤེས། མཉམ་ཉིད་ཡེ་

ཤེས༑ སོར་རྟོག་ཡེ་ཤེས། བྱ་སྒྲུབ་ཡེ་ཤེས། ཆོས་དབྱིངས་ཡེ་ཤེས་ལྔ་ནི་འཇམ་དཔལ་གྱི་རྣམ་སྣང་

ནས་འཇམ་དཔལ་གྱི་མི་བསྐྱོད་པའི་བར་དུ་བསྒོམ་མོ།།

བཞི་པ་(ཡུལ་ལྔའི་ལུས་དབེན་གྱི་དབྱེ་བ་བཤད་པ་)ནི། རྩ་རྒྱུད་ལས། གཟུགས་སྒྲ་དྲི་སོགས་སྔགས་

པ་ཡིས། །ལྷ་ཉིད་དུ་ནི་རྟག་ཏུ་བསྒོམ། །ཞེས་པས་ཡུལ་ལྔའི་ལུས་དབེན་གྱི་དབེན་གཞིའི་ཡུལ་ལྔ་

དང༑ དེ་ལྔ་རྡོ་རྗེ་མ་ལྔར་བསྒོམ་པ་ནི་ཡུལ་ལྔའི་ལུས་དབེན་དུ་གསུངས་སོ། །གཟུགས་གཟུགས་

རྡོ་རྗེ་མར་བསྒོམ་པའི་དབེན་གཞིའི་གཟུགས་ལ་དབྱེ་ན། རྐྱེན་གསུམ་ཚོགས་པ་ལ་བརྟེན་ནས་

མཐོང་བའི་གཟུགས་སྤྱི་ཙམ་པ་དང་། རྗེས་སུ་ཆགས་པའི་གཟུགས་དང་། ཡིད་དུ་འོང་མི་འོང་

བར་མ་གསུམ་གྱི་གཟུགས། བསྒྱིངས་བག་དང་རྣམ་པར་རོལ་བ་དང་སྒེག་པའི་གཟུགས་དང་ལྔ་ནི་

གཟུགས་རྡོ་རྗེ་མའི་རྣམ་སྣང་ནས་གཟུགས་རྡོ་རྗེ་མའི་མི་བསྐྱོད་པའི་བར་དུ་བསྒོམ་མོ། །སྒྲ་སྒྲ་རྡོ་

རྗེ་མར་བསྒོམ་པའི་དབེན་གཞིའི་སྒྲ་ལ་དབྱེ་ན། རྣ་བའི་ནང་གི་སྒྲ། མགོ་དང་སྐྲའི་སྒྲ། གླུ་དང་རྒྱུན་

གྱི་སྒྲ། རྐན་དང་མཆུ་དང་ངག་གི་སྒྲ། ནགས་ཚལ་དང་ཆུ་བོ་དང་ཐལ་མོ་བརྡབས་པ་དང་རྫ་རྔ་ལ་

སོགས་པ་རོལ་མོའ་ིསྒྲ། ཧཱུཾ་ཡིག་ཞི་དྲག་གི་སྒྲ་དང་ལྔ་ནི་སྒྲ་རྡོ་རྗེ་མའི་རྣམ་སྣང་ནས་སྒྲ་རྡོ་རྗེ་མའི་མི་

བསྐྱོད་པའི་བར་དུ་བསྒོམ་མོ། །དྲི་དྲི་རྡོ་རྗེ་མར་བསྒོམ་པའི་དབེན་གཞིའི་དྲི་ལ་དབྱེ་ན། དྲི་སྤྱི་ཙམ་

པ་དང་། ཡན་ལག་གི་དྲི། དྲི་གསུམ་གྱི་བྱེ་བྲག རོའ་ིདྲི། དྲི་མི་ཟད་པ་དང་ལྔ་ནི་དྲི་རྡོ་རྗེ་མའི་རྣམ་

སྣང་ནས་དྲི་རྡོ་རྗེ་མའི་མི་བསྐྱོད་པའི་བར་དུ་བསྒོམ་མོ། རོ་རོ་རྡོ་རྗེ་མར་བསྒོམ་པའི་དབེན་གཞིའི་

རོ་ལ་དབྱེ་ན། མངར་བའི་རོ། བསྐ་བའི་རོ། ལན་ཚྭ་བའི་རོ། ཚ་སྐྱུར་གྱི་རོ། ཁ་བའི་རོ་དང་ལྔ་ནི་རོ་

རྡོ་རྗེ་མའི་རྣམ་སྣང་ནས་རོ་རྡོ་རྗེ་མའི་མི་བསྐྱོད་པའི་བར་དུ་བསྒོམ་མོ། །རེག་བྱ་རེག་བྱ་རྡོ་རྗེ་མར་

བསྒོམ་པའི་དབེན་གཞིའི་རེག་བྱ་ལ་དབྱེ་ན། སྟན་གཅིག་ལ་གནས་པའི་རེག་བྱ། འཁྱུད་པའི་རེག་

བྱ༑ འོ་བྱེད་པའི་རེག་བྱ། རྔུབ་པའི་རེག་བྱ། དབང་པོ་གཉིས་སྦྱོར་བའི་རེག་བྱ་དང་ལྔ་ནི་རེག་བྱ་

རྡོ་རྗེ་མའི་རྣམ་སྣང་ནས་རེག་བྱ་རྡོ་རྗེ་མའི་མི་བསྐྱོད་པའི་བར་དུ་བསྒོམ་མོ། །དམ་པ་རིགས་བརྒྱ་

པོ་དེ་སྐུ་མདོག་ནི་རིགས་ལྔ་སྤྱི་དང་མཐུན། ཕྱག་མཚན་ནི་རིགས་སོ་སོའ་ིརྩ་བའི་ལྷ་གང་ཡིན་གྱི་

ཕྱག་མཚན་འཛིན་པ་ཤ་སྟག་ཏུ་བསྒོམ་པར་བྱའོ།།

གཉིས་པ་(དེ་ཉིད་རིགས་ལྔའི་ལུས་དབེན་བཤད་པ་)ལ། དེ་བཞིན་གཤེགས་པ་བརྒྱ་པོ་དེ་རིགས་ལྔར་

འདུ་ཞིང་། དབེན་གཞིའི་ལུས་ཀྱི་ཆ་ཤས་བརྒྱ་པོ་དེ་རིགས་ལྔའི་དབེན་གཞིའི་ལུས་སུ་འདུས་པས། 

ཁམས་ལྔ་དེ་བཞིན་གཤེགས་པ་ལྔར་བསྒོམ་པ་ནི་དེ་ཉིད་རིགས་ལྔའི་ལུས་དབེན་ཡིན་ནོ།།

གསུམ་པ་(གསང་བ་རིགས་གསུམ་གྱི་ལུས་དབེན་བཤད་པ་)ནི། རིགས་ལྔ་པོ་དེ་རྡོ་རྗེ་གསུམ་དུ་འདུ་

ཞིང༑ ཁམས་ལྔ་པོ་དེ་ལུས་ངག་ཡིད་གསུམ་དུ་འདུ། ལུས་ངག་ཡིད་གསུམ་པོ་དེ་རྡོ་རྗེ་འཆང་དུ་

བསྒོམ་པའི་རྡོ་རྗེ་གསུམ་གྱི་དབེན་གཞིའི་ལུས་སུ་འདུས་པས། ལུས་ངག་ཡིད་གསུམ་རྡོ་རྗེ་གསུམ་

གྱི་རང་བཞིན་དུ་བསྒོམ་པ་ནི་གསང་བ་རིགས་གསུམ་གྱི་ལུས་དབེན་དུ་བཞག་གོ།

བཞི་པ་(གསང་ཆེན་རིགས་གཅིག་གི་ལུས་དབེན་བཤད་པ་)ནི། ལུས་ངག་ཡིད་གསུམ་པོ་དེ་གང་ཟག་

གཅིག་ལ་འདུ་ཞིང་། རྡོ་རྗེ་གསུམ་པོ་དེ་ཡང་རྡོ་རྗེ་འཆང་གཅིག་གི་ངོ་བོར་འདུ་བར། སྔར་བཤད་

པའི་དབེན་གཞིའི་ལུས་དེ་རྣམས་རྡོ་རྗེ་གསུམ་དབྱེར་མི་ཕྱེད་པའི་རྡོ་རྗེ་འཆང་དུ་བསྒོམ་པ་ནི་གསང་

ཆེན་རིགས་གཅིག་གི་ལུས་དབེན་ཡིན་ནོ།།

ལྔ་པ་(ལུས་དབེན་སོར་བསམ་གྱི་ཡན་ལག་ཏུ་འགྱུར་ཚུལ་བཤད་པ་)ལ། སྤྱོད་བསྡུས་ལས་ལུས་དབེན་

དུ་བཤད་པ་འདི་རྣམས་རྒྱུད་ཕྱི་མ་ལས་སྦྱོར་བ་ཡན་ལག་དྲུག་གི་སོར་བསམ་གྱི་ཡན་ལག་ཏུ་

གསུངས་པའི་བསྟན་ཚུལ་ཅུང་ཟད་བཤད་ན། རྒྱུད་ཕྱི་མ་ལས། དབང་པོ་བཅུ་པོ་རྣམས་ཀྱི་ཡང་། །རང་

གི་འཇུག་གནས་ཐམས་ཅད་དུ། །འདོད་པ་སོ་སོར་སྡུད་པས་ན། །སོ་སོར་སྡུད་པ་ཞེས་བཤད་དོ། ། 

ཞེས་གསུངས་ལ། དེའི་དོན་ནི། དབང་པོ་བཅུ་ནི་མིག་སོགས་དབང་པོ་ལྔ་དང་། གཟུགས་སོགས་

ཡུལ་ལྔ་སྟེ་བཅུ་པོ་དེ་ཡིན་ལ། རང་གི་འཇུག་གནས་ནི་ཡུལ་ལྔ་གཟུང་བའི་རང་བཞིན་གྱིས་འཇུག་

པ་དང་། དབང་པོ་ལྔ་འཛིན་པའི་རང་བཞིན་གྱིས་འཇུག་པའི་དོན་དང་། འདོད་པ་ནི་འདོད་ཡོན་ལྔ་

དང་སོ་སོ་ནི་ཡང་ཡང་གི་དོན་དང་། སྡུད་པ་ནི་ལེན་པའི་དོན་ཡིན་པས། ལུས་དབེན་རྗེས་ཐོབ་ལ་

གནས་པའི་སྒྲུབ་པ་པོས་དབང་པོ་ལྔའི་ཡུལ་དུ་གང་སྣང་ཐམས་ཅད་བདེ་སྟོང་གི་ངོ་བོར་ཡང་དང་

ཡང་དུ་བལྟས་ནས་སྒོམ་པར་བྱེད་པའི་ཡེ་ཤེས་ནི་སོར་སྡུད་དུ་འཇོག་པ་ཡིན་ནོ།།

ཡང་དེ་ཉིད་ལས། འདོད་པ་ལྔ་ནི་མདོར་བསྡུས་ན། །སངས་རྒྱས་ལྔ་རུ་སྦྱོར་བ་ཡིས། ། 

བརྟགས་པ་བསམ་གཏན་ཞེས་བཤད་དེ། །ཞེས་པའི་དོན་ནི། མདོར་བསྡུས་པ་སྟེ་ཡུལ་ཡུལ་ཅན་

ལྷན་ཅིག་ཏུ་འདུས་པ་ལས། འདོད་པ་ལྔ་པོ་སྟེ་དབང་པོ་ལྔ་དང་། ཡུལ་ལྔ་རིགས་ལྔའི་ངོ་བོར་སྦྱོར་

བ་སྟེ་བལྟས་ནས་ཉམས་སུ་ལེན་པའི་ལྷར་བརྟགས་པ་དེ་ནི་བསམ་གཏན་ཡིན་ལ། དེ་ཡང་རྟོག་

དཔྱོད་གཉིས་དགའ་བདེ་གཉིས། སེམས་རྩེ་གཅིག་པ་སྟེ་བསམ་གཏན་དེ་ལ་ཡན་ལག་ལྔ་ཡོད་དེ། 

བསམ་གཏན་དེ་ནི་རྣམ་ལྔར་འགྱུར། །རྟོག་དང་དཔྱོད་དང་དགའ་བ་དང་། །དེ་བཞིན་བདེ་བ་ཉིད་

དང་ཡང་། །སེམས་ཀྱི་རྩེ་གཅིག་ཉིད་དག་སྟེ། །ལྔ་པོ་དེར་ནི་བསམ་གཏན་བསྡུ། །ཞེས་གསུངས་

པའི་ཕྱིར། གསང་བ་བླ་མེད་ཀྱི་རྒྱུད་ནི་ཐམས་ཅད་དུ་རྣམ་པ་དུ་མར་ཡོངས་སུ་བཤད་པའི་གསང་

བ་གསུམ་སྟེ། མིག་སོགས་དབང་པོ་ལྔ་དང་། གཟུགས་སོགས་ཡུལ་ལྔ་དང་། དབང་པོའ་ིརྣམ་པར་

ཤེས་པ་ལྔ་སྟེ། ལྔ་ཚན་གསུམ་པོ་དེ་ཉིད་རིགས་ལྔའི་བདག་ཉིད་དུ་ཞིབ་ཏུ་མ་ཕྱེ་བར་རྟོག་པར་བྱེད་

པ་དེ་ནི་རྟོག་པའི་ཡན་ལག་དང་། ཞིབ་ཏུ་ཕྱེ་ནས་རིགས་ལྔའི་བདག་ཉིད་དུ་སོ་སོར་དཔྱོད་པར་བྱེད་

པ་ནི་དཔྱོད་པའི་ཡན་ལག་ཡིན་ཏེ། གསང་བའི་རྒྱུད་ནི་ཐམས་ཅད་དུ། །རྣམ་པ་དུ་མར་ཡོངས་བཤད་

པ༑ །གསང་བ་གསུམ་བྱུང་རྟོག་པ་སྟེ། །དེ་ཡི་ལོངས་སྤྱོད་དཔྱོད་པའོ། །ཞེས་གསུངས་པའི་ཕྱིར། 

འོག་སྒོར་ཕྲ་མོ་མན་ངག་བཞིན་དུ་བསྒོམས་པ་ལ་བརྟེན་ནས་རླུང་དྷཱུ་ཏིར་ཐིམ་པ་ལས་བྱུང་བའི་

བདེ་བ་ཆེན་པོའ་ིཡེ་ཤེས་ཀྱིས་སྟོང་ཉིད་རྟོགས་པའི་ཡིད་བདེ་ཁྱད་པར་ཅན་ནི་ཡན་ལག་གསུམ་པ་

དགའ་བའི་ཡན་ལག་དང་། དེ་དང་མཚུངས་ལྡན་དུ་བྱུང་བའི་སྟོང་ཉིད་རྟོགས་པའི་སེམས་བྱུང་ནི་

ཡན་ལག་བཞི་པ་བདེ་བའི་ཡན་ལག་ཡིན་ཏེ། དགའ་ལ་རེག་པ་གསུམ་པ་སྟེ། །བདེ་བས་བསྡུས་

པ་བཞི་པའོ། །ཞེས་གསུངས་པའི་ཕྱིར། ཤེས་པ་དབང་པོའ་ིརྣམ་པར་ཤེས་པ་དྲུག་དང་། ཤེས་བྱ་

གཟུགས་སོགས་ཡུལ་དྲུག་དང་། བྱུང་ཟད་དེ་གཉིས་སྣང་རགས་པ་ཞི་བའི་སེམས་རྩེ་གཅིག་པ་

ལ་ནི་རང་སེམས་ཞེས་བྱ་ལ། སངས་རྒྱས་ཀུན་དངོས་ཞི་བ་ནི་རང་བཞིན་བརྒྱད་ཅུའི་རྟོག་པ་འགག་

པའི་དོན་དང་། ཐམས་ཅད་ནམ་མཁའ་ནི་ཐམས་ཅད་སྟོང་པ་ཞེས་པའི་དོན་ཡིན་པས་ལུས་དབེན་

མཉམ་གཞག་གིས་བསྡུས་པའི་གཉིས་སྣང་རགས་པ་འགགས་པའི་ཐམས་ཅད་སྟོང་པ་འོད་གསལ་

གྱིས་མཚོན་པའི་སྟོང་པ་བཞི་ནི་སེམས་རྩེ་གཅིག་པའི་ཡན་ལག་ཡིན་ཏེ། ཤེས་དང་ཤེས་བྱ་བྱུང་

ཟད་པའི། །རང་སེམས་ལྔ་པར་ཤེས་པར་བྱ། །སངས་རྒྱས་ཀུན་དངོས་ཞི་བ་ནི། །ཐམས་ཅད་ནམ་

མཁའ་ལ་རབ་གནས། །ཞེས་གསུངས་པའི་ཕྱིར། བསམ་གཏན་གྱི་ཡན་ལག་ལྔའི་ནང་ནས་རྟོག་

དཔྱོད་གཉིས་དང་པོར་བཤད་པ་ནི་བཤད་པའི་རིམ་པ་ཡིན་གྱི་དོན་གྱི་རིམ་པའི་དབང་དུ་བྱས་ན་

དགའ་བདེ་གཉིས་དང་སེམས་རྩེ་གཅིག་པ་དང་པོར་སྐྱེ། དེའི་རྗེས་སུ་རྟོག་དཔྱོད་གཉིས་འབྱུང་བ་

ཡིན་ནོ། །དེས་ན་སོར་སྡུད་དང་བསམ་གཏན་གྱི་ཡན་ལག་རྟོག་དཔྱོད་གཉིས་ལུས་དབེན་རྗེས་

ཐོབ་ཏུ་འདུས། བསམ་གཏན་གྱི་ཡན་ལག་དགའ་བདེ་གཉིས་དང་སེམས་རྩེ་གཅིག་པ་གསུམ་ནི་ལུས་

དབེན་མཉམ་གཞག་ཏུ་འདུའོ།།

དྲུག་པ་(ལུས་དབེན་ཇི་ལྟར་ཉམས་སུ་ལེན་པའི་ཚུལ་བཤད་པ་)ལ་གསུམ། ཕྲ་མོ་བསྒོམས་པས་རླུང་འདུ་

ལུགས༑ དེ་ལས་ཞུ་བདེ་སྐྱེ་ཚུལ། ཞུ་བདེ་དེ་སྐྱེས་པའི་ཚེ་མཉམ་རྗེས་སུ་སྐྱོང་ཚུལ་ལོ།།

དང་པོ་(ཕྲ་མོ་བསྒོམས་པས་རླུང་འདུ་ལུགས་)ནི། གང་ཟག་གི་རིགས་ཁ་ཅིག་ལ་བསྐྱེད་རིམ་རགས་

པ་མཐར་ཕྱིན་པའི་མཚམས་ནས་བསྐྱེད་རིམ་པའི་འོག་སྒོའ་ིཕྲ་མོ་བསྒོམས་པ་ཉིད་ཀྱིས་རླུང་དྷཱུ་

ཏིར་ཐིམ་པ་ལས་བྱུང་བའི་ཡས་བབས་མས་བརྟན་གྱི་དགའ་བཞི་འདྲེན་ནུས་པ་ཡོད་ལ། དེ་ལ་ནི་

དེ་ཁའི་སྟེང་ནས་བསྒོམས་པས་ཆོག་གི་རྫོགས་རིམ་པའི་ལུས་དབེན་ཕྲ་མོའ་ིརྣལ་འབྱོར་ལོགས་

སུ་སྒོམ་མི་དགོས་ལ། དེ་ལྟར་མིན་པའི་གང་ཟག་གི་རིགས་ཕལ་ཆེ་བ་ལ་ནི་བསྐྱེད་རིམ་ཕྲ་རགས་

མཐར་ཕྱིན་པའི་མཚམས་ནས་ལུས་དབེན་ཕྲ་མོའ་ིརྣལ་འབྱོར་བསྒོམ་པ་ལ་འཇུག་པ་ཡིན་ནོ།།

ཚུལ་ཇི་ལྟར་སྒོམ་པ་ནི། རིམ་ལྔ་བསྡུས་པ་གསལ་བ་ལས། ལུས་དང་དུས་དང་ཡུལ་རླུང་

གི །གནད་ནི་རྣམ་པ་བཞིར་ཤེས་བྱ། །ཞེས་གསུངས་པ་ལྟར། གནད་བཞི་ཚང་བའི་སྒོ་ནས་བསྒོམ་པ་

ཡིན་ལ། དེ་ལ་ལུས་ཀྱི་གནད་ནི་ལུས་རྣམ་སྣང་གི་ཆོས་བདུན་ལྡན་དུ་བྱ་བ་དང་། དུས་ཀྱི་གནད་ནི་

སྤྱིར་རྒྱུན་དུ་བྱ་བ་དང་། ཁྱད་པར་དུ་སྔ་དྲོ་རིག་པ་གསལ་བ་དང་། ཕྱི་དྲོ་མེའི་དུས་སུ་བསྒོམ་མོ། ། 

རླུང་གི་གནད་ནི་རང་སོར་འཇོག་ལ། གང་དུ་དམིགས་པ་གཏོད་པའི་ཡུལ་གྱི་གནད་ནི་རང་ཉིད་རྡོ་

རྗེ་འཆང་ཡབ་ཡུམ་གྱི་རྣལ་འབྱོར་ལ་གནས་པའི་ནོར་བུའི་དབུས་ཀྱི་རྩ་འདབ་བརྒྱད་པའི་དྷཱུ་ཏིའི་ནང་

གི་དབུས་སམ་དྷཱུ་ཏིའི་མར་སྣར་ཉི་གདན་གྱི་སྟེང་དུ་ཕྱག་མཚན་ནམ་ཐིག་ལེ་ཕྲ་མོ་ཁྱད་ཆོས་གསུམ་

ལྡན་ལ་སེམས་རྩེ་གཅིག་ཏུ་དམིགས་ནས་བསྒོམ་པ་ཡིན་ནོ། །དེ་ཡང་དྷཱུ་ཏིའི་མར་སྣར་ཕྱག་མཚན་

ཕྲ་མོ་བསྒོམ་པ་ནི་ལེའུ་དྲུག་པའི་སྒྲོན་གསལ་ལས་བཤད། ལེའུ་གསུམ་པའི་སྒྲོན་གསལ་ལས་རྡོ་རྗེའི་

བུ་གར་ཐིག་ལེ་ཕྲ་མོ་བསྒོམ་པར་གསུངས་པ་ཡང་དྷཱུ་ཏིའི་མར་སྣར་བསྒོམ་པ་ལ་དགོངས་སོ། །དེ་

གཉིས་སུ་ཐིག་ལེ་ཕྲ་མོ་བསྒོམས་པས་སྨིག་རྒྱུ་ལ་སོགས་པའི་རྟགས་བཞི་དང་སྟོང་པ་བཞི་ཤར་བ་ལ་

བརྟེན་ནས་མི་གནས་པའི་མྱང་འདས་ཐོབ་པ་ནི་འཇམ་དཔལ་ཞལ་ལུང་ལས་གསུངས་ལ།

གཉིས་པ་(དེ་ལས་ཞུ་བདེ་སྐྱེ་ཚུལ་)ནི། གང་ཟག་གི་རིགས་ཁ་ཅིག་ལ་ལུས་དབེན་ཕྲ་མོའ་ིརྣལ་

འབྱོར་བསྒོམས་སྟོབས་ཀྱིས་རླུང་དྷཱུ་ཏིར་ཐིམ་པ་མེད་ཀྱང་། གཏུམ་མོ་འབར་ནས་བྱང་སེམས་ཞུ་

བ་ཡོད་ལ། དེ་ལ་ནི་བྱང་སེམས་ཞུ་སྟོབས་ཆེ་ན་ལུས་ཀྱི་གནས་མཐོ་ས་ནས་བཟློག་དགོས་ལ། ཟློག་

པ་དེ་ཉིད་ཀྱང་ལུས་ཀྱི་རྩ་ནང་སོ་སོར་འགྲེམས་དགོས་པས་འདྲེན་དང་འགྲེམས་ཀྱི་དམིགས་པ་ལ་

མཁས་དགོས་སོ། །འོག་སྒོར་ཕྲ་མོ་བསྒོམས་པས་རླུང་དྷཱུ་ཏིར་ཐིམ་པའི་སྟོབས་ཀྱིས་བྱང་སེམས་

ཞུ་བ་ལ་ནི་བྱང་སེམས་ནོར་བུའི་རྩེར་འབེབས་དགོས་ཏེ། ཕྲ་མོ་བསྒོམས་པའི་དགོས་པ་ནི་ལྷན་སྐྱེས་

ཀྱི་བདེ་ཆེན་འདྲེན་པའི་ཕྱིར་དུ་ཡིན་པ་དང་། བྱང་སེམས་ནོར་བུའི་རྩེར་ཕབ་པ་བརྟན་པར་མ་བྱས་

ཀྱི་བར་དུ་ཡས་བབས་ཀྱི་ལྷན་སྐྱེས་རྫོགས་པར་མི་འབྱུང་བའི་ཕྱིར་དང་། ཡས་བབས་ཀྱི་ལྷན་སྐྱེས་

མཚོན་མ་ཟིན་གྱི་བར་དུ་བྱང་སེམས་ཕྱི་རོལ་ཏུ་འཕོ་བའི་དགག་བྱ་མེད་ཅིང་། ཡས་བབས་ཀྱི་ལྷན་

སྐྱེས་ལས་ལྡང་བར་རྩོམ་པའི་ཚེ་ན་བྱང་སེམས་དམིགས་པས་གྱེན་དུ་ཟློག་པ་དེ་སྤྱི་གཙུག་ཏུ་བརྟན་

པར་མ་བྱས་ཀྱི་བར་དུ་མས་བརྟན་གྱི་ལྷན་སྐྱེས་རྫོགས་པར་མི་འཆར་བའི་ཕྱིར་དང་། ཡས་བབས་

ཀྱི་ལྷན་སྐྱེས་ལས་ལྡང་བར་རྩོམ་པའི་ཚེ་བྱང་སེམས་གྱེན་དུ་བཟློག་པའི་དམིགས་པ་མ་བྱས་ན་དེ་

ལས་ལངས་པའི་ཚེ་བྱང་སེམས་ཕྱི་རོལ་ཏུ་འཕོ་བའི་དགག་བྱ་ཡོད་པའི་ཕྱིར།

རླུང་དྷཱུ་ཏིར་ཐིམ་པའི་དབང་གིས་བྱང་སེམས་ཞུ་བ་གནས་གང་དུ་སླེབ་པ་ན་ཡས་བབས་ཀྱི་

དགའ་བཞི་སྐྱེ་ཚུལ་ནི། བྱང་སེམས་སྤྱི་བོ་ནས་མགྲིན་པར་སླེབ་པ་ན་ཡས་བབས་ཀྱི་དགའ་བ། དེ་

ནས་སྙིང་གར་སླེབ་པ་ན་མཆོག་དགའ། སྙིང་ག་ནས་ལྟེ་བར་སླེབ་པ་ན་ཁྱད་དགའ། ལྟེ་བ་ནས་ནོར་

བུའི་རྩེར་བརྟན་པ་ན་ཡས་བབས་ཀྱི་ལྷན་སྐྱེས་རྫོགས་པར་འཆར་བ་དང་། མས་བརྟན་གྱི་དགའ་

བཞི་འདྲེན་ཚུལ་ཡང་བྱང་སེམས་ནོར་བུའི་རྩེ་ནས་གྱེན་དུ་ཟློག་པ་ལྟེ་བར་སླེབ་པ་ན་མས་བརྟན་

གྱི་དགའ་བ། དེ་ནས་སྙིང་གར་སླེབ་པ་ན་མས་བརྟན་གྱི་མཆོག་དགའ། དེ་ནས་མགྲིན་པར་སླེབ་པ་

ན་མས་བརྟན་གྱི་ཁྱད་དགའ། དེ་ནས་སྤྱི་བོའ་ིརྩ་འཁོར་གྱི་དྷཱུ་ཏིའི་ནང་དུ་བརྟན་པ་ན་མས་བརྟན་གྱི་

ལྷན་སྐྱེས་རྫོགས་པར་འཆར་བ་ནི་རྒྱུད་རྡོ་རྗེ་འཕྲེང་བ་ལས་གསུངས་སོ།།

དེ་འདྲའི་ལུགས་འབྱུང་གི་དགའ་བ་བཞི་པོ་རེ་རེ་ལའང་ཁམས་དཀར་པོ་འབབ་པའི་ཆ་ནས་

དགའ་བ་བཞི་བཞིར་ཕྱེ་བའི་དགའ་བའི་ཆ་བཅུ་དྲུག་དང་། ཁམས་དམར་པོ་འབབ་པའི་ཆ་ནས་དགའ་

བ་བཞི་པོ་རེ་རེ་ལ་དགའ་བ་ཆུང་འབྲིང་ཆེན་པོ་གསུམ་གསུམ་དུ་ཕྱེ་བའི་དགའ་བའི་ཆ་བཅུ་གཉིས་

དང༑ དེ་བཞིན་དུ་མས་བརྟན་གྱི་དགའ་བ་བཞི་པོ་རེ་རེ་ལ་ཡང་བྱང་སེམས་དཀར་པོ་གྱེན་དུ་ལྡོག་པའི་

ཆ་ནས་དགའ་བ་བཞི་བཞིར་ཕྱེ་བའི་དགའ་བའི་ཆ་བཅུ་དྲུག་དང་། བྱང་སེམས་དམར་པོ་གྱེན་དུ་

ལྡོག་པའི་ཆ་ནས་དགའ་བ་བཞི་པོ་རེ་རེ་ལ་དགའ་བ་ཆུང་འབྲིང་ཆེན་པོ་གསུམ་གསུམ་དུ་ཕྱེ་བའི་

དགའ་བའི་ཆ་བཅུ་གཉིས་སུ་འབྱེད་པ་ནི་ཕྱག་ཆེན་ཐིག་ལེ་ལས་གསུངས་སོ། །ཕྲ་མོའ་ིརྣལ་འབྱོར་

བསྒོམས་པས་བྱང་སེམས་ཞུ་བ་ལུས་ཀྱི་གནས་གང་དུ་སླེབ་པ་ན་དགའ་བ་བཞི་འཆར་ཚུལ་དེ་

ལྟར་ཡིན་ན། ཕྲ་མོ་བསྒོམས་པས་བྱང་སེམས་ལུས་ཀྱི་གནས་གང་དུ་སླེབ་པ་ན་སྟོང་པ་བཞིའི་ཡེ་

ཤེས་འདི་སྐྱེ་བའི་ངེས་པ་ཡོད་དམ་ཞེ་ན།

འདི་ལ་ཡབ་སྲས་ལྔས་བྱང་སེམས་ཞུ་བ་ལུས་ཀྱི་གནས་འདིར་སླེབ་པ་ན་སྟོང་པ་བཞི་འདི་སྐྱེ་

མ་གསུངས་པར་རླུང་ཐིམ་པས་སྣང་བ་དང་། སེམས་ཐིམ་པས་མཆེད་པ་སྐྱེ་བ་སོགས་བཤད་ལ། 

རེྗས་འབྲང་རྣམས་ཀིྱ་ནང་ནས་ཁ་ཆེ་ལག་སིྨས་བྱང་སེམས་སིྤྱ་བ་ོནས་འཛག་པའི་ཚེ་སྣང་བ་དང་། ཡན་ལག་

ཐམས་ཅད་ཀྱི་ཚིགས་ལས་འབབ་པའི་དུས་སུ་མཆེད་པ་དང་། རྡོ་རྗེའི་རྩེ་མོ་ལས་ཐིག་ལེ་གཅིག་

སྤྲོས་པའི་ཚེ་ཉེར་ཐོབ་དང་། རྩེ་མོ་དེ་ཉིད་དུ་བརྟན་པ་ན་འོད་གསལ་སྐྱེ་བའི་ཚུལ་གཅིག་དང་། ཡང་

དང་པོ་གཉིས་དེ་དང་འདྲ་བ་ལ་བྱང་སེམས་རྡོ་རྗེའི་དབུས་སུ་ཕྱིན་པ་ན་ཉེར་ཐོབ་དང་། ནོར་བུའི་

ནང་ན་གནས་པ་ན་འོད་གསལ་སྐྱེ་བར་བཤད་ཅིང་དེ་འདྲའི་སྟོང་པ་བཞི་པོ་དེ་དགའ་བ་བཞིར་ཡང་

བཤད་དོ། །སློབ་དཔོན་ཐུབ་པ་དཔལ་གྱིས་བྱང་སེམས་རྡོ་རྗེའི་རྩ་བར་སླེབ་པ་ན་སྣང་བ་དང་། ནོར་

བུའི་དབུས་སུ་ཕྱིན་པ་ན་ཉེར་ཐོབ། ནོར་བུའི་རྩེ་མོར་སླེབ་པ་ན་འོད་གསལ་སྐྱེ་བར་དངོས་སུ་གསུངས་

པའི་ཤུགས་ཀྱིས། བྱང་སེམས་རྡོ་རྗེའི་རྩ་བ་ནས་ནོར་བུའི་མགྲིན་པའི་བར་དུ་སླེབ་པ་ན་མཆེད་པ་

སྐྱེ་བར་འདོད་དགོས་སོ། །ཕྱག་ཆེན་ཐིག་ལེ་ལས། གང་ཚེ་སྣང་བ་དེ་དགའ་བ། །སྣང་བ་མཆེད་

པ་མཆོག་ཏུ་བཤད། །ཁྱད་དགའ་ཉེ་བར་ཐོབ་པ་སྟེ། །ལྷན་ཅིག་སྐྱེས་དེ་འོད་གསལ་བའོ། །ཞེས་

ལུགས་འབྱུང་ཡས་བབས་ཀྱི་དགའ་བ་བཞི་སྟོང་པ་བཞིའི་ངོ་བོར་འཆར་བར་བཤད་དོ།།

རང་ལུགས་ལ། བྱང་སེམས་ལུས་ཀྱི་གནས་འདིར་སླེབ་པ་ན་སྟོང་པ་བཞི་འདི་སྐྱེ་བའི་ངེས་

པ་མེད་དེ། གང་ཟག་གི་རིགས་འགའ་ཞིག་ལ་ཕྱག་ཆེན་ཐིག་ལེ་ནས་བཤད་པ་ལྟར་ལུགས་འབྱུང་

ཡས་བབས་ཀྱི་དགའ་བཞི་སྟོང་བཞིའི་ངོ་བོར་འཆར་བ་ཡོད་ལ། གང་ཟག་གི་ཁྱད་པར་འགའ་ཞིག་

ལ་ནི་སློབ་དཔོན་ཐུབ་པ་དཔལ་གྱིས་བཤད་པ་ལྟར་ལུགས་འབྱུང་ཡས་བབས་ཀྱི་དགའ་བཞི་སྟོང་

པ་བཞིའི་ངོ་བོར་འཆར་བ་ཡང་ཡོད་ལ། དེའི་ཤུགས་ཀྱིས་གང་ཟག་འགའ་ཞིག་ལ་ལུགས་འབྱུང་ཡས་

བབས་ཀྱི་དགའ་བ་ཕྱི་མ་གཉིས་ཀྱི་དུས་སུ་སྟོང་པ་བཞི་ཀ་འཆར་བ་འདོད་དགོས་པའི་ཕྱིར་རོ།།

འོན་ཀྱང་ཐུབ་པ་དཔལ་ལྟར་བྱས་ན་འཕགས་པ་ཡབ་སྲས་ཀྱི་གཞུང་དང་མཐུན་ཚབས་ཆེའོ།། 

ལུགས་འབྱུང་ཡས་བབས་ཀྱི་དགའ་བཞི་སྟོང་པ་བཞིའི་ངོ་བོར་ཤར་བའི་དགའ་བ་དང་པོ་གསུམ་

ལ་ལྷན་སྐྱེས་ཡིན་པ་མེད་ཀྱང་། སྤྱིར་ཡས་བབས་ཀྱི་དགའ་བ་བཞི་ལ་ལྷན་སྐྱེས་ཡིན་པ་གཅིག་ཡོད་

དོ༑ །གང་ཟག་གི་རིགས་ཁ་ཅིག་ལ་མས་བརྟན་གྱི་ལྷན་སྐྱེས་ལས་མ་ལངས་བཞིན་དུ་སྔོན་གོམས་

པའི་ཤུགས་ཀྱིས་བྱང་སེམས་སྤྱི་བོ་ནས་ནོར་བུའི་རྩེའི་བར་དུ་ཕབ་པའི་དགའ་བ་བཞི་འདྲེན་པ་ཡོད་

པའི་ཕྱིར་རོ།།

གསུམ་པ་(ཞུ་བདེ་དེ་སྐྱེས་པའི་ཚེ་མཉམ་རྗེས་སུ་སྐྱོང་བའི་ཚུལ་བཤད་པ་)ལ། སྔར་བཤད་པ་ལྟར་འོག་

སྒོར་ཕྲ་མོ་མན་ངག་བཞིན་དུ་བསྒོམས་པའི་ནུས་པས་རླུང་དྷཱུ་ཏིར་བསྡུས་ཏེ་ཐིམ་པ་ལས་བྱུང་བའི་

དགའ་བ་བཞི་དང་། སྟོང་པ་བཞི་སྤྱི་དང་ཁྱད་པར་དུ་དགའ་བ་བཞི་པ་ལྷན་སྐྱེས་དང་སྟོང་པ་བཞི་པ་

འོད་གསལ་གྱི་དུས་སུ་རང་གི་སེམས་ཡུལ་སྟོང་པ་ཉིད་དེ་ལ་ཆུ་ལ་ཆུ་བཞག་པ་བཞིན་དུ་གཉིས་

སྣང་ནུབ་པར་མོས་ནས་བསྒོམ་པ་ཡིན་ལ། མཉམ་གཞག་དེ་ལས་ལངས་ཏེ་རྗེས་ཐོབ་ཏུ་ཡུལ་སྣང་

ཐམས་ཅད་སྟོང་པའི་རྣམ་རོལ་དུ་འཆར་བ་ནི་དོན་ལ་ཡང་སྟོང་པའི་རྣམ་འགྱུར་ཡིན་ལ། སྟོང་པའི་

རྣམ་རོལ་དུ་གང་ཤར་ཐམས་ཅད་བདེ་བ་ཆེན་པོའ་ིཡེ་ཤེས་ཀྱི་ངོ་བོར་འཆར་བ་ནི་ཡུལ་རྣམས་དོན་

ལ་བདེ་བའི་ངོ་བོ་མ་ཡིན་ཀྱང་མཉམ་གཞག་ཏུ་རང་གི་སེམས་བདེ་བ་ཆེན་པོའ་ིཡེ་ཤེས་ཀྱི་ངོ་བོར་

གྱུར་པ་དེས། ཡུལ་སྟོང་པ་ཉིད་ལ་གཉིས་སྣང་ནུབ་པར་མོས་ནས་བསྒོམས་པའི་སྟོབས་ཀྱིས་ཡིན་

ལ༑ བདེ་བའི་ངོ་བོར་གང་ཤར་ཐམས་ཅད་ལྷ་སྐུའི་རྣམ་རོལ་དུ་བལྟ་བའི་ཚུལ་ནི་སྔར་བཤད་པ་ལྟར་

ཡིན་ནོ། །བདེ་སྟོང་གི་ཡེ་ཤེས་གཅིག་ཉིད་རྣམ་སྣང་ལ་སོགས་པའི་ལྷ་སྐུ་མི་འདྲ་བ་དུ་མར་འཆར་

བ་ནི་རོ་གཅིག་དུ་མར་འཆར་བའི་ཉམས་ལེན་དང་། ཆོས་ཅན་གྱི་དངོས་པོ་སྣ་ཚོགས་པ་རྣམས་བདེ་

སྟོང་དབྱེར་མེད་ཀྱི་ངོ་བོར་འཆར་བ་ནི་དུ་མ་རོ་གཅིག་ཏུ་འཆར་བའི་ཉམས་ལེན་ཡིན་ནོ། ། སྔར་བཤད་

པའི་མཉམ་རྗེས་ཀྱི་ཉམས་ལེན་སྐྱོང་ཚུལ་དེ་རྣམས་ནི་འོག་སྒོར་ཕྲ་མོ་བསྒོམས་པས་རླུང་དྷཱུ་ཏིར་

ཐིམ་པ་མེད་ཀྱང་ཁམས་ཞུ་བས་བདེ་བ་འདྲེན་ནུས་པ་ཙམ་བྱུང་ན་དེའི་སྟེང་ནས་ཀྱང་བསྒོམ་པར་

བྱ་ཞིང་། དེ་ཡང་མེད་ན་གོ་བའི་སྒོ་ནས་བྱས་ཏེ་བསྒོམ་པར་བྱའོ།།

གཉིས་པ་(ངག་དབེན་གསུང་རྡོ་རྗེའི་ཏིང་ངེ་འཛིན་ལ་སློབ་ཚུལ་)ལ་དྲུག ལུས་དབེན་དང་ངག་དབེན་གྱི་

གོ་རིམ། ངག་དབེན་བསྐྱེད་རིམ་གྱི་ལམ་དུ་འདོད་པ་དགག་པ། ངག་དབེན་གྱི་ཤེས་བྱ་རླུང་གི་དེ་

ཉིད་བསྟན་པ། ངག་དབེན་གྱི་ཤེས་བྱ་སྔགས་ཀྱི་དེ་ཉིད་བསྟན་པ། ངག་དབེན་སྲོག་རྩོལ་གྱི་ཡན་

ལག་ཏུ་འགྱུར་ཚུལ། ངག་དབེན་ཇི་ལྟར་ཉམས་སུ་ལེན་ཚུལ་ལོ།།

དང་པོ་(ལུས་དབེན་དང་ངག་དབེན་གྱི་གོ་རིམ་)ནི། སྤྱོད་བསྡུས་སུ་ལུས་དབེན་ལ་ལོབས་པའི་འོག་

ཏུ་ངག་དབེན་ལ་སློབ་དགོས་པར་གསུངས་པའི་རྗེས་འགྲོའ་ིགོ་རིམ་དང་། ལུས་དབེན་སྔོན་དུ་མ་

སོང་བར་ངག་དབེན་མི་འབྱུང་བར་གསུངས་པའི་ལྡོག་པའི་གོ་རིམ་ཇི་ལྟར་ཡིན་ཞེ་ན། དེའི་རྒྱུ་མཚན་

ཡོད་དེ། ངག་དབེན་རྡོ་རྗེ་བཟླས་པ་ནི་རྫོགས་རིམ་པའི་ཐུན་མོང་མ་ཡིན་པའི་བཟླས་པ་ཡིན་པས་

བཟླས་པ་དེ་ནུས་ལྡན་དུ་སྒྲུབ་པ་ལ་རྫོགས་རིམ་པའི་སྐུ་རྡོ་རྗེའི་རྣལ་འབྱོར་དེ་སྔོན་དུ་སོང་ན་ནུས་

ལྡན་དུ་འགྱུར་བའི་ཕྱིར། དཔེར་ན་བསྐྱེད་རིམ་པའི་བཟླས་པ་ནུས་ལྡན་དུ་སྒྲུབ་པ་ལ་བསྐྱེད་རིམ་པའི་

ལྷའི་རྣལ་འབྱོར་ལ་གནས་དགོས་པ་བཞིན་ནོ། །གཞན་ཡང་དེའི་རྒྱུ་མཚན་ཡོད་དེ། ངག་དབེན་

རྡོ་རྗེ་བཟླས་པ་བྱས་པའི་དགོས་པ་ནི་སྙིང་གའི་རྩ་མདུད་རྫོགས་པར་འགྲོལ་བའི་ཆེད་དུ་ཡིན་ལ། 

སྙིང་གའི་རྩ་མདུད་གེགས་མེད་པར་མྱུར་དུ་འགྲོལ་བ་ལ་སྔོན་དུ་ལུས་ཀྱི་གནས་གཞན་དུ་རླུང་དྷཱུ་

ཏིར་སྡུད་པ་སྔོན་དུ་སོང་ན་སླ་བས་སླ་བའི་གོ་རིམ་ཡིན་གྱི་མེད་ན་མི་འབྱུང་གི་གོ་རིམ་ནི་མ་ཡིན་

ནོ༑།

གཉིས་པ་(ངག་དབེན་བསྐྱེད་རིམ་གྱི་ལམ་དུ་འདོད་པ་དགག་པ་)ནི། སློབ་དཔོན་ཨ་བྷྱ་ཀ་རས་འགྲེལ་

པ་ཟླ་འོད་དུ་ངག་དབེན་བསྐྱེད་རིམ་དུ་འཇོག་པར་མཛད་ལ། དེའི་སྒྲུབ་བྱེད་དུ་སྤྱོད་བསྡུས་ལས། 

གསུང་གི་རྡོ་རྗེའི་ཏིང་ངེ་འཛིན་ལ་གནས་པས་བསྐྱེད་པའི་རིམ་པ་ལས་འདས་ནས་སེམས་ཀྱི་

དབེན་པ་རྗེས་སུ་བཙལ་ལོ། །ཞེས་པས་སེམས་དབེན་ལ་དམིགས་ཀྱིས་བཀར་ནས་བསྐྱེད་རིམ་

ལས་འདས་པར་བསྟན་པས་ངག་དབེན་བསྐྱེད་རིམ་ལས་མ་འདས་པར་དོན་གྱིས་བསྟན་པའི་ཕྱིར་

དང༑ ངག་དབེན་དང་བསྐྱེད་རིམ་གཉིས་ས་བརྒྱད་པར་འཇོག་པར་མཚུངས་པའི་ཕྱིར། སྤྱོད་

བསྡུས་ལས་ངག་དབེན་བསྐྱེད་རིམ་པའི་ཡུལ་མ་ཡིན་པར་གསུངས་པའི་དོན་ནི་ལྷ་རིམ་གྱིས་

བསྐྱེད་པའི་བསྐྱེད་རིམ་པའི་ཡུལ་མ་ཡིན་པའི་ཕྱིར། ཞེས་གསུང་ངོ་། །དེ་ནི་མི་འཐད་དེ། གསུང་

གི་རྡོ་རྗེའི་ཏིང་ངེ་འཛིན་ལ་གནས་ནས། ཞེས་པའི་ལུང་དེས་ངག་དབེན་བསྐྱེད་རིམ་ལས་འདས་པར་

བསྟན་གྱི། སེམས་དབེན་ལ་དམིགས་ཀྱིས་བཀར་ནས་བསྐྱེད་རིམ་ལས་འདས་པར་སྟོན་པ་མ་

ཡིན་པའི་ཕྱིར་དང་། ངག་དབེན་དང་བསྐྱེད་རིམ་གཉིས་ས་བརྒྱད་པར་འཇོག་པ་མཚུངས་ཀྱང་

ས་བརྒྱད་པ་ལ་ཡང་ནང་སེམས་ཀྱི་རྟོགས་པ་མཐོ་དམན་དུ་མ་ཡོད་པའི་ཕྱིར་དང་། ངག་དབེན་ལྷ་

རིམ་གྱིས་བསྐྱེད་པའི་བསྐྱེད་རིམ་པའི་ཡུལ་མིན་ན། ངག་དབེན་ལྷ་སྐད་ཅིག་གིས་བསྐྱེད་པའི་

བསྐྱེད་རིམ་པའི་ཡུལ་མིན་དགོས་པའི་ཕྱིར་དང་། སྤྱོད་བསྡུས་སུ་རྩ་རྒྱུད་ལེའུ་གསུམ་པ་ལས། རིན་



དྭགས་པོ་ནམ་མཁའ་གྲགས་ཀྱི་གསུང།156

ཆེན་ཆེན་པོ་ཁ་དོག་ལྔ། །ཞེས་སོགས་གསུངས་པའི་ངེས་དོན་ལ་རིམ་པ་གཉིས་ཀྱི་ཕྲ་མོ་གཉིས་

བཤད་པའི་ངག་དབེན་རྡོ་རྗེ་བཟླས་པ་རྫོགས་རིམ་པའི་ཕྲ་མོའ་ིརྣལ་འབྱོར་དུ་བཤད་པའི་ཕྱིར་དང་། 

རིམ་ལྔ་ལས་ཀྱང་བསྐྱེད་རིམ་ལ་བརྟན་པ་ཐོབ་ནས་རྫོགས་རིམ་འདོད་པ་རྣམས་ལ་ངག་དབེན་དང་

པོར་བྱས་པའི་ལམ་རིམ་པ་ལྔ་ལ་སློབ་པར་གསུངས་པའི་ཕྱིར།

གསུམ་པ་(ངག་དབེན་གྱི་ཤེས་བྱ་རླུང་གི་དེ་ཉིད་བསྟན་པ་)ལ་བདུན། རླུང་སྔགས་རྡོ་རྗེ་བཟླས་པ་གསུམ་

ལ་རིམ་གྱིས་བསླབ་པའི་དོན། རླུང་གི་དེ་ཉིད་ཤེས་མི་ཤེས་ཀྱི་སྐྱོན་ཡོན། རླུང་གི་རྣམ་པར་དབྱེ་བ། 

ཕྱེ་བ་སོ་སོའ་ིདོན་བཤད་པ། རླུང་རྣམས་ཇི་ལྟར་འཕོ་བའི་ཚུལ། རླུང་རྣམས་ཀྱིས་བྱ་བ་ཅི་ཞིག་

བྱེད་པ། དེ་ལ་བརྟེན་ནས་ཉམས་ལེན་གྱི་གནད་ཤེས་ཚུལ་བསྟན་པའོ།།

དང་པོ་(རླུང་སྔགས་རྡོ་རྗེ་བཟླས་པ་གསུམ་ལ་རིམ་གྱིས་བསླབ་པའི་དོན་)ནི། རིམ་ལྔ་ལས། རླུང་གི་དེ་

ཉིད་རིམ་གྱིས་ནི། །སྔགས་ཀྱི་དེ་ཉིད་ཡང་དག་འཇུག །སྔགས་ཀྱི་བསྐྱེད་པ་རྟོགས་ནས་ནི། །རྡོ་

རྗེ་བཟླས་པ་ལ་ནི་སློབ། །ཅེས་རླུང་སྔགས་རྡོ་རྗེ་བཟླས་པ་གསུམ་ལ་རིམ་གྱིས་སློབ་ཚུལ་ཇི་ལྟར་

ཡིན་ཞེ་ན། ཐོག་མར་རླུང་གི་དེ་ཉིད་ཐོས་བསམ་གྱིས་གཏན་ལ་ཕབ་སྟེ་ཤེས་པར་བྱས། དེའི་རྗེས་

སུ་སྔགས་ཀྱི་དེ་ཉིད་ཐོས་བསམ་གྱིས་གཏན་ལ་ཕབ་སྟེ་ཤེས་པར་བྱས། དེའི་རྗེས་སུ་རླུང་སྔགས་

དབྱེར་མེད་དུ་སྦྱོར་བའི་རྡོ་རྗེའི་བཟླས་པ་བསྒོམ་པ་ལ་འཇུག་པའི་དོན་ནོ།།

གཉིས་པ་(རླུང་གི་དེ་ཉིད་ཤེས་མི་ཤེས་ཀྱི་སྐྱོན་ཡོན་བཤད་པ་)ནི། རྒྱུད་རྡོ་རྗེ་འཕྲེང་བ་ལས། དེ་ནས་

རླུང་གི་དེ་ཉིད་མཆོག །དོན་དམ་པ་ནི་བཤད་ཀྱིས་ཉོན། །རྣལ་འབྱོར་པས་ནི་རླུང་བསྒོམས་ན། ། 

མྱུར་དུ་དངོས་གྲུབ་ཐོབ་པར་འགྱུར། །ཞེས་པས་རླུང་གི་དེ་ཉིད་ཤེས་པའི་ཕན་ཡོན་དེ་བསྟན། སྡོམ་

འབྱུང་ལས། རླུང་གི་རྣལ་འབྱོར་མི་ཤེས་དང་། །གང་ཞིག་ཤེས་ཀྱང་མི་སྒོམ་པ། །དེ་ནི་སྡུག་བསྔལ་

སྣ་ཚོགས་ཀྱིས། །ཉེར་འཚེ་འཁོར་བའི་སྲིན་བུར་འགྱུར། །ཞེས་པས་རླུང་གི་དེ་ཉིད་མི་ཤེས་པའི་

ཉེས་དམིགས་དེ་བསྟན་ལ།

གསུམ་པ་(རླུང་གི་རྣམ་པར་དབྱེ་བ་བཤད་པ་)ནི། སངས་རྒྱས་མཉམ་སྦྱོར་དང་ཡེ་ཤེས་རྡོ་རྗེ་ཀུན་ལས་

བཏུས་ལས་རླུང་བཅུ་ལ་ཀོ་ཊ་ཀྵ་ལ་སོགས་པའི་སྒྲ་ཇི་བཞིན་པ་མིན་པ་བཅུས་གསུངས་ཤིང་། རྡོ་རྗེ་སྒོ་

ཞེས་བྱ་བའི་རྒྱུད་ལས། སྲོག་དང་། ཐུར་དུ་སེལ་བ་དང་། མེ་དང་མཉམ་དུ་གནས་པ་དང་། གྱེན་

དུ་རྒྱུ་བ་དང་། ཁྱབ་བྱེད་དང་། རྒྱུ་བ་དང་། རྣམ་པར་རྒྱུ་བ་དང་། ཡང་དག་པར་རྒྱུ་བ་དང་། རབ་

ཏུ་རྒྱུ་བ་དང་། ངེས་པར་རྒྱུ་བ། ཞེས་པའི་སྒྲ་ཇི་བཞིན་པས་གསུངས་པ་ལ། རྡོ་རྗེ་འཕྲེང་བ་དང་། 

དགོངས་པ་ལུང་སྟོན་གཉིས་ལས་སྔ་མ་ལྔ་ལ་སྔར་ལྟར་གསུངས་ཤིང་། ཕྱི་མ་ལྔ་ལ། ཀླུ་དང་རུས་

སྦལ་རྩངས་པ་དང་། །ལྷས་བྱིན་དང་ནི་གཞུ་ལས་རྒྱལ། །ཞེས་པའི་མིང་གིས་གསུངས་སོ། །ཕྱི་

མ་ལྔ་ལ་ཡན་ལག་གི་རླུང་ཞེས་པའི་ཐ་སྙད་ནི་སྒྲ་དབྱངས་བཅུ་གཅིག་པས་བཤད་པ་ལྟར་ཡིན་

ནོ༑ །འོ་ན་བཤད་རྒྱུད་རྡོ་རྗེ་འཕྲེང་བ་ལས་བཏང་བཟུང་ལ་སོགས་པའི་རླུང་བརྒྱ་རྩ་བརྒྱད་བཤད་

པ་དེ་རྣམས་རླུང་བཅུ་པོ་དེར་འདུས་སམ་མ་འདུས་ཞེ་ན། འདི་ལ་འགོས་ལུགས་པ་རྣམས་རླུང་བརྒྱ་

རྩ་བརྒྱད་པོ་དེ་རྣམས་རླུང་བཅུ་པོ་རེ་རེ་ལ་ཐུན་མོང་བའི་མིང་གི་རྣམ་གྲངས་བཅུ་བཅུ་དང་། ཐུན་

མོང་མ་ཡིན་པའི་མིང་གི་རྣམ་གྲངས་བརྒྱད་ལ་འཇོག་པ་ཡིན་པས་རླུང་བཅུར་འདུས་སོ་ཞེས་

གསུང་ངོ་།།

ཡང་བཤད་རྒྱུད་རྡོ་རྗེ་འཕྲེང་བའི་འགྲེལ་པ་ལས། ལྟེ་བ་སྤྲུལ་པའི་འཁོར་ལོ། སྙིང་ག་ཆོས་

ཀྱི་འཁོར་ལོ། མགྲིན་པ་མེ་འདབ་གསུམ་པ། མགྲིན་པ་ལོངས་སྤྱོད་ཀྱི་འཁོར་ལོ། སྨིན་དབུས་རླུང་

གི་འཁོར་ལོ། སྤྱི་བོ་བདེ་ཆེན་གྱི་འཁོར་ལོ་སྟེ་རྩ་འཁོར་ལོ་དྲུག་གི་ནང་ནས་ཁྱབ་བྱེད་མ་གཏོགས་

པའི་རླུང་དགུ་དགུ་སྟེ། དེ་ཡང་ཉིན་མོ་ང་བཞི་དང་མཚན་མོ་ང་བཞི་སྟེ་བརྒྱ་རྩ་བརྒྱད་པོ་དེ་བཏང་

བཟུང་ལ་སོགས་པའི་རླུང་བརྒྱ་རྩ་བརྒྱད་དུ་འཇོག་ལ། དེ་ཡང་སྲོག་འཛིན་རྩ་འཁོར་ལོ་དྲུག་གི་དབུས་

ནས་རྒྱུ་ཞིང་། གཞན་བརྒྱད་རྩ་འདབ་ནས་རྒྱུ་བ་ཡིན་ལ། མགྲིན་པའི་མེ་འདབ་གསུམ་པ་དང་སྨིན་

དབུས་རླུང་གི་འཁོར་ལོ་ལས་རླུང་གཞན་བརྒྱད་རྒྱུ་བའི་ཚུལ་ནི། མགྲིན་པའི་མེ་འདབ་གསུམ་པ་

ལ་ནི་རྩ་དབུ་མ་ལ་བསྟེན་པའི་མདུད་པ་གསུམ་དང་། རང་འདབ་གསུམ་དང་། ནུ་མ་གཡས་གཡོན་

གྱི་རྩ་གཉིས་ཏེ་བརྒྱད་ནས་རྒྱུ་ཞིང་། སྨིན་དབུས་རླུང་གི་འཁོར་ལོ་ལ་ནི་རང་འདབ་དྲུག་དང་སྨིན་

མ་གཡས་གཡོན་གྱི་རྩ་གཉིས་ཏེ་བརྒྱད་ནས་རྒྱུ་བའོ། །ཞེས་གསུང་།

བཞི་པ་(ཕྱེ་བ་སོ་སོའ་ིདོན་བཤད་པ་)ལ་གསུམ། རྩ་བའི་རླུང་ལྔའི་དོན་བཤད་པ། ཡན་ལག་གི་

རླུང་ལྔའི་དོན་བཤད་པ། རླུང་གཉིས་ཐུན་མོང་གི་དོན་བཤད་པའོ།།

དང་པོ་(རྩ་བའི་རླུང་ལྔའི་དོན་བཤད་པ་)ནི། རྩ་བའི་རླུང་ལྔ་པོ་དེའི་རྩ་བའི་གནས་གང་ཡིན་པ་དང་། 

མགོན་པོ་ལྔ་གང་གི་རླུང་ཡིན་པ་ནི་རྡོ་རྗེ་འཕྲེང་བ་ལས། སྲོག་གི་རླུང་ནི་སྙིང་གར་གནས། །མི་བསྐྱོད་

བྱེ་བྲག་རིགས་ལས་སྐྱེས། །ཞེས་པས་སྲོག་འཛིན་གྱི་རྩ་བའི་གནས་སྙིང་ག་དང་། མགོན་པོ་ལྔའི་

ནང་ནས་མི་བསྐྱོད་མགོན་པོའ་ིརླུང་ཡིན་པ་དེ་བསྟན། འདོམས་ན་གནས་པའི་ཐུར་སེལ་ནི། །རིན་

ཆེན་འབྱུང་ལྡན་བྱེ་བྲག་སྐྱེས། །ཞེས་པས་ཐུར་སེལ་དེ་རྩ་བའི་གནས་གསང་གནས་ཀྱི་རྩ་འཁོར་ན་

གནས་པ་དང་། རིན་འབྱུང་མགོན་པོའ་ིརླུང་ཡིན་པ་དེ་བསྟན། སྟེང་དུ་རྒྱུ་བ་ལྐོག་མར་གནས། །འོད་

དཔག་མེད་ཀྱི་རང་བཞིན་ནོ། །ཞེས་པས་གྱེན་རྒྱུ་དེ་རྩ་བའི་གནས་མགྲིན་པའི་རྩ་འཁོར་ན་གནས་

པ་དང་། འོད་དཔག་མེད་ཀྱི་རླུང་ཡིན་པ་དེ་བསྟན་ནོ། །མཉམ་གནས་ལྟེ་བའི་པདྨར་གནས། །དོན་

ཡོད་གྲུབ་པའི་རང་བཞིན་ནོ། །ཞེས་པས་མཉམ་གནས་ལྟེ་བའི་རྩ་འཁོར་ན་གནས་པ་དང་། དོན་

གྲུབ་མགོན་པོའ་ིརླུང་ཡིན་པར་བསྟན་ནོ། །ཁྱབ་བྱེད་ཡན་ལག་ཀུན་ལ་གནས། །རྣམ་སྣང་མཛད་

ཀྱི་ངོ་བོའ།ོ །ཞེས་པས་ཁྱབ་བྱེད་ཚིགས་ཀུན་ལ་གནས་པ་དང་། མགོན་པོ་ལྔའི་ནང་ནས་རྣམ་སྣང་

མགོན་པོའ་ིརླུང་ཡིན་པ་དེ་བསྟན་ནོ། །སྤྱོད་བསྡུས་སུ་ཡང་དེ་དང་མཐུན་པར་གསུངས་ལ། ཡང་རྡོ་

རྗེ་འཕྲེང་བ་ལས། རླུང་གི་དེ་ཉིད་གསལ་བ་འདི། །ཡེ་ཤེས་ལྔ་ཡི་ངོ་བོ་ཅན། །ཞེས་པས་རྩ་བའི་རླུང་

ལྔ་པོ་དེ་ཡེ་ཤེས་ལྔའི་རླུང་དུ་བསྟན་ལ། ཡེ་ཤེས་ལྔར་འཇོག་པའི་ཚུལ་ནི། སྲོག་འཛིན་ཆོས་དབྱིངས་

ཡེ་ཤེས་ཀྱི་རླུང་ཡིན་པ་ནས་ཁྱབ་བྱེད་མེ་ལོང་ལྟ་བུའི་ཡེ་ཤེས་ཀྱི་རླུང་ཡིན་པའི་བར་ཡིན་ནོ།།

རླུང་ལྔ་པོ་སྣ་བུག་གང་ནས་རྒྱུ་བ་དང་། འབྱུང་བ་ལྔ་གང་གི་རླུང་ཡིན་པ་དང་། རང་དབང་

བའི་ཁ་དོག་ཇི་ལྟར་ཡིན་པ་དང་། མགོན་པོ་ལྔ་གང་གི་རྒྱུ་བའི་རླུང་ཡིན་པ་ནི། རྡོ་རྗེ་འཕྲེང་བ་ལས། 

སངས་རྒྱས་ལྔ་ཡི་རིགས་གནས་པ། །སྣ་ཡི་བུ་ག་ལས་བྱུང་ཞིང་། །རླུང་ལྔ་སྟེང་དུ་ཡང་དག་རྒྱུ། ། 

ལུས་ལ་སྤྱོད་པ་རྟག་ཏུ་འགྱུར། །ཞེས་པས་མགོན་པོ་ལྔའི་རླུང་ལྔ་པོ་དེ་སྟེང་གི་སྣ་བུག་ནས་རྒྱུ་བར་

བསྟན་ལ། ཡང་སྣ་བུག་གཡས་གཡོན་གང་ནས་རྒྱུ་བ་ནི། སྣ་བུག་གཉིས་ཀ་ནས་མཉམ་རྒྱུ་དྲག་

ཞན་གཉིས་དང་། གཡས་རྐྱང་དང་། གཡོན་རྐྱང་གི་རྒྱུ་བ་རྣམ་པ་བཞིར་ཡོད་པ་ནི། ཀུན་རྫོབ་སྣར་

ནི་རྒྱུ་བ་ཡི། །སྒོ་དེ་ལས་ནི་རྣམ་པར་འབྱུང་། །གཡོན་དང་གཡས་དང་གཉིས་ཀ་དང་། །དལ་བར་

རྒྱུ་དང་རྣམ་པ་བཞི། །ཞེས་པས་བསྟན་ལ། དེ་ཡང་གཡས་རྐྱང་ནས་རྒྱུ་བའི་རླུང་ནི། གཡས་པ་

ནས་ནི་འབྱུང་བའི་ཁམས། །མེ་ཡི་དཀྱིལ་འཁོར་ཉིད་ཡིན་ཏེ། །ཁ་དོག་དམར་པོ་བཟང་པོ་འདི། ། པདྨ་

མགོན་པོའ་ིརྒྱུ་བའོ། །ཞེས་པས་སྣ་བུག་གཡས་རྐྱང་ནས་རྒྱུ་བའི་རླུང་དེ་འབྱུང་བ་མེའི་རླུང་དང་། 

རང་དབང་བའི་ཁ་དོག་དམར་པོ་དང་། འོད་དཔག་མེད་མགོན་པོའ་ིརྒྱུ་བའི་རླུང་ཡིན་པ་དེ་བསྟན། 

གཡོན་པ་ནས་ནི་འབྱུང་བའི་ཁམས། །རླུང་གི་དཀྱིལ་འཁོར་ལ་བརྟེན་པ། །ལྗང་སེར་དག་ཏུ་སྣང་

བ་སྟེ། །ལས་ཀྱི་མགོན་པོའ་ིརྒྱུ་བའོ། །ཞེས་པས་སྣ་བུག་གཡོན་རྐྱང་ནས་རྒྱུ་བའི་རླུང་དེ་འབྱུང་བ་

རླུང་གི་རླུང་དང་། རང་དབང་བའི་ཁ་དོག་ལྗང་གུ་དང་། དོན་གྲུབ་མགོན་པོའ་ིརྒྱུ་བའི་རླུང་ཡིན་པ་

དེ་བསྟན་ནོ།།

གཉིས་ཀ་ལས་ནི་འབྱུང་བའི་ཁམས། །གསེར་གྱི་མདོག་ཏུ་སྣང་བ་སྟེ། །དབང་ཆེན་གྱི་

ནི་དཀྱིལ་འཁོར་ཉིད། །རིན་ཆེན་མགོན་པོའ་ིརྒྱུ་བའོ། །ཞེས་པས་སྣ་བུག་གཉིས་ཀ་ནས་མཉམ་

དུ་དྲག་ཏུ་རྒྱུ་བའི་རླུང་དེ་འབྱུང་བ་སའི་ཁམས་དང་། རང་དབང་བའི་ཁ་དོག་སེར་པོ་དང་། རིན་

འབྱུང་མགོན་པོའ་ིརྒྱུ་བའི་རླུང་ཡིན་པར་བསྟན། དལ་ཞིང་རྒྱུ་བ་མེད་པའི་ཁམས། །དག་པའི་ཤེལ་

ལྟར་སྣང་བ་ནི། །འདི་ནི་ཆུ་ཡི་དཀྱིལ་འཁོར་ཏེ། །རྡོ་རྗེ་མགོན་པོའ་ིརྒྱུ་བའོ། །ཞེས་པས་སྣ་བུག་

གཉིས་ཀ་ནས་མཉམ་དུ་དལ་བར་རྒྱུ་བའི་རླུང་དེ་འབྱུང་བ་ཆུའི་རླུང་དང་། རང་དབང་བའི་ཁ་དོག་

དཀར་པོ་དང་། མི་བསྐྱོད་མགོན་པོའ་ིརྒྱུ་བའི་རླུང་ཡིན་པར་བསྟན་ནོ། །དལ་བར་རྒྱུ་བའི་རླུང་དེ་

མཉམ་རྒྱུར་དངོས་སུ་མ་གསུངས་ཀྱང་སྣ་བུག་གཡས་གཡོན་རེ་རེ་བའི་རྒྱུ་བ་ལོགས་སུ་བཤད་

པས་མཉམ་རྒྱུའི་རླུང་ཡིན་པར་ངེས་ལ། རྒྱུ་བ་མེད་པ་ནི་རྒྱུ་བ་བུལ་བའི་དོན་དུ་སྤྱོད་བསྡུས་ལས་

གསུངས་སོ། །ཁམས་ཀུན་ལས་ནི་ཡང་དག་བྱུང་། །རྟེན་དང་བརྟེན་པའི་གཟུང་བ་ནི། །རྣམ་པར་

སྣང་མཛད་རང་བཞིན་ཏེ། །འཆི་བའི་མཐར་ནི་འབྱུང་བར་འགྱུར། །ཞེས་པས། ཁྱབ་བྱེད་ཀྱི་རླུང་

དེ་ནམ་མཁའི་རླུང་དང་། མགོན་པོ་ལྔའི་ནང་ནས་རྣམ་སྣང་མགོན་པོའ་ིརྒྱུ་བའི་རླུང་ཡིན་པ་དང་། 

འཆི་བའི་ཚེ་སྟེང་གི་སྣ་བུག་ནས་རྒྱུ་བར་བསྟན་ནོ།།

འདིར་སྣ་བུག་གཡས་རྐྱང་ནས་རྒྱུ་བའི་རླུང་དཔག་མེད་མགོན་པོའ་ིརྒྱུ་བའི་རླུང་དུ་བཤད་

པ་དང་། གོང་དུ་གྱེན་རྒྱུ་དཔག་མེད་མགོན་པོའ་ིརླུང་དུ་བཤད་པ་གཉིས་ཤན་སྦྱར་བ་ལ་བརྟེན་

ནས་གཡས་རྐྱང་གི་རྒྱུ་བའི་རླུང་དེ་གྱེན་རྒྱུའི་རླུང་དུ་དོན་གྱིས་ཐོབ་བོ། །དེས་མཚོན་ནས་གཞན་

རྣམས་ཀྱང་ཤེས་པར་བྱའོ། །སྲོག་འཛིན་དེ་ལ་ཕྲ་རགས་གཉིས་ཡོད་པའི་རགས་པ་ནི་སྟེང་གི་སྣ་

སྒོ་ནས་རྒྱུ་བའི་སྲོག་འཛིན་འདི་ཡིན་ལ། ཕྲ་བ་ནི་སྙིང་གའི་རྩ་འཁོར་གྱི་དྷཱུ་ཏིའི་དབུས་སུ་གནས་ཤིང་། 

དེ་དང་དངོས་པོ་གཅིག་ཏུ་ཚོགས་པའི་ཕྲ་བའི་སེམས་གཉིས་འཁོར་འདས་ཀུན་གྱི་བྱེད་པ་འཇུག་

པའི་གཞི་ཡིན་ཞིང་། དེ་ལས་སྒྱུ་མའི་སྐུ་ཡང་སྒྲུབ་པར་བྱེད་དགོས་པས་དོན་དེ་ལ་དགོངས་ནས་རྡོ་

རྗེ་འཕྲེང་བ་ལས། སྙིང་གི་པདྨའི་སྦུབས་མཁའ་ལ། །ཡེ་ཤེས་རྡོ་རྗེ་རྟག་ཏུ་བཞུགས། །ཞེས་དང་། གཙོ་བོ་

ཆེན་པོ་མི་བསྐྱོད་པའི། །འཇིག་རྟེན་ཁམས་ནི་དེ་ཉིད་དོ། །དེར་ནི་རྟག་ཏུ་བཞུགས་པའི་ས། །སྲོག་

གི་ཡེ་ཤེས་མིང་ཅན་ཏེ། །ཞེས་གསུངས་ལ། ཚིག་རྐང་ཕྱི་མ་གཉིས་ཀྱིས་ཇི་སྲིད་འཚོའི་བར་དུ་

སྙིང་གར་བཞུགས་པའི་སྲོག་འཛིན་གྱི་རླུང་དེ་བསྟན་ནོ། །སྲོག་འཛིན་ཤིན་ཏུ་ཕྲ་བའི་རླུང་དེ་ལ་འོད་

གསལ་གྱི་རླུང་དང་ལྷན་སྐྱེས་ཀྱི་རླུང་ཞེས་ཀྱང་ཁ་ཅིག་གིས་བཤད་དོ། །སྤྱིར་སྙིང་གའི་མི་ཤིགས་

པ་དེ་ལ་ཁམས་དཀར་དམར་མི་ཤིགས་པ་དང་རླུང་སེམས་མི་ཤིགས་པ་བཞི་བཤད་དོ། །སྲོག་འཛིན་

གྱི་རྩ་བའི་གནས་སྙིང་ག་ཡིན་པར་བཤད་པ་ཡང་གཙོ་བོའ་ིདབང་དུ་བྱས་པ་ཡིན་གྱི་ཕལ་བའི་

ཚུལ་གྱིས་རྩ་འཁོར་གཞན་རྣམས་སུ་གནས་སོ། །སྲོག་འཛིན་ལ་ཕྲ་རགས་གཉིས་ཡོད་པ་བཞིན་

དུ་རྩ་བའི་རླུང་གཞན་གསུམ་ལ་ཡང་ཕྲ་རགས་གཉིས་གཉིས་ཡོད་པའི་ཕྲ་བ་ནི་རང་རང་གི་རྩ་

འཁོར་གྱི་དྷཱུ་ཏིའི་ནང་ན་གནས་ཤིང་། རགས་པ་ནི་རྩ་འདབ་ལ་གནས་པ་ཡིན་ནོ། །འོ་ན་ཁྱབ་བྱེད་

ཀྱི་རླུང་སྟེང་གི་སྣ་བུག་ནས་རྒྱུ་བའི་ཚུལ་ཇི་ལྟར་ཡིན་ཞེ་ན། འདི་ལ་ཁ་ཆེ་ལག་སྨིས་ཁྱབ་བྱེད་ཀྱི་

རླུང་གཞི་ལ་འཆི་བའི་ཚེ་མ་གཏོགས་པ་སྟེང་གི་སྣ་བུག་ནས་མི་རྒྱུ་བར་བཤད་པ་ལྟར་ཡིན་ནོ།།

འོ་ན་རྡོ་རྗེ་འཕྲེང་བ་ལས། མེ་རླུང་གཡས་རྐྱང་དང་། རླུང་གི་རླུང་གཡོན་རྐྱང་དང་། ས་ཆུའི་

རླུང་གཉིས་མཉམ་རྒྱུར་གསུངས་པ་དང་། ཞལ་ལུང་ལས་གཡས་ནས་རླུང་གི་རླུང་དང་། གཡོན་

ནས་ཆུའི་རླུང་དང་། གཉིས་ཀ་ནས་ས་མེའི་རླུང་རྣམས་རྒྱུ་བར་གསུངས་པ་གཉིས་འགལ་ལོ་ཞེ་

ན༑ མི་འགལ་ཏེ། རྡོ་རྗེ་འཕྲེང་བ་ལས་དེ་ལྟར་གསུངས་པ་ནི་རྩ་བའི་རླུང་བཞི་པོ་རེ་རེས་གཙོ་བྱས་

ནས་རྒྱུ་བ་ལ་དགོངས་ལ། ཞལ་ལུང་ལས་དེ་ལྟར་གསུངས་པ་ནི་རླུང་གཞན་གྱི་འཁོར་དུ་རྒྱུ་ཚུལ་

ལ་དགོངས་པའི་ཕྱིར། འཁོར་གྱི་རྒྱུ་ཚུལ་ཡང་གྱེན་རྒྱུའི་འཁོར་དུ་ཚུད་པའི་རླུང་གི་རླུང་སྣ་བུག་

གཡས་རྐྱང་ནས་རྒྱུ། མཉམ་གནས་ཀྱི་འཁོར་དུ་ཚུད་པའི་ཆུ་རླུང་སྣ་བུག་གཡོན་རྐྱང་ནས་རྒྱུ། སྲོག་

འཛིན་གྱི་འཁོར་དུ་ཚུད་པའི་ས་མེའི་རླུང་སྣ་བུག་གཉིས་ཀ་ནས་རྒྱུ་བའི་ཕྱིར། རྩ་བའི་རླུང་བཞི་

པོ་རེ་རེས་གཙོ་བྱས་ནས་རྒྱུ་བའི་ཚེ་གཞན་གསུམ་གསུམ་འཁོར་དུ་ཚུད་པའི་ཚུལ་གྱིས་རྒྱུ་བའི་

ཕྱིར༑ དེའི་ཚུལ་ཡང་། གྱེན་རྒྱུའི་འཁོར་དུ་ཚུད་པའི་སྲོག་འཛིན་ནི་དཀར་ལ་དམར་བའི་མདངས་

ཆགས་པ་དང་། ཐུར་སེལ་ནི་སེར་ལ་དམར་བའི་མདངས་ཆགས་པ་དང་། མཉམ་གནས་ནི་ལྗང་

ལ་དམར་བའི་མདངས་ཆགས་པ་འཇའ་ཚོན་གཅིག་བཞིན་དུ་རྒྱུ་བའི་ཕྱིར། རྩ་རྒྱུད་ལས། འཁོར་

ཡང་ཁྱད་པར་དག་ཏུ་སྤྲོ། །ཞེས་དང་། དེའི་འགྲེལ་པར། དཀྱིལ་འཁོར་རེའི་དཀྱིལ་འཁོར་གྱི་རབ་

ཏུ་འཇུག་པ་ལ་སྤྱོད་པ་ན། དཀྱིལ་འཁོར་གསུམ་པོ་འཁོར་དུ་གྱུར་པས་དེའི་ནང་དུ་ཚུད་པར་སྤྲོའ།ོ ། 

ཞེས་གསུངས་པའི་ཕྱིར། དེས་མཚོན་ནས་གཞན་གསུམ་པོ་རེ་རེའི་འཁོར་དུ་རྒྱུ་ཚུལ་ཡང་ཤེས་

པར་བྱའོ།།

འོ་ན་ལྷ་མོ་བཞིའི་རླུང་ཇི་ལྟར་ཡིན་ཞེ་ན། སྣ་བུག་གཡས་རྐྱང་ནས་གྱེན་རྒྱུས་གཙོ་བྱས་

ནས་དགུ་བརྒྱ་པ་ཕྲག་གཅིག་འཐུད་ནས་རྒྱུ་བའི་ཚེ་སྣ་བུག་གི་སྟེང་སྒོར་ཉིས་བརྒྱ་ཉེར་ལྔ་པ་ཚན་

པ་གཅིག་འཐུད་ནས་རྒྱུ་བ་ནི་མེ་གོས་དཀར་མོའ་ིརླུང་དང་། དེའི་རྗེས་སུ་སྣ་བུག་གི་འོག་ངོས་ནས་ཉིས་

བརྒྱ་ཉེར་ལྔ་པ་ཚན་པ་གཅིག་རྒྱུ་བ་ནི་རླུང་སྒྲོལ་མའི་རླུང་དང་། དེའི་རྗེས་སུ་སྣ་བུག་གི་དབུས་

ཐད་དྲང་ནས་ཉིས་བརྒྱ་ཉེར་ལྔ་པ་ཚན་པ་གཅིག་རྒྱུ་བ་ནི་ས་སྤྱན་མའི་རླུང་དང་། དེ་རྗེས་སྣ་བུག་

གི་འོག་ངོས་ནས་ཉིས་བརྒྱ་ཉེར་ལྔ་པ་ཚན་པ་གཅིག་རྒྱུ་བ་ནི་ཆུ་མཱ་མ་ཀིའི་རླུང་དུ་འཇོག་པ་ཡིན་

ནོ༑ །དེ་བཞིན་དུ་མཉམ་གནས་ཀྱིས་གཙོ་བྱས་ནས་རྒྱུ་བའི་ཚེ་སྒྲོལ་མའི་རླུང་ནས་འགོ་འཛུགས། 

སྲོག་འཛིན་གྱིས་གཙོ་བྱས་ནས་སྟེང་གི་སྣ་བུག་ནས་རྒྱུ་བའི་ཚེ་མཱ་མ་ཀིའི་རླུང་ནས་འགོ་འཛུགས། 

ཐུར་སེལ་གྱིས་གཙོ་བྱས་ནས་སྟེང་གི་སྣ་བུག་ནས་རྒྱུ་བའི་ཚེ་སྤྱན་མའི་རླུང་ནས་འགོ་འཛུགས་

པ་ཡིན་ནོ། །གོས་དཀར་མོའ་ིརླུང་དང་འོད་དཔག་མེད་མགོན་པོའ་ིརླུང་དོན་མི་གཅིག་སྟེ། གོས་

དཀར་མོའ་ིརླུང་ལ་རྩ་བའི་རླུང་བཞི་ཀ་ཡོད་པའི་ཕྱིར། དེས་ན་ལྷ་མོ་བཞིའི་རླུང་ནི་སྟེང་གི་སྣ་བུག་

ནས་རྒྱུ་ཚུལ་གྱི་སྒོ་ནས་འཇོག་གི་རླུང་ངོ་བོའ་ིསྒོ་ནས་མི་འཇོག་གོ།

གཉིས་པ་(ཡན་ལག་གི་རླུང་ལྔའི་དོན་བཤད་པ་)ནི། ཡན་ལག་གི་རླུང་ལྔ་མིག་ལ་སོགས་པའི་དབང་

པོ་ལྔ་ལ་གནས་པར་སྤྱོད་བསྡུས་ལས་གསུངས་པ་ནི་ཡན་ལག་གི་རླུང་ལྔའི་རྒྱུ་སའི་གནས་སྟོན་པ་

ཡིན་གྱི་རྩ་བའི་གནས་སྟོན་པ་མ་ཡིན་ཏེ། རྡོ་རྗེ་འཕྲེང་བ་ལས། ཟླ་བའི་ཆ་དང་སྣང་བ་དང་། །བསྙེན་

བཀུར་ལྐོག་ཤལ་མཆིན་པ་སྟེ། །རྩ་ནི་ལྔ་ཡི་མིང་ཡིན་ནོ། །ཀླུ་དང་རུས་སྦལ་རྩངས་པ་དང་། །ལྷ་

སྦྱིན་དང་ནི་གཞུ་ལས་རྒྱལ། །ཞེས་ཡན་ལག་གི་རླུང་ལྔ་པོ་དེ་ཟླ་བའི་ཆ་ལ་སོགས་པའི་རྩ་ལྔ་ལ་

གནས་པར་གསུངས་ལ། ཡང་དེ་ཉིད་ལས། སྙིང་གི་དབུས་གནས་བདེ་བའི་དངོས། །སངས་རྒྱས་

ཉི་མ་གསལ་བའི་འོད། །གཟུང་དང་འཛིན་པའི་གཟུགས་ཀྱིས་ཀྱང་། །དེ་ནི་འོད་ཟེར་བཅུ་གཉིས་

སོ༑ །ཞེས་རྣམ་ཤེས་དྲུག་གི་བཞོན་པའི་རླུང་དྲུག་ལ་གཟུགས་སོགས་ཡུལ་དྲུག་གཡོ་བར་བྱེད་

པའི་གཟུང་བའི་རླུང་དང་། ཚོགས་དྲུག་གཡོ་བྱེད་འཛིན་པའི་རླུང་དྲུག་སྟེ་བཅུ་གཉིས་སུ་ཕྱེ་བའི་

གཟུང་འཛིན་གྱི་རླུང་བཅུ་གཉིས་པོ་དེ་སྙིང་གར་གནས་པར་གསུངས་པའི་ཕྱིར་རོ། །ཡན་ལག་གི་

རླུང་ལྔ་ནི་ཕལ་ཆེར་སྲོག་འཛིན་རགས་པའི་ཡན་ལག་ཡིན་ཅིང་། ཁྱབ་བྱེད་ཀྱི་ཡན་ལག་ཏུ་གྱུར་

པའི་ཡན་ལག་གི་རླུང་གཅིག་ཀྱང་འདོད་དགོས་སོ།།

ཡན་ལག་གི་རླུང་ལྔའི་ཁ་དོག་ནི། རྒྱུ་བ་དམར། རྣམ་པར་རྒྱུ་བ་སྔོ། ཡང་དག་པར་རྒྱུ་བ་

སེར༑ རབ་ཏུ་རྒྱུ་བ་དཀར། ངེས་པར་རྒྱུ་བ་ལྗང་གུ་ཡིན་པར་རྗེ་འགོས་ཀྱིས་བཤད་པ་ལྟར་ཡིན་

ནོ༑ །ཡན་ལག་གི་རླུང་ལྔ་པོ་དེ་རེ་རེ་ལའང་འོད་ཟེར་ལྔ་ལྔ་འཕྲོ་བའི་བདག་ཉིད་ཅན་ཡིན་པ་ནི་རྩ་

རྒྱུད་ལེའུ་བཅུ་གཅིག་པ་ལས། མེ་སྟག་མང་པོ་འཁྲུག་པ་ཡི། །རང་སྔགས་འཁོར་ལོ་བསྒོམ་པར་

བྱ༑ །ཞེས་སོགས་རྩ་འགྲེལ་གྱི་དོན་མན་ངག་ཏུ་ཐོན་པ་ཡིན་ནོ། །ཡན་ལག་གི་རླུང་ལྔ་པོ་རེ་རེ་ཡེ་

ཤེས་ལྔའི་རླུང་དུ་འཇོག་ཚུལ་ནི། རྒྱུ་བ་མེ་ལོང་ལྟ་བུའི་ཡེ་ཤེས་ཀྱི་རླུང་དུ་འཇོག་པ་ནས་ངེས་པར་

རྒྱུ་བ་ཆོས་དབྱིངས་ཡེ་ཤེས་ཀྱི་རླུང་དུ་འཇོག་པའི་བར་ཡིན་ནོ།།

གསུམ་པ་(རླུང་གཉིས་ཐུན་མོང་བའི་དོན་བཤད་པ་)ནི། སྤྱོད་བསྡུས་ལས་རླུང་བཅུ་དབུགས་འབྱུང་

རྔུབ་ཏུ་འགྱུར་བར་བཤད་པ་ནི་མངལ་ནས་ཕྱི་རོལ་ཏུ་བཙས་པ་ནས་ཡིན་ལ། དེ་ཡང་དབང་ཤེས་

ཀྱི་བཞོན་པར་གྱུར་པའི་རླུང་ནི་གཞི་ལ་སད་དུས་སུ་སྟེང་གི་སྣ་བུག་ནས་རྩ་བའི་རླུང་བཞི་དང་མཉམ་

དུ་རྒྱུ་ཞིང་། གཉིད་དུས་སུ་ནི་དབང་ཤེས་འགགས་པས་སྟེང་གི་སྣ་བུག་ནས་མི་རྒྱུ་ལ། དེ་ཡང་

ལྡང་འཇུག་གནས་གསུམ་དུ་གྱུར་ནས་རྡོ་རྗེ་བཟླས་པའི་གཞི་བྱེད་པ་དང་། ཚེ་རིང་དུ་བསྲིང་ཞིང་

འཛིན་པའི་བྱ་བ་བྱེད་པ་དང་། ཆགས་པ་ཆེན་པོའ་ིམེས་ཐིག་ལེའི་གཟུགས་སུ་བཞུ་ནས་སེམས་

ཅན་གྱི་ལུས་བསྐྱེད་པའི་བྱ་བ་བྱེད་པ་དང་། ངག་ཚིག་མ་ལུས་པ་སྨྲ་བའི་གཞི་བྱེད་པ་དང་། སྙིང་གའི་

མི་ཤིགས་པ་ལ་ཐིམ་ནས་འོད་གསལ་འཆར་བའི་གཞི་བྱེད་པ་ཡང་རླུང་བཅུ་ཀ་ལ་ཅི་རིགས་པར་

ཡོད་དོ།།

འོ་ན་རིམ་ལྔར། འདི་ནི་རྣམ་ཤེས་བཞོན་པ་སྟེ། །ཞེས་རླུང་རྣམ་ཤེས་ཀྱི་བཞོན་པར་བཤད་

པའི་དོན་གང་ཡིན་ཞེ་ན། འགྲོ་འཆག་སོགས་རླུང་ལ་བརྟེན་པར་གསུངས་པ་ཙམ་རླུང་རྣམ་ཤེས་ཀྱི་

བཞོན་པ་ཡིན་པའི་དོན་མ་ཡིན་ཏེ། དེ་ལྟར་ན་གཟུགས་མེད་ཁམས་ན་རླུང་རྣམ་ཤེས་ཀྱི་བཞོན་པ་

མ་ཡིན་པར་ཐལ་བའི་སྐྱོན་ཡོད་པའི་ཕྱིར། ཡང་རྣམ་ཤེས་ཀྱིས་ཡུལ་འཛིན་པ་རླུང་ལ་རག་ལས་པར་

གསུངས་པ་ཙམ་ཡང་རླུང་རྣམ་ཤེས་ཀྱི་བཞོན་པ་ཡིན་པའི་དོན་མ་ཡིན་ཏེ། དེ་ལྟར་ན་དམིགས་

རྐྱེན་གཟུགས་དང་བདག་རྐྱེན་མིག་དབང་གཟུགས་ཅན་པ་གཉིས་ཀྱང་མིག་ཤེས་ཀྱི་བཞོན་པར་

ཐལ་བའི་སྐྱོན་ཡོད་པའི་ཕྱིར།

ཡང་བྲམ་ཟེ་ཆེན་པོས། འདི་ན་ཡིད་འདུག་པ་ལ་རླུང་གི་རླབས། །གཡོ་ཞིང་འཕྱར་ལ་ཤིན་

ཏུ་མི་སྲུན་འགྱུར། །ཞེས་རྣམ་ཤེས་ཕྱི་རོལ་གྱི་ཡུལ་ལ་གཡོ་བ་རླུང་གི་གཡོ་བ་ལ་རག་ལས་པར་

གསུངས་པ་ཙམ་ཡང་རླུང་རྣམ་ཤེས་ཀྱི་བཞོན་པ་ཡིན་པའི་དོན་མ་ཡིན་ཏེ། དེ་ལྟར་ན་ནང་ཏིང་ངེ་

འཛིན་ལ་མཉམ་པར་གཞག་པའི་ཚེ་རླུང་རྣམ་ཤེས་ཀྱི་བཞོན་པ་མ་ཡིན་པར་ཐལ་བའི་སྐྱོན་ཡོད་

པའི་ཕྱིར།

དེས་ན་རང་ལུགས་ནི། རྣམ་ཤེས་ལ་རང་སྟོབས་ཀྱིས་ཡུལ་འཛིན་པའི་ནུས་པ་ཡོད་ཀྱང་

རང་སྟོབས་ཀྱིས་ཡུལ་བགྲོད་པའི་ནུས་པ་མེད་པ་ནི་དཔེར་ན་ཞ་བོ་མིག་ཅན་ལྟ་བུ་དང་། རླུང་ལ་

རང་སྟོབས་ཀྱིས་ཡུལ་བགྲོད་པའི་ནུས་པ་ཡོད་ཀྱང་རང་སྟོབས་ཀྱིས་ཡུལ་འཛིན་པའི་ནུས་པ་མེད་

པ་ནི། དཔེར་ན་ལོང་བ་རྐང་ཅན་ལྟ་བུ་དང་། དེས་ན་ཞ་བོ་མིག་ཅན་དང་ལོང་བ་རྐང་ཅན་གཉིས་

བསྡོངས་ནས་ཡུལ་བགྲོད་ཅིང་འཛིན་པར་ནུས་པ་དེ་བཞིན་དུ། རླུང་སེམས་གཉིས་དངོས་པོ་གཅིག་

ཏུ་ཚོགས་ནས་རྣམ་ཤེས་ཀྱིས་རླུང་གི་བཞོན་པ་ལ་བརྟེན་ནས་ཡུལ་བགྲོད་ཅིང་འཛིན་པ་ནི། རླུང་

རྣམ་ཤེས་ཀྱི་བཞོན་པ་དང་།  རྣམ་ཤེས་རླུང་གི་བཞོན་པ་ཅན་ཡིན་པའི་དོན་ཡིན་ནོ།།

ལྔ་པ་(རླུང་རྣམས་ཇི་ལྟར་འཕོ་བའི་ཚུལ་བཤད་པ་)ལ་གཉིས། སྣ་བུག་གཅིག་ནས་གཅིག་ཏུ་འཕོ་བའི་

ཚུལ་བཤད་པ་དང་། རྩ་འདབ་དང་དཀྱིལ་འཁོར་གཅིག་ནས་གཅིག་ཏུ་འཕོ་བའི་ཚུལ་བཤད་པའོ།།

དང་པོ་(སྣ་བུག་གཅིག་ནས་གཅིག་ཏུ་འཕོ་བའི་ཚུལ་བཤད་པ་)ནི། བཤད་རྒྱུད་དགོངས་པ་ལུང་སྟོན་ལས། 

རླུང་དཀར་སེར་དམར་ནག་བཞི་པོ་རེ་རེས་གཙོ་བྱས་ནས་རྒྱུ་བའི་ཚེ་དགུ་བརྒྱ་པ་ཕྲག་རེ་ལ་འཕོ་

བ་རེར་གསུངས་པ་དང་། བཤད་རྒྱུད་རྡོ་རྗེ་འཕྲེང་བ་ལས། རང་སྔགས་བཞི་ཡི་སྦྱོར་བ་ཡིས། ། 

ཉིན་མཚན་རྣམ་པ་ཐམས་ཅད་དུ། །ཐུན་ཕྱེད་དུས་སུ་གནས་བྱེད་དེ། །ཞེས་རྩ་བའི་རླུང་བཞི་པོ་རེ་

རེས་གཙོ་བྱས་ནས་རྒྱུ་བའི་ཡུན་ཚད་དེ་ལ་ཐུན་ཕྱེད་པ་རེར་གསུངས་པ་གཉིས་ཤན་སྦྱར་བས་ཞག་

གཅིག་གི་རླུང་ལ་ཐུན་ཕྱེད་པ་ཉེར་བཞི། ཐུན་བཅུ་གཉིས། འཕོ་བ་ཉེར་བཞིར་བཤད་པ་ཡིན་ནོ།།

དེ་ལ་ཁོ་ན་རེ། བཤད་རྒྱུད་དགོངས་པ་ལུང་སྟོན་གྱི་ལུགས་ཀྱི་ཞག་གཅིག་གི་རླུང་ལ་ཐུན་

ཕྱེད་པ་ཉེར་བཞིར་བྱེད་པ་འཐད་ཀྱང་། བཤད་རྒྱུད་རྡོ་རྗེ་འཕྲེང་བའི་ལུགས་ཀྱི་ཞག་གཅིག་གི་རླུང་ལ་

ཐུན་ཕྱེད་པ་ཉེར་བཞིར་བྱེད་པ་མི་འཐད་དེ། དེ་ཉིད་ལས། དེ་རྣམས་སྤྲོ་བའི་སྦྱོར་བ་ཡིས། །རིམ་

གྱིས་ཐུན་ནི་བརྒྱད་དུ་འགྱུར། །ཞེས་ཞག་གཅིག་གི་རླུང་ལ་ཐུན་བརྒྱད་དུ་གསུངས་པས། ཐུན་

ཕྱེད་པ་བཅུ་དྲུག་ཏུ་བྱེད་དགོས་པའི་ཕྱིར་རོ། །ཞེ་ན་སྐྱོན་མེད་དེ། ལུང་དེའི་དོན་ནི་རྩ་དབུ་མ་རོ་

རྐྱང་གསུམ་ལ་སྤྲོས་པའི་སྙིང་གའི་ཐུན་ཚོད་ཀྱི་རྩ་འདབ་བརྒྱད་དུ་འགྱུར་བར་སྟོན་པ་ཡིན་གྱི་རླུང་

རྒྱུ་བའི་ཡུན་ཚད་སྟོན་པ་མིན་པའི་ཕྱིར་རོ།།

གཉིས་པ་(རྩ་འདབ་དང་དཀྱིལ་འཁོར་གཅིག་ནས་གཅིག་ཏུ་འཕོ་བའི་ཚུལ་བཤད་པ་)ལ། སྡོམ་འབྱུང་ལས། རྩ་

ནི་སུམ་ཅུ་གཉིས་ཞེས་བྱ། །ཐུན་གཅིག་གི་ནི་བཞི་ཆ་རྣམས། །རྩ་དང་ཆུ་ཚོད་ཅེས་ཀྱང་བརྗོད། ། 

ཉིན་དང་མཚན་མོའ་ིདབྱུག་གུའི་ཚད། །དྲུག་ཅུ་རྩ་བཞི་དག་ཏུ་འགྱུར། །རྩ་ཕྱེད་ཆུ་ཚོད་ཕྱེད་དབྱུག་

གུ༑ །ཐུན་ནི་བརྒྱད་ཆ་ཞེས་པར་དྲན། །ཞེས་ཕྱི་ལ་དཀར་རྩིས་པ་རྣམས་ཀྱིས་ཞག་གཅིག་ལ་ཐུན་

བརྒྱད༑ ཐུན་ཕྱེད་པ་བཅུ་དྲུག་ཆུ་ཚོད་སོ་གཉིས། དབྱུག་གུ་རེ་བཞིར་བྱས་པ་དང་མཐུན་པར་ནང་ལ་

ཡང་སྙིང་གའི་རྩ་འདབ་བརྒྱད་པོ་རེ་རེའི་ནང་ནས་རླུང་ཉིས་སྟོང་བདུན་བརྒྱ་རེ་རྒྱུ་བ་ནི་ཐུན་ཚོད་

རེའི་རླུང་དང་། མགྲིན་པའི་རྩ་འདབ་རེ་རེའི་ནང་ནས་རླུང་སྟོང་དང་ཕྱེད་བཅུ་བཞི་བརྒྱ་རེ་རྒྱུ་བ་ནི་

ཐུན་ཕྱེད་པ་རེའི་རླུང་དང་། སྤྱི་བོའ་ིརྩ་འདབ་སོ་གཉིས་པོ་རེ་རེའི་ནང་ནས་སྙིང་གའི་རྩ་འདབ་རེ་

རེའི་ཐོབ་སྐལ་གྱི་བཞི་ཆའི་རླུང་དྲུག་བརྒྱ་དང་དོན་ལྔ་རེ་རྒྱུ་བ་ནི་ཆུ་ཚོད་སོ་གཉིས་ཀྱི་རླུང་དང་། 

ལྟེ་བའི་རྩ་འདབ་རེ་བཞིའི་རྩ་འདབ་རེ་རེའི་ནང་ནས་སྙིང་གའི་རྩ་འདབ་རེ་རེའི་ཐོབ་སྐལ་གྱི་བརྒྱད་

ཆ་སུམ་བརྒྱ་དང་སུམ་ཅུ་སོ་ཕྱེད་དང་བརྒྱད་རེ་རྒྱུ་བ་ནི་དབྱུག་གུ་རེ་བཞིའི་རླུང་དུ་སྟོན་པའི་དོན་

ཡིན་ནོ།།

འོ་ན་དཀྱིལ་འཁོར་བཞིའི་རླུང་རྩའི་གཙོ་བོ་གསུམ་གང་ནས་རྒྱུ་བ་ཡིན་ཞེ་ན། བཤད་རྒྱུད་

རྡོ་རྗེ་འཕྲེང་བ་ལས། སྲོག་དང་ཐུར་སེལ་རྒྱུ་བར་ཕྱེད། །དེ་གཉིས་རྟོག་པ་དང་བཅས་པའི། །རླུང་

གཉིས་སུ་ནི་གསལ་བར་གསུངས། །སྐུ་དང་གསུང་གི་སྙིང་པོ་གཉིས། །ལ་ལ་ནཱ་དང་ར་ས་ནཱ། །ཨ་

བ་དྷཱུ་ཏི་མཆོག་གི་རྩ། །དེ་གཉིས་དབུས་ན་མཆོག་གི་མཆོག །རྣམ་རྟོག་མེད་པའི་རླུང་གང་ནི། ། 

རྟག་ཏུ་རྒྱུ་ཞིང་ཀུན་ལ་ཁྱབ། །ཅེས་སྲོག་ཐུར་གཉིས་རོ་རྐྱང་ནས་རྒྱུ་བ་ནི་རྣམ་རྟོག་བསྐྱེད་པའི་

རླུང་དང་། དྷཱུ་ཏིའི་ནང་ནས་རྒྱུ་བ་ནི་རྣམ་རྟོག་འགོག་པའི་རླུང་དུ་གསུངས་པས་སྲོག་ཐུར་གཉིས་

རོ་རྐྱང་ནས་རྒྱུ་བར་བྱེད་པ་ཡིན་ནོ།།

མེ་མཉམ་གཉིས་རྩ་གང་ནས་རྒྱུ་བ་གསལ་བར་མ་བཤད་ཀྱང་རོ་རྐྱང་ནས་རྒྱུ་བར་བྱེད་

དགོས་པས། རོ་རྐྱང་གཉིས་ནས་རྒྱུ་བ་ལ་ཡང་རེས་འཇོག་དང་མཉམ་དུ་རྒྱུ་བ་གཉིས་ཡོད་དོ། ། 

སྲོག་ཐུར་གཉིས་ཀྱིས་གཙོ་བྱས་ནས་སྟེང་གི་སྣ་བུག་ནས་རྒྱུ་བའི་ཚེ་རོ་རྐྱང་གཉིས་ནས་དུས་མཉམ་

དུ་རྒྱུ་ཞིང་། མེ་མཉམ་གཉིས་ཀྱིས་གཙོ་བྱས་ནས་སྟེང་གི་སྣ་བུག་ནས་རྒྱུ་བའི་ཚེ་རོ་རྐྱང་གཉིས་

ནས་རེས་འཇོག་གི་ཚུལ་གྱིས་རྒྱུ་བའི་ཕྱིར།

འོ་ན་ཞག་གཅིག་གི་རླུང་གི་ཕྱེད་ལ་མཉམ་རྒྱུ་དང་། ཕྱེད་ལ་གཡས་གཡོན་རེ་རེ་བར་བྱེད་

ན་མཉམ་རྒྱུའི་རླུང་གི་གྲངས་རྩི་ཚུལ་ཇི་ལྟར་ཡིན་ཞེ་ན། མཉམ་རྒྱུའི་འབྱུང་འཇུག་ཁུག་པ་རེ་དང་། 

གཡས་གཡོན་རེ་རེ་བའི་རྐྱང་བ་རེ་ཡུན་མཉམ་པས། མཉམ་རྒྱུའི་ནང་ཚན་གྱི་གཡས་ཀྱི་འབྱུང་འཇུག་

ཁུག་པ་གཅིག་དང་། གཡོན་གྱི་འབྱུང་འཇུག་ཁུག་པ་གཅིག་སྟེ་གཉིས་ཀ་བསྡོམས་པ་ལ་འབྱུང་འཇུག་

ཁུག་པ་རེར་བྱེད་པ་ཡིན་ནོ། །དེ་ཡང་མཉམ་རྒྱུ་དྲག་ཞན་ཤེད་མཚུངས་མི་མཚུངས་གཉིས་ཀ་མཉམ་

རྒྱུའི་གྲངས་སུ་བགྲངས་པ་ཡིན་ནོ། །གཡས་ནས་རླུང་རྒྱུ་བཞིན་པའི་ངང་ནས་གཡོན་དུ་རྒྱུ་བའི་

ཚེ་གཡས་ཀྱི་རྒྱུ་བ་འཕོས་མ་འཕོས་གཉིས་སུ་ཡོད་དོ། །གཡས་རྐྱང་ནས་མཉམ་རྒྱུར་འཕོས་པའི་

ཚེ་གཡས་རྐྱང་གི་རྒྱུ་བ་འཕོས་པར་འཇོག་ལ། གཡས་རྐྱང་ནས་གཡོན་རྐྱང་དུ་འཕོས་པའི་ཚེ་གཡས་

རྐྱང་གི་རྒྱུ་བ་འཕོས་པར་མི་འཇོག་པའི་ཕྱིར། དེའི་ཚེ་ན་གཡོན་རྐྱང་དུ་རྒྱུས་པ་ཙམ་གྱིས་མི་ཆོག་

པར་གཡས་རྐྱང་གི་རྒྱུ་བ་ཆད་པ་ལ་ལྟོས་དགོས་པའི་ཕྱིར་རོ།།

དྲུག་པ་(རླུང་རྣམས་ཀྱིས་བྱ་བ་ཅི་ཞིག་བྱེད་པ་)ནི། ཐུན་མོང་བའི་བྱེད་ལས་དང་། སོ་སོའ་ིབྱེད་ལས་

གཉིས་ལས། 

དང་པོ་(ཐུན་མོང་བའི་བྱེད་ལས་)ནི། སྤྱོད་བསྡུས་ལས། ཁམས་ཕྲ་བ་རླུང་དང་རྣམ་པར་ཤེས་པ་

གཉིས་འདྲེས་ནས་འཇིག་རྟེན་དང་འཇིག་རྟེན་ལས་འདས་པའི་བྱ་བ་གཉིས་ཀ་རྫོགས་པར་བྱེད་

པར་གསུངས་པའི་རླུང་གིས་འཇིག་རྟེན་པའི་བྱ་བ་བྱེད་ཚུལ་ཐུན་མོང་མ་ཡིན་པ་ཤེས་ན་འཁོར་

བར་འཇུག་ཚུལ་ཐུན་མོང་མ་ཡིན་པ་ཤེས་པར་འགྱུར་ཞིང་། རླུང་གིས་འཇིག་རྟེན་ལས་འདས་པའི་

བྱ་བ་བྱེད་ཚུལ་ཐུན་མོང་མ་ཡིན་པ་ཤེས་ན་འཁོར་བ་ལས་ལྡོག་པའི་ལྡོག་རིམ་ཐུན་མོང་མ་ཡིན་

པ་ཤེས་པར་འགྱུར་བས། དང་པོ་རླུང་གིས་འཇིག་རྟེན་པའི་བྱ་བ་རྫོགས་པར་བྱེད་ཚུལ་ནི། གཞི་

ལ་འཆི་བའི་ཚེ་ས་ཆུ་ལ་ཐིམ། ཆུ་མེ་ལ་ཐིམ། མེ་རླུང་ལ་ཐིམ། རླུང་སྣང་བ་ལ་ཐིམ། སྣང་བ་མཆེད་

པ་ལ། མཆེད་པ་ཉེར་ཐོབ་ལ། ཉེར་ཐོབ་ཡང་འོད་གསལ་དུ་ཐིམ་ནས་འཆི་བ་འོད་གསལ་ཉམས་སུ་

མྱོང་བ་ཡང་འཁོར་བར་འཆི་བ་རླུང་གིས་བྱེད་པའི་དོན་ནོ། །འོད་གསལ་ལས་ཉེར་ཐོབ། དེ་ལས་

མཆེད་པ། དེ་ལས་སྣང་བ། དེ་ལས་མར་མེ་ལྟར་འབར། དེ་ལས་མཁའ་སྣང་། དེ་ལས་དུ་བ། དེ་

ལས་སྨིག་རྒྱུ། དེ་ལས་རང་བཞིན་གྱི་རྟོག་པ་རྣམས་མངོན་དུ་གྱུར་ནས་སྐྱེ་བ་ལེན་པ་ཡང་འཁོར་

བར་སྐྱེ་བ་རླུང་གིས་བྱེད་པའི་དོན་ནོ།།

རླུང་གིས་འཇིག་རྟེན་ལས་འདས་པའི་བྱ་བ་བྱེད་ཚུལ་ནི། རླུང་སྔགས་དབྱེར་མེད་ཀྱི་རྡོ་རྗེ་

བཟླས་པ་བྱས་པས་རླུང་རྣམས་གཞིའི་འཆི་རིམ་བཞིན་དུ་སྙིང་གའི་མི་ཤིགས་པའི་ཐིག་ལེ་ལ་བསྡུས་

ཏེ་ཐིམ་པ་ལས་བྱུང་བའི་འོད་གསལ་དང་དེའི་རླུང་སེམས་ལས་སྒྱུ་མའི་སྐུར་བཞེངས་པ་ནི་རླུང་

གིས་འཇིག་རྟེན་ལས་འདས་པའི་བྱ་བ་བྱེད་ཚུལ་ཡིན་ནོ།།

གཉིས་པ་(སོ་སོའ་ིབྱེད་ལས་)ནི། སྲོག་འཛིན་གྱིས་སྙིང་གའི་རྩ་འཁོར་ལ་གནས་ནས་ཚེ་རིང་

དུ་བསྲིང་ཞིང་འཛིན་པའི་བྱ་བ་བྱེད་པ་དང་། དབང་ཤེས་ལྔ་ཕྱི་རོལ་ཏུ་སྤྲོ་ཞིང་ནང་དུ་སྡུད་པའི་བྱ་

བ་བྱེད་པ་དང་། ཐུར་སེལ་གྱིས་བྱང་སེམས་ཁུ་ཁྲག་སོགས་ཐུར་དུ་སེལ་བ་དང་། འོག་སྒོ་གཉིས་

ནས་རླུང་ཕྱི་ནང་དུ་འདྲེན་པའི་བྱ་བ་བྱེད། མཉམ་གནས་ཀྱིས་ལྟེ་བའི་མེ་དང་མཉམ་དུ་གནས་ནས་

བཟའ་བཏུང་རྣམས་འཇུ་བའི་བྱ་བ་བྱེད། གྱེན་རྒྱུས་ནི་བཟའ་བཏུང་རྣམས་ལྕེ་ཤེས་ལ་གཏོད་པའི་བྱ་

བ་བྱེད། ཁྱབ་བྱེད་ཀྱིས་ལུས་ཀྱི་ཚིགས་ཀུན་ལ་གནས་ནས་ལུས་སྒུལ་སྐྱོད་དང་གོམ་པ་འདེགས་

འཇོག་ལ་སོགས་པའི་བྱ་བ་བྱེད་པ་ཡིན་ནོ།།

བདུན་པ་(དེ་ལ་བརྟེན་ནས་ཉམས་ལེན་གྱི་གནད་ཤེས་ཚུལ་)ནི། དེ་ལྟར་རླུང་རྣམས་ཀྱི་ངོ་བོ་དང་བྱེད་

ལས་རྣམས་བཤད་པ་ལ་བརྟེན་ནས་ལུས་ལ་གནད་དུ་བསྣུན་པའི་གནད་ཇི་ལྟར་རྟོགས་པ་ཡིན་ཞེ་ན། 

རྡོ་རྗེ་འཕྲེང་བ་ལས། དེ་བཞིན་འཁོར་བ་སྤང་དོན་དུ། །ཐིག་ལེ་དབྱེ་བའི་གོ་འཕང་གསལ། །སྒོམ་

པ་ལ་ནི་རབ་འབད་ན། །མ་རིག་གཞན་གྱིས་མི་ཤེས་པའི། །དབུས་ཀྱི་མདུད་པ་དེ་མང་ནི། །དེ་

ཕྱེ་ན་ནི་དངོས་གྲུབ་འགྱུར། །ཞེས་འཁོར་བ་བག་ཆགས་དང་བཅས་པ་སྤོང་བའི་དོན་དུ། དེ་ཕྱིར་

འཁོར་བ་སྤང་དོན་དུ། །མ་རིག་པའི་མདུད་པ་ཞེས་པ་སྙིང་གའི་རྩ་མདུད་འབྱེད་བྱེད་གཞན་གྱིས་

མི་ཤིགས་པའི་ཐིག་ལེ་དབྱེ་བའི་གོ་འཕང་ཞེས་པ་རྡོ་རྗེ་བཟླས་པ་བྱས་པ་ལ་བརྟེན་ནས་སྙིང་གའི་

རྩ་མདུད་གྲོལ་ནས་དངོས་གྲུབ་འགྲུབ་པར་གསུངས་པ་ལྟར། རྡོ་རྗེ་བཟླས་པ་བྱས་པས་རླུང་རྣམས་

གཞིའི་འཆི་རིམ་བཞིན་དུ་སྙིང་གར་བསྡུས་ཏེ་ཐིམ་པ་ལས་བྱུང་བའི་འོད་གསལ་དང་། དེའི་རླུང་

སེམས་ལས་བྱུང་བའི་སྒྱུ་མའི་སྐུ་དང་། དེས་ལུས་རགས་པ་བཟུང་བའི་སྤྲུལ་པའི་སྐུ་གསུམ་འགྲུབ་

པའི་ཉམས་ལེན་གྱི་གནད་རྣམས་ཤེས་པ་ཡིན་ནོ།།

བཞི་པ་(ངག་དབེན་གྱི་ཤེས་བྱ་སྔགས་ཀྱི་དེ་ཉིད་བསྟན་པ་)ལ། སྔགས་བཏུ་བ། སྔགས་ཀྱི་བརྡ། སྔགས་

ཀྱི་དོན། སྔགས་ཀྱི་དོན་དམ་པ། སྔགས་ཀྱི་རྩ་བ་ཨ་ཐུང་བཤད་པ་དང་ལྔ།

དང་པོ་(སྔགས་བཏུ་བ་)ནི། སྔགས་རྣམས་བཏུ་བའི་གཞི་ནི་དབྱངས་བཅུ་དྲུག་དང་གསལ་བྱེད་

སོ་བཞི་ཡིན་ལ། ཇི་ལྟར་བཏུ་བའི་ཚུལ་ནི་རང་རང་གི་རྒྱུད་ནས་བཤད་པ་ལྟར་འཐུ་བ་ཡིན་ལ། བཏུས་

པའི་སྔགས་དེ་ལ་སྔགས་རིགས་བཞི་ཡོད་ལ། དེ་ཐམས་ཅད་ཀྱི་གཙོ་བོའམ་བདག་པོ་ནི་ཡི་གེ་འབྲུ་

གསུམ་ཡིན་ཏེ། སྤྱོད་བསྡུས་ལས། དེ་ལ་སྦྲུལ་ལ་སོགས་པའི་སྔགས་རྣམས་ནི། ཨཱ་ལི་ཀཱ་ལི་ལས་

ཡང་དག་པར་བྱུང་བ་རྣམས་སོ། །དེ་རྣམས་ཀྱི་དེ་ཁོ་ན་ཉིད་ནི་མི་ཤིགས་པ་ལས་བྱུང་བའི་ཡི་གེ་

གསུམ་སྟེ། གང་གི་ཕྱིར་སྔགས་ཐམས་ཅད་ནི་བུད་མེད་དང་སྐྱེས་པ་དང་མ་ནིང་གི་ངོ་བོ་ཉིད་མན་

ངག་ཇི་ལྟར་ཐོབ་པ་ཡི་གེ་གསུམ་ལ་རབ་ཏུ་འཇུག་གོ །དེས་ན་ཡི་གེ་གསུམ་ནི་སྔགས་ཐམས་ཅད་

ཀྱི་བདག་པོའ།ོ །ཞེས་གསུངས་ལ། དེ་ཡང་གང་གི་ཕྱིར་ཞེས་པ་ནས། དེས་ན་ཞེས་པའི་བར་གྱིས་

ཡི་གེ་གསུམ་སྔགས་ཐམས་ཅད་ཀྱི་བདག་པོ་ཡིན་པའི་རྒྱུ་མཚན་དེ་བསྟན། མི་ཤིགས་པ་ལས་

བྱུང་བའི་ཞེས་པའི་ཚིག་གི་ནུས་པས་ངེས་དོན་གྱི་ཡི་གེ་གསུམ་ཡང་བསྟན་ལ། དེས་ན་སྦྲུལ་ལ་

སོགས་པའི་སྔགས་རྣམས་ནི་ཨཱ་ལི་དང་ཀཱ་ལི་ལས་ཡང་དག་པར་བྱུང་བ་རྣམས་སོ། །ཞེས་པས་

ངེས་དོན་གྱི་དབྱངས་གསལ་ཡང་བསྟན་པར་གསུངས་སོ།།

བུད་མེད་དང་སྐྱེས་པ་དང་མ་ནིང་གི་ངོ་བོ་ཉིད་ཅེས་པའི་དོན་ནི། བཏུ་གཞི་ལ་སྦྱར་ན་དབྱངས་

བཅུ་གཉིས་བུད་མེད། གསལ་བྱེད་སོ་བཞི་སྐྱེས་པ། རྀ་ལྀ་བཞི་མ་ནིང་ཡིན་ལ། ཡི་གེ་འབྲུ་གསུམ་

ལ་སྦྱར་ན། ཨོཾ་སྐྱེས་པ། ཨཱཿ བུད་མེད། ཧཱུཾ་མ་ནིང་ཡིན་ལ། བཏུས་པའི་སྔགས་ལ་སྦྱར་ན། ལྷ་ཕོའ་ི

བཟླས་བྱའི་སྔགས་ཐམས་ཅད་སྐྱེས་པ། ལྷ་མོའ་ིབཟླས་བྱའི་སྔགས་ཐམས་ཅད་བུད་མེད། ལྷ་ཕོ་

མོ་གཉིས་ཀའི་ཐུན་མོང་གི་བཟླས་བྱའི་སྔགས་ཐམས་ཅད་མ་ནིང་གི་ཡི་གེ་ཡིན་ལ། ཡི་གེ་འབྲུ་

གསུམ་པོ་དེ་སྔགས་ཐམས་ཅད་ཀྱི་གཙོ་བོའམ་བདག་པོ་ཡིན་པའི་རྒྱུ་མཚན་ནི། སྔགས་རིགས་

བཞི་པོ་ཐམས་ཅད་རྒྱུད་སྡེ་བཞི་ནས་གསུངས་པའི་ལྷ་ཐམས་ཅད་ཀྱི་ཐུགས་རྒྱུད་སྐུལ་བར་བྱེད་པའི་

བྱེད་ལས་ཅན་ཡིན་ལ། རྒྱུད་སྡེ་བཞི་ནས་བཤད་པའི་ལྷ་ཐམས་ཅད་ཀྱང་རྡོ་རྗེ་གསུམ་གྱི་རིགས་

ཀྱི་ལྷར་འདུ་ཞིང་། དེ་ཡང་ཨོཾ་ཡིག་གིས་སྐུ་རྡོ་རྗེའི་རིགས་ཀྱི་ལྷ་ཐམས་ཅད་ཀྱི་ཐུགས་རྒྱུད་བསྐུལ་

བར་བྱེད། ཨཱ་ཡིག་གིས་གསུང་རྡོ་རྗེའི་རིགས་ཀྱི་ལྷ་ཐམས་ཅད་ཀྱི་ཐུགས་རྒྱུད་བསྐུལ་བར་བྱེད། 

ཧཱུཾ་ཡིག་གིས་ཐུགས་རྡོ་རྗེའི་རིགས་ཀྱི་ལྷ་རྣམས་ཀྱི་ཐུགས་རྒྱུད་བསྐུལ་བར་བྱེད་ནུས་པའི་ཕྱིར། 

ཡང་ཡི་གེ་འབྲུ་གསུམ་གྱིས་ཐ་མལ་པ་དང་། རྣལ་འབྱོར་པ་གཉིས་ཀ་ལ་བྱ་བ་བྱེད་ནུས་ཚུལ་ནི། 

ཡི་གེ་འབྲུ་གསུམ་པོ་དེ་ཉིད་འཇུག་གནས་ལྡང་གསུམ་གྱི་རིམ་པས་ཉིན་མཚན་ཀུན་ཏུ་སེམས་

ཅན་གྱི་ལུས་ལ་གནས་ནས་ཚེ་རིང་དུ་བསྲིང་ཞིང་འཛིན་པའི་བྱ་བ་བྱེད། དབང་པོ་གཉིས་མཉམ་

པར་སྦྱོར་བའི་དུས་སུ་ཁུ་ཁྲག་དཀར་དམར་དང་ལྷན་ཅིག་ཏུ་གསང་གནས་ཀྱི་སྣའི་རྩེ་མོ་ནས་ཕྱུང་

སྟེ་སེམས་ཅན་གྱི་ལུས་བསྐྱེད་པའི་བྱ་བ་བྱེད་པ་དང་། ཡང་ཡི་གེ་འབྲུ་གསུམ་པོ་དེ་ཉིད་རླུང་དང་

ལྷན་ཅིག་ཏུ་སོང་ནས་དབང་ཤེས་ལྔ་ཡུལ་ལ་འཇུག་པའི་བྱ་བ་བྱེད་དོ།།

ཡི་གེ་འབྲུ་གསུམ་པོ་དེས་རླུང་དང་ལྷན་ཅིག་ཏུ་གནས་ནས་འགྲོ་བའི་དོན་ཇི་ལྟར་བྱེད་ཅེ་ན། 

རླུང་ལྡང་འཇུག་གནས་གསུམ་པོ་དེ་རང་གི་གདངས་དང་ལྷན་ཅིག་ཏུ་འགྲོ་བའི་དོན་ཡིན་ནོ།།

ཡི་གེ་འབྲུ་གསུམ་པོ་དེས་བསྐྱེད་རིམ་པ་ལ་བྱ་བ་བྱེད་ཚུལ་ནི། ཡི་གེ་འབྲུ་གསུམ་ལས་ལྷའི་

སྐུར་བསྐྱེད་པ་དང་། སྙིང་ག་སོགས་སུ་ཨོཾ་ཡིག་ལ་སོགས་པའི་གཟུགས་བཀོད་ནས་ཤུབ་བུ་དང་

ངག་གི་བཟླས་པ་བྱས་པས་ཞི་སོགས་ཀྱི་ལས་རབ་འབྱམས་རྣམས་འགྲུབ་པར་བྱེད་པ་ཡིན་ནོ།།

རྫོགས་རིམ་པ་ལ་བྱ་བ་བྱེད་ཚུལ་ནི། རྩ་བའི་རླུང་བཞི་ལ་དམིགས་པའི་རྡོ་རྗེ་བཟླས་པ་བྱས་

པས་ཞི་སོགས་ཀྱི་ལས་འགྲུབ་པ་དང་། ཡན་ལག་གི་རླུང་ལྔ་ལ་དམིགས་པའི་རྡོར་བཟླས་བྱས་པས་

མངོན་ཤེས་ལྔ་འགྲུབ་པའི་བྱ་བ་བྱེད་པ་ཡིན་ནོ།།

རྣལ་འབྱོར་གཉིས་ཀ་ལ་བྱ་བ་བྱེད་ཚུལ་ནི། བཟའ་བཏུང་ལ་ལོངས་སྤྱོད་པའི་ཚེ་ཡི་གེ་འབྲུ་

གསུམ་གྱིས་སྦྱངས་རྟོགས་སྦར་གསུམ་གྱི་བྱ་བ་བྱེད་པ་ཡིན་ནོ།།

གཉིས་པ་(སྔགས་ཀྱི་བརྡ་བཤད་པ་)ནི། སྔགས་ཀྱི་བརྡ་ནི་སྔགས་ཀྱི་མིང་ཡིན་ལ། དེ་ལ་དུ་མ་

ཞིག་ཡོད་པའི་ནང་ནས་འདིར་ནི་ཡི་གེ་འབྲུ་གསུམ་གྱི་གདངས་ཀྱི་བརྡ་སྦྱར་བའི་རླུང་ལྡང་འཇུག་

གནས་གསུམ་གྱི་རང་གདངས་ནི་སྔགས་ཀྱི་བརྡ་ཡིན་ནོ། །དེ་ཡང་བཤད་རྒྱུད་དགོངས་པ་ལུང་

སྟོན་ལས། བརྡ་ཡིས་དེ་ཉིད་གསུམ་གནས་པ། །རང་བཞིན་བཟླས་པའི་མཚན་ཉིད་དོ། །ཞེས་

གསུངས་པའི་ཕྱིར།

གསུམ་པ་(སྔགས་ཀྱི་དོན་བཤད་པ་)ནི། སྔགས་ཀྱི་དོན་ལ་མང་དུ་ཡོད་ཀྱང་འདིར་ནི་ཡི་གེ་འབྲུ་

གསུམ་གྱི་སྔགས་ཀྱི་དོན་ཡིན་ལ། དེ་ལ་ཡང་མཚོན་དོན་དང་དགོས་དོན་གཉིས་ཀྱི་ནང་ནས་དགོས་

དོན་ཡིན་ལ། དེའི་དོན་ཡང་སྙིང་གའི་མི་ཤིགས་པའི་ཐིག་ལེ་ལ་དམིགས་པའི་རྡོ་རྗེའི་བཟླས་པ་བྱས་པས་

རླུང་རྣམས་མི་ཤིགས་པའི་ཐིག་ལེ་ལ་བསྡུས་ཏེ་ཐིམ་པ་ལས་བྱུང་བའི་ཤིན་ཏུ་ཕྲ་བའི་རླུང་སེམས་དེ་

ཉིད་ཡོངས་སུ་གྱུར་པ་ལས་སྒྱུ་མའི་སྐུར་བཞེངས་པ་ནི་སྔགས་ཀྱི་དོན་ཡིན་ཏེ། དགོངས་པ་ལུང་

སྟོན་ལས། དེ་ནི་ཡོངས་སུ་གྱུར་པའི་གཟུགས། །ལྷ་རུ་ཉེ་བར་དམིགས་པའོ། །ཞེས་གསུངས་པའི་

ཕྱིར་རོ།།

བཞི་པ་(སྔགས་ཀྱི་དོན་དམ་པ་བཤད་པ་)ནི། རྟག་ཆད་ཀྱི་མཐའ་བཞི་དང་བྲལ་ཞིང་སྐྱེ་འགག་གཉིས་

དང་བྲལ་བའི་དེ་ཁོ་ན་ཉིད་ནི་དུས་གསུམ་གྱི་སངས་རྒྱས་ཐམས་ཅད་ཀྱིས་གསར་དུ་མ་བྱས་པ་དེ་

དང་རྟོག་པ་སྟེ་ལྷན་སྐྱེས་ཀྱི་བདེ་བ་ཆེན་པོའ་ིཡེ་ཤེས་གཉིས་ཆུ་ལ་ཆུ་བཞག་པ་བཞིན་དུ་རོ་གཅིག་

ཏུ་ཞུགས་པའི་དོན་གྱི་འོད་གསལ་ནི་སྔགས་ཀྱི་དོན་དམ་པ་ཡིན་ཏེ། ལུང་སྟོན་ལས། འགག་མེད་

རབ་ཏུ་ཞི་བ་སྟེ། །རྟག་དང་ཆད་པ་རྣམ་སྤངས་པ། །དུས་གསུམ་མཁྱེན་པས་མ་བྱས་པ། །རྟོག་པ་

ནམ་མཁའ་དབྱེར་མེད་མཚན། །འདི་ཉིད་ཁོ་ན་དོན་དམ་སྟེ། །སོ་སོ་རང་གི་མཚན་ཉིད་དོ། །ཞེས་

གསུངས་པའི་ཕྱིར།

ལྔ་པ་(སྔགས་ཀྱི་རྩ་བ་ཨ་ཐུང་བཤད་པ་)ནི། ཡང་དེ་ཉིད་ལས། ཐུང་ངུ་མ་ལུས་ངག་ཏུ་འགྱུར། ། 

གཅིག་མིན་དུ་མ་མ་ཡིན་ནོ། །ཞེས་གསུངས་ལ། དེའི་དོན་འཆད་པ་ན་སྤྱོད་བསྡུས་ལས། འདི་ན་

གསུང་རབ་འཆད་པ་དག་ནི་བྱཱ་ཀ་ར་ཎའི་ཚིག་སྔོན་དུ་བྱས་ནས་སྒྲའི་དོན་འབའ་ཞིག་གི་རྗེས་སུ་

འབྲང་གི། ཡང་ཡི་གེས་བརྗོད་པ་གང་དུ། གང་གི་ཕྱིར། ཇི་ལྟར་རབ་ཏུ་འཇུག་པ་ཤེས་པ་ནི་མ་ཡིན་

ནོ༑ །ཡི་གེའི་དེ་ཁོ་ན་ཉིད་ཇི་ལྟ་བ་ཉིད་ནི་མི་ཤེས་ཏེ། སངས་རྒྱས་རྣམས་ཀྱི་སྤྱོད་ཡུལ་ཡིན་པའི་

ཕྱིར་རོ། །བསྟན་པའི་རིམ་གྱིས་དེ་ཁོང་དུ་ཆུད་པར་བྱ་ཡིས་ཉོན་ཅིག ཅེས་གསུངས་ལ། དེའི་དོན་

ནི༑ འདི་ན་གསུང་རབ་འཆད་པ་དག །ཅེས་པ་ནས། རྗེས་སུ་འབྲང་གི། ཞེས་པའི་བར་གྱིས་ངེས་

དོན་གྱི་ཨ་ཐུང་ངག་མ་ལུས་པའི་རྩ་བར་འགྱུར་ཚུལ་མི་ཤེས་པའི་རང་སྡེ་གསུང་རབ་འཆད་པ་

ཀུན་གྱི་སྒྲའི་གཞུང་གི་ཐོབ་ཚོད་ཀྱི་དོན་ཙམ་ངེས་པར་བྱས་པའི་སྒོ་ནས་གསུང་རབ་ཀྱི་དོན་འཆད་

པར་བསྟན་ནོ། །ཡང་ཡི་གེའི་བརྗོད་པ་ཞེས་པ་ནས། ཤེས་པ་ནི་མ་ཡིན་ནོ། །ཞེས་པའི་བར་གྱིས་

ནི་རང་སྡེ་དེ་རྣམས་ཀྱིས་གང་དུ་འཇུག་པ་སོགས་གསུམ་གྱི་སྒོ་ནས་ངེས་དོན་གྱི་ཨ་ཐུང་ངག་མ་

ལུས་པའི་རྩ་བར་འགྱུར་ཚུལ་མི་ཤེས་པར་བསྟན་ནོ།།

གང་འཇུག་པ་སོགས་གསུམ་གྱི་དོན་ནི། འཇུག་གོ་ཞེས་དྲང་ངོ་། །གང་འཇུག་ན། རྩ་ནང་སོ་

སོ་ན་གནས་པའི་རླུང་རྣམས་འཇུག་གོ །གང་དུ་འཇུག་ན། སྙིང་གའི་མི་ཤིགས་པ་ལ་འཇུག་གོ ། 

ཚུལ་ཇི་ལྟར་དུ་འཇུག་ན། ས་ཆུ་ལ་ཐིམ་པ་ལ་སོགས་པའི་ཐིམ་རིམ་གྱིས་འཇུག་གོ །དགོས་པ་

གང་གི་ཕྱིར་དུ་འཇུག་ན། དངོས་པོ་མེད་པ་དོན་གྱི་འོད་གསལ་མངོན་དུ་བྱེད་པའི་ཕྱིར་དུ་འཇུག་

གོ །ཞེས་པའི་དོན་ནོ། །ཡི་གེའི་དེ་ཁོ་ན་ཉིད་ཇི་ལྟ་བ་ཉིད་ནི་མི་ཤེས་ཏེ། སངས་རྒྱས་རྣམས་ཀྱི་

སྤྱོད་ཡུལ་ཡིན་པའི་ཕྱིར་རོ། །ཞེས་པས་ངེས་དོན་གྱི་ཨ་ཐུང་ངག་མ་ལུས་པའི་རྩ་བར་འགྱུར་ཚུལ་

ནི་སངས་རྒྱས་རིན་པོ་ཆེ་ལྟ་བུའི་གང་ཟག་རྣམས་ཀྱི་སྤྱོད་ཡུལ་ཡིན་གྱི། རྒྱུད་སྡེ་འོག་མ་གསུམ་

མན་ཆད་ཀྱི་གདུལ་བྱས་མི་ཤེས་པར་བསྟན་པའི་ཕྱིར་རོ། །བསྟན་པའི་རིམ་གྱིས་ཁོང་དུ་ཆུད་པར་

བྱ་ཡིས་ཉོན་ཅིག་ཅེས་པས་ངེས་དོན་གྱི་ཨ་ཐུང་ངག་མ་ལུས་པའི་རྩ་བར་འགྱུར་ཚུལ་བསྟན་པའི་

རིམ་པས་ཁོང་དུ་ཆུད་པར་བྱ་བར་བསྟན་ནོ།།

དེའི་ཚུལ་ནི། སྙིང་གའི་སྲོག་འཛིན་ཤིན་ཏུ་ཕྲ་བའི་རླུང་ནི་ངེས་དོན་གྱི་ཨ་ཐུང་དང་། དེ་

རླུང་མ་ལུས་པའི་རྩ་བ་ཡིན་པ་ནི་ངེས་དོན་གྱི་ཨ་ཐུང་ངག་མ་ལུས་པའི་རྩ་བར་འགྱུར་ཚུལ་དེ་བསྟན་

ནོ༑ །ཡང་ཨ་ཐུང་དབྱངས་གསལ་གྱི་སྲོག་ཏུ་ཞུགས་ཏེ་དབྱངས་གསལ་ཕན་ཚུན་མཚམས་སྦྱར་

བ་ལས་མིང་ཚིག་ཡི་གེ་དང་། དེ་ལས་ཤཽླ་ཀ་དང་། རབ་བྱེད་ནས་ཆོས་ཕུང་གི་བར་གྲུབ་པ་ནི་དྲང་

དོན་གྱི་ཨ་ཐུང་ངག་ཚིག་མ་ལུས་པའི་རྩ་བར་འགྱུར་ཚུལ་ཡིན་ནོ།།

ལྔ་པ་(ངག་དབེན་སྲོག་རྩོལ་གྱི་ཡན་ལག་ཏུ་འགྱུར་ཚུལ་)འཆད་པ་ནི། སྤྱོད་བསྡུས་དང་རིམ་ལྔ་གཉིས་

སུ་ངག་དབེན་དུ་གསུངས་པ་འདི་རྣམས་རྒྱུད་ཕྱི་མ་ལས་སྲོག་རྩོལ་གྱི་ཡན་ལག་ཏུ་གསུངས་

ལ༑ ཡང་དེ་ཉིད་ལས། ཡེ་ཤེས་ལྔ་ཡི་རང་བཞིན་དབུགས། །འབྱུང་བ་ལྔ་ཡི་ངོ་བོ་ཉིད། །གོང་བུའི་

གཟུགས་ཀྱིས་ཕྱུང་ནས་ནི། །སྣ་ཡི་རྩེ་མོར་རབ་ཏུ་བརྟག །རིན་ཆེན་ཁ་དོག་སྣ་ལྔ་པ། །སྲོག་དང་

རྩོལ་བ་ཞེས་བྱར་བཤད། །རང་སྔགས་སྙིང་གར་བསམས་ནས་ནི། །སྲོག་ནི་ཐིག་ལེར་གྱུར་པར་

བཞག །ཅེས་པས་བསྟན་ལ། དེའི་རྐང་པ་དང་པོ་བཞིས་གསང་བའི་སྣ་རྩེར་རྫས་ཀྱི་ཐིག་ལེའི་སྲོག་

རྩོལ་བསྒོམ་པ་དེ་བསྟན། ཡེ་ཤེས་ལྔ་ཡི་རང་བཞིན་དབུགས། །འབྱུང་བ་ལྔ་ཡི་ངོ་བོ་ཉིད། །རིན་

ཆེན་ཁ་དོག་སྣ་ལྔ་པ། །སྲོག་དང་རྩོལ་བ་ཞེས་བྱར་བཤད། །རང་སྔགས་ཞེས་པས་གདོང་གི་སྣ་

རྩེར་འོད་ཀྱི་ཐིག་ལེའི་སྲོག་རྩོལ་བསྒོམ་པར་བསྟན་ལ། སྙིང་གར་བསམས་ནས་ནི། །སྲོག་ནི་ཐིག་

ལེར་གྱུར་པར་བཞག །ཅེས་པས་སྙིང་གའི་སྣ་རྩེར་མི་ཤིགས་པ་སྔགས་ཀྱི་ཐིག་ལེ་སྒོམ་པ་དགོས་

པ་དང་བཅས་པ་བསྟན།

ཡང་རྡོ་རྗེ་འཕྲེང་བ་ལས། སྣ་རྩེ་གསུམ་གྱི་མཚན་ཉིད་ནི། །གསང་བ་སྙིང་ག་གདོང་སྣའི་

མིང༑ །ཞེས་པས་སྣ་རྩེ་གསུམ་པོ་དེ་བསྟན་ལ། རླུང་དང་སྔགས་དང་རྫས་རྣམས་ཀྱི། །ཐིག་ལེ་གསུམ་

ནི་བླ་ན་མེད། །ཅེས་པས་བསྒོམ་བྱའི་ཐིག་ལེ་གསུམ་པོ་དེ་བསྟན་ནོ། །གསང་བའི་སྣ་རྩེར་རྫས་ཀྱི་

ཐིག་ལེའི་སྲོག་རྩོལ་བསྒོམ་པའི་ཚུལ། ཡང་དེ་ཉིད་ལས། རྩ་རྣམས་ཀུན་ཏུ་དབབ་པ་དང་། །བྱང་

ཆུབ་སེམས་ནི་བརྟན་བྱས་ལ། །རྡོ་རྗེའི་རྩེ་དང་པདྨའི་རྩེར། །རླུང་ནི་གཟུང་བའི་སྐད་ཅིག་ལ། །རྐན་

ལ་ཡི་གེའི་སྦྱོར་བ་དང་། །ཀྵྨཾ་སྔགས་ཀྱི་སྦྱོར་བ་ཡིས། །རྣལ་འབྱོར་མཆོག་ནི་འཐོབ་པར་བཤད། ། 

ཅེས་པས་བསྟན་ལ། དེའི་དོན་ཡང་། དྷཱུ་ཏིའི་མར་སྣ་གཉིས་སྤྲད་དེ་ཡབ་ཡུམ་སྙོམས་པར་ཞུགས་

པའི་སྟོབས་ཀྱིས་རྩ་ནང་སོ་སོ་ན་གནས་པའི་བྱང་ཆུབ་ཀྱི་སེམས་ཞུ་བ་གསང་གནས་ཀྱི་སྣའི་རྩེ་

མོར་ཕབ་པ་བརྟན་པར་བྱས་པ་ལས་བྱུང་བའི་བདེ་བ་ཆེན་པོའ་ིཡེ་ཤེས་བསྐྱེད་དེ་བདེ་སྟོང་སྦྱར་

ནས་བསྒོམ་པའི་དོན་ནོ། །སྙིང་གའི་སྣ་རྩེར་སྔགས་ཀྱི་ཐིག་ལེ་བསྒོམ་པ་ནི། སྙིང་གའི་པདྨའི་ལྟེ་བ་

ལ༑ །དབུས་སུ་ཧཱུཾ་ནི་བཀོད་ནས་ནི། །ཞེས་པས་བསྟན་ལ། གདོང་གི་སྣ་རྩེར་འོད་ཀྱི་ཐིག་ལེའི་སྲོག་

རྩོལ་བསྒོམ་པ་ནི། རླུང་གི་ཐིག་ལེ་རྣལ་འབྱོར་མཆོག །ཁ་དོག་རྣམ་ལྔ་གསལ་བ་ཆེ། །སྣ་རྩེར་སྦྱོར་

བའི་རྣལ་འབྱོར་གྱིས། །ཀུན་ནས་ཀྱང་ནི་བསྒོམ་པར་བྱ། །འདི་ལྟ་བུ་ཡི་སྔགས་ཀྱི་མཆོག །རྣལ་

འབྱོར་པས་ནི་བཟླས་པར་བྱ། །ཞེས་གསུངས་པས་བསྟན་ནོ།།

དྲུག་པ་(ངག་དབེན་ཇི་ལྟར་ཉམས་སུ་ལེན་པའི་ཚུལ་བཤད་པ་)ལ། སྲོག་རྩོལ་གསུམ་བསྒོམ་པའི་རིམ་

པ་བཤད་པ། རྡོར་བཟླས་ཀྱི་བྱེད་ལས་ཐུན་མོང་མ་ཡིན་པ་བཤད་པ། སྲོག་རྩོལ་བསྒོམས་པས་

ཉམས་མྱོང་ཇི་ལྟར་སྐྱེ་བའི་རིམ་པ་བཤད་པ་དང་གསུམ།

དང་པོ་(སྲོག་རྩོལ་གསུམ་བསྒོམ་པའི་རིམ་པ་བཤད་པ་)ལ་གསུམ། སྙིང་གའི་སྣ་རྩེར་སྔགས་ཀྱི་ཐིག་

ལེའི་སྲོག་རྩོལ་བསྒོམ་པ། གདོང་གི་སྣ་རྩེར་འོད་ཀྱི་ཐིག་ལེའི་སྲོག་རྩོལ་བསྒོམ་པ། གསང་བའི་སྣ་

རྩེར་རྫས་ཀྱི་ཐིག་ལེའི་སྲོག་རྩོལ་བསྒོམ་པའི་ཚུལ་དང་གསུམ།

དང་པོ་(སྙིང་གའི་སྣ་རྩེར་སྔགས་ཀྱི་ཐིག་ལེའི་སྲོག་རྩོལ་བསྒོམ་པ་)ལ། སྔགས་ཀྱི་ཐིག་ལེ་ཉི་ཚེ་བ་བསྒོམ་

པ་དང་། སྔགས་འཁོར་བསྒོམ་ཚུལ་བཤད་པ་གཉིས།

དང་པོ་(སྔགས་ཀྱི་ཐིག་ལེ་ཉི་ཚེ་བ་བསྒོམ་པ་)ནི། སྙིང་གའི་རྩ་འཁོར་གྱི་དྷཱུ་ཏིའི་ནང་གི་དབུས་སུ་ཐིག་

ལེ་དཀར་དམར་གའུ་ཁ་སྦྱོར་རམ་ཐིག་ལེ་དཀར་ལ་དམར་བའི་མདངས་ཅན་གྱི་དབུས་སུ་ཧཱུཾ་

ཡིག་གམ་ཨ་ཐུང་བསྒོམ་པར་བྱ་བ་ཡིན་ནོ། །དེ་ཡང་སྙིང་གར་མི་ཤིགས་པའི་ཐིག་ལེ་སྒོམ་པར་སྒྲོན་

གསལ་ལས་བཤད། ཐིག་ལེ་དཀར་ལ་དམར་བའི་མདངས་ཅན་སྒོམ་པར་མར་ལུགས་པ་འགའ་

ཞིག་གིས་བཤད་པ་ནི་འཇམ་དཔལ་ཞལ་ལུང་དང་མཐུན་ནོ། །ཐིག་ལེ་དཀར་དམར་གའུ་ཁ་སྦྱོར་

བསྒོམ་པར་འགོས་ལུགས་པ་རྣམས་ཀྱིས་བཤད་པ་ནི། གྲུབ་ཆེན་ཀུ་ཀུ་རི་བས། དེ་ཡི་ལྟེ་བར་

བསམ་པ་ནི། །ཉི་དཀྱིལ་ཐིག་ལེ་ཟླ་བ་སྟེང་། །དབྱིབས་ནི་གའུ་ཁ་སྦྱོར་འདྲ། །ཉི་མ་ཐབས་ལ་ཤེས་

རབ་ཟླ། །ཞེས་གསུངས་པ་དང་མཐུན་ནོ། །ཧཱུཾ་ཡིག་བསྒོམ་པར་རྡོ་རྗེ་འཕྲེང་བ་ལས་བཤད། ཨ་

ཐུང་བསྒོམ་པར་སྤྱོད་བསྡུས་ལས་རྡོ་རྗེ་དཀྱིལ་འཁོར་རྒྱན་གྱི་རྒྱུད་དྲངས་ནས་བཤད་དོ། །ཐིག་ལེས་

ནི་ཁམས་དཀར་དམར་མི་ཤིགས་པ་དེ་མཚོན། ཡི་གེས་ནི་རླུང་སེམས་མི་ཤིགས་པ་དེ་མཚོན། 

ཐིག་ལེའི་ཁ་དོག་མཐིང་ཁ་བྱ་བའམ་དཀར་པོ་བསྒོམ་པ་ཡང་རུང་ངོ་། །དེ་ལྟར་མི་ཤིགས་པའི་ཐིག་

ལེ་ཨ་ཐུང་དང་བཅས་པ་ལ་སེམས་བཟུང་ནས་བསྒོམས་པས་རླུང་རྣམས་སྙིང་གའི་དྷཱུ་ཏིར་བསྡུས་

ཏེ་ཐིམ་པ་ལས་བྱུང་བའི་དགའ་བ་བཞིའམ་སྟོང་པ་བཞི་འཆར་བ་ལ་དགོངས་ནས། དེ་ལྟར་བསྒོམ་

པ་ལ་རྒྱུད་དང་ཚད་ལྡན་གྱི་གཞུང་རྣམས་ལས་བསྔགས་པ་ཆེན་པོ་མཛད་དོ།།

གཉིས་པ་(སྔགས་འཁོར་བསྒོམ་པའི་ཚུལ་བཤད་པ་)ནི། སྔགས་འཁོར་སྒོམ་པར་རྩ་བཤད་ཀྱི་གཞུང་

དང་འཕགས་པ་ཡབ་སྲས་ཀྱི་གཞུང་ལས་གསལ་བར་མ་བཤད་ཀྱང་། ནཱ་རོ་པས་རིམ་ལྔ་བསྡུས་

པ་གསལ་བ་ལས། དྲན་པ་སྣ་ཚོགས་རྣམ་རྟོག་རྣམས། །སེམས་ལས་ལས་དག་འབྱུང་བས་ན། ། 

རྣམ་ཤེས་སྲོག་ནི་འདུ་བའི་རྟེན། །སྙིང་གར་སྔགས་ཀྱི་འཁོར་ལོ་བསྒོམ། །ཞེས་པས་སྣ་ཚོགས་པའི་

རྟོག་པ་རྣམས་སེམས་ལས་བྱུང་ཞིང་། རླུང་སེམས་གཉིས་སྡུད་པའི་གནས་མཐར་ཐུག་པ་སྙིང་ག་

ཡིན་པས་སྐབས་འདིར་སྙིང་གར་སྔགས་འཁོར་བསྒོམ་པར་གསུངས་སོ།།

སྔགས་ཀྱི་ཡི་གེའི་འཁོར་ལོ་ནི། །དང་པོར་ཆུ་སྐྱེས་འདབ་བརྒྱད་པ། །ཕྱི་ནང་གསང་བའི་

ཚུལ་གྱིས་ནི། །རིམ་པ་ལྡན་པར་བསམ་གཏན་བྱ། །ཞེས་པས་སྙིང་གར་པདྨ་འདབ་མ་བརྒྱད་པ་

སུམ་རིམ་པ་ཅིག་བསྒོམ་པར་བསྟན་ལ། ཕྱི་རིམ་ཤེས་རབ་དབྱངས་ཡིག་མཚོན། །ཞེས་པས་པད་

འདབ་ཕྱི་མ་ལ་ཤེས་རབ་སྣང་བ་མཚོན་བྱེད་དབྱངས་བཅུ་གཉིས་འགོད་དགོས་པར་བསྟན། བར་

མ་གསལ་བྱེད་ཐབས་བཅས་པ། །ཞེས་པས་པད་འདབ་བར་མ་ལ་ཐབས་མཆེད་པ་མཚོན་བྱེད་

གསལ་བྱེད་སོ་གཉིས་འགོད་དགོས་པ་དེ་བསྟན། གཉིས་སུ་མེད་པ་ནང་མར་གནས། །ཞེས་པས་

པད་འདབ་ནང་མ་ལ་ཐབས་ཤེས་གཉིས་སུ་མེད་པ་ཉེར་ཐོབ་མཚོན་བྱེད་རྀ་ལྀ་བཞི་འགོད་དགོས་པ་

དེ་བསྟན་ལ། ཕྱོགས་མཚམས་རིམ་པའི་ཏིང་ངེ་འཛིན། །སྦྱོར་བ་རྣམ་པ་གསུམ་རང་བཞིན། །ཞེས་

པས་ཕྱི་ནས་རིམ་པ་བཞིན་དུ་ཕྱོགས་དང་མཚམས་ཀྱི་ཡི་གེ་ཚན་པ་གསུམ་ལ་སེམས་འཛིན་པར་

བསྟན་ལ། དབུས་སུ་མི་ཤིགས་ཐིག་ལེ་སྟེ། །ཨ་ཡིག་དང་བཅས་སྲོག་གྱུར་གང་། །ཀུན་གྱི་སྙིང་

པོ་སྤྲོ་ཞིང་སྡུད། །ཅེས་པས་པདྨའི་ལྟེ་བའི་དབུས་སུ་ཐིག་ལེ་ཨ་ཐུང་དང་བཅས་པ་འགོད་པ་དང་། 

སྙིང་གའི་མི་ཤིགས་པ་དེ་ལུས་ཀུན་གྱི་སྙིང་བོར་རླུང་རྣམས་དང་པོར་སྤྲོ་བ་དང་། མཐར་སྡུད་བྱེད་

དུ་བསྟན་ནོ། །བཅུ་གཉིས་ཡི་གེ་ཐིག་ལེར་བཅས། །ཞེས་པས་དབྱངས་བཅུ་གཉིས་ཀྱི་མགོ་བོར་

ཐིག་ལེ་འཇོག་པ་དེ་བསྟན།

ཡི་གེ་ཀ་ནས་ཧ་ཡི་བར། །ཀྵ་ནི་སྤངས་པ་བཞི་བཅས་པ། །ཞེས་པས་པད་འདབ་བར་མའི་

འདབ་མ་རེ་རེ་ལ་གསལ་བྱེད་ཀྱི་ཡི་གེ་བཞི་བཞི་འགོད་དགོས་པ་དེ་བསྟན། པད་འདབ་ཀྱི་ཁ་དོག་

ནི་རིམ་པ་གསུམ་གའི་ཁ་དོག་དཀར་པོ་བསྒོམ་པའམ་དམར་པོར་བསྒོམ་པ་ཡང་རུང་ངོ་། །ཡི་གེའི་

ཁ་དོག་དཀར་པོར་བསྒོམ་པར་མར་ལུགས་པ་རྣམས་ཀྱིས་བཤད་ལ། དེ་ཡང་དབྱངས་བཅུ་གཉིས་

སྣང་བ་མཚོན་བྱེད་དུ་བཤད་པས་ཁ་དོག་དཀར་པོ་དང་། གསལ་བྱེད་སོ་གཉིས་མཆེད་པ་མཚོན་

བྱེད་དུ་བཤད་པས་ཁ་དོག་དམར་པོ་དང་། རྀ་ལྀ་བཞི་ཉེར་ཐོབ་མཚོན་བྱེད་དུ་བཤད་པས་ཁ་དོག་

ནག་པོར་བསྒོམ་པ་དོན་གྱིས་བཤད་དོ། །ངག་དབེན་གྱི་སྐབས་སུ་སྙིང་གར་སྔགས་འཁོར་བཀོད་

ནས་བསྒོམ་ལ། དེ་ལ་བརྟན་པ་ཐོབ་པ་ན་དེ་ལ་དམིགས་ནས་རྡོ་རྗེའི་བཟླས་པ་བྱེད་པ་ཡིན་ལ། 

སེམས་དབེན་གྱི་སྐབས་སུ་སྙིང་གར་སྔགས་འཁོར་རིམ་པ་གསུམ་བཀོད་ནས་རིམ་པ་ཕྱི་མ་བར་

བ་ལ་སྡུད། བར་བ་ནང་མ་ལ་སྡུད་པའི་སྡུད་རིམ་དང་སྦྲགས་ནས་བསྒོམ་པ་ཡིན་ནོ།།

གཉིས་པ་(གདོང་གི་སྣ་རྩེར་འོད་ཀྱི་ཐིག་ལེའི་སྲོག་རྩོལ་བསྒོམ་པ་)ལ། རླུང་གང་ལ་གནས་གང་ནས་རྡོར་

བཟླས་བྱ་བ་དང་། རླུང་སྔགས་སྦྱོར་ཚུལ་རྡོར་བཟླས་ཀྱི་དབྱེ་བ་བཤད་པ་དང་གཉིས།

དང་པོ་(རླུང་གང་ལ་གནས་གང་ནས་རྡོར་བཟླས་བྱ་བ་)ནི། མར་ལུགས་པ་ཁ་ཅིག ལུས་ཀྱི་ཁོག་པའི་

ནང་ནས་སྣ་བུག་གཉིས་ནས་རླུང་འབྱུང་འཇུག་བྱེད་པ་ལ་དམིགས་ནས་རྡོར་བཟླས་བྱེད་པ་ཡིན་

ཟེར༑ ཡང་ཁ་ཅིག རྩ་བའི་རླུང་བཞི་རང་རང་གི་རྩ་བའི་གནས་ནས་འབྱུང་བའི་ཚུལ་གྱིས་རྡོར་

བཟླས་བྱེད་པ་ཡིན་ནོ་ཞེས་ཟེར། ལུགས་དང་པོ་མི་འཐད་དེ། དེ་ལྟར་བྱས་ན་རླུང་དབུ་མར་འཇུག་

མི་ནུས་པའི་ཕྱིར་དང་། ནུས་ན་ཉན་ས་ནས་བཤད་པ་ལྟར་དབུགས་འབྱུང་རྔུབ་བགྲངས་པས་ཀྱང་

རླུང་དབུ་མར་འཇུག་ནུས་པར་ཐལ་བའི་སྐྱོན་ཡོད་པའི་ཕྱིར། ལུགས་གཉིས་པ་ཡང་མི་འཐད་དེ། 

དེ་ལྟར་བྱས་པས་རླུང་དབུ་མར་འཇུག་ནུས་ཀྱང་འདུས་པའི་ལུགས་ཀྱི་རྡོར་བཟླས་བྱེད་ཚུལ་དེ་



དྭགས་པོ་ནམ་མཁའ་གྲགས་ཀྱི་གསུང།178

ལྟར་མ་ཡིན་པའི་ཕྱིར།

རང་གི་ལུགས་ནི། རྩ་རྒྱུད་ལེའུ་གསུམ་པ་དང་། དྲུག་པར་གསུངས་པ་ལྟར་སྙིང་གའི་མི་

ཤིགས་པ་ལས་བྱུང་བའི་ཚུལ་གྱིས་རྡོར་བཟླས་བྱེད་དགོས་པ་ཡིན་ཏེ། སྤྱོད་བསྡུས་ལས། མི་

ཤིགས་པ་ལས་བྱུང་བའི་ཡི་གེ་གསུམ་སྟེ། ཞེས་པ་དང་། སྒྲ་དབྱངས་བཅུ་གཅིག་པས་ཀྱང་། སྙིང་

གི་དཀྱིལ་གྱི་པདྨའི་ལྟེ་བ་ལ་གནས་པའི་མི་ཤིགས་པའི་ཐིག་ལེ་ལས་ལྡང་བ་ཧཱུཾ་དང་། འཇུག་པ་ཨོཾ་

དང༑ གནས་པ་ཨཱཿ འི་རང་བཞིན་ཆུའི་དཀྱིལ་འཁོར་ལ་སོགས་པའི་མཚན་ཉིད་ཅན་ཁ་དོག་དཀར་

པོ་ལ་སོགས་པ་ལ་བརྟེན་ཏེ། ཀུན་རྫོབ་ཀྱི་སྣ་སྒོ་གཡས་པ་ལ་སོགས་པའི་རིམ་གྱིས་བྱུང་ནས། 

ཞི་བ་ལ་སོགས་པའི་ལས་ལྷུན་གྱིས་གྲུབ་པའི་རྡོ་རྗེའི་བཟླས་པ་བྱས་ཏེ། སྔོན་གྱི་ལས་ཀྱི་སྒྲིབ་པ་

ཐམས་ཅད་བྱང་བར་བྱེད་དོ། །ཞེས་གསུངས་པའི་ཕྱིར།

རླུང་གང་ལ་རྡོར་བཟླས་བྱེད་པ་ནི། ཟུང་འཇུག་པས་ནི་ཞི་སོགས་ཀྱི་ལས་སྒྲུབ་པའི་ཕྱིར་དུ་རྩ་

བའི་རླུང་བཞི་ལ་དམིགས་པའི་རྡོར་བཟླས་བྱེད་ལ། སྒྱུ་ལུས་པས་ནི་མངོན་ཤེས་ལྔ་སྒྲུབ་པའི་ཕྱིར་

དུ་ཡན་ལག་གི་རླུང་ལ་དམིགས་པའི་རྡོར་བཟླས་བྱེད་ལ། ལུས་དབེན་མཐར་ཕྱིན་ནས་སེམས་

དབེན་གྱི་སྟོང་པ་གསུམ་འདྲེན་པའི་ཕྱིར་དུ་ཐོག་མར་རྩ་བའི་རླུང་བཞི་ལ་དམིགས་པའི་རྡོར་

བཟླས་བྱེད་ལ། དེ་ལྟར་བྱས་པས་རླུང་རྣམས་སྙིང་གའི་དྷཱུ་ཏིར་སྡུད་ནུས་པའི་མཚམས་ནས་ཡན་

ལག་གི་རླུང་ལ་དམིགས་པའི་རྡོར་བཟླས་བྱེད་པ་ཡིན་ནོ།།

གཉིས་པ་(རླུང་སྔགས་སྦྱོར་ཚུལ་རྡོར་བཟླས་ཀྱི་དབྱེ་བ་བཤད་པ་)ནི། རླུང་སྔགས་དབྱེར་མེད་དུ་སྦྱོར་

རྒྱུའི་སྔགས་ནི་ཡི་གེ་འབྲུ་གསུམ་གྱི་གདངས་དང་འདྲ་བར་སྒྲོག་བཞིན་པའི་ངང་ན་ཡོད་པའི་

རླུང་ལྡང་འཇུག་གནས་གསུམ་གྱི་རང་གདངས་ནི་རླུང་སྔགས་དབྱེར་མེད་དུ་སྦྱོར་རྒྱུའི་སྔགས་

ཡིན་མོད། དེས་ན་རླུང་དང་རླུང་གི་གདངས་ངོ་བོ་དབྱེར་མེད་ཡིན་ཞིང་། རླུང་ལྡང་འཇུག་གནས་

གསུམ་གྱི་རང་གདངས་ཉིད་རླུང་སྔགས་དབྱེར་མེད་དུ་སྦྱོར་རྒྱུའི་སྔགས་ཡིན་པ་ནི་རླུང་སྔགས་

དབྱེར་མེད་ཀྱི་དོན་ཡིན། རླུང་ལྡང་འཇུག་གནས་གསུམ་གྱི་རང་གདངས་ཡི་གེ་འབྲུ་གསུམ་གྱི་

གདངས་དང་འདྲ་བར་སྒྲོག་བཞིན་པར་ཡོད་པ་དེ་ཉིད་ཤེས་པར་བྱས་ནས་དེ་ལ་སེམས་རྩེ་གཅིག་

ཏུ་གཏོད་པ་ཉིད་རླུང་སྔགས་དབྱེར་མེད་དུ་སྦྱར་ནས་བཟླ་བའི་དོན་ནོ།།

རྡོ་རྗེ་བཟླས་པ་དེ་ལ་ཡུལ་རླུང་གི་སྒོ་ནས་དབྱེ་ན། རྩ་བའི་རླུང་ལ་དམིགས་པའི་རྡོར་བཟླས་

དང༑ ཡན་ལག་གི་རླུང་ལ་དམིགས་པའི་རྡོར་བཟླས་གཉིས། དེ་གཉིས་རེ་རེ་ལའང་ལྔ་ལྔར་ཡོད་

དོ༑ །རྟེན་གྱི་སྒོ་ནས་དབྱེ་ན། ངག་དབེན་པ། སེམས་དབེན་པ། སྒྱུ་ལུས་པ། ཟུང་འཇུག་པ་རྣམས་

ཀྱིས་བྱེད་པའི་རྡོར་བཟླས་དང་བཞིར་ཡོད་དོ། །བཟླས་བྱའི་སྔགས་ཀྱི་སྒོ་ནས་དབྱེ་ན། ཡི་གེ་འབྲུ་

གསུམ་གྱི་རྡོར་བཟླས་དང་། ཧཱུཾ་ཧོའ་ིརྡོར་བཟླས་གཉིས་སུ་ཡོད་ལ། བཤད་རྒྱུད་རྡོ་རྗེ་འཕྲེང་བ་

ལས་ནི་དེ་གཉིས་ཀ་བཤད་ཅིང་། དགོངས་པ་ལུང་སྟོན་དང་རྒྱུད་ཕྱི་མ་ལས་ནི་ཡི་གེ་འབྲུ་གསུམ་

གྱི་རྡོར་བཟླས་ཉིད་བཤད་དོ། །ཅིའི་ཕྱིར་རྡོ་རྗེ་བཟླས་པ་ཞེས་བྱ་ཞེ་ན། རྡོ་རྗེ་སྟེ་ཡི་གེ་འབྲུ་གསུམ་

གྱི་གདངས་དང་། རླུང་ལྡང་འཇུག་གནས་གསུམ་གྱི་གདངས་ངོ་བོ་དབྱེར་མེད་དུ་སྦྱོར་བའི་བཟླས་

པ་ཡིན་པས་ན་རྡོ་རྗེའི་བཟླས་པ་ཞེས་བྱའོ།།

གསུམ་པ་(གསང་བའི་སྣ་རྩེར་རྫས་ཀྱི་ཐིག་ལེའི་སྲོག་རྩོལ་བསྒོམ་པའི་ཚུལ་བཤད་པ་)ནི། གསང་བའི་སྣ་རྩེར་

རྫས་ཀྱི་ཐིག་ལེའི་སྲོག་རྩོལ་བསྒོམ་པ་འདི་ལ་བཤད་རྒྱུད་རྡོ་རྗེ་འཕྲེང་བར་གསུངས་པ་ལྟར་དྷཱུ་ཏིའི་

མར་སྣ་གཉིས་སྤྲད་དེ་སྙོམས་པར་ཞུགས་པས་བྱང་སེམས་གསང་གནས་ཀྱི་རྩེའི་བར་ཕབ་པ་བརྟན་

པར་བྱས་པ་ལས་བྱུང་བའི་བདེ་ཆེན་དྲངས་པ་ལ་རྫས་ཐིག་བསྒོམ་པར་གསུངས་པ་ནི་ལས་རྒྱའི་དབང་

དུ་བྱས་པ་ཡིན་ཞིང་། རྒྱུད་ཕྱི་མ་ལས་ཡབ་ཡུམ་གྱི་གསང་གནས་སྤྲད་མཚམས་སུ་རླུང་རྣམས་ཐིག་

ལེའི་གཟུགས་སུ་ཞུ་བའི་ཐིག་ལེ་ལ་དམིགས་ནས་བསྒོམ་པར་གསུངས་པ་ནི་ཡེ་རྒྱའི་དབང་དུ་བྱས་

པ་ཡིན་ནོ། །གསང་བའི་སྣ་རྩེར་རྫས་ཐིག་བསྒོམ་པར་གསུངས་པ་ནི་སྲོག་རྩོལ་དང་པོ་གཉིས་ཀྱི་

བོགས་འདོན་དུ་ཡིན་པས། སྲོག་རྩོལ་དང་པོ་གཉིས་བསྒོམས་པས་སྙིང་གའི་རྩ་མདུད་ལྷོད་ལྷོད་



དྭགས་པོ་ནམ་མཁའ་གྲགས་ཀྱི་གསུང།180

པོར་སོང་བའི་མཚམས་ནས་བསྒོམ་པ་ཡིན་ནོ།།

གཉིས་པ་(རྡོར་བཟླས་ཀྱི་བྱེད་ལས་ཐུན་མོང་མ་ཡིན་པ་བཤད་པ་)ལ། རྡོར་བཟླས་ཀྱིས་སྙིང་གའི་རྩ་

མདུད་འགྲོལ་བར་བསྟན་པ་དང་། སྙིང་གའི་རྩ་མདུད་འགྲོལ་བ་དེ་རྩ་མདུད་འགྲོལ་བ་རྣམས་ཀྱི་གཙོ་

བོར་བསྟན་པ་གཉིས།

དང་པོ་(རྡོར་བཟླས་ཀྱིས་སྙིང་གའི་རྩ་མདུད་འགྲོལ་བར་བསྟན་པ་)ནི། སྙིང་ཁའི་རྩ་མདུད་གྲོལ་དགོས་

པའི་རྒྱུ་མཚན་དང་། དེ་གྲོལ་བྱེད་ཀྱི་ཐབས་ཀྱང་རྡོ་རྗེ་བཟླས་པ་ཡིན་པ་དང་། སྙིང་གའི་རྩ་མདུད་

གྲོལ་བ་ལ་བརྟེན་ནས་རལ་གྲི་རི་ལུ་མངོན་ཤེས་སོགས་དང་། ཕྱག་རྒྱ་ཆེན་པོ་མཆོག་གི་དངོས་གྲུབ་

ཀྱང་འགྲུབ་པར་བཤད་རྒྱུད་རྡོ་རྗེ་འཕྲེང་བ་ལས་གསུངས་སོ།།

སྙིང་གའི་རྩ་མདུད་གྲོལ་དགོས་པའི་རྒྱུ་མཚན་ནི། སྙིང་གའི་མི་ཤིགས་པ་ལ་རྣམ་རྟོག་བསྐྱེད་

པའི་རླུང་སྲོག་ཐུར་གཉིས་ཐིམ་པར་མ་བྱས་ཀྱི་བར་དུ་གཞིའི་འཆི་རིམ་དང་རྣམ་པ་ཇི་ལྟ་བ་བཞིན་དུ་

མཐུན་པའི་འོད་གསལ་རྫོགས་པར་མི་འཆར་ལ། རླུང་རྣམས་སྙིང་གའི་མི་ཤིགས་པ་ལ་ཐིམ་པ་ལ་

ནི་སྙིང་གའི་རྩ་མདུད་རྫོགས་པར་གྲོལ་དགོས་པའི་ཕྱིར་དང་།

རྡོར་བཟླས་ཀྱིས་གྲོལ་རྒྱུའི་སྙིང་གའི་རྩ་མདུད་ནི། སྙིང་གའི་པདྨའི་སྦུབས་མཁའ་ལ། ། 

ཡེ་ཤེས་རྡོ་རྗེ་རྟག་ཏུ་བཞུགས། །སྟེང་འོག་ཡང་དག་བརྟེན་ནས་ནི། །སྲོག་དང་ཐུར་སེལ་རླུང་

ཆེན་གནས། །དེ་ལའང་དབྱེ་བར་དཀའ་བ་ཡི། །དབུས་སུ་མདུད་པ་གསུམ་གྱིས་དཀྲིས། །ཞེས་

གསུངས་པ་ལྟར། ཡེ་ཤེས་རྡོ་རྗེ་སྟེ་སྙིང་གའི་མི་ཤིགས་པ་ལ་གནས་པའི་དྷཱུ་ཏིའི་ཐད་སོར་དྷཱུ་ཏི་ལ་

རོ་རྐྱང་གི་ལུ་གུ་རྒྱུད་དུ་འཁྱུད་པའི་མདུད་པ་གསུམ་གྱིས་དཀྲིས་པ་དེ་ཡིན་ལ། གཞི་ལ་མདུད་

མཚམས་ཀྱི་དྷཱུ་ཏིའི་ནང་ནས་རླུང་འབྱུང་འཇུག་བྱེད་པ་མདུད་པ་དེས་བཀག་པས་མདུད་པ་དེའི་

སྟེང་འོག་གི་རྩ་འདབ་ནས་རླུང་ལྔ་སྟེང་འོག་ཏུ་འགྲོ་བར་རྡོ་རྗེ་འཕྲེང་བ་ལས་གསུངས་ལ། འབྱེད་

བྱེད་ཀྱི་རྡོར་བཟླས་དེ་ལ་ཡང་ཡི་གེ་གསུམ་གྱི་རྡོར་བཟླས་དང་། ཡི་གེ་གཉིས་ཀྱི་རྡོར་བཟླས་བྱ་

ཚུལ་གཉིས་སུ་ཡོད་པ་ལས།

དང་པོ་ནི། བཤད་རྒྱུད་རྡོ་རྗེ་འཕྲེང་བ་ལས། སྐུ་གསུང་ཐུགས་ཀྱི་རྡོ་རྗེ་རྣམས། །སྔགས་ནི་

གསུམ་གྱི་བཟླས་བརྗོད་བྱ། །དེ་ཡིས་མྱུར་དུ་དངོས་གྲུབ་འགྱུར། །རླུང་གི་དེ་ཉིད་ཕ་རོལ་ཕྱིན། ། 

ཞེས་པས་བསྟན་ལ། ཡི་གེ་གཉིས་ཀྱི་རྡོར་བཟླས་ནི། །དེ་ཉིད་ལས། སྒྲ་ཧཱུཾ་དང་ཐིག་ལེ་ཧོཿ འི་མིང་

དུ་བྱས། །རླུང་གཉིས་ཀྱིས་ནི་ཕྱེ་ནས་ནི། །མ་རིག་མདུད་པ་འབྱེད་པར་བྱེད། །ཅེས་པས་བསྟན་ལ། 

རྡོར་བཟླས་ཀྱིས་སྙིང་གའི་རྩ་མདུད་འབྱེད་ཚུལ་ནི་དཔེར་ན་སྨྱུག་མའི་སྦུབས་སས་འགགས་པ་

ལ་ཐུར་མ་རིང་པོས་དེའི་ནང་དུ་འབྱུང་འཇུག་བྱས་པས་འབྱེད་པ་བཞིན་དུ། སྙིང་གའི་མི་ཤིགས་

པ་ལས་བྱུང་བའི་ཚུལ་གྱིས་རླུང་རྣམས་དྷཱུ་ཏིའི་ནང་ནས་སྟེང་འོག་གི་སྒོ་གཉིས་ནས་འབྱུང་འཇུག་

བྱེད་པ་ལ་དམིགས་པའི་རྡོ་རྗེ་བཟླས་པ་བྱས་པ་ལ་བརྟེན་ནས་དྷཱུ་ཏིའི་ཡར་མར་གཉིས་ཁ་བྱེ་ནས་

གནས་དེ་གཉིས་སུ་རླུང་འབྱུང་འཇུག་དངོས་གནས་སུ་བྱེད་ནུས་པ་དེ་འབྱུང་ལ། མཚམས་དེ་ནས་

སྒྲིལ་ཏེ་རྡོར་བཟླས་བྱས་པས་སྙིང་གའི་སྟོད་སྨད་ཀྱི་རྩ་མདུད་རྣམས་རིམ་གྱིས་གྲོལ་ནས་མཐར་

སྙིང་གའི་རྩ་མདུད་རྫོགས་པར་གྲོལ་ཏེ་རླུང་རྣམས་སྙིང་གའི་མི་ཤིགས་པ་ལ་ཐིམ་པ་ལས་བྱུང་བའི་

འོད་གསལ་ཡོངས་སུ་རྫོགས་པར་འཆར་བ་ཡིན་ནོ།།

སྔར་བཤད་པའི་རྡོར་བཟླས་དེ་ཟླ་བ་དྲུག་ཏུ་བྱས་པས་སྙིང་གའི་རྩ་མདུད་གྲོལ་བ་ནི་རྡོ་རྗེ་འཕྲེང་

བ་ལས། སྔགས་ཀྱི་དེ་ཉིད་བླ་ན་མེད། །ཟླ་དྲུག་བཟླས་པས་འགྲུབ་པར་ནི། །འགྱུར་ཏེ་གཞན་དུ་མ་

ཡིན་ནོ། །ཞེས་གསུངས་པས་བསྟན་ནོ།།

གཉིས་པ་(སྙིང་གའི་རྩ་མདུད་འགྲོལ་བ་དེ་རྩ་མདུད་འགྲོལ་བ་རྣམས་ཀྱི་གཙོ་བོར་བསྟན་པ་)ནི། སྤྱི་བོར་བཀོད་

པའི་ཨོཾ་ཡིག་དེ་ལ་ཨ་ཨུ་མ་གསུམ་ཡོད་པའི་ནང་ནས་སྤྱི་བོའ་ིརྩ་འཁོར་གྱི་དྷཱུ་ཏིའི་ནང་གི་ཁམས་

དཀར་པོ་ནི་མ་ཡིག་གི་ངེས་དོན། མགྲིན་པའི་རྩ་འཁོར་གྱི་དྷཱུ་ཏིའི་ནང་དུ་གནས་པའི་གྱེན་རྒྱུ་ནི་ཨུ་ཡིག་

གི་ངེས་དོན། སྙིང་གའི་རྩ་འཁོར་གྱི་དྷཱུ་ཏིའི་ནང་ན་གནས་པའི་སྲོག་འཛིན་ནི་ཨ་ཐུང་གི་ངེས་དོན་

ནོ༑ །དེ་གསུམ་སྤྱི་བོའ་ིརྩ་འཁོར་གྱི་དྷཱུ་ཏིའི་ནང་དུ་གཅིག་ཏུ་འདྲེས་པ་ནི་སྤྱི་བོར་ཨོཾ་ཡིག་བཀོད་

པའི་ངེས་དོན་དང་། མགྲིན་པར་བཀོད་པའི་ཨཱཿ ཡིག་དེ་ལ་ཡང་ཨ་རིང་ཐུང་གཉིས་ཧ་སྲོག་མེད་

གཅིག་དང་གསུམ་དུ་ཡོད་པའི་སྙིང་གའི་སྲོག་འཛིན་ནི་ཨ་ཐུང་གི་ངེས་དོན། མགྲིན་པའི་གྱེན་རྒྱུ་ནི་

ཨཱ་རིང་པོའ་ིངེས་དོན་གསང་གནས་ཀྱི་ཐུར་སེལ་ནི་ཧ་སྲོག་མེད་ཀྱི་ངེས་དོན། དེ་གསུམ་མགྲིན་

པའི་རྩ་འཁོར་གྱི་དྷཱུ་ཏིའི་ནང་དུ་གཅིག་ཏུ་འདྲེས་པ་ནི་མགྲིན་པར་ཨཱཿ ཡིག་བཀོད་པའི་ངེས་དོན་

ཡིན་ནོ། །སྙིང་གར་བཀོད་པའི་ཧཱུཾ་ཡིག་དེ་ལ་ཧ་སྲོག་མེད་གཅིག ཨཱུ་རིང་པོ་གཅིག མ་ཡིག་

གཅིག་དང་གསུམ་དུ་ཡོད་པ་ལས། སྙིང་གའི་སྲོག་འཛིན་ནི་མ་ཡིག་གི་ངེས་དོན་དང་། གསང་

གནས་ཀྱི་ཐུར་སེལ་ནི་ཧ་སྲོག་མེད་ཀྱི་ངེས་དོན་དང་། མགྲིན་པའི་གྱེན་རྒྱུ་ནི་ཨཱུ་རིང་པོའ་ིངེས་

དོན་ཡིན་ཞིང་། དེ་གསུམ་སྙིང་གའི་རྩ་འཁོར་གྱི་དྷཱུ་ཏིའི་ནང་དུ་གཅིག་ཏུ་འདྲེས་པ་ནི་སྙིང་གར་ཧཱུཾ་

ཡིག་བཀོད་པའི་ངེས་དོན་ཡིན་ནོ།།

ཡང་རྡོ་རྗེ་འཕྲེང་བ་ལས། རྡོ་རྗེ་གསུམ་གྱི་ཡིག་དོན་དང་། །གནས་ཀྱི་དབྱེ་བ་རྟོགས་ལགས་

ན༑ །འདི་རྣམས་དབུས་ན་བདག་པོ་གང་། །ཇི་ལྟ་བུ་ཞིག་གཙོ་བོས་གསུངས། །ཞེས་སྤྱི་བོ་མགྲིན་

པ་སྙིང་གའི་རྩ་མདུད་གྲོལ་བའི་དྷཱུ་ཏིའི་ནང་གསུམ་དུ་རླུང་གསུམ་གསུམ་བཅུག་པ་གནས་དེ་

གསུམ་དུ་བཀོད་པའི་ཡི་གེ་འབྲུ་གསུམ་གྱི་ངེས་དོན་དུ་རྟོགས་ལགས་ན། གནས་དེ་གསུམ་གྱི་རྩ་

མདུད་གྲོལ་བའི་དྷཱུ་ཏིའི་ནང་དུ་རླུང་གསུམ་གསུམ་བཅུག་ནས་གང་བདག་པོ་སྟེ་གཙོ་བོར་གྱུར་པ་

ལགས༑ ཞེས་ཞུས་པའི་ལན་དུ། ཡང་དེ་ཉིད་ལས། ཐུགས་ཀྱི་ས་བོན་བདག་པོ་སྟེ། །ཀུན་གྱི་ནང་

ནས་རྣམ་རྟོག་མེད། །གང་ཕྱིར་གཙོ་བོ་གཞན་རྣམས་ནི། །འགྲིབ་དང་དེ་བཞིན་འཕྲོག་པར་བྱེད། ། 

ཅེས་གསུངས་ལ།

དེའི་དོན་ནི་སྤྱི་བོ་མགྲིན་པ་སྙིང་གའི་གནས་གསུམ་གྱི་རྩ་མདུད་གྲོལ་བའི་དྷཱུ་ཏིའི་ནང་གསུམ་

དུ་རླུང་གསུམ་གསུམ་བཅུག་པའི་ནང་ནས་སྙིང་གའི་རྩ་མདུད་གྲོལ་བའི་དྷཱུ་ཏིའི་ནང་དུ་རླུང་གསུམ་

གསུམ་བཅུག་པ་ནི་བདག་པོ་སྟེ་གཙོ་བོ་ཡིན་ཏེ། གནས་དེ་གསུམ་གྱི་ནང་ནས་སྙིང་གའི་རྩ་མདུད་

གྲོལ་བ་ནི་རྣམ་རྟོག་མེད་པ་སྟེ་གཅོད་པའི་མཆོག་ཡིན་པའི་ཕྱིར། དེར་རླུང་གསུམ་བཅུག་ནས་རྣམ་

རྟོག་སྐྱེད་བྱེད་ཀྱི་རླུང་རྣམས་འགྲིབ་ཅིང་འཕྲོག་པར་བྱེད་པ་སྟེ་འཇིག་པར་བྱེད་པའི་ཕྱིར་དང་། སྙིང་

གའི་རྩ་མདུད་གྲོལ་བ་དེས་རྩ་མདུད་གཞན་རྣམས་འགྲིབ་ཅིང་འཕྲོག་པར་བྱེད་པ་ཡིན་ཏེ། འཇིག་

པར་བྱེད་པའི་ཕྱིར། དེ་ཡང་སྙིང་གའི་རྩ་མདུད་གྲོལ་ན་རྩ་འཁོར་གཞན་རྣམས་ཀྱི་རྩ་མདུད་གྲོལ་

བས་ཁྱབ་སྟེ། སྙིང་གའི་རྩ་མདུད་གྲོལ་བའི་ཚེ་སྤྱི་བོ་དང་མགྲིན་པའི་རྩ་མདུད་གྲོལ་བ་ནི་བཤད་མ་

ཐག་པ་དེ་ཡིན་ལ། སྙིང་གའི་རྩ་མདུད་གྲོལ་བའི་ཚེ། ལྟེ་བའི་རྩ་མདུད་གྲོལ་བ་ནི། ཡང་དེ་ཉིད་ལས། 

གང་ཕྱིར་དེ་ནི་བཟླས་བྱས་ན། །སྙིང་གའི་པདྨ་འང་སྟེང་བལྟས་འཇིག །ཅེས་པས་བསྟན་ལ། དེའི་

ཚེ་གསང་གནས་ཀྱི་རྩ་མདུད་གྲོལ་བ་ནི། ཡང་དེ་ཉིད་ལས། དེ་ནས་གསང་བའི་པདྨ་ཡི། །ཁ་སྦྱོར་

བ་ནི་བྱེ་ནས་ཀྱང་། །ཞེས་པས་བསྟན་ལ། དེའི་ཚེ་སྨིན་དབུས་ཀྱི་རྩ་མདུད་གྲོལ་བ་ནི། སྨིན་དབུས་

རླུང་གིས་ཕྱེ་བྱས་ནས། །ཞེས་པས་བསྟན་ལ། དེའི་ཚེ་ཀུན་རྟོག་བསྐྱེད་པའི་རླུང་བརྒྱ་རྩ་བརྒྱད་

ལས་རྒྱལ་བ་ནི། དེ་ཉིད་ལས། རླུང་གི་རང་བཞིན་བྱེ་བྲག་ནི། །བརྒྱ་དང་བརྒྱད་ལས་གང་རྒྱལ་བ།། 

དུས་ཀུན་ཏུ་ནི་རྒྱལ་ནས་གནས། །ཞེས་གསུངས་པས་བསྟན་ནོ།།

གསུམ་པ་(སྲོག་རྩོལ་བསྒོམས་པས་ཉམས་མྱོང་ཇི་ལྟར་སྐྱེ་བའི་རིམ་པ་བཤད་པ་)ལ། དང་པོར་མི་ཤིགས་

པ་བསྒོམས་པས་ཉམས་མྱོང་ཇི་ལྟར་སྐྱེ་བ་དང་། སྲོག་རྩོལ་ལྷག་མ་བསྒོམས་པས་ཉམས་མྱོང་ཇི་

ལྟར་སྐྱེ་བའི་ཚུལ་བཤད་པ་གཉིས། 

དང་པོ་(དང་པོར་མི་ཤིགས་པ་བསྒོམས་པས་ཉམས་མྱོང་ཇི་ལྟར་སྐྱེ་བ་)ནི། སྙིང་གའི་མི་ཤིགས་པའི་ཐིག་ལེ་

ཡི་གེ་དང་བཅས་པ་བསྒོམས་པས་རླུང་དྷཱུ་ཏིར་ཐིམ་པ་ལས་བྱུང་བའི་ཐམས་ཅད་སྟོང་པ་འོད་གསལ་

གྱི་ཡེ་ཤེས་འཆར་ལ། དེའི་རྟགས་སུ་སྨིག་རྒྱུ་སོགས་རྟགས་བཞི་དང་། སྤྲིན་མེད་ནམ་མཁའ་ལྟ་

བུའི་རྟགས་གཅིག་དང་ལྔ་འཆར་བར་རྒྱུད་ཕྱི་མ་དང་། ཞལ་ལུང་དང་། སྒྲོན་གསལ་སོགས་ལས་

བཤད༑ ཡང་དེའི་རྟགས་སུ་སྤྱོད་བསྡུས་ལས་ནི་སྨིག་རྒྱུ་ལྟ་བུའི་རྟགས་གཅིག་དང་སྟོང་པ་བཞི་

འཆར་བ་ལྔ་བཤད་དོ། །གྲུབ་ཆེན་ཀུ་ཀུ་རི་པས་ནི། དེའི་རྟགས་སུ་མཚན་མ་ལྔའམ་བརྒྱད་འཆར་

བར་ཡང་བཤད་དོ།།

རྣམ་གཞག་རིམ་པ་ལས་ནི། དེའི་རྟགས་སུ་སྨིག་རྒྱུ་ལ་སོགས་པའི་རྟགས་བཞི་དང་སྟོང་པ་

བཞི་སྟེ་བརྒྱད་འཆར་བར་བཤད་དེ། ནམ་མཁའ་སློད་བྱེད་ཀྱི་སྐྱོན་གསུམ་དང་བྲལ་བའི་སྤྲིན་མེད་

ནམ་མཁའ་ལྟ་བུའི་རྟགས་ནི་ཐམས་ཅད་སྟོང་པ་འོད་གསལ་རང་དུས་ཀྱི་རྟགས་དང་། སྤྲིན་མེད་ནམ་

མཁའ་ལྟ་བུའི་སྟོང་སང་དཀར་དམར་ནག་གསུམ་གྱི་རྣམ་པ་ཅན་དུ་ཕྱེ་བ་ནི་སྣང་མཆེད་ཐོབ་

གསུམ་རང་དུས་ཀྱི་རྟགས་དང་། སྨིག་རྒྱུ་སོགས་རྟགས་བཞི་ནི་སྟོང་པ་བཞི་འདྲེན་པའི་སྔ་རོལ་

གྱི་རྟགས་ཡིན་ནོ། །རྟགས་ལྔར་བྱེད་པའི་ཚེ་ན་སྤྲིན་མེད་ནམ་མཁའ་ལྟ་བུའི་རྟགས་གཅིག་ཏུ་བྱེད། 

བརྒྱད་དུ་བྱེད་པའི་ཚེ་ན་སྤྲིན་མེད་ནམ་མཁའ་ལྟ་བུའི་རྟགས་དེ་ལ་བཞིར་བྱེད་པ་ཡིན་ནོ། །རྟགས་

དེ་རྣམས་སྐབས་གང་དུ་འཆར་བ་ནི། མིག་སོགས་དབང་པོའ་ིསྒོ་སོ་སོ་ནས་རླུང་ནང་དུ་ལྡོག་པར་

རྩོམ་པ་དང་། ཅུང་ཟད་ནང་དུ་ལོག་པ་དང་། རླུང་དབུ་མར་ཅུང་ཟད་ཚུད་པ་དང་རླུང་དབུ་མར་

གནས་པ་དང་། ཐིམ་པའི་རྟགས་སུ་འཆར་ལ། དེ་ཡང་སྨིག་རྒྱུ་སོགས་ཀྱི་རྟགས་ལྔའམ་བརྒྱད་པོ་

དེ་ལན་ཅིག་མ་ཡིན་པར་གོ་རིམ་ཁྲིགས་ཆགས་སུ་ངེས་པར་འཆར་བ་ནི་རླུང་དབུ་མར་ཐིམ་པའི་

འཁྲུལ་མེད་ཀྱི་རྟགས་ཡིན་ནོ། །རླུང་དབུ་མར་ཐིམ་པར་རྩོམ་པའི་སྐབས་སུ་གོ་རིམ་འཆོལ་མ་འཆོལ་

ཅི་རིགས་སུ་འཆར་རོ།།

གཉིས་པ་(སྲོག་རྩོལ་ལྷག་མ་བསྒོམས་པས་ཉམས་མྱོང་ཇི་ལྟར་སྐྱེ་བའི་ཚུལ་བཤད་པ་)ལ། རྡོར་བཟླས་བྱས་

པས་ཟླ་བ་སོ་སོ་ལ་ཉམས་མྱོང་ཇི་ལྟར་སྐྱེ་ཚུལ་བཤད་པ་དང་། རྡོར་བཟླས་ཀྱིས་རླུང་ཐིམ་པར་བྱེད་

ཚུལ་དང་། རྡོར་བཟླས་ཀྱིས་གཏུམ་མོ་འབར་བར་བྱེད་ཚུལ་བཤད་པ་དང་གསུམ།

དང་པོ་(རྡོར་བཟླས་བྱས་པས་ཟླ་བ་སོ་སོ་ལ་ཉམས་མྱོང་ཇི་ལྟར་སྐྱེ་ཚུལ་བཤད་པ་)ནི། བསྐྱེད་རིམ་དང་ལུས་

དབེན་མཐར་ཕྱིན་པའི་རྣལ་འབྱོར་པས་རྡོ་རྗེ་བཟླས་པ་བྱས་པས་ཞག་ཉི་ཤུ་རྩ་བདུན་སོང་བའི་

ཚེ་ཞག་གཅིག་གི་རླུང་གི་ཐོབ་སྐལ་ལ་དབུགས་ཉི་ཁྲི་ཆིག་སྟོང་དྲུག་བརྒྱ་ལྷག་ཆད་མེད་པར་ཆ་

མཉམ་དུ་རྒྱུ་བར་བྱེད་པ་དེ་འབྱུང་། དེ་ནས་ཞག་ཉི་ཤུ་རྩ་བདུན་གྱི་བར་རྡོར་བཟླས་བྱས་པས་ཉིན་

ཞག་ཕྲུགས་རེ་ལ་སྙིང་གའི་ཐུན་ཚོད་ཀྱི་རྩ་བརྒྱད་པོ་རེ་རེའི་ནང་དུ་རླུང་ཉིས་སྟོང་བདུན་བརྒྱ་རེ་

ཆ་མཉམ་དུ་རྒྱུ་བར་བྱེད་པ་དེ་འབྱུང་། དེ་ནས་ཉིན་ཞག་ཉི་ཤུ་རྩ་བདུན་གྱི་བར་དུ་རྡོར་བཟླས་བྱས་

པས་རྩ་རོ་རྐྱང་དབུ་མ་གསུམ་དང་། རྩ་འཁོར་རྣམས་ཀྱི་རྩ་རྣམས་སོ་སོར་གསལ་པོར་མཐོང་བ་

དེ་འབྱུང་། དེ་ནས་ཀྱང་ཉིན་ཞག་ཉི་ཤུ་རྩ་བདུན་གྱི་བར་དུ་རྡོར་བཟླས་བྱས་པས་རྩ་ནང་སོ་སོ་ན་

གནས་པའི་རླུང་རྣམས་རྟོག་བྲལ་གྱིས་གསལ་པོར་མཐོང་བ་དེ་འབྱུང་། དེ་ནས་ཀྱང་ཉིན་ཞག་ཉི་

ཤུ་རྩ་བདུན་གྱི་བར་དུ་རྡོར་བཟླས་བྱས་པས་རླུང་རྣམས་སྙིང་གའི་མི་ཤིགས་པའི་གནས་སུ་ལྡོག་

པར་རྩོམ་པ་དེ་འབྱུང་། དེ་ནས་ཀྱང་ཉིན་ཞག་ཉི་ཤུ་རྩ་བདུན་གྱི་བར་དུ་རྡོར་བཟླས་བྱས་པས་སྙིང་

གའི་རྩ་མདུད་རྫོགས་པར་གྲོལ་ནས་རླུང་རྣམས་སྙིང་གའི་མི་ཤིགས་པ་ལ་བསྡུས་ཏེ་ཐིམ་པ་ལས་

བྱུང་བའི་སྟོང་པ་གསུམ་འདྲེན་ནུས་པ་དེ་འབྱུང་། དེ་དག་ལ་ནི་བགྲང་བ་དང་། རྗེས་སུ་འགྲོ་བ་དང་། 

གནས་ཀྱི་དབྱེ་བའི་རྟོགས་པ་དང་། དུས་ཀྱི་དབྱེ་བའི་རྟོགས་པ་དང་། རླུང་ལོག་པ་དང་། ཡོངས་

དག་ཅེས་པའི་ཐ་སྙད་ཀྱང་གསུངས་སོ། །རྡོར་བཟླས་ཟླ་བ་དྲུག་བྱས་པའི་མཐར་སྙིང་གའི་རྩ་

མདུད་རྫོགས་པར་གྲོལ་བ་ནི་དབང་པོ་ཤིན་ཏུ་རྣོན་པོའ་ིགདུལ་བྱ་ལ་དགོངས་སོ།།

རྗེ་འགོས་ཀྱིས་རླུང་རགས་པ་ལ་བསླབས་པ་མཐར་ཕྱིན་པའི་ཚད་ནི། རླུང་རྣམས་ཀྱི་ཁ་དོག་

དབང་པོའ་ིམངོན་སུམ་གྱིས་གསལ་བར་མཐོང་བ་དང་། རླུང་རྣམས་ཀྱི་གྲངས་ཇི་ཙམ་རྒྱུ་བའི་གྲངས་

ཀྱི་རྣམ་པ་འཁྲུལ་མེད་དུ་ངེས་པ་དང་། རླུང་ལྡང་འཇུག་གནས་གསུམ་གྱི་རང་གདངས་ཡི་གེ་འབྲུ་

གསུམ་གྱི་གདངས་སུ་རང་ཤུགས་ཀྱིས་འཆར་བ་དང་། རླུང་རྣམས་ཀྱི་གནས་དང་། ཕྲ་རགས་

དང་། མྱུར་བུལ་དང་། ལྕི་ཡང་གི་རྣམ་པ་གསལ་པོར་མཐོང་བ་དེ་འབྱུང་ལ། རླུང་ཕྲ་བ་ལ་བསླབས་

པ་མཐར་ཕྱིན་པའི་ཚད་ནི། སྟོང་གསུམ་གྱི་རླུང་རྣམས་རང་གི་བ་སྤུའི་བུ་ག་ནས་བཅུག་ནས་རང་

གི་ལུས་ཀྱི་ནང་དུ་ཤོང་བར་བྱེད་ནུས་པ་དེ་འབྱུང་། ནང་གི་རླུང་གིས་སྟོང་གསུམ་འགེངས་ནུས་

པ་སོགས་ཕྱི་ནང་གི་རླུང་གཉིས་བསྲེ་ནུས་པ་དང་། ས་རླུང་ནང་དུ་བསྡམས་པས་གྱད་སྟོབས་པོ་

ཆེས་ཀྱང་སྒུལ་བསྐྱོད་མི་ནུས་པ་དང་། ཆུ་རླུང་ནང་དུ་བསྡམས་པས་མེའི་གནོད་པས་མི་ཚུགས་

པ་དང་། མེ་རླུང་ནང་དུ་བསྡམས་པས་གྲང་བའི་གནོད་པས་མི་ཚུགས་པ་དང་། རླུང་གི་རླུང་ནང་

དུ་བསྡམས་པས་ནམ་མཁའ་ལ་འཕུར་ནུས་པ་སོགས་འབྱུང་། ཡན་ལག་གི་རླུང་ལ་བསླབས་པ་

མཐར་ཕྱིན་པའི་ཚད་ནི། དབང་པོའ་ིསྒོ་སོ་སོར་རྣམ་ཤེས་སྤྲོ་ནུས་པ་སོགས་འབྱུང་ངོ་།།

གཉིས་པ་(རྡོར་བཟླས་ཀྱིས་རླུང་ཐིམ་པར་བྱེད་ཚུལ་)ནི། སྔར་བཤད་པ་ལྟར་རླུང་ལྡང་འཇུག་གནས་

གསུམ་གྱི་གདངས་དང་ཡི་གེ་འབྲུ་གསུམ་གྱི་གདངས་ངོ་བོ་དབྱེར་མེད་དུ་སྦྱར་ཏེ་རྡོར་བཟླས་

བྱས་པས་མཚམས་གཅིག་ནས་གནས་པ་གཅིག་ངང་གིས་འབྱུང་ལ། མཚམས་དེ་ནས་སྒྲིལ་ཏེ་

རྡོར་བཟླས་བྱས་པས་གནས་པ་ཇེ་རིང་དང་། ལྡང་འཇུག་གཉིས་ཇེ་ཐུང་ལ་སོང་སྟེ་མཐར་གནས་

པ་དང་། དེ་ནས་ཐིམ་པ་འབྱུང་བ་ཡིན་ཏེ། ལུང་སྟོན་ལས། བརྡ་ཡིས་དེ་ཉིད་གསུམ་གནས་པ། ། 

རང་བཞིན་བཟླས་པའི་མཚན་ཉིད་དོ། །མིང་མེད་བརྗོད་དུ་མེད་པ་སྟེ། །བྱང་ཆུབ་སེམས་མཆོག་

འདི་ཡིན་ནོ། །གསུམ་པོ་དེ་ཉིད་གཅིག་གྱུར་པ། །འགྲོ་བ་མེད་ཅིང་འོང་བ་མེད། །ཅེས་དང་། རྡོ་

རྗེ་འཕྲེང་བ་ལས། དབང་པོ་ཡི་ནི་སྒོ་དགུ་ལ། །ཐམས་ཅད་དུ་ནི་ཀུན་སྡོམ་པའི། །ཧཱུཾ་བཟླས་པ་ནི་

མཚུངས་མེད་བྱ། །ཞེས་དང་། ཞལ་ལུང་ལས་ཀྱང་། དེ་ལ་ཧཱུཾ་གིས་དབྱུང་བ་དང་། །ཨོཾ་གྱིས་སྡུད་

དང་ཨཱཿ ཡིས་གནས། །དེ་ལ་དེ་ཉིད་རབ་བཟུང་བས། །འཇུག་དང་གནས་དང་ལྡང་བ་ལས། །གྲོལ་

བའི་ཡེ་ཤེས་རྙེད་འགྱུར་བའི། །སོམ་ཉི་ཡིད་གཉིས་མ་བྱེད་ཅིག །ཅེས་སོགས་གསུངས་སོ། །དེ་

བཞིན་དུ་ཡི་གེ་གཉིས་ཀྱི་རྡོར་བཟླས་བྱས་པས་རླུང་དྷཱུ་ཏིའི་ནང་དུ་ཚུད་ནས་དྷཱུ་ཏིའི་ནང་དུ་འབྱུང་

འཇུག་དངོས་གནས་སུ་བྱེད་ནུས་པ་འབྱུང་ལ། མཚམས་དེ་ནས་སྒྲིལ་ཏེ་རྡོར་བཟླས་བྱས་པས་

སྙིང་གའི་རྩ་མདུད་རིམ་གྱིས་གྲོལ་ནས་རླུང་རྣམས་རང་གི་རྩ་བའི་གནས་སྙིང་གའི་མི་ཤིགས་

པའི་གནས་སུ་འགྲོ་བའི་ལམ་རྙེད་ནས་སྙིང་གའི་མི་ཤིགས་པ་ལ་འཇུག་པར་འགྱུར་ཏེ། གཞི་ལ་རླུང་

འབྱུང་འཇུག་རྒྱུན་ལྡན་དུ་བྱས་པའི་མཐར་སྙིང་གའི་རྩ་མདུད་ལས་དབང་གིས་གྲོལ་ནས་རླུང་

རྣམས་སྙིང་གའི་མི་ཤིགས་པ་ལ་འཇུག་པ་བཞིན་ནོ།།

གསུམ་པ་(རྡོར་བཟླས་ཀྱིས་གཏུམ་མོ་འབར་བར་བྱེད་ཚུལ་)ནི། རྡོར་བཟླས་ཀྱིས་རླུང་དྷཱུ་ཏིར་འཇུག་

པ་དང་ཐིམ་པར་བྱེད་ནུས་ཚུལ་དེ་ལྟར་ཡིན་མོད། རྡོར་བཟླས་ཀྱིས་གཏུམ་མོ་སྦར་ནས་བྱང་སེམས་

ཞུ་བར་བྱེད་ནུས་སམ་མི་ནུས། མི་ནུས་ན་རྡོར་བཟླས་བྱས་པའི་སྟོབས་ཀྱིས་བདེ་སྟོང་སྦྱོར་བ་

མེད་པར་འགྱུར་ལ། ནུས་ན་རྡོར་བཟླས་ཀྱིས་གཏུམ་མོ་འབར་བ་གང་ལས་བཤད་པ་ཡིན་ཞེ་ན། 

རྡོ་རྗེ་འཕྲེང་བ་ལས། གཡོན་པ་བྱང་ཆུབ་ཟླ་བ་འབབ། །གཡས་པ་ཁྲག་དང་ཉི་མ་འབབ། །ཤེས་བྱ་

དབུས་སུ་རླུང་རྒྱུ་བ། །མེ་སད་བྱེད་པར་ཤེས་པར་བྱ། །ཞེས་དང་། ཞལ་ལུང་ལས། སྡོམ་བརྩོན་

གཞུ་དབྱིབས་གཡོ་བ་ཡིས། །སུམ་མདོར་ཡེ་ཤེས་མེ་འབར་བས། །ཞེས་དང་། ཕྱག་ཆེན་ཐིག་ལེ་

ལས་ཀྱང་། ལྟེ་བའི་གནས་ན་ཚུལ་ཡོད་པ། །ཚུལ་གྱི་མཐའ་ན་གསང་པད་དོ། །དེ་རུ་རང་འབར་

གྱི་ནི་རླུང་། །བསྐོར་བར་བྱས་ནས་ངལ་བསོ་སྟེ། །དབང་པོ་གཉིས་ཤིག་སྦྱོར་བ་ཡིས། །རླུང་གི་

མེ་ནི་སྦར་བའ།ོ །ཞེས་དང་། རྡོ་རྗེ་འཕྲེང་བ་ལས། རླུང་གི་དེ་ཉིད་ཡང་དག་བརྟེན། །ཡི་གེ་ཧཱུཾ་གིས་

བསྐུལ་ནས་ནི། །མེ་ཡི་འཁོར་ལོ་རབ་སད་བྱེད། །ཅེས་པ་རྣམས་ཀྱིས་བསྟན་ནོ། །སྤྱིར་དྲོད་འབར་

བ་ལ་ཡང་དྷཱུ་ཏིའི་ནང་གི་གཏུམ་མོ་འབར་བ་དང་། དྷཱུ་ཏིའི་ཕྱིའི་གཏུམ་མོ་འབར་བའི་ཚུལ་གཉིས་ཡོད་

དོ༑ །འབར་ཚུལ་ལ་ཡང་ལུས་ཀྱི་གཏིང་ནས་འབར་བ་དང་། ཤ་ལྤགས་མཚམས་ནས་འབར་བ་

དང༑ དང་པོར་འབར་བའི་དྲོད་ཀྱི་རྒྱ་ཆུང་བ་དང་། ཆེ་བ་དང་། དྲོད་གྱེན་དུ་ཆུགས་པ་བུལ་བ་དང་།

མྱུར་བ་དང་། དྲོད་མཐུག་པ་དང་། སྲབ་པ་རྣམས་ཀྱི་སྔ་མ་སྔ་མ་རྣམས་བཟང་ལ། ཕྱི་མ་ཕྱི་མ་

རྣམས་དེའི་ཚོད་ཙམ་དུ་མི་བཟང་བའི་ཁྱད་པར་ཡང་ཤེས་པར་བྱའོ། །དྷཱུ་ཏིའི་ནང་གི་གཏུམ་མོ་

འབར་བའི་ཚུལ་སྟེང་སྒོའ་ིརྡོར་བཟླས་ཀྱིས་དྷཱུ་ཏིའི་ནང་གི་གཏུམ་མོ་སྦར་ནུས་ཀྱང་། དྷཱུ་ཏིའི་ནང་

གི་གཏུམ་མོ་སྦོར་བའི་ཐབས་སུ་འོག་སྒོའ་ིརྡོར་བཟླས་ལ་དམིགས་ཀྱིས་དགར་ནས་གསུངས་པ་

ནི༑ དེའི་སྟོབས་ཀྱིས་སྦོར་ལུགས་ཁྱད་པར་བ་ཞིག་ཡོད་པ་ལ་དགོངས་པ་ཡིན་ནོ། །དེ་ལྟར་རྡོར་

བཟླས་བྱས་པའི་སྟོབས་ཀྱིས་སྔར་ལུས་དབེན་གྱི་སྐབས་སུ་བཤད་པ་ལྟར་ཡས་བབས་དང་མས་

བརྟན་གྱི་དགའ་བཞི་འདྲེན་ནུས་ཀྱང་། གཙོ་བོར་ནི་རྡོར་བཟླས་བྱས་པས་བྱང་སེམས་སྙིང་གར་

བསྡུས་ཏེ་ཐིམ་པ་ལས་བྱུང་བའི་དགའ་བཞི་འདྲེན་ནུས་པ་ནི་གནད་ཀྱི་དོན་དུ་བཟུང་བར་བྱའོ།།

གསུམ་པ་(སེམས་དབེན་ཐུགས་རྡོ་རྗེའི་ཏིང་ངེ་འཛིན་ལ་སློབ་ཚུལ་བཤད་པ་)ལ་ལྔ། སེམས་ཀྱི་དེ་ཁོ་ན་

ཉིད་རྟོགས་དགོས་པའི་རྒྱུ་མཚན། སེམས་ཀྱི་ངང་ཚུལ་གསུང་རབ་ལས་གསུངས་ཚུལ། སེམས་

ཀྱི་རང་བཞིན་རྟོགས་པའི་ཐབས་ཁྱད་པར་ཅན་བླ་མེད་ཀྱི་རྒྱུད་ཡིན་པར་བསྟན་པ། རྒྱུད་ཀྱི་དོན་

སྣང་བ་གསུམ་དང་རང་བཞིན་རྣམས་བཤད་པ། སེམས་ཀྱི་དེ་ཁོ་ན་ཉིད་ཇི་བཞིན་དུ་མ་ཤེས་པའི་

ཉེས་དམིགས་དང་ཤེས་པའི་ཕན་ཡོན་བསྟན་པའོ།།

དང་པོ་(སེམས་ཀྱི་དེ་ཁོ་ན་ཉིད་རྟོགས་དགོས་པའི་རྒྱུ་མཚན་)ནི། བསྐྱེད་རིམ་ནས་ངག་དབེན་གྱི་བར་

མཐར་ཕྱིན་པའི་སྒྲུབ་པ་པོས་ཚེ་འདིར་སངས་རྒྱས་ཐོབ་པར་བྱེད་པ་ལ་སེམས་ཀྱི་དེ་ཁོ་ན་ཉིད་

རྟོགས་དགོས་པར་སྤྱོད་བསྡུས་ལས་ལུང་གསུམ་གྱིས་བསྒྲུབས་པའི་ལུང་གསུམ་ནི། དེ་ཉིད་བསྡུས་

པ་ལས། རིགས་ཀྱི་བུ་མཉམ་པར་གཞག་པས་རང་གི་སེམས་ལ་སོ་སོར་རྟོགས་ཤིག ཅེས་དང་། རྣམ་

སྣང་མངོན་བྱང་ལས་ཀྱང་། བྱང་ཆུབ་ནི་རང་གི་སེམས་ཡང་དག་པར་ཇི་ལྟ་བ་བཞིན་དུ་ཡོངས་སུ་

ཤེས་པའོ། །ཞེས་དང་། སྡེ་སྣོད་གསུམ་གྱི་ཚུལ་ལས་ཀྱང་། གཅིག་པུ་འགྲོ་ཞིང་རིང་དུ་རྒྱུ། །ལུས་

མེད་དབང་པོའ་ིཕུག་ན་གནས། །གདུལ་བར་དཀའ་བའི་སེམས་འདུལ་བྱེད། །བདུད་ཀྱི་འཆིང་བ་

ལས་གྲོལ་འགྱུར། །ཞེས་ལུང་གསུམ་པོ་དེས་སེམས་དབེན་མི་སྟོན་ཀྱང་བྱང་ཆུབ་ཐོབ་པ་ལ་སེམས་

ཀྱི་ཆོས་ཉིད་རྟོགས་དགོས་པར་བསྟན་པས་ལུང་ཕྱོགས་མཐུན་གྱི་སྒོ་ནས་དྲངས་པ་ཡིན་ནོ།།

གཉིས་པ་(སེམས་ཀྱི་ངང་ཚུལ་གསུང་རབ་ལས་གསུངས་ཚུལ་)ནི། སྤྱོད་བསྡུས་སུ་ལང་ཀར་གཤེགས་

པ་དྲངས་པ་ལས། རང་གི་སེམས་སྣང་བ་གཟུང་འཛིན་གྱི་རྣམ་རྟོག་སངས་རྒྱས་ཀྱི་སྤྱོད་ཡུལ་ཤེས་

པར་འདོད་པས་འདུ་འཛི་དང་གཉིད་ལ་སོགས་པའི་སྒྲིབ་པ་སྤང་བར་བྱ་བ་དང་། སེམས་དང་ཡིད་

དང་རྣམ་ཤེས་གསུམ་སྣོད་བཅུད་ཀུན་གྱི་རྩ་བར་བསྟན་ནོ། །ཞེས་དང་། ཡང་དེར་མ་ཟད་བཟང་སྐྱོང་

གིས་ཞུས་པ་དྲངས་པ་ལས། རྣམ་པར་ཤེས་པས་ལུས་ལེན་པ་དང་། སྐྱེ་གནས་དམན་པ་རྣམས་སུ་

ཞུགས་ཀྱང་དེའི་སྐྱོན་གྱིས་མི་གོས་པ་དང་། རྣམ་ཤེས་གང་དུ་འཕོ་བ་དེར་ལས་ཀྱི་འབྲས་བུ་ཚོར་

བ་བདེ་སྡུག་ཀྱང་འཕོ་བ་དང་། བདེན་པ་མ་མཐོང་བས་རྣམ་ཤེས་མི་ཤེས་པར་བསྟན་ཞིང་། དེ་དག་

གི་དོན་བསྡུས་པར། དེ་ལྟར་ན་རྣམ་པར་ཤེས་པ་ནི་ཁ་དོག་མེད་པ། མཚན་མ་མེད་པ། དབྱིབས་

མེད་པའི་བདག་ཉིད་ཅན་རང་རིག་པའི་ཡེ་ཤེས་ཙམ་དུ་ཐེག་པ་ཆེན་པོའ་ིམདོ་སྡེ་ལས་བཀའ་སྩལ་

ཏོ༑ །ཞེས་གསུངས་ལ། ལུང་དེའི་དོན་སེམས་ཀྱི་ཆོས་ཉིད་དེ་བདེན་པ་མ་མཐོང་བས་མངོན་སུམ་

དུ་མི་ཤེས་ཤིང་། སེམས་དེ་སྐྱེ་གནས་དམན་པ་རྣམས་སུ་ཞུགས་ཀྱང་དེའི་སྐྱོན་གྱིས་སེམས་ཀྱི་

ཆོས་ཉིད་ལ་མ་གོས་པ་དང་། ཆོས་ཅན་སེམས་དེ་དོན་དམ་པར་མཚན་མ་ཐམས་ཅད་ཀྱིས་སྟོང་

ཞིང༑ ཐ་སྙད་དུ་ཁ་དོག་དང་དབྱིབས་སུ་མ་གྲུབ་ཀྱང་སྣོད་བཅུད་ཀུན་གྱི་རྩ་བ་དང་། རིག་བྱེད་

གཞན་ལ་མི་ལྟོས་པར་རང་གི་ཡུལ་རིག་པའི་ཤེས་པ་ཙམ་ཡིན་པའི་དོན་ནོ།།

གསུམ་པ་(སེམས་ཀྱི་རང་བཞིན་རྟོགས་པའི་ཐབས་ཁྱད་པར་ཅན་བླ་མེད་ཀྱི་རྒྱུད་ཡིན་པར་བསྟན་པ་)ནི། སྤྱོད་

བསྡུས་ལས། འདུས་པ་ལ་སོགས་པའི་རྣལ་འབྱོར་ཆེན་པོའ་ིརྒྱུད་ལ་མ་ཞུགས་པར། བསྐལ་པ་

གངྒཱའི་ཀླུང་གི་བྱེ་མ་སྙེད་དང་མཉམ་པ་སྙེད་ཀྱི་བསྐལ་པ་ཐམས་ཅད་ཀྱིས་ཀྱང་། རང་གི་སེམས་ཀྱི་

ཡང་དག་པ་ཇི་ལྟ་བ་ཉིད་ཤེས་པར་མི་ནུས་ཤིང་། ཀུན་རྫོབ་ཀྱི་བདེན་པ་མཐོང་བར་མི་འགྱུར་རོ། ། 

ཞེས་གསུངས་སོ།།

དེའི་དོན་ནི། སྤྱིར་སྟོང་ཉིད་རྟོགས་ཙམ་དང་། དེ་མངོན་སུམ་དུ་རྟོགས་པ་ལ་བླ་མེད་ཀྱི་ལམ་



དྭགས་པོ་ནམ་མཁའ་གྲགས་ཀྱི་གསུང།190

དུ་འཇུག་དགོས་པར་སྟོན་པ་མ་ཡིན་ཏེ། ཕར་ཕྱིན་ཐེག་པ་དང་རྒྱུད་སྡེ་འོག་མ་གསུམ་གྱི་ལམ་གྱིས་

སངས་རྒྱས་ཐོབ་པར་གསུངས་པའི་ཕྱིར་དང་། སེམས་ཀྱི་ཆོས་ཉིད་མཐར་ཐུག་ཆོས་སྐུ་ལ་དགོངས་

ནས་དེ་ལྟར་གསུངས་པ་ཡང་མ་ཡིན་ཏེ། སེམས་དབེན་གྱིས་སེམས་ཀྱི་ཆོས་ཉིད་རྟོགས་པར་སྟོན་

པའི་སྐབས་ཡིན་པའི་ཕྱིར།

དེས་ན་ལུང་འདིའི་དོན་ནི། ལྷན་སྐྱེས་ཀྱི་བདེ་བས་སྟོང་ཉིད་རྟོགས་པ་ལ་བླ་མེད་ཀྱི་ལམ་དུ་

འཇུག་དགོས་པར་སྟོན་པ་ཡིན་ཏེ། བླ་མེད་ཀྱི་ལམ་ལ་མ་ཞུགས་པར་ཕར་ཕྱིན་ཐེག་པ་དང་རྒྱུད་སྡེ་

འོག་མ་གསུམ་གྱི་ལམ་ཙམ་གྱིས་ལྷན་སྐྱེས་ཀྱི་བདེ་བས་སྟོང་ཉིད་རྟོགས་པ་མེད་པའི་ཕྱིར། ལམ་

གཞན་གྱིས་བསྐལ་པ་གྲངས་མེད་པ་མང་པོར་བསྒྲུབས་ཀྱང་རྙེད་དཀའ་བའི་སངས་རྒྱས་ཀྱི་བྱང་

ཆུབ་ལམ་འདིར་སྙིགས་དུས་ཀྱི་ཚེ་ཐུང་གཅིག་ལ་སྒྲུབ་ནུས་པའི་མྱུར་བུལ་གྱི་ཁྱད་པར་བདེ་སྟོང་

དབྱེར་མེད་དུ་སྦྱོར་བ་ཡོད་མེད་ཀྱི་སྒོ་ནས་ཡིན་པའི་ཕྱིར། ལྷན་སྐྱེས་ཀྱི་བདེ་བས་སྟོང་ཉིད་ངེས་

པའི་བདེ་སྟོང་སྦྱར་ཏེ་བསྒོམས་པས་ཤེས་སྒྲིབ་ཟད་པ་མྱུར་བ་ལྟར་ལམ་གཞན་ལ་དེ་ལྟར་མེད་པའི་

ཕྱིར༑ སཾ་བྷུ་ཊ་ལས། དེ་ཕྱིར་དེ་རྒྱས་ཅི་ཞིག་བྱ། །མདོར་བསྡུས་པས་ནི་སངས་རྒྱས་ཉིད། །བསྐལ་

པ་བྱེ་བ་གྲངས་མེད་པས། །ཇི་སྲིད་སངས་རྒྱས་གང་འཐོབ་པ། །གང་གིས་དམ་པའི་བདེ་བས་ཁྱོད། ། 

སྐྱེ་བ་འདིར་ནི་ཐོབ་པར་འགྱུར། །ཞེས་གསུངས་པའི་ཕྱིར།

བཞི་པ་(རྒྱུད་ཀྱི་དོན་སྣང་བ་གསུམ་དང་རང་བཞིན་རྣམས་བཤད་པ་)ལ་གསུམ། སྣང་བ་བཤད་པ་དང་། 

རང་བཞིན་བཤད་པ། སྣང་བའི་ཡེ་ཤེས་གསུམ་སྐྱེ་ཚུལ་བཤད་པའོ།།

དང་པོ་(སྣང་བ་བཤད་པ)ལ་གཉིས། སྣང་བ་གསུམ་གྱི་མིང་གི་རྣམ་གྲངས་དང་། སྣང་བ་གསུམ་

སོ་སོའ་ིམཚན་ཉིད་བཤད་པའོ།།

དང་པོ་(སྣང་བ་གསུམ་གྱི་མིང་གི་རྣམ་གྲངས་)ནི། སྤྱོད་བསྡུས་ལས་སྣང་བ་གསུམ་ལ་ཕར་ཕྱིན་ཐེག་

པ་དང་ཐུན་མོང་བའི་མིང་གི་རྣམ་གྲངས་དང་། རྡོ་རྗེ་ཐེག་པ་ཉིད་ལ་གྲགས་པའི་ཐུན་མོང་མ་ཡིན་

པའི་མིང་གི་རྣམ་གྲངས་གཉིས་སུ་གསུངས་པའི་དང་པོ་ནི། ཤེས་རབ་དང་། ཐབས་དང་། ཐབས་

ཤེས་འདྲེས་པ་དང་། སེམས་ཡིད་རྣམ་ཤེས་གསུམ་ཞེས་པ་དང་། འདོད་ཆགས་ཞེ་སྡང་གཏི་མུག་

གསུམ་ཞེས་པ་དང་། ཀུན་བརྟགས་གཞན་དབང་ཡོངས་གྲུབ་གསུམ་ཞེས་པ་དང་། ངོ་བོ་ཉིད་གསུམ་

ཞེས་པ་རྣམས་ཡིན་ལ། དེ་ཡང་སྣང་བ་དེ་སྟོང་ཤས་ཆེ་བས་ན་ཤེས་རབ་དང་། མཆེད་པ་བདེ་ཤས་

ཆེ་བས་ན་ཐབས། ཉེར་ཐོབ་བདེ་སྟོང་ཆ་མཉམ་པས་ན་ཐབས་ཤེས་འདྲེས་པ་ཞེས་བྱའོ།།

སྣང་བ་གསུམ་ལ་སེམས་ཡིད་རྣམ་ཤེས་གསུམ་གྱི་མིང་གིས་བཏགས་པ་ནི། ཀུན་བྱང་གི་

ཆོས་ཀུན་གྱི་རྩ་བར་གྱུར་པའི་སེམས་ཡིད་རྣམ་ཤེས་གསུམ་ཁྱད་པར་བ་གཅིག་ངོས་འཛིན་

པའི་ཆེད་དུ་ཡིན་ནོ། །འདོད་ཆགས་ཞེ་སྡང་གཏི་མུག་གསུམ་གྱི་མིང་གིས་བཏགས་པ་ནི་སྣང་བ་

གསུམ་པོ་དེ་བདེ་ཤས་ཆེ་ཆུང་བར་མ་གསུམ་དུ་གནས་པའི་སྒོ་ནས་ཡིན་ནོ།།

ཀུན་བརྟགས་གཞན་དབང་ཡོངས་གྲུབ་གསུམ་གྱི་མིང་གིས་བཏགས་པ་ནི། སྣང་བ་དང་པོ་

དེ་སྣང་བ་ཕྱི་མ་གཉིས་འབྱུང་བའི་གཞི་ཡིན་པས་དེ་ལ་གཞན་དབང་དང་། དེ་ལས་མཆེད་པ་འབྱུང་

བས་མཆེད་པ་ལ་ཀུན་བརྟགས་དང་། ཉེར་ཐོབ་མངོན་དུ་གྱུར་པའི་སྣང་ངོར་སྣང་མཆེད་གཉིས་ཀྱི་

སྣང་བ་ལོག་པས་ཉེར་ཐོབ་ལ་ཡོངས་གྲུབ་ཅེས་བཏགས་སོ།།

ངོ་བོ་ཉིད་གསུམ་ཞེས་པ་ནི། སྣང་བ་ལ་སྟོང་ཕྱོགས་ཀྱི་ངོ་བོ་ཉིད། མཆེད་པ་ལ་སྣང་ཕྱོགས་

ཀྱི་ངོ་བོ་ཉིད། ཉེར་ཐོབ་ལ་སྣང་སྟོང་ཆ་མཉམ་པའི་ངོ་བོ་ཉིད་ཀྱི་མིང་གིས་བཏགས་པ་ཡིན་ནོ། །དེ་

ཡང་འདོགས་བྱེད་ཀྱི་མིང་དེ་དག་ཕར་ཕྱིན་ཐེག་པ་དང་ཐུན་མོང་བ་ཡིན་པས་ཐུན་མོང་བའི་མིང་

གི་རྣམ་གྲངས་སུ་བཤད་པ་ཡིན་ནོ།།

གཉིས་པ་ཐུན་མོང་མ་ཡིན་པའི་མིང་གི་རྣམ་གྲངས་ནི། སྣང་བ་དང་། སྣང་བ་མཆེད་པ་དང་། 

སྣང་བ་ཉེར་ཐོབ་ཅེས་པ་གསུམ་དང་། སྟོང་པ་དང་། ཤིན་ཏུ་སྟོང་པ་དང་། སྟོང་པ་ཆེན་པོ་ཞེས་པ་

གསུམ་དང་། སེམས་སེམས་བྱུང་མ་རིག་པ་ཞེས་པ་དང་། ཨོཾ་ཨ་ཨཱ་ཞེས་པ་གསུམ་དང་། རྡོ་རྗེ་



དྭགས་པོ་ནམ་མཁའ་གྲགས་ཀྱི་གསུང།192

དང་པདྨ་དང་རྡོ་རྗེ་པདྨ་མཉམ་པར་སྦྱོར་བ་ཞེས་པ་གསུམ་དང་ཟླ་བ་ཉི་མ་ཟླ་བ་ཉི་མ་མཉམ་པར་

སྦྱོར་བ་ཞེས་པ་གསུམ་དང་། བུད་མེད་སྐྱེས་པ་མ་ནིང་གསུམ་དང་། གཡོན་གཡས་དབུས་མ་

གསུམ། འཇམ་རྩུབ་བར་མ་གསུམ་དང་། ཉིན་མོ་མཚན་མོ་ཐུན་མཚམས་གསུམ་ཞེས་པ་རྣམས་

སོ༑ །དེ་ཡང་སྟོང་སང་དཀར་ལམ་པའི་སྣང་བ་ཅན་ཡིན་པས་ན་སྣང་བ་དང་། སྟོང་སང་དཀར་

ལམ་པའི་སྣང་བ་དེ་ལས་ཤིན་ཏུ་གསལ་བའི་རྣམ་པ་ཅན་ཡིན་པས་ན་སྣང་བ་མཆེད་པ་དང་། འོད་

གསལ་ལ་ཉེ་ཞིང་དེ་ཐོབ་པར་བྱེད་པས་ན་སྣང་བ་ཉེར་ཐོབ་ཅེས་བཤད་དོ།།

རང་བཞིན་བརྒྱད་ཅུའི་ཀུན་རྟོག་བཞོན་པའི་རླུང་དང་བཅས་པས་སྟོང་པས་ན་སྟོང་པ་དང་། སྣང་

བ་བཞོན་པའི་རླུང་དང་བཅས་པས་སྟོང་པས་ན་ཤིན་ཏུ་སྟོང་པ་དང་། མཆེད་པ་བཞོན་པའི་རླུང་དང་

བཅས་པས་སྟོང་པས་ན་སྟོང་པ་ཆེན་པོ་ཞེས་བཤད་དོ། །སྣང་བ་གསུམ་གྱི་ནང་ནས་དང་པོར་བྱུང་

བས་ན་སེམས་དང་། སྣང་བ་དང་པོ་དེ་ལ་བརྟེན་ནས་བྱུང་བས་ན་སེམས་བྱུང་དང་། རང་གི་ངོ་བོ་

མི་གསལ་བའི་རྣམ་པ་ཅན་ཡིན་པས་ན་མ་རིག་པ་ཞེས་བྱའོ།།

ཨོཾ་ཨ་ཨཱ་ཞེས་པ་དང་། རྡོ་རྗེ་པདྨ་རྡོ་རྗེ་པདྨ་མཉམ་པར་སྦྱོར་བ་ཞེས་པ་དང་། ཟླ་བ་ཉི་མ་ཟླ་

བ་ཉི་མ་མཉམ་པར་སྦྱོར་བ་ཞེས་པའི་སུམ་ཚན་གསུམ་གྱི་མིང་གིས་བཏགས་པ་ནི། རྫོགས་རིམ་གྱི་

སྐབས་སུ་སྟོང་པ་གསུམ་གྱི་རླུང་སེམས་ལས་ལྷའི་སྐུ་བསྐྱེད་པའི་དོད་དུ་བསྐྱེད་རིམ་གྱི་སྐབས་སུ་

དེ་ལས་ལྷ་སྐུ་བསྐྱེད་པ་ཤེས་པའི་ཕྱིར་དུ་ཡིན་ནོ། །སྐྱེས་པ་བུད་མེད་མ་ནིང་གསུམ་དང་། གཡོན་

གཡས་དབུས་མ་གསུམ་གྱི་མིང་གིས་བཏགས་པ་ནི་ཐབས་ཤེས་ཆེ་ཆུང་བར་མ་གསུམ་གྱི་སྒོ་

ནས་བཏགས་པ་ཡིན་ལ། འཇམ་རྩུབ་བར་མ་གསུམ་གྱི་མིང་གིས་བཏགས་པ་ནི་བདེ་བར་ཤས་ཆེ་

ཆུང་གི་སྒོ་ནས་བཏགས་པ་ཡིན་ནོ།།

ཉིན་མོ་དང་མཚན་མོ་ཐུན་མཚམས་གསུམ་གྱི་མིང་གིས་བཏགས་པ་ནི། ཡུལ་སྣང་རྒྱས་མི་

རྒྱས་བར་མ་གསུམ་གྱི་སྒོ་ནས་བཏགས་པ་ཡིན་ནོ། །མིང་འདི་དག་གིས་སྣང་བའི་ཡེ་ཤེས་གསུམ་



རྫོགས་རིམ་གྱི་རྣམ་བཞག་འཆད་པ། 193

ལ་འདོགས་པའི་རྒྱུ་མཚན་ཕར་ཕྱིན་ཐེག་པ་དང་ཐུན་མོང་མ་ཡིན་པ་ཡིན་པས་ཐུན་མོང་མ་ཡིན་

པའི་མིང་གི་རྣམ་གྲངས་སུ་བཤད་དོ།།

གཉིས་པ་(སྣང་བ་གསུམ་སོ་སོའ་ིམཚན་ཉིད་བཤད་པ་)ནི། སྤྱོད་བསྡུས་ལས། ཡེ་ཤེས་རྡོ་རྗེ་ཀུན་

ལས་བཏུས་ལས་སྣང་བ་གསུམ་གྱི་མཚན་ཉིད་མདོར་བསྡུས་ནས་གསུངས་པ་དེ་བླ་མའི་མན་ངག་

གིས་བསྟན་པར་བྱའོ། །ཞེས་གསུངས་པ་ལ། མདོར་བསྡུས་ནས་གསུངས་ཚུལ་ཡང་། ཡེ་ཤེས་རྡོ་

རྗེ་ཀུན་ལས་བཏུས་ལས་མ་རིག་པ་མུན་པ་དང་། སེམས་བྱུང་ཉི་འོད་དང་། སེམས་ཟླ་འོད་བཞིན་

དུ་སྣང་ཞེས་གསུངས་པ་དེ་ཡིན་ནོ།།

བླ་མའི་མན་ངག་གིས་རྒྱས་པར་བསྟན་པའི་ཚུལ་ནི། སྤྱོད་བསྡུས་ལས། སྣང་བའི་མཚན་

ཉིད་གང་ཞེ་ན། རྣམ་པ་མེད་པའི་རང་བཞིན་ལུས་དང་ངག་མེད་པ་སྟེ། ཇི་ལྟར་སྟོན་གྱི་དུས་སུ་ནམ་

མཁའ་དྲི་མ་མེད་པ་ལ། ཟླ་བའི་དཀྱིལ་འཁོར་གྱི་འོད་ཟེར་སྣང་བར་བྱེད་པས་ཁྱབ་པར་བྱེད་པ་དེ་

བཞིན་དུ། རང་བཞིན་གྱིས་གསལ་བའི་རྣམ་པར་དངོས་པོ་མ་ལུས་པ་ཐམས་ཅད་ལ་དམིགས་པས་

ན༑ འདི་ནི་དོན་དམ་པའི་བྱང་ཆུབ་ཀྱི་སེམས་ཤེས་རབ་ཀྱི་སྣང་བ་སྟོང་པ་དང་པོ་སྟེ། ཞེས་དང་།  སྣང་

བ་མཆེད་པའི་མཚན་ཉིད་གང་ཞེ་ན། དེ་ཡང་གཟུང་བ་དང་འཛིན་པ་དང་བྲལ་བའི་གཟུགས་ཅན། 

ལུས་དང་ངག་མེད་པ་སྟེ། ཇི་ལྟར་སྟོན་གྱི་དུས་སུ་ཉི་མའི་འོད་ཟེར་གྱིས་ཁྱབ་པ་བཞིན་དུ་ཤིན་ཏུ་

གསལ་ཞིང་དྲི་མ་མེད་པའི་ངོ་བོ་ཉིད་དུ་དངོས་པོ་མ་ལུས་པ་དམིགས་པ། བྱང་ཆུབ་ཀྱི་སེམས་ཀུན་

ཏུ་བཟང་པོ་གཉིས་པ་སྟེ། རིམ་པ་གཉིས་པ་ཤིན་ཏུ་སྟོང་པའི་མཚན་ཉིད་ཅན། ཞེས་དང་། སྣང་བ་

ཐོབ་པ་གང་ཞེ་ན། དེ་བཞིན་དུ་ནམ་མཁའི་མཚན་ཉིད་དངོས་པོ་མེད་པའི་གཟུགས་ཅན། ལུས་དང་

ངག་མེད་པ་སྟེ། ཇི་ལྟར་མཚམས་ཀྱི་སྨག་ལ་བབ་པའི་ངོ་བོར་ཁྱབ་པ། ཕྲ་ཞིང་བདག་མེད་པ། སྲོག་

དང་རྩོལ་བ་མི་རྒྱུ་བས་རྒྱུ་བ་མེད་པ་སྟེ། སེམས་མེད་པ་དང་། མི་གཡོ་བ་དང་། ཞེས་གསུངས་སོ།།

དེའི་དོན་ནི། ཇི་ལྟར་སྟོན་གྱི་ཞེས་སོགས་དཔེ་གསུམ་གྱི་དོན་ནི། སྟོན་གནམ་གཡའ་དག་

ལ་དཀར་དམར་ནག་གསུམ་གྱིས་ཁྱབ་པའི་སྟོང་སང་གསུམ་པོ་དེ་སྟོང་པ་གསུམ་མཚོན་བྱེད་ཀྱི་

དཔེ་ཡིན་པའི་དོན་ནོ། །རྣམ་པ་མེད་པའི་རང་བཞིན་ཞེས་དང་། དེ་ཡང་གཟུང་བ་དང་འཛིན་པ་

དང་བྲལ་བའི་གཟུགས་ཅན། ཞེས་དང་། དངོས་པོ་མེད་པའི་གཟུགས་ཅན་ཞེས་པ་གསུམ་གྱིས་

སྣང་བའི་ཡེ་ཤེས་གསུམ་མངོན་དུ་གྱུར་པའི་ཚེ་ཡེ་ཤེས་གསུམ་པོ་དེའི་སྣང་ངོར་སྔར་བཤད་པའི་

སྣང་ཚུལ་གསུམ་མ་གཏོགས་གཉིས་སྣང་རགས་པ་རྣམས་མི་འཆར་བ་བསྟན་ལ། ལུས་དང་ངག་

མེད་པ་ཞེས་པ་གསུམ་གྱིས་སྣང་མཆེད་ཐོབ་གསུམ་མངོན་དུ་གྱུར་པའི་ཚེ་གང་ཟག་དེ་ལ་ལུས་ཀྱི་

གཡོ་འགུལ་དང་ངག་གི་སྨྲ་བརྗོད་ལོག་པ་དེ་བསྟན།

རང་བཞིན་གྱིས་གསལ་བའི་རྣམ་པར་ཞེས་པས་ནི། ཡུལ་སྣང་དེ་གསལ་པོར་འབྱུང་བ་བསྟན། 

གཉིས་པའི་ཤིན་ཏུ་གསལ་བ་ཞེས་པས་ནི་སྔ་མ་ལས་ཆེས་གསལ་བར་བསྟན་ལ། དངོས་པོ་མ་

ལུས་པ་ལ་དམིགས་པ་ཞེས་པས་ནི་ཡུལ་སྣང་དེས་ཕྱོགས་མཚམས་ཀུན་ཏུ་ཁྱབ་པར་བསྟན་ལ། 

དོན་དམ་པའི་བྱང་ཆུབ་ཀྱི་སེམས་དངོས་ནི་ལམ་དུས་ཀྱི་བདེ་སྟོང་སྦྱར་བའི་ཡེ་ཤེས་ཡིན་ཀྱང་། 

དེ་མ་ཡིན་པའི་ལམ་དུས་དང་གཞི་དུས་ཀྱི་སྟོང་པ་གསུམ་ལ་དེའི་མིང་གིས་བཏགས་ནས་བསྟན་

པ་ཡིན་ནོ། །ཕྲ་བ་ནི་སྟོང་པ་གསུམ་པོ་དེ་རང་མངོན་དུ་གྱུར་པའི་རྣལ་འབྱོར་པ་ཁོ་ནས་ཉམས་མྱོང་

གི་སྒོ་ནས་རྟོགས་པར་བྱ་བ་དང་། ལམ་དུས་ཀྱི་སྟོང་པ་གསུམ་པོ་དེ་བདག་མེད་ཀྱི་འཛིན་སྟངས་

ཀྱི་ཡུལ་ཡིན་པ་ནི། བདག་མེད་པ་ཞེས་པས་བསྟན་ལ། སྲོག་དང་རྩོལ་བ་མི་རྒྱུ་བས་རྒྱུ་བ་མེད་པ་

སྟེ༑ ཞེས་པས་ནི་དེ་མངོན་དུ་གྱུར་པའི་ཚེ་གང་ཟག་དེ་ལ་སྟེང་གི་སྣ་བུག་ནས་རླུང་འབྱུང་འཇུག་མི་

བྱེད་པ་དེ་བསྟན། སེམས་མེད་པ་དང་ཞེས་པས་ནི། སྟོང་པ་གསུམ་མངོན་དུ་གྱུར་པའི་ཚེ་རྣམ་རྟོག་

རགས་པ་མེད་པ་དེ་བསྟན།

དེ་རྣམས་ཀྱི་དོན་བསྡུས་ཏེ་བསྟན་ན། རང་རྒྱུ་ལུགས་འབྱུང་གི་ཀུན་རྟོག་བརྒྱད་ཅུ་བཞོན་

པའི་རླུང་དང་བཅས་པ་དང་། ལུགས་ལྡོག་གི་མཆེད་པ་བཞོན་པའི་རླུང་དང་བཅས་པ་གང་རུང་

ལས་བྱུང་ཞིང་། རང་གི་ངོ་བོ་སྟོན་གནམ་གཡའ་དག་ལ་ཟླ་འོད་ཀྱིས་ཁྱབ་པ་ལྟ་བུའི་སྟོང་སང་དཀར་

ལམ་པའི་རྣམ་པ་ཅན། རང་འབྲས་ཆགས་བྲལ་ནས་ཕྲག་དོག་གི་བར་གྱི་རང་བཞིན་གྱི་རྟོག་པ་སོ་

གསུམ་གྱི་ལག་རྗེས་འཇོག་བྱེད་ཀྱི་རིགས་སུ་གནས་པའི་ཡིད་ཀྱི་ཤེས་པ་དེ། སྣང་བ་དང་པོའ་ི

མཚན་ཉིད། རང་རྒྱུ་ལུགས་འབྱུང་གི་སྣང་བ་བཞོན་པའི་རླུང་དང་བཅས་པ་དང་། ལུགས་ལྡོག་གི་

ཉེར་ཐོབ་བཞོན་པའི་རླུང་དང་བཅས་པ་གང་རུང་ལས་བྱུང་ཞིང་། རང་གི་ངོ་བོ་སྟོན་གནམ་གཡའ་

དག་ལ་ཉི་འོད་ཀྱིས་ཁྱབ་པ་ལྟ་བུའི་སྟོང་སང་དམར་ལམ་པའི་རྣམ་པ་ཅན། རང་འབྲས་ཆགས་པ་

ནས་གྱ་གྱུའི་བར་གྱི་རང་བཞིན་གྱི་རྟོག་པ་བཞི་བཅུའི་ལག་རྗེས་འཇོག་བྱེད་ཀྱི་རིགས་སུ་གནས་

པའི་ཡིད་ཀྱི་ཤེས་པ་དེ། སྣང་བ་མཆེད་པའི་མཚན་ཉིད། རང་རྒྱུ་ལུགས་འབྱུང་གི་མཆེད་པ་བཞོན་

པའི་རླུང་དང་བཅས་པ་དང་། ལུགས་ལྡོག་གི་འོད་གསལ་བཞོན་པའི་རླུང་དང་བཅས་པ་གང་རུང་

ལས་བྱུང་ཞིང་། རང་གི་ངོ་བོ་སྟོན་གནམ་གཡའ་དག་ལ་མཚམས་ཀྱི་སྨག་ནག་པོས་ཁྱབ་པ་ལྟ་

བུའི་སྟོང་སང་ནག་ལམ་པའི་རྣམ་པ་ཅན། རང་འབྲས་ཆགས་པ་བར་མ་ནས་ཐེ་ཚོམ་གྱི་བར་གྱི་

རང་བཞིན་གྱི་རྟོག་པ་བདུན་གྱི་ལག་རྗེས་འཇོག་བྱེད་ཀྱི་རིགས་སུ་གནས་པའི་ཡིད་ཀྱི་ཤེས་པ་

དེ༑ ཉེར་ཐོབ་ཀྱི་མཚན་ཉིད། དེ་འདྲ་བའི་སྣང་བ་གསུམ་པོ་དེ་གཞི་ལ་འཆི་བའི་དུས་སུ་རྫོགས་

པར་འཆར་ལ། གཉིད་དུས་སུ་རྫོགས་པར་མི་འཆར་ཡང་མཚན་ཉིད་པ་འཆར་ལ། ལམ་དུས་སུ་

སྙིང་གའི་དྷཱུ་ཏིར་རླུང་བསྡུས་ཏེ་ཐིམ་པ་ལས་རྫོགས་པར་འཆར་ལ། དྷཱུ་ཏིའི་གནས་གཞན་དུ་རླུང་

བསྡུས་ཏེ་ཐིམ་པ་ལས་མཚན་ཉིད་རྫོགས་པར་མི་འཆར་ཡང་མཚན་ཉིད་པ་འཆར་ལ། ལམ་དུས་

ཀྱི་སྟོང་པ་གསུམ་པོ་ལ་ཡང་རླུང་ཐིམ་ཕུལ་ཆེ་ཆུང་གིས་གནས་ཡུན་རིང་ཐུང་དང་ཡུལ་སྣང་རྒྱ་ཆེ་

ཆུང་མི་འདྲ་བ་དུ་མ་ཞིག་འབྱུང་ངོ་། །སྒྱུ་ལུས་འོད་གསལ་དུ་འཇུག་པའི་སྐབས་སུ་འོད་གསལ་གྱི་

སྔ་རོལ་དང་ཕྱི་རོལ་ཏུ་སྟོང་པ་གསུམ་འབྱུང་ཡང་། དེ་སེམས་དབེན་མིན་པ་བཞིན་དུ། ལུས་དབེན་

དང་ངག་དབེན་གྱི་སྐབས་སུ་སྟོང་པ་གསུམ་འབྱུང་ཡང་། དེ་སེམས་དབེན་མིན་པར་ཤེས་པར་བྱའོ།།

གཉིས་པ་(རང་བཞིན་བཤད་པ་)ནི། རིམ་ལྔ་ལས། དེ་ཡི་རང་བཞིན་འཕྲོ་གསལ་བ། །དེ་ནི་རབ་

ཏུ་བཤད་པར་བྱ། །ཆགས་བྲལ་དང་ནི་བར་མ་ཉིད། །དེ་བཞིན་དུ་ནི་ཆེན་པོ་དག །ཡིད་ལ་འགྲོ་ཞིང་

འངོ་བ་དང་། །མྱ་ངན་ལ་སོགས་གསུམ་དེ་བཞིན། །ཞི་དང་རྣམ་རྟོག་འཇིགས་པ་དང་། །འཇིགས་པ་

བར་མ་ཤིན་ཏུ་འཇིགས། །སྲེད་དང་སྲེད་པ་བར་མ་དང་། །ཤིན་ཏུ་སྲེད་དང་ཉེར་ལེན་པ། །མི་དགེ་

བཀྲེས་དང་སྐོམ་ཉིད་དང་། །ཚོར་དང་ཚོར་བ་བར་མ་དང་། །ཤིན་ཏུ་ཚོར་བའི་སྐད་ཅིག་དང་། །

རིག་པ་པོ་དང་རིག་འཛིན་བཞི། །སོ་སོར་རྟོག་དང་ངོ་ཚ་ཤེས། །སྙིང་རྗེ་དང་ནི་བརྩེ་བ་གསུམ། །

དོགས་དང་བསགས་པ་ཉིད་དང་ནི། །ཕྲག་དོག་ཅེས་ནི་བྱ་བར་གྲགས། །རང་བཞིན་སུམ་ཅུ་རྩ་གསུམ་

གང༑ །ལུས་ཅན་རྣམས་ཀྱི་རང་རིག་སྟེ། །ཞེས་གསུངས་ལ། དེའི་དོན་ནི། ཆགས་བྲལ་ནི་ཡུལ་མི་

འདོད་པའི་བློ་དང་། དེ་ལ་ཡང་ཤས་ཆེ་ཆུང་བར་མ་གསུམ། ཡིད་ལ་འགྲོ་ཞིང་འངོ་བ་ཞེས་པས་ནི་ཡིད་

ཕྱི་རོལ་གྱི་ཡུལ་ལ་ཕར་འགྲོ་བ་དང་། ནང་གི་ཡུལ་ལ་ཚུར་འཇུག་པའི་ཚེ་རྟོག་པ་འདི་རྣམས་སྐྱེ་

བར་བསྟན་ནོ། །འདི་རྟོག་པ་རེ་རེའི་འགོར་སྦྱོར་བ་འགོས་ལུགས་པ་རྣམས་བཞེད་དོ།།

མྱ་ངན་ནི་ཡུལ་ཡིད་དུ་འངོ་བ་དང་བྲལ་བའི་ཡིད་ཀྱི་གདུང་བ་ཡིན་ལ། དེ་ལ་ཆུང་འབྲིང་ཆེན་

པོ་གསུམ། ཞི་བ་ནི་སེམས་རྣལ་དུ་གནས་པ་དང་། རྣམ་རྟོག་ནི་སེམས་ཕྱི་ལ་འཕྲོ་བའི་རྣམ་པ་ཅན་

དང༑ འཇིགས་པ་ནི་ཡུལ་ཡིད་དུ་མི་འོང་བ་དང་ཕྲད་ནས་སེམས་སྐྲག་པའི་བློ་སྐྱེ་ལ། དེ་ལ་ཡང་

ཆུང་འབྲིང་ཆེན་པོ་གསུམ། སྲེད་པ་ནི་ཡུལ་ཡིད་དུ་འོང་བ་ལ་ཞེན་པ་སྟེ། དེ་ལ་ཡང་ཆུང་འབྲིང་

ཆེན་པོ་གསུམ། ལེན་པ་ནི་འདོད་ཡོན་གྱི་ཡུལ་རྣམས་ཀུན་ཏུ་འཛིན་པའི་བློ་དང་། མི་དགེ་བ་

ནི་དགེ་བའི་ལས་ལ་ཡིད་གཉིས་ཟ་བ་དང་། བཀྲེས་པ་ནི་ཟས་འདོད་པའི་བློ་དང་། སྐོམ་པ་ནི། 

བཏུང་བ་འདོད་པ་དང་། ཚོར་བ་ནི་བདེ་སྡུག་བཏང་སྙོམས་གསུམ་ཡིན་ལ། དེ་ཡང་ཡུལ་གྱི་སྒོ་

ནས་ཆུང་འབྲིང་ཆེན་པོ་གསུམ་ཡོད་དོ།།

རིག་པ་པོ་དང་རིག་འཛིན་བཞི་ཞེས་པས་ནི། རིག་པ་པོ་དང་རིག་པར་བྱེད་པ་དང་རིག་བྱའི་

ལས་གསུམ་ལ་རྟོག་པའི་བློ་གསུམ་མོ། །སོ་སོར་རྟོག་པ་ནི་རིགས་མི་རིགས་སྤྱོད་པའི་བློའ།ོ །ངོ་

ཚ་ཤེས་པ་ནི་རང་ངམ་ཆོས་རྒྱུ་མཚན་དུ་བྱས་ནས་ཁ་ན་མ་ཐོ་བ་ལ་འཛེམ་པ་དང་། སྙིང་རྗེ་ནི་སྡུག་

བསྔལ་དང་བྲལ་འདོད་ཀྱི་བློ་དང་། བརྩེ་བ་ནི་དམིགས་བྱ་ཡོངས་སུ་བསྲུང་བའི་བློ་དང་། སྡུག་པ་

དང་ཕྲད་པར་འདོད་པའི་བློ་དེ་གསུམ་མོ། །དོགས་པ་ནི་ཡིད་འཕྲིགས་པའི་སེམས་དང་། བསགས་

པ་ནི་ཡོ་བྱད་སྡུད་པའི་སེམས་དང་། ཕྲག་དོག་ནི་གཞན་གྱི་ཕུན་ཚོགས་ལ་སེམས་འཁྲུག་པའོ། ། 

རང་བཞིན་བཞི་བཅུ་ནི། རིམ་ལྔ་ལས། ཆགས་དང་ཞེན་དང་དེ་བཞིན་དགའ། །དགའ་བ་བར་མ་

ཤིན་ཏུ་དགའ། །རངས་དང་ཤིན་ཏུ་མགུ་བ་དང་། །ངོ་མཚར་དེ་བཞིན་རྒོད་པ་དང་། །ཚིམ་དང་དེ་

བཞིན་འཁྱུད་པ་དང་། །འོ་བྱེད་དེ་བཞིན་འཇིབ་པ་དང་། །བརྟན་དང་བརྩོན་དང་ང་རྒྱལ་དང་། །བྱ་

དང་དབྲོག་དང་སྟོབས་དང་ནི། །སྤྲོ་དང་ལྷན་ཅིག་སྐྱེས་ཉིད་དང་། །དེ་བཞིན་ལྷན་ཅིག་སྐྱེས་བར་མ། ། 

ཤིན་ཏུ་ལྷན་ཅིག་སྐྱེས་དང་དྲག །རྣམ་པར་སྒེག་དང་ཞེ་འགྲས་ཉིད། །དགེ་དང་ཚིག་གསལ་བདེན་

པ་དང་། །མི་བདེན་པ་དང་དེ་བཞིན་དེས། །ཉེ་བར་མི་ལེན་སྦྱིན་པ་པོ། །སྐུལ་དང་དེ་བཞིན་དཔའ་

བོ་དང་། །ངོ་ཚ་མེད་དང་སྒྱུ་དང་གདུག །མི་སྲུན་པ་དང་གྱ་གྱུ་ཉིད། །མཚན་ཉིད་བཞི་བཅུ་གང་

ཡིན་པ། །ཤིན་ཏུ་སྟོང་པའི་སྐད་ཅིག་སྟེ། །ཞེས་པས་བསྟན་ལ། དེའི་དོན་ནི། ཆགས་པ་ནི་མ་ཐོབ་

པའི་ཡུལ་ལ་ཡིད་ཆགས་པ་དང་། ཞེན་པ་ནི་ཐོབ་པའི་ཡུལ་ལ་ཆགས་པ་དང་། དགའ་བ་ནི་ཡིད་

འོང་མཐོང་ནས་སེམས་དགའ་བ་ཡིན་ལ། དེ་ལ་ཡང་ཆུང་འབྲིང་ཆེན་པོ་གསུམ་མོ། །རངས་པ་ནི་

འདོད་དོན་གྲུབ་པས་བདེ་བའི་སེམས་དང་། ཤིན་ཏུ་མགུ་བ་ནི་དེའི་རྣམ་པ་ཡང་དང་ཡང་དུ་མྱོང་

བའི་སེམས་དང་། ངོ་མཚར་བ་ནི་སྔར་མ་བྱུང་བའི་དོན་ལ་སེམས་པ་དང་། རྒོད་པ་ནི་ཡུལ་ཡིད་

འོང་ལ་སེམས་ཆགས་པ་དང་། ཚིམ་པ་ནི་དེའི་རྣམ་པ་མྱོང་བ་ལ་དོན་གསལ་གྱིས་བཤད་ཀྱང་། 

ཡུལ་དེས་ངོམས་པའི་རྟོག་པ་དང་། འཁྱུད་པ་དང་འོ་བྱེད་པ་དང་། འཇིབ་པ་གསུམ་ནི་དེ་རྣམས་བྱ་

བར་འདོད་པའི་སེམས་དང་། བརྟན་པ་ནི་རྒྱུད་མི་འགྱུར་བའི་སེམས་དང་། བརྩོན་པ་ནི་དགེ་བ་ལ་

གཞོལ་བ་དང་། ང་རྒྱལ་ནི་སེམས་གཟེངས་མཐོ་བའི་བློ་དང་། བྱ་བ་ནི་ལས་སམ་བྱ་བ་རྫོགས་པར་

བྱེད་པ་དང་། དབྲོག་པ་ནི་ནོར་འཕྲོག་པར་འདོད་པ་དང་། སྟོབས་ནི་གཞན་གྱི་དཔུང་འཇོམས་པར་

འདོད་པ་དང་། སྤྲོ་བ་ནི་དགེ་བའི་ལམ་ལ་གོམས་པར་བྱེད་པའི་སེམས་དང་། ལྷན་ཅིག་སྐྱེས་པ་ནི་

དྲེགས་པའི་དབང་གིས་མི་དགེ་བ་ལ་སྤྱོད་པ་དང་། གྲགས་པ་ནི་རྒྱུ་མེད་པར་ཡང་དམ་པ་རྣམས་

དང་རྩོད་པར་འདོད་པ་དང་། སྒེག་པ་ནི་ཡིད་འོང་མཐོང་བས་རྩེ་བར་འདོད་པ་དང་། ཞེ་འགྲས་པ་

ནི་ཁོན་དུ་འཛིན་པའི་བློ་དང་། དགེ་བ་ནི་དགེ་བའི་ལས་ལ་བརྩོན་པར་འདོད་པ་དང་། ཚིག་གསལ་

བ་ནི་གཞན་གྱིས་གོ་བར་སྨྲ་འདོད་ཀྱི་བློ་དང་། བདེན་པ་ནི་འདུ་ཤེས་མ་བསྒྱུར་བར་སྨྲ་འདོད་ཀྱི་

བློ་དང་། མི་བདེན་པ་ནི་འདུ་ཤེས་བསྒྱུར་ཏེ་སྨྲ་འདོད་པ་དང་། ངེས་པ་ནི་ཡི་དམ་ཤིན་ཏུ་བརྟན་པ་

དང༑ ཉེ་བར་མི་ལེན་པ་ནི་ཡུལ་ཡོངས་སུ་འཛིན་པར་མི་འདོད་པའི་བློ་དང་། སྦྱིན་པ་པོ་ནི་བཏང་

བར་འདོད་པའི་བློ་དང་། བསྐུལ་བ་ནི་ལེ་ལོ་ཅན་ཆོས་ལ་སྐུལ་བར་འདོད་པ་དང་། དཔའ་བོ་ནི་

ཉོན་མོངས་པ་སོགས་ཀྱི་དགྲ་ལས་རྒྱལ་བར་འདོད་པ་དང་། ངོ་ཚ་མེད་པ་ནི་བདག་གམ་ཆོས་རྒྱུ་

མཚན་དུ་བྱས་ནས་ཁ་ན་མ་ཐོ་བ་ལ་མི་འཛེམ་པར་མི་དགེ་བ་ལ་འཇུག་པ་དང་། སྒྱུ་ནི་བཅོས་མས་

གཞན་བསླུ་བ་དང་། སྒྲིམ་པ་ནི་ངག་རྣོ་བའི་སེམས་དང་། སྡུག་པ་ནི་ལྟ་བ་ངན་པ་ལ་བྱང་བའི་བློ་

དང༑ མི་སྲུན་པ་ནི་གཞན་ལ་ཐོ་འཚམ་པ་དང་། གྱ་གྱུ་ནི་མི་དྲང་བའི་བློའ།ོ།

རང་བཞིན་གྱི་རྟོག་པ་བདུན་ནི། ཆགས་པ་བར་མའི་སྐད་ཅིག་དང་། །བརྗེད་ངས་པ་དང་འཁྲུལ་

བ་དང་། །མི་སྨྲར་གྱུར་དང་སྐྱོ་བ་དང་། །ལེ་ལོ་དེ་བཞིན་ཐེ་ཚོམ་སྟེ། །ཞེས་པའི་དོན་ནི། བརྗེད་ངས་

པ་ནི་དྲན་པ་ཉམས་པ་དང་། འཁྲུལ་བ་ནི་སྨིག་རྒྱུ་ལ་ཆུར་འཛིན་པ་ལྟ་བུ་དང་། མི་སྨྲ་བ་ནི་སྨྲ་སྙིང་

མི་འདོད་པ་དང་། སྐྱོ་བ་ནི་ཡིད་སུན་པའི་བློ་དང་། ལེ་ལོ་ནི་དགེ་བ་ལ་མི་སྤྲོ་བའི་བློ་དང་། ཐེ་ཚོམ་

དང་ཕྲག་དོག་གཉིས་ནི་གོ་བར་ཟད་དོ།།

རྟོག་པ་ཚན་པ་གསུམ་པོ་འདི་སྣང་བ་གསུམ་གྱི་རང་བཞིན་དུ་གསུངས་པའི་དོན་ནི། སྤྱོད་



རྫོགས་རིམ་གྱི་རྣམ་བཞག་འཆད་པ། 199

བསྡུས་ལས། མདོར་བསྟན་དུ། རང་བཞིན་ནི། ཞེས་དང་། དོན་བསྡུར། མཚན་ཉིད་སོ་གསུམ་དང་

བཞི་བཅུའོ། །ཞེས་དང་། དེའི་རང་བཞིན་གྱི་མཚན་ཉིད་བདུན་པོ་འདི་དག་གོ །ཞེས་རྟོག་པ་ཚན་

པ་གསུམ་པོ་དེས་སྣང་བ་གསུམ་མཚོན་པའི་ཆ་ནས་རྟོག་པ་ཚན་པ་གསུམ་པོ་དེ་སྣང་བ་གསུམ་གྱི་

མཚན་ཉིད་དམ་རང་བཞིན་དུ་གསུངས་ལ། མཚོན་ཚུལ་ཡང་ངོ་བོ་ཐ་མི་དད་ཀྱི་མཚོན་ཚུལ་མིན་གྱི། 

བྱ་རོག་གིས་ཁང་བཟང་མཚོན་པ་ལྟར་ངོ་བོ་ཐ་དད་པའི་ཚུལ་གྱིས་མཚོན་པ་ཡིན་ནོ།།

དེའི་ཚུལ་ཡང་། རང་བཞིན་གྱི་རྟོག་པ་བདུན་ཡུལ་ལ་རླུང་གི་གཡོ་བ་ཞན་པ་དེ་ཉེར་ཐོབ་ཡུལ་ལ་

རླུང་གི་གཡོ་བ་ཞན་པའི་ལག་རྗེས་དང་། རང་བཞིན་གྱི་རྟོག་པ་བཞི་བཅུ་པོ་དེ་ཡུལ་ལ་རླུང་གི་གཡོ་བ་

ཤས་ཆེ་ཆུང་བར་མར་གནས་པ་དེ་མཆེད་པ་ཡུལ་ལ་རླུང་གི་གཡོ་བ་ཤས་ཆེ་ཆུང་བར་མར་གནས་

པའི་ལག་རྗེས་དང་། རང་བཞིན་གྱི་རྟོག་པ་སོ་གསུམ་པོ་དེ་ཡུལ་ལ་རླུང་གི་གཡོ་བ་རགས་པ་དེ་སྣང་

བ་ཡུལ་ལ་རླུང་གི་གཡོ་བ་རགས་པའི་ལག་རྗེས་ཡིན་པས་རྟོག་པ་ཚན་པ་གསུམ་པོ་དེ་ཡུལ་ལ་

རླུང་གི་གཡོ་བ་ཤས་ཆེ་ཆུང་བར་མ་གསུམ་པོ་དེས། སྣང་བ་གསུམ་ལའང་རླུང་གི་གཡོ་བ་ཤས་ཆེ་

ཆུང་བར་མ་གསུམ་ཡོད་པར་མཚོན་པ་དཔོག་པར་བྱེད་པའི་དོན་ནོ། །གང་ལ་དཔོག་པ་ཡང་། སྣང་

བ་གསུམ་ཉམས་མྱོང་གིས་ངེས་མི་ནུས་པའི་གང་ཟག་གཅིག་ལ་དཔོག་པར་བྱེད་པ་ཡིན་ནོ། །རང་

བཞིན་གྱི་རྟོག་པ་དེ་རྣམས་རྟེན་གྱི་སྒོ་ནས་འགྲོ་བ་རིགས་དྲུག་ཀའི་རྒྱུད་ལ་སྐྱེ་བ་ཡོད་ལ། ལམ་དུས་

སུ་བསྐྱེད་རིམ་ནས་བཟུང་སྟེ་མི་སློབ་པའི་ཟུང་འཇུག་མངོན་དུ་བྱེད་ཀའི་རྒྱུན་མཐའི་རྡོ་རྗེ་ལྟ་བུའི་

ཏིང་ངེ་འཛིན་གྱི་སྔ་ལོགས་ཀྱི་སྣང་མཆེད་ཐོབ་གསུམ་གྱི་སྔ་རོལ་ཚུན་ཆད་དུ་སྐྱེ་བ་ཡོད་དོ། །ངོ་

བོའ་ིསྒོ་ནས་ནི་དགེ་མི་དགེ་ལུང་མ་བསྟན་གསུམ་ཡོད་ལ། རང་བཞིན་གྱི་རྟོག་པ་བརྒྱད་ཅུ་པོ་དེ་ལ་

ཉིན་མཚན་གྱི་དབྱེ་བས་ཕྱེ་ན་བརྒྱ་དྲུག་ཅུ་ཡོད་དོ།།

གསུམ་པ་(སྣང་བའི་ཡེ་ཤེས་གསུམ་སྐྱེ་ཚུལ་བཤད་པ་)ལ་གཉིས། ཕྱི་ནང་གི་རྐྱེན་ལས་ཡེ་ཤེས་རྣམས་

སྐྱེ་ཚུལ་དང་། དེའི་སྟོབས་ཀྱིས་བདེ་སྟོང་སྦྱོར་ཚུལ་སོགས་བཤད་པའོ།།

དང་པོ་(ཕྱི་ནང་གི་རྐྱེན་ལས་ཡེ་ཤེས་རྣམས་སྐྱེ་ཚུལ་)ནི། རིམ་ལྔ་ལས། རྡོ་རྗེ་བཟླས་གནས་རྣལ་

འབྱོར་པ། །སེམས་ལ་དམིགས་པ་ཐོབ་པར་འགྱུར། །ཞེས་དང་། སྤྱོད་བསྡུས་ལས། གང་དུ་གང་

གི་ཕྱིར་ཇི་ལྟར་རབ་ཏུ་འཇུག་པ། ཞེས་སོགས་དང་རྡོ་རྗེ་འཕྲེང་བ་ལས། རྡོ་རྗེ་བཟླས་པ་རབ་

སྦྱོར་བས། །རླུང་གི་མཚན་ཉིད་ཤེས་ནས་ནི། །རྣམ་རྟོག་རླུང་རྣམས་རྣམ་པར་གཅོད། །སེམས་

ལ་དམིགས་པ་ཐོབ་པར་འགྱུར། །ཞེས་པ་རྣམས་ཀྱི་དོན་ལ་དཔྱད་ན། རྡོར་བཟླས་བྱས་པས་སྙིང་

གའི་རྩ་མདུད་ལེགས་པར་གྲོལ་ནས་རླུང་རྣམས་སྙིང་གའི་མི་ཤིགས་པ་ལ་བསྡུས་ཏེ་ཐིམ་པ་ལས་

བྱུང་བའི་སྟོང་པ་གསུམ་འདྲེན་པ་ནི་ངག་དབེན་རྡོ་རྗེ་བཟླས་པས་སེམས་དབེན་གྱི་སྟོང་པ་གསུམ་

འདྲེན་པའི་དོན་དེ་ཡིན་ནོ།།

བསྒོམས་སྟོབས་ཀྱིས་སྙིང་གའི་རྩ་མདུད་རྫོགས་པར་གྲོལ་བ་ལ་ནི། སྙིང་གར་མི་ཤིགས་པ་

སྔགས་ཀྱི་ཐིག་ལེ་བསྒོམ་པ་དང་། དེ་ལ་དམིགས་པའི་རྡོ་རྗེའི་བཟླས་པ་བྱས་པས་སྟོང་པ་གསུམ་

འདྲེན་ནུས་པའི་མཚམས་ནས་བསམ་གཏན་གཉིས་དང་འདྲ་བའི་རླུང་གི་སྡུད་རིམ་བསྒོམ་པ་ཡང་

དགོས་ཏེ། སྒྲོན་གསལ་ལེའུ་བཅུ་གསུམ་པ་ལས། འཇུག་པ་དང་གནས་པ་དང་ལྡང་བ་དང་། སྡུད་

པའི་རྣལ་འབྱོར་གྱིས་རྟག་པར་ཉིན་མཚན་དུ་བསྒོམ་པར་བྱའོ། །ཞེས་གསུངས་པའི་ཕྱིར།

དེར་མ་ཟད་སྙིང་གའི་རྩ་མདུད་རྫོགས་པར་གྲོལ་བ་ལ་ནི། སྲོག་རྩོལ་དང་པོ་གཉིས་བསྒོམས་

པས་སྙིང་གའི་རྩ་མདུད་ལྷོད་ལྷོད་པོར་སོང་བའི་མཚམས་ནས། ཕྱིའི་རྐྱེན་ཕྱག་རྒྱ་དང་མཉམ་པར་

སྦྱོར་བའི་སྲོག་རྩོལ་བསྒོམ་པ་ཡང་དགོས་ཏེ། ཡེ་ཤེས་རྡོ་རྗེ་ཀུན་ལས་བཏུས་ལས། རྡོ་རྗེ་དང་པདྨ་

ཡང་དག་པར་སྦྱོར་བ་ནི། སེམས་དང་སེམས་ལས་བྱུང་བ་དག་གི་ཐབས་སུ་གྱུར་པའོ། །སེམས་

དང་སེམས་ལས་བྱུང་བ་དག་མཉམ་པར་སྦྱོར་བ་ནི། བདེ་བ་ཆེན་པོའ་ིཏིང་ངེ་འཛིན་གྱི་ཐབས་སུ་

གྱུར་པའོ། །དེ་སྒྱུ་མའི་དཔེས་ཉེ་བར་མཚོན་ཏེ། ཞེས་དང་། ཇི་ལྟར་འོ་མ་དང་ཏིལ་དག་གི་ཡང་དག་

པའི་མངོན་པར་འདུ་བྱས་པ་མེད་པར། མར་དང་ཏིལ་མར་མི་འབྱུང་བ་དེ་བཞིན་དུ། སྔགས་དང་



རྫོགས་རིམ་གྱི་རྣམ་བཞག་འཆད་པ། 201

ཕྱག་རྒྱས་མངོན་དུ་མངོན་པར་འདུ་བྱས་པའི་རྡོ་རྗེ་དང་། པདྨ་མཉམ་པར་སྦྱར་བ་མེད་པར་རྣམ་པར་

ཤེས་པ་གསུམ་ཉེ་བར་མཚོན་པར་མི་ནུས་སོ། །བྷ་ག་དང་ལིང་ག་ཡང་དག་པར་སྦྱོར་མི་ནུས་པ་

དེས་ནི། བདེ་བ་ཆེན་པོའ་ིཏིང་ངེ་འཛིན་མི་རྙེད་དོ། །ཞེས་དང་།

རིམ་ལྔ་ལས། སྒྱུ་མ་དག་ནི་ཐམས་ཅད་ལས། །བུད་མེད་སྒྱུ་མ་ཁྱད་པར་འཕགས། །ཡེ་ཤེས་

གསུམ་གྱི་དབྱེ་བ་ནི། །གསལ་བར་འདི་ལས་མཚོན་པར་འགྱུར། །འདོད་ཆགས་ཉིད་དང་ཆགས་

བྲལ་དང་། །དེ་ཡི་བར་ཏེ་གསུམ་པོ་ནི། །དབང་པོ་གཉིས་ནི་མཉམ་སྦྱོར་བའི། །རྡོ་རྗེ་པདྨ་འདུས་

ལས་སོ། །ཞེས་གསུངས་པའི་ཕྱིར། དེ་ཡང་སེམས་དབེན་གྱི་སྐབས་འདིར་ཕྱི་ནང་གི་སྲོག་རྩོལ་

བསྒོམས་པ་ལས། རླུང་དྷཱུ་ཏིར་ཐིམ་པ་ལས་བྱུང་བའི་ཡས་བབས་མས་བརྟན་གྱི་དགའ་བ་བཞི་

དང༑ ལུས་ཀྱི་སྟོད་སྨད་ཀྱི་རླུང་རྣམས་སྙིང་གའི་དྷཱུ་ཏིར་བསྡུས་ཏེ་ཐིམ་པ་ལས་བྱུང་བའི་སྟོང་པ་

བཞི་གཉིས་ཀ་འདྲེན་པར་ནུས་ཀྱང་ཕྱི་མ་འདྲེན་པ་ཡིན་པ་གཙོ་བོའ་ིདོན་ཡིན་ནོ།།

སེམས་དབེན་གྱི་སྟོང་པ་གསུམ་རྫོགས་པར་བསྐྱེད་པ་ལ་ནི་ལས་རྒྱ་དང་མཉམ་པར་སྦྱར་

བ་ལས་བྱུང་བའི་སེམས་དབེན་གྱི་སྟོང་པ་གསུམ་ལན་ཅིག་ཙམ་ཞིག་དྲངས་པ་ངེས་པར་དགོས་

ཏེ༑ རིམ་ལྔ་ལས། གང་ཞིག་ཆུ་སྐྱེས་རྡོ་རྗེ་སྦྱོར། །ཀུན་རྫོབ་ཏུ་ཡང་མེད་གྱུར་ན། །ལན་ཅིག་ཙམ་

ཞིག་མྱོང་ནས་ཀྱང་། །རྣལ་འབྱོར་སྟོབས་ཀྱིས་འགྲུབ་པར་འགྱུར། །ཞེས་གསུངས་པའི་ཕྱིར། འོ་ན་

གསང་བ་འགྲུབ་པ་ལས། །ལས་ཀྱི་ཕྱག་རྒྱ་མཉམ་ལྡན་པས། །རྡོ་རྗེ་པདྨ་མཉམ་སྦྱོར་བ། །བདེན་པ་

གསུང་བས་མངོན་སུམ་དུ། །འདི་འདྲའི་སྒོམ་པ་གང་གསུངས་པ། །དང་པོའ་ིལས་ཅན་སེམས་ཅན་

ལ༑ །ལས་ཀྱི་ཕྱག་རྒྱ་གང་སྤངས་ནས། །བྱང་ཆུབ་སེམས་ནི་རབ་སྟོན་པ། །གཞན་གྱིས་མཚོན་

པས་མི་མཐོང་སྟེ། །དང་པོའ་ིལས་པས་རིག་པར་བྱ། །ཞེས་གསུངས་པའི་དོན་ཇི་ལྟར་ཡིན་ཞེ་ན། 

དེའི་དོན་ནི་བསྐྱེད་རིམ་པའི་ཕྱག་རྒྱ་སྲོག་རྩོལ་དུ་འགྲོ་བའི་གནད་ཤེས་པ་འགའ་ཞིག་དྷཱུ་ཏིའི་མར་

སྣ་གཉིས་སྤྲད་དེ་སྙོམས་པར་འཇུག་པ་དང་། ནོར་བུའི་རྩེར་ཕཊ་ཡིག་བསྒོམ་པ་སོགས་བྱས་པ་ལ་

བརྟེན་ནས་ལས་རྒྱར་མཉམ་པར་སྦྱར་བ་ལ་བརྟེན་ནས་རླུང་དྷཱུ་ཏིར་བསྡུས་ཏེ་ཐིམ་པ་ལས་བྱུང་བའི་

སྟོང་པ་གསུམ་འདྲེན་པ་ཡོད་པའི་དོན་ནོ།།

གཉིས་པ་(དེའི་སྟོབས་ཀྱིས་བདེ་སྟོང་སྦྱོར་ཚུལ་སོགས་བཤད་པ་)ནི། སྔར་བཤད་པ་ལྟར་གྱི་ཕྱི་ནང་

གི་སྲོག་རྩོལ་བསྒོམས་པ་ལ་བརྟེན་ནས་ལུས་ཀྱི་སྟོད་སྨད་ཀྱི་རླུང་རྣམས་སྙིང་གའི་དྷཱུ་ཏིར་བསྡུས་ཏེ་

ཐིམ་པ་ལས་བྱུང་བའི་སྟོང་པ་བཞི་དང་། དགའ་བ་བཞི་སྤྱི་དང་ཁྱད་པར་དུ་སྟོང་པ་བཞི་པ་འོད་གསལ་

དང༑ དགའ་བ་བཞི་པ་ལྷན་སྐྱེས་ཀྱི་དུས་སུ་བདེ་སྟོང་སྦྱར་ནས་སྒོམ་པར་བྱེད་པ་ཡིན་ལ། དེ་ཡང་

སེམས་དབེན་གྱི་སྟོང་པ་གསུམ་གྱི་སྣང་ངོར་དཀར་དམར་ནག་གསུམ་གྱི་སྣང་བ་འཆར་ཡང་། ངེས་

ངོར་གཉིས་སྣང་རགས་པ་མི་འཆར་བའི་ཚུལ་ཡང་ཤེས་པར་བྱའོ། །དེ་ཡང་སྟོང་པ་དང་པོ་གསུམ་

གྱི་དུས་སུ་རླུང་ཐིམ་ཕུལ་ཇི་ཙམ་ཆེ་བ་དང་། ཁྱད་པར་དུ་ཉེར་ཐོབ་ཀྱི་སྐབས་སུ་དྲན་པ་ཉམས་ཕུལ་

ཇི་ཙམ་ཆེ་བ་ཙམ་གྱིས་འོད་གསལ་དྭངས་ཤིང་མཐུག་ལ་ཡུན་རིང་བ་ཞིག་འདྲེན་པ་ཡིན་ནོ།།

སྤྱོད་བསྡུས་ལས། མ་རིག་པ་ལྕགས་ཀྱུ་ལྟ་བུ་དེ་ཉིད་ཀྱིས་རྣམ་པར་ཤེས་པ་གང་ལ་ཡང་འདྲེ་

བར་མི་བྱེད་དེ། འོད་གསལ་བ་ཉིད་མངོན་པར་འདུ་བྱེད་ཅིང་། དྲི་མ་མེད་པའི་ངོ་བོ་ཉིད་དོ། །ཞེས་

གསུངས་པའི་ཕྱིར། ཇི་སྐད་བཤད་པའི་ཡེ་ཤེས་སེམས་དབེན་གྱི་སྟོང་པ་གསུམ་ནི་དབེན་གཞིའི་

སེམས་ཡིན་ལ། དེ་མཚན་མར་འཛིན་པ་དང་། བདེ་བ་ཆེན་པོའ་ིངོ་བོར་མ་སོང་བ་ལས་ལོག་པ་ནི་

དབེན་པའི་དོན་ནོ།།

ལྔ་པ་(སེམས་ཀྱི་དེ་ཁོ་ན་ཉིད་ཇི་ལྟ་བ་བཞིན་དུ་མ་ཤེས་པའི་ཉེས་དམིགས་དང་ཤེས་པའི་ཕན་ཡོན་བསྟན་པ་)ནི། 

ཇི་སྐད་བཤད་པའི་སྟོང་པ་གསུམ་ཉམས་མྱོང་གི་སྒོ་ནས་མ་ཤེས་ཤིང་། རང་གི་སེམས་ཀྱི་གནས་

ལུགས་མ་རྟོགས་པས། ང་དང་ང་ཡིར་འཛིན་པའི་བདག་འཛིན་གྱིས་ཀུན་ནས་བསླངས་ནས། ཟག་

བཅས་དགེ་མི་དགེའི་ལས་གཉིས་ཀྱི་འབྲས་བུ་མྱོང་བའི་མཐར་འཆི་བ་འོད་གསལ་མངོན་དུ་བྱེད་

ཅིང༑ དེའི་རླུང་སེམས་ལས་བར་དོའ་ིལུས་བླངས་ནས་འགྲོ་བ་ལྔར་ཡང་དང་ཡང་དུ་ཉིང་མཚམས་

སྦྱོར་ཞིང་། འཁོར་བའི་སྡུག་བསྔལ་མྱོང་བར་འགྱུར་བ་ནི་སེམས་ཀྱི་དེ་ཁོ་ན་ཉིད་མ་ཤེས་པའི་ཉེས་

དམིགས་ཡིན་ནོ། །བདག་འཛིན་གྱི་ཞེན་ཡུལ་སུན་ཕྱུང་བའི་བདག་མེད་ཀྱི་ལྟ་བ་ཕུ་ཐག་ཆོད་པ་

ངེས་པར་བྱས་ནས། སྔར་བཤད་པ་ལྟར་ཕྱི་ནང་གི་སྲོག་རྩོལ་བསྒོམས་པ་ལ་བརྟེན་ནས་བྱུང་བའི་

རླུང་དྷཱུ་ཏིར་བསྡུས་ཏེ་ཐིམ་པ་ལས་བྱུང་བའི་བདེ་བ་ཆེན་པོའ་ིཡེ་ཤེས་དེ་དང་། སྔར་བཤད་པའི་

སྟོང་ཉིད་རྟོགས་པའི་བློ་གཉིས་གྲུབ་བདེ་ངོ་བོ་དབྱེར་མེད་དུ་སྦྱར་ནས་སྒོམ་པར་བྱེད་པ་ཡིན་ལ། 

དེ་འདྲའི་བདེ་སྟོང་གི་ཡེ་ཤེས་དེ་ཡང་རླུང་རྣམས་གཞིའི་འཆི་རིམ་བཞིན་དུ་སྙིང་གར་བསྡུས་ཏེ་

ཐིམ་པ་ལས་བྱུང་བའི་སྟོང་པ་བཞིའི་ངོ་བོར་བསྐྱེད་དེ། བདག་བྱིན་རླབས་ཀྱི་སྒོ་ལ་ཕྱོགས་པར་བྱས་

ནས༑ གྲོལ་བར་འགྱུར་བ་ནི། སེམས་ཀྱི་དེ་ཁོ་ན་ཉིད་ཇི་ལྟ་བ་བཞིན་དུ་ཤེས་པའི་ཕན་ཡོན་ཡིན་ནོ།།

གཉིས་པ་(བདེན་པ་གཉིས་ཀྱི་ཏིང་ངེ་འཛིན་ལ་སློབ་ཚུལ་)ལ་གཉིས། བདེན་གཉིས་སོ་སོ་བའི་རྫོགས་

རིམ་དང་། བདེན་གཉིས་དབྱེར་མེད་ཀྱི་རྫོགས་རིམ་མོ།།

དང་པོ་(བདེན་གཉིས་སོ་སོ་བའི་རྫོགས་རིམ་)ལ་གཉིས། ཀུན་རྫོབ་སྒྱུ་མའི་རྫོགས་རིམ་དང་། དོན་

དམ་འོད་གསལ་གྱི་རྫོགས་རིམ་མོ།།

དང་པོ་(ཀུན་རྫོབ་སྒྱུ་མའི་རྫོགས་རིམ་)ལ་གཉིས། སྒྱུ་ལུས་ཀྱི་གདམས་པ་དངོས་དང་། དེ་དང་

འབྲེལ་བའི་གདམས་པ་བཤད་པའོ།།

དང་པོ་(སྒྱུ་ལུས་ཀྱི་གདམས་པ་དངོས་)ལ་གཉིས། ཉན་པ་པོ་ཇི་འདྲ་བ་ཞིག་གིས་ཇི་ལྟར་བྱ་བ་དང་། 

འཆད་པ་པོས་བཤད་པའི་རིམ་པའོ།།

དང་པོ་(ཉན་པ་པོ་ཇི་འདྲ་བ་ཞིག་གིས་ཇི་ལྟར་བྱ་བ་)ནི། རིམ་ལྔར། སློབ་མ་ཆོས་བཞི་དང་ལྡན་པ་

ཞིག་གིས། སྒྱུ་ལུས་ཀྱི་གདམས་པ་བཤད་པར་གསོལ་བ་འདེབས་དགོས་པར་གསུངས་པའི་ཆོས་

བཞི་ནི་བསྐྱེད་རིམ་ཕྲ་རགས་མཐར་ཕྱིན་པ། དབེན་པ་གསུམ་གྱི་རྟོགས་པ་ཉམས་འོག་ཏུ་ཆུད་

པ༑ རྒྱུད་སྡེ་བཞི་ལ་ལེགས་པར་སྦྱངས་པའི་ཤེས་རབ་དང་ལྡན་པ། བདེན་གཉིས་སོ་སོ་བ་དང་

བདེན་གཉིས་དབྱེར་མེད་ཀྱི་རྫོགས་རིམ་ལ་ལྷག་པར་མོས་པ་དང་བཞི་ཡིན་ནོ། །དེ་ལྟ་བུའི་ཁྱད་

ཆོས་བཞི་དང་ལྡན་པའི་རྡོ་རྗེ་སློབ་མས་རྡོ་རྗེ་སློབ་དཔོན་ལ་ཕྱི་ནང་གི་མཆོད་པས་མཆོད། བསྟོད་

པ་སྔོན་དུ་འགྲོ་དགོས་པར་སྤྱོད་བསྡུས་ནས་གསུངས་པ་ལྟར་སྒྱུ་ལུས་ཀྱི་གདམས་པ་འཆད་པར་

གསོལ་བ་འདེབས་པ་ཡིན་ལ། དེའི་ཚུལ་ནི། བསྐྱེད་རིམ་ནས་བཟུང་སྟེ་ཐ་མལ་གྱི་སྣང་ཞེན་འོད་

གསལ་དུ་སྦྱངས་པའི་ངང་ནས་རང་གི་སེམས་ལྷའི་སྐུར་བསྐྱེད་པ་གཅིག་བཤད་པ་འདི་ལ། ནམ་

ཞིག་གི་ཚེ་མོས་བློ་ཙམ་མ་ཡིན་པར། ཡེ་ཤེས་ཀྱི་རང་བཞིན་གྱི་ལྷའི་སྐུར་དངོས་གནས་སུ་བསྐྱེད་

པ་གཅིག་དགོས་ལ། བསྐྱེད་རིམ་ནས་བཟུང་སྟེ། སེམས་དབེན་གྱི་བར་དུ་ནི་ལྷ་སྐུ་དངོས་གནས་

པ་མི་འབྱུང་བའི་ཚུལ་འདི་ལ། བསྐྱེད་རིམ་ནས་སེམས་དབེན་མཐར་ཕྱིན་པའི་བར་དུ་ནི། ཀུན་

རྫོབ་སྒྱུ་མའི་སྐུ་ལ་བརྟེན་ནས་གནས་པ་རྙེད་པར་མི་འགྱུར་རོ།།

རྒྱུ་མཚན་དེ་བས་ན། ཡེ་ཤེས་ཀྱི་རང་བཞིན་གྱི་ལྷའི་སྐུ་དངོས་གནས་པ་བསྐྱེད་པ་སློབ་དཔོན་

གྱི་ཞལ་སྔ་ནས་ལས་རྟོགས་པར་བགྱིད་པར་འཚལ་ལོ། །བསྐྱེད་རིམ་ནས་བཟུང་སྟེ་སེམས་དབེན་

མཐར་ཕྱིན་གྱི་བར་དུ་ལྷ་སྐུ་དངོས་གནས་པ་མེད་དེ། བསྐྱེད་རིམ་ནས་བཟུང་སྟེ་ལུས་དབེན་མཐར་

ཕྱིན་གྱི་བར་དུ་ལྷའི་སྐུར་མོས་གཞིའི་ལུས་ནི་འབྱུང་བཞིའི་རྡུལ་ཕྲ་རབ་བསགས་པ་ཙམ་ཡིན་པ་

དང༑ ལྷའི་སྐུར་མོས་པ་ཡིད་བྱེད་ཙམ་གྱིས་བསྐྱེད་པ་ལས་མེད་པའི་ཕྱིར་རོ། །ངག་དབེན་མཐར་

ཕྱིན་གྱི་བར་དུ་འཇུག་གནས་ལྡང་གསུམ་གྱི་རིམ་པས་རྡོར་བཟླས་ཀྱི་གཞི། རླུང་ལས་རུང་དུ་གཏན་

ལ་ཕབ་པའི་སྒོ་ནས་སྒྲ་རྣམས་བྲག་ཆ་ལྟ་བུར་ཤེས་པ་ཙམ་ཡོད་ཀྱང་། ལྷའི་སྐུ་དངོས་གནས་པ་བསྐྱེད་

པ་མེད་པའི་ཕྱིར། སེམས་དབེན་མཐར་ཕྱིན་པའི་བར་དུ་ཡང་རང་བཞིན་གྱི་སྣང་བ་སྟོང་པ་གསུམ་

ཙམ་ཉམས་མྱོང་གི་སྒོ་ནས་ཤེས་པ་ཡོད་ཀྱང་། ཡེ་ཤེས་ཀྱི་རང་བཞིན་གྱི་ལྷའི་སྐུ་དངོས་གནས་པ་

བསྐྱེད་པ་མེད་པའི་ཕྱིར། ཞེས་པའོ།།

གཉིས་པ་(འཆད་པ་པོས་བཤད་པའི་རིམ་པ་)ལ་གཉིས། སྒྱུ་ལུས་དངོས་ཀྱི་སྔོན་དུ་ཇི་ལྟར་བྱ་བ་བཤད་

པ་དང་། སྒྱུ་ལུས་ཀྱི་རིམ་པ་ཉིད་བཤད་པའོ།།

དང་པོ་(སྒྱུ་ལུས་དངོས་ཀྱི་སྔོན་དུ་ཇི་ལྟར་བྱ་བ་བཤད་པ་)ནི། དེ་ལྟར་གསོལ་བ་འདེབས་པའི་རྡོ་རྗེ་སློབ་

མ་དེ་ལ། རྡོ་རྗེ་སློབ་དཔོན་གྱིས་བརྩེ་བ་སྙིང་རྗེ་ཆེན་པོ་བསྐྱེད་པ་སྔོན་དུ་བཏང་ནས། སྒྱུ་ལུས་ཞེས་བྱ་

བའི་མན་ངག་གི་རིམ་པ་ནི། བླ་མའི་མན་ངག་ཁོ་ན་ལས་རྟོགས་པར་བྱ་དགོས་པ་ཡིན་ནོ། །ཞེས་བསྟན་

པར་བྱ་བ་ཡིན་ཏེ། རིམ་ལྔ་ལས། བདག་བྱིན་བརླབ་པའི་རིམ་ཞེས་པ། །ཀུན་རྫོབ་བདེན་པར་

བསྟན་པ་སྟེ། །དེ་ནི་བླ་མའི་དྲིན་དག་གིས། །ཐོབ་པར་འགྱུར་གྱི་གཞན་དུ་མིན། །ཞེས་གསུངས་ལ། 

སྤྱོད་བསྡུས་ལས་ཀྱང་། ལྷའི་དེ་ཁོ་ན་ཉིད་བསམ་གྱིས་མི་ཁྱབ་པ། སངས་རྒྱས་ཐམས་ཅད་ཀྱིས་

བཤད་པ། བླ་མ་བརྒྱུད་པའི་རིམ་པ་ལས་འོངས་པ། ས་བཅུའི་དབང་ཕྱུག་རྣམས་ཀྱིའང་ཡུལ་མ་

ཡིན་པ་དེ་ངས་ཁོང་དུ་ཆུད་པར་བྱའོ། །ཞེས་གསུངས་ཤིང་། ས་བཅུའི་དབང་ཕྱུག་རྣམས་ཀྱི་ཡུལ་

མ་ཡིན་ཞེས་པའི་དོན་ནི། ཕར་ཕྱིན་ཐེག་པ་བའི་ས་བཅུ་པ་རྣམས་ཀྱིས་རང་ལམ་གྱིས་སྒྱུ་མའི་སྐུ་

མངོན་དུ་བྱེད་མི་ནུས་པ་དང་། ས་བཅུ་བའི་དོད་ཐུབ་སེམས་དབེན་གྱི་དུས་སུ་སྒྱུ་མའི་སྐུ་མངོན་

དུ་བྱེད་མི་ནུས་པའི་དོན་ནོ། །བདག་བྱིན་བརླབ་ལས་ཀྱང་། རྨི་ལམ་སྒྱུ་མ་ལྟ་བུའི་ཆོས། །སངས་

རྒྱས་པ་ཀུན་སྨྲ་བ་ནི། །བདེན་ཡང་ངེས་ནི་ཤེས་པ་མིན། །བདག་བྱིན་བརླབས་ལས་ཁ་ཕྱིར་

བལྟས། །རྣམ་ཤེས་རླུང་དང་ལྡན་པ་ཡི། །ཡིད་ཀྱི་རང་བཞིན་གཞུ་འདྲ་བ། །རང་གི་ཡེ་ཤེས་དེས་

མ་མཐོང་། །སྒྱུ་མའི་དཔེ་ལ་རྨོངས་གྱུར་པས། །བསྐལ་པ་དཔག་ཏུ་མེད་པར་ནི། །ཐོས་པའི་ཕ་རོལ་

ཕྱིན་པས་ཀྱང་། །བླ་མའི་བཀའ་མེད་སྒྱུ་མ་ནི། །མངོན་སུམ་བྱ་བར་མི་ནུས་སོ། །དེ་ཕྱིར་སངས་

རྒྱས་འབྲས་འདོད་པས། །ང་རྒྱལ་ཡོངས་སུ་གཏང་བྱས་ལ། །རྡོ་རྗེ་ཐེག་པ་ལ་ཞོན་ནས། །འབད་

པས་བླ་མ་མཉེས་པར་བྱ། །ཞེས་དང་།

སྒྲོན་གསལ་ལས་ཀྱང་། ཡོངས་སུ་དག་པའི་ལྷའི་རྣལ་འབྱོར་ཡང་རྟོག་པ་ཐམས་ཅད་ལས་

འདས་པ། སོ་སོ་རང་གིས་རིག་པ། སངས་རྒྱས་རྣམས་ཀྱི་སྤྱོད་ཡུལ། ཕུང་པོ་རིན་པོ་ཆེའི་ཟ་མ་

ཏོག་གི་ནང་ན་གནས་པ། ཡོད་པ་དང་མེད་པའི་ཕྱོགས་དང་བྲལ་བ། ཡི་གེའི་རྗེས་སུ་འབྲང་བ་

རྣམས་དང་། རྟོག་གེ་བ་རྣམས་ཀྱི་ཡུལ་མ་ཡིན་པ། བླ་མའི་མན་ངག་འབའ་ཞིག་ལས་ཤེས་པར་བྱ་

བ་སྟེ། ཞེས་དངོས་ཟིན་གྱི་ཡི་གེའི་རྗེས་སུ་འབྲང་བ་དང་། རྟོག་གེ་བ་རྣམས་ཀྱི་ཡུལ་མ་ཡིན་པའི་

སྒྱུ་མའི་སྐུ་དེ། བླ་མའི་མན་ངག་ལ་བརྟེན་ནས་ཤེས་དགོས་པའི་སྒྱུ་མའི་སྐུ་དེ་བསྒྲུབ་ཚུལ་ཤེས་པ་

ལ་ཕན་ཡོན་དང་། མ་ཤེས་པ་ལ་ཉེས་དམིགས་ཅི་ཡོད་ཅེ་ན། རིམ་ལྔ་ལས། བདག་ལ་བྱིན་བརླབ་

རིམ་ཐོབ་པ། །གཙོ་བོ་སངས་རྒྱས་ཀུན་བདག་ཉིད། །ཚེ་འདི་ཉིད་དུ་སངས་རྒྱས་ནི། །ཐེ་ཚོམ་མེད་

པར་ཐོབ་པར་འགྱུར། །ཞེས་པས་སྒྱུ་ལུས་བསྒྲུབ་ཚུལ་ཤེས་པའི་ཕན་ཡོན་དེ་བསྟན་ལ། བདག་ལ་

བྱིན་གྱིས་བརླབ་པའི་རིམ། །གང་གིས་རྙེད་པར་མ་གྱུར་པ། །མདོ་སྡེ་རྒྱུད་དང་རྟོག་པ་ལ། །དེ་ཡི་

ངལ་བ་དོན་མེད་འགྱུར། །ཞེས་པས། སྒྱུ་ལུས་བསྒྲུབ་ཚུལ་མི་ཤེས་པའི་ཉེས་དམིགས་དེ་བསྟན་

ནོ༑།

གཉིས་པ་(སྒྱུ་ལུས་ཀྱི་རིམ་པ་ཉིད་བཤད་པ་)ལ་གཉིས། སྒྱུ་ལུས་ཀྱི་མན་ངག་གི་གཞི་ཇི་ལྟར་འདིངས་

པ་དང་། དེ་ལ་བརྟེན་ནས་སྒྱུ་ལུས་བསྒྲུབ་པའི་ཚུལ་བཤད་པའོ།།

དང་པོ་(སྒྱུ་ལུས་ཀྱི་མན་ངག་གི་གཞི་ཇི་ལྟར་འདིངས་པ་)ནི། འགྲོ་ཀུན་རང་དབང་མེད་པ་སྟེ། །རང་

དབང་དུ་ནི་འབྱུང་མ་ཡིན། །དེ་ཡི་རྒྱུ་ནི་འོད་གསལ་བ། །འོད་གསལ་ཐམས་ཅད་སྟོང་པའོ། །ཞེས་

པས༑ སེམས་ཅན་ཐམས་ཅད་རང་རྒྱུད་འཆི་བ་འོད་གསལ་སྔོན་དུ་སོང་བ་ལས་བྱུང་ཞིང་། དེ་སྔོན་

དུ་མ་སོང་བར་རང་དབང་དུ་མི་འབྱུང་བ་དེ་བསྟན། སེམས་གང་གིས་ནི་བྱིས་པ་རྣམས། །འཁོར་

བའི་འཆིང་བས་བཅིངས་གྱུར་པ། །སེམས་དེ་ཉིད་ཀྱིས་རྣལ་འབྱོར་པ། །བདེ་གཤེགས་གནས་སུ་

འགྲོ་བར་འགྱུར། །ཞེས་པས། སྒྱུ་ལུས་བསྒྲུབ་ཚུལ་གྱི་བླ་མའི་མན་ངག་དང་མི་ལྡན་པའི་ཐ་མལ་

པ་ལ། བར་དོ་ཐ་མལ་པར་ལྡང་རྒྱུའི་ཤིན་ཏུ་ཕྲ་བའི་རླུང་སེམས་དེ་ཉིད། སྒྱུ་ལུས་བསྒྲུབ་ཚུལ་གྱི་

བླ་མའི་མན་ངག་དང་ལྡན་པའི་རྣལ་འབྱོར་པ་ལ་སྒྱུ་མའི་སྐུར་བཞེངས་ཏེ། ཚེ་དེ་ལ་སངས་རྒྱ་བར་

བསྟན་ནོ། །འདིར་ནི་གང་ཡང་སྐྱེ་བ་མེད། །གང་ཡང་འཆི་བ་ཡོད་མ་ཡིན། །སེམས་ཀྱི་རང་བཞིན་

རྣམ་གནས་པ། །འཁོར་བ་ཉིད་ནི་ཤེས་པར་བྱ། །ཞེས་པས། ཀུན་བྱང་གི་ཆོས་ཐམས་ཅད་ལ་བྱེད་

པ་འཇུག་པའི་གཞི་མཐར་ཐུག་པ་ཤིན་ཏུ་ཕྲ་བའི་རླུང་སེམས་ཡིན་པར་བསྟན་ནོ།།

རྡོ་རྗེ་འཕྲེང་བ་ལས་ཀྱང་། སྙིང་པོར་གྱུར་པ་རང་སྲོག་ལས། །ཁམས་གསུམ་ན་ནི་གཞན་

མེད་དེ། །སྒྱུ་མ་རླུང་གི་ཁམས་གསུམ་པ། །རྨི་ལམ་རྨི་བ་བཞིན་དུ་མཐོང་། །ཞེས་གསུངས་ཤིང་། དེའི་

དོན་ནི། སྙིང་པོ་ནི་སྒྲུབ་གཞིའི་དོན་དང་། རང་སྲོག་ནི་སེམས་ཅན་རང་རང་གི་རླུང་ལ་བྱེད་པས། 

སེམས་ཅན་ཐམས་ཅད་རླུང་སེམས་སྒྲུབ་གཞིར་བྱས་པ་ལས་བྱུང་བར་བསྟན་ནོ། །ཚིག་རྐང་ཕྱི་

མ་གསུམ་གྱིས། དག་མ་དག་གི་སེམས་ཅན་ཐམས་ཅད་ཀྱི་ལུས་ནི། རྨི་ལམ་གྱི་ལུས་བཞིན་དུ་

གསུངས་སོ།།

དགོངས་པ་ལུང་སྟོན་ལས་ཀྱང་། འདུ་ཤེས་ཅན་དང་འདུ་ཤེས་མེད། །སེམས་ཅན་དུ་བརྟགས་

འདི་གནས་པ། །དེ་རྣམས་རླུང་ལས་བྱུང་བ་སྟེ། །རླུང་ལས་སླར་ཡང་འགག་པ་ཡིན། །མ་རྟོགས་

པ་ཡི་སེམས་དེ་ནི། །འཁོར་བའི་རྒྱ་མཚོར་གནས་གྱུར་ཀྱང་། །དེ་ནི་ཕྱིན་ཅི་ལོག་སོང་བས། །ཁྱི་

དང་ཅེ་སྤྱང་གླང་པོ་དང་། །སེམས་དེ་རྟར་ཡང་འགྲོ་བར་འགྱུར། །ཞེས་ཤིན་ཏུ་ཕྲ་བའི་རླུང་སེམས་

གཉིས། འགྲོ་བ་སྣ་ཚོགས་སུ་འགྲོ་བར་གསུངས་སོ། །བདག་བྱིན་བརླབ་ལས་ཀྱང་། འདི་ལྟར་ཐོག་

མ་མེད་དུས་ནས། །སྲིད་པའི་འཁོར་ལོར་འཇུག་པར་འགྱུར། །སྒྱུ་མ་ལྟ་བུའི་ཏིང་འཛིན་གྱིས། །ཇི་སྲིད་

བདག་ཉིད་མ་མཐོང་བ། །ཞེས་པས། སྒྱུ་མ་ལྟ་བུའི་ཏིང་ངེ་འཛིན་གྱིས། ཇི་སྲིད་དུ་རང་གི་བདག་

ཉིད་མ་མཐོང་བ་དེ་སྲིད་དུ། སྲིད་པའི་འཁོར་ལོར་འཇུག་པར་བསྟན་ལ། དེ་ཡང་འཁོར་བར་འཁྱམ་

པ་ཙམ་ལྡོག་པ་ལ། ཐུན་མོང་བའི་སྒྱུ་མ་ལྟ་བུའི་ཏིང་ངེ་འཛིན་ཙམ་གྱིས་ཆོག་ཀྱང་། འཁོར་བའི་

བག་ཆགས་རྒྱུན་མི་ཆད་དུ་འཇུག་པ་ལྡོག་པ་ལ། ཐུན་མོང་དང་ཐུན་མོང་མ་ཡིན་པའི་སྒྱུ་མ་ལྟ་བུའི་

ཏིང་ངེ་འཛིན་དང་བདེ་སྟོང་སྦྱོར་བ་གཉིས་ཀ་དགོས་སོ།།

གང་ཕྱིར་སྒྱུ་མ་རང་རིག་པས། །རྟོག་གེ་པ་ཡི་སྤྱོད་ཡུལ་མིན། །རང་གི་ལུས་ལ་གནས་ན་

ཡང༑ །བསོད་ནམས་ཆུང་བས་མི་རྙེད་དོ། །ཞེས་གསུངས་པས་ཀྱང་། སྒྱུ་མའི་སྐུ་དེ་རྣལ་འབྱོར་པ་

རང་གིས་ཉམས་མྱོང་གི་སྒོ་ནས་རིག་པ་ཡིན་གྱི། རྟོག་གེ་པ་ཡི་སྤྱོད་ཡུལ་མིན་པ་དང་། སྒྱུ་ལུས་

ཀྱི་སྒྲུབ་གཞི་ཤིན་ཏུ་ཕྲ་བའི་རླུང་སེམས། སེམས་ཅན་ཐམས་ཅད་ཀྱི་རྒྱུད་ལ་ཡོད་ཀྱང་། སྒྲུབ་གཞི་

དེ་ལས་སྒྲུབ་ཚུལ་སྔོན་བསགས་ཀྱི་བསོད་ནམས་ཆུང་བས་མི་ཤེས་པར་བསྟན་ནོ། །སྤྱིར་སེམས་

ཅན་གྱི་ལུས་དེ་ལ་རགས་པ་གནས་སྐབས་པའི་ལུས་གཅིག་དང་། ཕྲ་བ་གཉུག་མའི་ལུས་གཅིག་

དང་གཉིས་ཡོད་པ་ལས། དང་པོ་ནི། ད་ལྟའི་འབྱུང་ལུས་རགས་པ་འདི་ལྟ་བུ་ཡིན་ལ། ཕྱི་མ་ནི་ཤིན་

ཏུ་ཕྲ་བའི་རླུང་སེམས་གཉིས་ཡིན་ནོ། །ཤིན་ཏུ་ཕྲ་བའི་རླུང་སེམས་དེ་ཡང་རྩ་བའི་རླུང་གཞན་བཞི་

མིན་གྱི་སྲོག་འཛིན་ཡིན་ལ། སྲོག་འཛིན་དེ་ལ་ཡང་ཕྲ་རགས་གཉིས་ཡོད་པ་ལས། སྲོག་འཛིན་

ཤིན་ཏུ་ཕྲ་བ་དེ་ཡིན་ནོ། །ཤིན་ཏུ་ཕྲ་བའི་སེམས་དེ་ཡང་དབང་ཤེས་མིན་གྱི། ཡིད་ཤེས་ཡིན་ལ། 

དེ་ལ་ཡང་ཕྲ་རགས་གཉིས་ཡོད་པ་ལས། ཡིད་ཤེས་ཤིན་ཏུ་ཕྲ་བ་དེ་ཡིན་ནོ།།

ཤིན་ཏུ་ཕྲ་བའི་རླུང་སེམས་གཉིས་བཞིན་ལག་གི་རྣམ་པ་ཅན་དུ་ལངས་པའི་ལུས་ནི། རྨི་ལམ་

གྱི་ལུས་ཁྱད་པར་ཅན་དང་བར་དོའ་ིལུས་གཉིས་ཡིན་ནོ། །ཤིན་ཏུ་ཕྲ་བའི་རླུང་སེམས་གཉིས་པོ་དེ་

སེམས་ཅན་ཐམས་ཅད་ཀྱི་རྒྱུད་ལ་དུས་ནམ་ཡང་འབྲེལ་མེད་དུ་གནས་པ་ནི། ཆུ་དང་ཆུ་ལ་གཤེར་

བ་བཞིན་ནོ། །རགས་པ་གནས་སྐབས་པའི་ལུས་དེ་སྐྱེ་འཆིའི་ཚེ། འདོར་ལེན་བྱེད་པ་ནི་ཆུ་དང་

ཆུའི་ཚ་བ་བཞིན་ནོ། །འབྱུང་ལུས་རགས་པ་འདི་ཕྲ་བ་གཉུག་མའི་ལུས་ཀྱི་གནས་ཁང་དང་འདྲ་བར་

གསུངས་པའི་དགོས་པ་ནི། སྒྱུ་ལུས་ཀྱི་སྒྲུབ་གཞི་ངོས་འཛིན་པའི་ཕྱིར་ཡིན་ཀྱང་། དགོས་པ་གཞན་

ཡང་ཡོད་དེ། སྒྱུ་ལུས་པས་རགས་པའི་སྤྲུལ་སྐུ་བཟུང་བའི་རགས་པའི་ལུས་དེ་སྤྲུལ་སྐུ་དང་། དེའི་

ནང་ན་གནས་པའི་སྒྱུ་མའི་སྐུ་དེ་ལོངས་སྐུ་དང་། དེའི་ཐུགས་རྒྱུད་ཀྱི་ཡེ་ཤེས་དེ་ཆོས་སྐུར་རྟོགས་

པའི་ཆེད་དུ་ཡིན་པའི་ཕྱིར། དེས་ན་བདག་ཏུ་བཏགས་པའི་གདགས་གཞི་མཐར་ཐུག་པ་ཤིན་ཏུ་ཕྲ་

བའི་རླུང་སེམས་སྒྱུ་མའི་སྐུར་བཞེངས་པ་ལ་བདག་བྱིན་གྱིས་བརླབས་པ་ཞེས་བྱའོ།།

གཉིས་པ་(དེ་ལ་བརྟེན་ནས་སྒྱུ་ལུས་བསྒྲུབ་པའི་ཚུལ་བཤད་པ་)ལ་གསུམ། ཡབ་སྲས་གཉིས་ཀྱི་གཞུང་

ལས་ཇི་ལྟར་འབྱུང་བའི་ཚུལ་བཤད་པ་དང་། བསྒྲུབ་ཚུལ་ཤིན་ཏུ་གསལ་བ་ཡོན་ཏན་དང་བཅས་ཏེ་

བཤད་པ་དང་། བླ་མ་རྣམས་ཀྱི་མན་ངག་ལས་འབྱུང་ཚུལ་བཤད་པའོ།།

དང་པོ་(ཡབ་སྲས་གཉིས་ཀྱི་གཞུང་ལས་ཇི་ལྟར་འབྱུང་བའི་ཚུལ་བཤད་པ་)ནི། རིམ་ལྔ་ལས། དེ་ཉིད་རླུང་

དང་ཡང་དག་ལྡན། །རྣམ་ཤེས་གསུམ་པོ་སླར་ཡང་ནི། །རྣལ་འབྱོར་པ་ཡི་ལུས་སུ་འབྱུང་། །སྒྱུ་མའི་

ལུས་ཞེས་དེ་ལ་བཤད། །ཅེས་པས། ཕྱི་ནང་གི་སྲོག་རྩོལ་བསྒོམ་པའི་ཐབས་ཀྱིས་ཤིན་ཏུ་ཕྲ་བའི་

རླུང་སེམས་གཉིས་པོ་དེ། སེམས་དབེན་གྱི་སྣང་མཆེད་ཐོབ་གསུམ་སྐྱེད་པའི་སེམས་དང་དེའི་བཞོན་

པའི་རླུང་ལས་གྲུབ་པའི་ལྷའི་སྐུ་དེ་སྒྱུ་ལུས་སུ་བསྟན་ལ། སླར་ཡང་གི་སྒྲས་ནི་རྣལ་འབྱོར་པ་དང་པོར་

སྐྱེ་བ་བླངས་པའི་དུས་སུ་རླུང་སེམས་ཀྱིས་ལུས་བླངས་པར་མ་ཟད། ལམ་དུས་སུ་ཡང་། རླུང་

སེམས་ཀྱིས་ལུས་བླངས་ཞེས་པའི་དོན་ནོ། །དེ་བས་འདི་ལྟར་འགྲོ་བ་ཀུན། །སྒྱུ་མ་ལྟ་བུར་འདིར་

བཤད་དེ། །ཞེས་པས། རླུང་སེམས་ལས་གྲུབ་པའི་ལྷའི་སྐུ་ལ་སྒྱུ་མའི་སྐུ་ཞེས་བཤད་པ་དེ་བས་

ན༑ བླ་མེད་ཀྱི་སྐོར་དུ། ཕར་ཕྱིན་གྱི་ཐེག་པ་དང་། རྒྱུད་སྡེ་འོག་མ་གསུམ་དང་ཐུན་མོང་དུ་མ་གྱུར་

པའི་སྒྱུ་མ་ལྟ་བུའི་བལྟ་ཚུལ་གཅིག་ཡོད་པར་བསྟན་ནོ། །སྒྱུ་མ་ལྟ་བུའི་ཏིང་འཛིན་གནས། །ཐམས་

ཅད་དེ་དང་འདྲ་བར་མཐོང་། །ཞེས་པས། སྣོད་བཅུད་ཀྱི་དངོས་པོ་ཐམས་ཅད་ཤིན་ཏུ་ཕྲ་བའི་རླུང་

སེམས་ཀྱི་རྣམ་འཕྲུལ་ཙམ་དུ་བལྟ་དགོས་པར་བསྟན་ནོ།།

སྤྱོད་བསྡུས་ལས་གསུངས་པའི་ཚུལ་ནི། སྤྱོད་བསྡུས་སུ། རང་གི་སེམས་ཡང་དག་པ་ཇི་ལྟ་

བ་བཞིན་ཡོངས་སུ་ཤེས་པ་ཞེས་བྱ་བ། ཞེས་པས། སེམས་དབེན་གྱི་སྟོང་པ་གསུམ་པོ་དེ་བསྟན། 

ཕུང་པོ་དང་ཁམས་དང་སྐྱེ་མཆེད་རྣམས་ལ་ཡང་མེད་པ། ཞེས་པས་ནི། ཤིན་ཏུ་ཕྲ་བའི་རླུང་སེམས་

ལས་གཞན་པའི་སྒྱུ་ལུས་ཀྱི་སྒྲུབ་གཞི་མེད་པ་དེ་བསྟན་ནོ། །ཡེ་ཤེས་ཙམ་དུ་ཡོངས་སུ་སྣང་བ་ཙམ་

གྱིས་མཚན་ཐམས་ཅད་དང་ལྡན་པའི་ལྷའི་སྐུར་བཟུང་བ་དེ་ཡང་། ཞེས་པས་ནི། སེམས་དབེན་གྱི་

སྟོང་པ་གསུམ་ལས་སྒྱུ་མའི་སྐུ་སྒྲུབ་དགོས་པར་བསྟན་ལ། ཙམ་སྔ་མས་རང་བཞིན་གྱི་ཀུན་རྟོག་

རྣམས་སྒྱུ་ལུས་ཀྱི་སྒྲུབ་གཞི་ཡིན་པ་གཅོད་ཅིང་། ཙམ་ཕྱི་མས་འབྱུང་ལུས་རགས་པ་སྒྱུ་ལུས་ཀྱི་སྒྲུབ་

གཞི་ཡིན་པ་གཅོད་དོ། །སྒྱུ་མ་དང་རྨི་ལམ་ལ་སོགས་པའི་དཔེ་རྣམ་པ་བཅུ་གཉིས་ཀྱིས་ཉེ་བར་མཚོན་

པ་འདི་ནི། སངས་རྒྱས་རྣམས་ཀྱི་ཡིད་ཀྱི་རང་བཞིན་གྱི་སྐུ་ཡིན་ནོ། །ཞེས་པས་ནི། སྒྱུ་མའི་སྐུ་དེ་

དཔེ་བཅུ་གཉིས་ཀྱིས་མཚོན་དགོས་པའི་རྡོ་རྗེ་འཆང་གི་རྣམ་པ་ཅན་ཡེ་ཤེས་ཀྱི་རང་བཞིན་གྱི་སྐུ་

ཡིན་པར་བསྟན་ནོ།།

དེ་ལྟར་གསུངས་པ་ལ་དྲི་བ་མཛད་པ་ནི། སྤྱོད་བསྡུས་ལས། རྟེན་པའི་ལུས་མེད་པར་སེམས་

ཀྱི་རང་བཞིན་ཡང་མེད་ལ། སེམས་མེད་པར་ཡང་ལུས་དམིགས་སུ་མེད་དོ། །ཞེས་ལུང་གི་ཚིག་

ལས་གསུངས་ན། ཇི་ལྟར་ན་སེམས་འབའ་ཞིག་ཙམ་གྱིས་ཕྱག་དང་ཞབས་ལ་སོགས་པ་མཚན་

ཐམས་ཅད་དང་ལྡན་པའི་ལྷའི་སྐུ་རྫོགས་པར་འགྱུར། ཞེས་པས་ནི། ལུས་སེམས་གཉིས་རྟེན་

བརྟེན་པར་ལུང་ལས་གསུངས་པས། ལུས་སེམས་གཉིས་གཅིག་མེད་པར་ཅིག་ཤོས་འབྱུང་བ་མི་

འཐད་པས། སེམས་དབེན་གྱི་སྟོང་པ་གསུམ་ཙམ་ལས་སྒྱུ་མའི་སྐུ་འབྱུང་བ་མི་འཐད་པར་བསྟན་ལ། 

དམིགས་པའི་ལྟ་བ་ཅན་རྣམས་ནི་ལུང་དང་རྟོགས་པ་མེད་པར་ཡིད་ཆེས་པར་མི་འགྱུར་རོ།།

དེ་བས་ན་དེ་རྣམས་དམིགས་སུ་མེད་པའི་ལྷའི་དེ་ཁོ་ན་ཉིད་བདེ་བླག་ཏུ་མངོན་སུམ་དུ་བྱ་

བའི་ཐབས། བཅོམ་ལྡན་འདས་རྡོ་རྗེ་སློབ་དཔོན་སྟོན་པས་བཤད་དུ་གསོལ། ཞེས་པས། དམིགས་

པའི་ལྟ་བ་ཅན་ཏེ་ཐེ་ཚོམ་ཅན་གྱི་རྟོགས་ལྡན་ལུང་དང་རྟོགས་པ་སྟེ། རིགས་པའི་ཤེས་བྱེད་མེད་པར་

ཡིད་ཆེས་ཀྱི་ངེས་པ་མི་རྙེད་པས་དེ་བས་ན། རྟོགས་ལྡན་དེ་རྣམས་དམིགས་སུ་མེད་པ་སྟེ་མཚན་མ་

མེད་པའི་ལྷའི་དེ་ཁོ་ན་ཉིད་དེ་སྒྱུ་མའི་སྐུ་མངོན་དུ་བྱེད་པའི་ཐབས་ཐེ་ཚོམ་ཆོད་པ་བསྟན་དུ་གསོལ་

ཞེས་པའི་དོན་ནོ།།

དྲི་བ་དེའི་ལན་དུ་སྤྱོད་བསྡུས་ལས། གང་མདོ་སྡེ་ལ་སོགས་པའི་ཚུལ་ལ་ཞུགས་པ་དང་། བསྐྱེད་

པའི་རིམ་པ་ལ་གནས་པའི་སྒོམ་པ་པོ་རྣམས་ཀྱང་། ཆོས་ཐམས་ཅད་སྒྱུ་མ་ལྟ་བུ་དང་། རྨི་ལམ་ལྟ་

བུ་དང་། གཟུགས་བརྙན་ལྟ་བུ་ཞེས་དཔེར་བརྗོད་ཅིང་ལྷག་པར་མོས་ཀྱང་། དེ་རྣམས་ཀྱི་དཔེས་

བདག་ལ་བྱིན་གྱིས་བརླབ་པའི་མན་ངག་ཡེ་ཤེས་ཙམ་གྱིས་ཡིད་ཀྱི་རང་བཞིན་གྱི་ལྷའི་སྐུ་རྫོགས་

པར་འགྱུར་བ་ཤེས་པར་མི་འགྱུར་རོ། །ཞེས་པས་ནི། ཕར་ཕྱིན་ཐེག་པ་དང་། རྒྱུད་སྡེ་འོག་མ་

གསུམ་དང་། བསྐྱེད་རིམ་ལ་གནས་པའི་སྒྲུབ་པ་པོ་རྣམས་ཀྱིས་སྤྱི་དོན་གྱི་སྒྱུ་མ་ལྟ་བུའི་དོན་རྟོགས་

ཀྱང༑ བདག་ལ་བྱིན་གྱིས་བརླབ་པ་སྒྱུ་ལུས་ཀྱི་དོན་མི་ཤེས་པར་བསྟན་ནོ། །དེ་བས་ན་ངས་རྣལ་

འབྱོར་གྱི་རྒྱུད་ཀྱི་རྗེས་སུ་འབྲངས་ནས། རྡོ་རྗེ་སེམས་དཔའ་རྫོགས་པར་འགྱུར་བའི་རྒྱུ་དང་རྐྱེན་

ཁྱོད་ལ་ཁོང་དུ་ཆུད་པར་བྱའོ། །ཞེས་པའི་དོན་ནི། བསྐྱེད་རིམ་པ་མན་ཆད་ཀྱིས་སྒྱུ་ལུས་བསྒྲུབ་

ཚུལ་མི་ཤེས་པ་དེ་བས་ན། འདུས་པ་ལ་སོགས་པ་བླ་མེད་ཀྱི་རྒྱུད་ཀྱི་རྗེས་སུ་འབྲངས་ནས། སྒྱུ་

ལུས་གང་ལས་གྲུབ་པར་འགྱུར་བའི་རྒྱུའི་ཉེར་ལེན་དང་། ལྷན་ཅིག་བྱེད་རྐྱེན་བཤད་པར་བྱའོ། ། 

ཞེས་པའི་དོན་ནོ།།

སྒྱུ་ལུས་བསྒྲུབ་པའི་རྒྱུ་དང་། རྐྱེན་ཁོང་དུ་ཆུད་པར་བྱེད་ཚུལ་ནི། ཡང་སྤྱོད་བསྡུས་ལས། 

བདེན་པར་ན་སེམས་ནི་དབྱིབས་དང་ཁ་དོག་དང་བྲལ་བ་སྣང་བ་ཙམ། ནམ་མཁའ་དང་མཉམ་པའི་

ངོ་བོ་ཉིད་དོན་དམ་པའི་བདེན་པ་དང་འདྲ་བར་རེག་པར་དཀའ་བའོ་ཞེས་པའི་དོན་ནི། སེམས་ཁ་དོག་

དང་དབྱིབས་སུ་མ་གྲུབ་པས་ནམ་མཁའ་དང་འདྲ་བ་དང་། གཟུགས་ཅན་མ་ཡིན་པ་དང་། དོན་དམ་

བདེན་པ་དང་འདྲ་བར་རེག་པ་སྟེ་རྟོགས་པར་དཀའ་བ་བདེན་པར་ན་སྟེ་བདེན་ནོ། །ཞེས་པའི་དོན་

ནོ༑ །དེ་ལྟ་མོད་ཀྱི་སྣང་བ་ཙམ་གྱི་སྣང་བ་གསུམ་པོ་རླུང་ལ་བརྟེན་པར་གྱུར་པ་དང་། ཐུན་མོང་དུ་

གྱུར་པས་ཡང་བ་སྟེ། དེས་ན་རླུང་གིས་རྣམ་པར་ཤེས་པ་བཅིངས་པ་ཡིན་ནོ། །ཞེས་པའི་དོན་ནི། 

སེམས་གཟུགས་ཅན་མ་ཡིན་པ་དེ་ལྟ་མོད་ཀྱང་སྣང་བ་གསུམ་པོ་རླུང་ལ་བརྟེན་པར་གྱུར་པ་དང་།  

ཡང་བ་སྟེ་འབྱུང་བ་གཞན་ལས་ཕྲ་བའི་རླུང་དེ་རྣམ་ཤེས་དང་ཐུན་མོང་དུ་གྱུར་པ་སྟེ་ངོ་བོ་གཅིག་

ཏུ་འདྲེས་རུང་བ་ཡིན་པས་རྣམ་ཤེས་རླུང་ལ་བརྟེན་པ་དེས་ན་རླུང་གིས་རྣམ་པར་ཤེས་པ་བཅིངས་

པ་སྟེ་བཟུང་བ་ཡིན་ནོ། །ཞེས་པའི་དོན་ནོ། །དེ་ནས་ཤེས་རབ་དང་། ཐབས་ཀྱི་སྣང་བ་གཉིས་འོད་

ཟེར་དང་བཅས་ཤིང་། སྣ་ཚོགས་པ་ཡོན་ཏན་ཐམས་ཅད་དང་ལྡན་པ་སྒྱུ་མ་ལྟ་བུའི་ལྷའི་སྐུ་འབྱུང་

བར་འགྱུར་རོ། །ཞེས་པའི་དོན་ནི། རླུང་སེམས་གཉིས་འདྲེས་པ་དེ་ནས་ཤེས་རབ་སྣང་བ་དང་། 

ཐབས་མཆེད་པ་དང་། དེས་མཚོན་ནས་ཐབས་ཤེས་འདྲེས་པ་ཉེར་ཐོབ་རྣམས་རླུང་འོད་ཟེར་ལྔ་དང་

བཅས་པ་ལས་སྒྱུ་མའི་སྐུ་འབྱུང་བས་སེམས་དབེན་འབའ་ཞིག་ལས་སྒྱུ་མའི་སྐུ་འབྱུང་བ་མ་ཡིན་

ནོ༑ །ཞེས་པའི་དོན་ནོ།།

འདིའི་བཞོན་པ་གང་ཡིན་ཞེ་ན། རླུང་ཞེས་བྱ་བ་སྟེ་སེམས་རྡོ་རྗེ་གང་ཡིན་པ་རྟ་ལྟ་བུ་ལ་ཞོན་

ནས་གང་དུ་འདོད་པ་དེར་འཕོ་བར་འགྱུར་རོ། །ཞེས་པའི་དོན་ནི། སེམས་དབེན་གྱི་སྟོང་པ་གསུམ་

པོ་དེ་རང་གི་བཞོན་པའི་རླུང་རྟ་ལྟ་བུ་ལ་ཞོན་ནས་གང་དུ་འདོད་པ་དེར་འགྲོའ་ོཞེས་པའི་དོན་ནོ། ། 

དེ་ལྟར་བཤད་པ་ནི་སེམས་དབེན་གྱི་རླུང་སེམས་ལས་གྲུབ་པའི་སྒྱུ་མའི་སྐུ་ཕུང་པོ་རྙིང་པ་ལས་

གོ་ས་ལོགས་སུ་བྱེ་བ་དེ། ཕུང་པོ་རྙིང་པའི་ཕྱི་རོལ་དང་། ནང་གང་དུ་འགྲོ་འདོད་པ་དེར་འགྲོ་བར་

བསྟན་ཏོ།།

གཉིས་པ་(བསྒྲུབ་ཚུལ་ཤིན་ཏུ་གསལ་བ་ཡོན་ཏན་དང་བཅས་ཏེ་བཤད་པ་)ནི། སྒྱུ་མའི་སྐུ་བསྒྲུབ་པ་ལ་ནི་

བསྒོམས་སྟོབས་ཀྱིས་ལུས་ཕྲ་རགས་འབྱེད་དགོས་ལ། འབྱེད་བྱེད་ཀྱི་ཐབས་ཀྱང་ཕྱི་ནང་གི་སྲོག་

རྩོལ་བསྒོམས་པའི་ཐབས་ཀྱིས། རླུང་རྣམས་གཞིའི་འཆི་རིམ་བཞིན་དུ། སྙིང་གའི་མི་ཤིགས་པའི་

ཐིག་ལེ་དངོས་ལ་བསྡུས་ཏེ་ཐིམ་པ་ལས་བྱུང་བའི་སྟོང་པ་གསུམ་འདྲེན་པའི་རིམ་པས་འབྱེད་པ་

ཡིན་ལ། བསྒོམས་སྟོབས་ཀྱིས་ལུས་ཕྲ་རགས་ཕྱེ་བའི་ཕྲ་བའི་རླུང་སེམས་ལས་སྒྱུ་ལུས་བསྒྲུབ་པ་

ལ་ནི། བོགས་འབྱིན་གྱི་སྤྱོད་པ་དགོས་པ་ཡིན་ནོ། །གྲོང་འཇུག་ནུས་པས་རླུང་སེམས་ཀྱི་ལུས་

ཕུང་པོ་རྙིང་པ་ལས་གོ་ས་ལོགས་སུ་བྱེ་བ་ན། རང་རྡོ་རྗེ་འཆང་དུ་བསྒོམ་པ་ནི་ཡིད་ངོའ་ིལྷ་སྐུ་དང་། 

རླུང་སེམས་ལས་གྲུབ་པའི་སྒྱུ་མའི་སྐུ་ནི། ལྷ་སྐུ་དངོས་གནས་པ་ཡིན་པའི་ཁྱད་པར་ཡང་ཤེས་པར་

བྱའོ༑ །དེ་འདྲ་བའི་སྒྱུ་མའི་སྐུ་དེ་སྒྱུ་མ་ལ་སོགས་པའི་དཔེ་བཅུ་གཉིས་ཀྱིས་མཚོན་ནས་བསྟན་པར་

བྱ་བ་ཡིན་པས་སྒྱུ་མའི་སྐུ་ཞེས་པ་དང་། ཡེ་ཤེས་ཀྱི་རང་བཞིན་གྱི་སྐུ་ཡིན་པའི་ཆ་ནས་ཡེ་ཤེས་

ཀྱི་སྐུ་ཞེས་བཤད་དོ། །སྒྱུ་མའི་སྐུ་དེ་དང་པོར་གྲུབ་པའི་ཚེ་ཕུང་པོ་རྙིང་པའི་ཕྱི་རོལ་ཏུ་གྲུབ་པ་ཡིན་

ཀྱང༑ ཕྱིས་གནས་པའི་ཚེ་མེ་ལོང་ནང་དུ་གཟུགས་བརྙན་ཤར་བ་བཞིན་དུ། ཕུང་པོ་རྙིང་པའི་ཁྲོད་

ན་གནས་པའི་སྐབས་གཅིག་དང་། ཕུང་པོ་རྙིང་པའི་གོ་ས་སྤངས་ནས་ཕུང་པོ་རྙིང་པའི་ཕྱི་རོལ་ཏུ་

གནས་པའི་སྐབས་གཅིག་དང་གཉིས་ཡོད་དོ།།

དེ་ལྟ་བུའི་སྒྱུ་མའི་སྐུ་དེ་ཡོན་ཏན་གྱི་ཁྱད་པར་ཇི་ལྟ་བུ་དང་ལྡན་པ་ཡིན་ཞེ་ན། མཚན་བཟང་

པོ་སོ་གཉིས་དང་། དཔེ་བྱད་བཟང་པོ་བརྒྱད་ཅུས་བརྒྱན་པ་དང་། སྐུ་ལས་འཕྲོས་པའི་འོད་ཟེར་

གྱིས་སྟོང་གསུམ་གྱི་འཇིག་རྟེན་གྱི་ཁམས་སྣང་བར་བྱེད་ནུས་པ་དང་། ཚངས་པ་དང་དབང་པོ་སོགས་

ཀྱིས་མཚོན་པའི་སྒྱུ་ལུས་མ་ཐོབ་པའི་སོ་སོ་སྐྱེ་བོ་རྣམས་ཀྱིས་མཐོང་བར་མི་ནུས་པའི་ཡོན་ཏན་

དང་ལྡན་པ་ཡིན་ཏེ། རྩ་རྒྱུད་ལེའུ་བཅུ་གཉིས་པ་ལས། དཔག་ཚད་བརྒྱ་ཡི་ཁྱོན་ཙམ་དུ། །རྡོ་རྗེ་

འབར་བའི་འོད་དག་གིས། །རྒྱན་རྣམས་ཀུན་གྱིས་བརྒྱན་པ་ཡི། །དག་པའི་བདག་ཉིད་སྣང་བར་

འགྱུར༑ །ཚངས་པ་དྲག་པོ་ལ་སོགས་ལྷས། །ནམ་ཡང་མཐོང་བར་མི་ནུས་སོ། །ཞེས་གསུངས་པའི་

ཕྱིར་དང་། སྐུ་དེ་ཐོབ་ཕྱིན་ཆད་འཁོར་བ་བག་ཆགས་དང་བཅས་པ་རྟེན་དེ་ལ་གཅོད་པར་འགྱུར་བ་

དང༑ སངས་རྒྱས་ཐམས་ཅད་ཀྱིས་དབང་བསྐུར་ཐོབ་པ་དང་། ནམ་མཁའ་མཛོད་ལ་མངའ་བརྙེས་

པས་ཟས་གོས་གནས་མལ་སོགས་ནམ་མཁའ་ལས་སྐད་ཅིག་གིས་ཏེ་བསམ་པ་ཙམ་གྱིས་རྙེད་

པའི་ཡོན་ཏན་སོགས་དང་ལྡན་པ་ཡིན་ཏེ། རིམ་ལྔ་ལས། གཙོ་བོ་བདེ་བ་ཀུན་རང་བཞིན། །སེམས་

དཔའ་ཆེན་པོ་འགྲོ་དང་བཞུགས། །གནས་དང་གོས་དང་ཟས་ལ་སོགས། །མཁའ་ལ་སྐད་ཅིག་

དག་གིས་རྙེད། །སྲིད་པ་གཅོད་པར་འགྱུར་བ་དང་། །འགྲོ་ན་རབ་མཆོག་སྟོན་པར་འགྱུར། །ལྷ་དང་

བཅས་པ་ཀུན་གྱིས་མཆོད། །ཡང་དང་ཡང་དུ་ཕྱག་བྱེད་འགྱུར། །ཞེས་གསུངས་པའི་ཕྱིར།

སྒྱུ་མའི་སྐུ་དེའི་མཚན་གྱི་རྣམ་གྲངས་ནི། རིམ་ལྔ་ལས། ཀུན་རྫོབ་བདེན་པ་སྒྱུ་མ་ཉིད། ། 

ལོངས་སྤྱོད་རྫོགས་པའི་སྐུ་ཡང་དེ། །དེ་ཉིད་དྲི་ཟའི་སེམས་ཅན་གྱུར། །རྡོ་རྗེའི་སྐུ་ཡང་དེ་ཉིད་ཡིན། ། 

རྡོ་རྗེ་སེམས་དཔའ་བདག་ཉིད་ཆེ། །ཞེས་གསུངས་པའི་ཕྱིར་རོ། །སྐུ་དེ་ལ་ཡང་ལོངས་སྐུའི་མིང་

གིས་བཏགས་པ་ནི། ལམ་དུས་ཀྱི་ལོངས་སྐུ་ཡིན་པ་ལ་དགོངས་ལ། དྲི་ཟའི་སེམས་ཅན་གྱི་མིང་

གིས་བཏགས་པ་ནི། སྦྱང་གཞིའི་མིང་གིས་བཏགས་པ་ཡིན་ལ། རྡོ་རྗེའི་སྐུ་ཞེས་བཤད་པ་ནི། རིམ་

པ་གསུམ་པའི་སྒྱུ་མའི་སྐུ་དེ་རྡོ་རྗེའི་སྐུ་མཚན་ཉིད་པ་མིན་ཡང་། ཡེ་ཤེས་ཀྱི་སྐུ་མཚན་ཉིད་པ་ཡིན་

པ་ལ་དགོངས་སོ། །སྒྱུ་མའི་སྐུ་དེ་མཚོན་པར་བྱེད་པའི་དཔེ་བཅུ་གཉིས་ནི། ཡེ་ཤེས་རྡོ་རྗེ་ཀུན་

ལས་བཏུས་ལས་གསུངས་པའི་སྒྱུ་མ། ཆུ་ཟླ། མིག་ཡོར། སྨིག་རྒྱུ། རྨི་ལམ། བྲག་ཆའི་སྒྲ། དྲི་ཟའི་

གྲོང་ཁྱེར། མིག་འཕྲུལ། འཇའ་ཚོན། གློག ཆུའི་ཆུ་བུར། མེ་ལོང་ནང་དུ་ཤར་བའི་རྡོ་རྗེ་སེམས་

དཔའི་གཟུགས་བརྙན་རྣམས་ཡིན་ནོ།།

དཔེ་བཅུ་གཉིས་ཀྱིས་ཇི་ལྟར་མཚོན་པའི་ཚུལ་ནི། ཁ་ཅིག་གིས་ངོ་བོའ་ིསྒོ་ནས་མཚོན། ཁ་

ཅིག་གིས་རྒྱུའི་སྒོ་ནས་མཚོན། ཁ་ཅིག་གིས་འབྲས་བུའི་སྒོ་ནས་མཚོན་པ་ཡིན་ནོ། །དཔེ་བཅུ་

གཉིས་པོ་དེ་རིམ་པ་གསུམ་པའི་སྒྱུ་མའི་སྐུ་མཚོན་པའི་དཔེ་ཡིན་པར་མ་ཟད། སློབ་པ་དང་མི་སློབ་

པའི་ཟུང་འཇུག་མཚོན་པའི་དཔེར་ཡང་ཤེས་པར་བྱ་ལ། མི་སློབ་པའི་ཟུང་འཇུག་མཚོན་པའི་དཔེ་

ལ་སྦྱར་ན། དཔེ་དྲུག་པ་བྲག་ཆའི་སྒྲ་དང་། བཅུ་པ་གློག་གཉིས། འབྲས་བུའི་སྐབས་སུ་ལོངས་སྤྲུལ་

གྱི་སྐུ་ཅིག་ཅར་དུ་རྫོགས་པའི་སྐབས་ལ་སྦྱར་རོ།།

གསུམ་པ་(བླ་མ་རྣམས་ཀྱི་མན་ངག་ལས་འབྱུང་ཚུལ་)ལ་གཉིས། མན་ངག་ལས་ཇི་ལྟར་འབྱུང་བ་དང་། 

དེའི་དོན་གཞུང་ལ་སྦྱར་ཏེ་བཤད་པའོ།།

དང་པོ་(མན་ངག་ལས་ཇི་ལྟར་འབྱུང་བ་)ནི། མར་ལུགས་ཀྱི་གདམས་པ་དོན་བཞི་མ་ལས། ལུས་

ལྷའི་སྐུ་དང་། སྒྱུ་མ་སྣང་ལ་རང་བཞིན་མེད་པའི་དོན་དུ་མཛད་ནས། ལྷ་སྐུ་སྣང་ལ་རང་བཞིན་མེད་

པ་ནི་སྒྱུ་ལུས་ཀྱི་དོན་ཡིན། ལྷའི་སྐུ་དེ་འབྱུང་བའི་རྒྱུ་ནི། བསྐྱེད་རིམ་གྱི་ལྷའི་སྐུ་བསྒོམས་པ་སྟོང་

པ་གསུམ་གྱིས་སྦྱངས་པ་ལས་ཐབས་ཤེས་ཀྱི་ལྷ་སྐུར་ཡེར་ཏེ་འཆར་བ་ཡིན། ཞེས་པ་དང་། ཡུམ་

གྱིས་སྟོང་པ་མཚོན། ཡབ་ཀྱིས་སྣང་བ་མཚོན། ཕན་ཚུན་ཞལ་སྦྱར་བས་བདེ་སྟོང་གི་རོ་བདེ་བར་

ཤར་བ་དེ་མཚོན། ཞེས་སོགས་དུ་མ་ཞིག་གསུངས་ཤིང་། འཁོར་ལོ་ཅན་དུ་ཡང་པད་འདབ་ནང་

མ་དབུས་ཀྱི་མི་ཤིགས་པའི་ཐིག་ལེ་ལ་བསྡུས་པའི་ཐིག་ལེ་ལྷ་ཡབ་ཡུམ་གྱི་སྐུར་ཤར་བ་དང་། མེ་

ལོང་ནང་གི་གཟུགས་བརྙན་ལྟ་བུར་བསྒོམ་པ་ཡིན་ཞེས་བཤད་ཅིང་། དོན་ལྔ་མ་ལས། ཨ་ཐུང་

ཤད་ལྟ་བུ་འོད་ཟེར་ལྔ་ལྡན་དུ་གནས་པ་དེ། དངོས་པོའ་ིགནས་ལུགས་རླུང་སེམས་ཀྱི་ལུས་ཡིན་

པས༑ དེ་ལ་སེམས་བསྡུས་ནས་བསྒོམ་པ་ཡིན། དེ་ངོས་འཛིན་དང་བྲལ་བས་ན་ཡོད་པ་མ་ཡིན། 

རང་བཞིན་གྱིས་མེད་བཞིན་དུ་སྣང་བས་མེད་པ་མ་ཡིན་པ་དེས་སྒྱུ་མ་ངོས་འཛིན་པ་ཡིན། ལུས་ལྷའི་

སྐུར་གསལ་སྟོང་སྣང་ལ་རང་བཞིན་མེད་པ་ངོས་བཟུང་དང་བྲལ་བ་དེ་སྒྱུ་ལུས་སུ་ངོས་བཟུང་བྱེད་པ་

སོགས་དུ་མ་གསུངས་ལ། དེར་སྒྱུ་ལུས་དངོས་མི་ཤིགས་པའི་ཐིག་ལེ་ལ་བྱེད་ཅེས་གསུངས་ཤིང་།

མན་ངག་ཆུང་བ་གཉིས་ལས། ཨ་ཐུང་དང་ཧཱུཾ་ཡིག་སྒྱུ་ལུས་སུ་བཤད་པ་ཡང་ཡོད་དོ། །སྒྱུ་ལུས་

ཉམས་སུ་ལེན་པ་ལ་སྒྱུ་མའི་མཉམ་གཞག་དང་། སྒྱུ་མའི་རྣམ་ཐར་ལ་སློབ་ཚུལ་གཉིས་གསུངས་

པའི། དང་པོ་ལ། མཉམ་གཞག་སྒྱུ་མ། རྨི་ལམ་སྒྱུ་མ། བར་དོ་སྒྱུ་མ་གསུམ་བཤད་ནས་དེ་རེ་རེ་ལ་

ཡང་གཟུང་བྱ་གཅིག་ཏུ་བྱེད་པ་སོགས་དུ་མ་ཞིག་གསུངས་སོ།།

གཉིས་པ་(དེའི་དོན་གཞུང་དང་སྦྱར་ཏེ་བཤད་པ་)ནི། དོན་བཞི་མར་ཐིག་ལེ་ལྷ་ཡབ་ཡུམ་གྱི་སྐུར་

ཤར་བར་བཤད་པ་དང་། མན་ངག་ཆུང་བ་གཉིས་ལས། ཨ་ཐུང་དང་ཧཱུཾ་ཡིག་སྒྱུ་ལུས་སུ་བཤད་པ་



དྭགས་པོ་ནམ་མཁའ་གྲགས་ཀྱི་གསུང།216

ནི༑ ཐིག་ལེ་དང་ཡི་གེ་གཉིས་ཀྱི་མཚོན་དོན་ཤིན་ཏུ་ཕྲ་བའི་རླུང་སེམས་ལས་གྲུབ་པའི་ལྷའི་སྐུ་སྒྱུ་

ལུས་སུ་བྱེད་པ་གདམས་པ་དེའི་ཞེ་འདོད་ཡིན་ལ། དོན་ལྔ་མར་ཨ་ཐུང་འོད་ཟེར་ལྔ་ལྡན་དེ་དངོས་

པོའ་ིགནས་ལུགས་རླུང་སེམས་ཀྱི་ལུས་ཡིན་ཞེས་བཤད་པ་ནི། ཨ་ཐུང་གི་མཚོན་དོན་ཤིན་ཏུ་ཕྲ་བའི་

རླུང་སེམས་དེ། སྒྱུ་མའི་ལུས་ཡིན་པ་ནི་གདམས་པ་དེའི་ཞེ་འདོད་ཀྱི་དོན་ཡིན་ལ། དེ་ཉིད་རིམ་ལྔ་

བསྡུས་པ་གསལ་བའི་དོན་ཡང་ཡིན་ཏེ།

རིམ་ལྔ་བསྡུས་པ་གསལ་བ་ལས། ཐ་མལ་རྣམ་རྟོག་བག་ཆགས་རྣམས། །སྔགས་ཉིད་སེམས་

སུ་དམིགས་པའོ། །ཞེས་པས། པད་འདབ་ལ་བཀོད་པའི་སྔགས་ཀྱི་ཡི་གེའི་གཟུགས་རྣམས་རང་

བཞིན་བརྒྱད་ཅུའི་རྣམ་རྟོག་མཚོན་བྱེད་དུ་གསུངས་ཤིང་། ལུས་དག་པས་ནི་རྟོག་པ་དག །རླུང་

དག་པས་ནི་དྲི་མེད་འགྱུར། །ཞེས་པས། ལུགས་དེའི་ཡི་གེའི་གཟུགས་རྣམས་རིམ་པ་བཞིན་དུ་

བསྡུས་ཏེ་སྦྱངས་པ་ལས། ཀུན་རྟོག་རླུང་དང་བཅས་པ་དག་པར་བསྟན་ལ། རླུང་དག་པས་ནི་ཡེ་

ཤེས་ཀྱི། །ཀུན་རྫོབ་སྒྱུ་མ་མངོན་དུ་བྱེད། །ཅེས་པས། ཀུན་རྟོག་གཡོ་བའི་རླུང་དག་པ་ལས་ཡེ་

ཤེས་ཀྱི་རང་བཞིན་གྱི་ཀུན་རྫོབ་སྒྱུ་ལུས་མངོན་དུ་བྱེད་པར་བསྟན་པའི་ཕྱིར་དང་། ཡང་དེ་ཉིད་ལས། 

རླུང་སེམས་ཙམ་ལས་བྱུང་བ་ཡི། །སྒྱུ་མའི་ལུས་ནི་སྣང་བར་བཅས། །ཞེས་པས། རླུང་སེམས་

ཙམ་ལས་སྒྱུ་ལུས་འགྲུབ་པར་གསུངས་པའི་ཕྱིར་ཏེ། རིམ་ལྔ་ལས། སྒྱུ་ལུས་ཐོབ་པའི་རྣལ་འབྱོར་

པས་སྣོད་བཅུད་ཀྱི་དངོས་པོ་ཐམས་ཅད་སྒྱུ་མར་ལྟ་བར་གསུངས་པའི་དོན། བཅུད་ཀྱི་སེམས་ཅན་

ཐམས་ཅད་ཀྱི་རྒྱུད་ཀྱི་ཤིན་ཏུ་ཕྲ་བའི་རླུང་སེམས་སྒྱུ་ལུས་ཀྱི་སྒྲུབ་གཞིར་ལྟ་བ་དང་། སྣོད་བཅུད་

ཀྱི་དངོས་པོ་ཐམས་ཅད་ཤིན་ཏུ་ཕྲ་བའི་རླུང་སེམས་ཀྱི་རྣམ་འཕྲུལ་དུ་ལྟ་བ་ནི། ཐུན་མོང་མ་ཡིན་

པའི་སྒྱུ་མར་ལྟ་ཚུལ་ཡིན་ལ། དེ་འདྲའི་སྒྱུ་མའི་ལྟ་ཚུལ་དེ་ལ་ནི། བསམ་གཏན་གཉིས་ཀྱིས་ཡུལ་

སྣང་འོད་གསལ་དུ་སྡུད་པར་མ་བཤད་ཅིང་དོན་ལ་ཐོབ་རྒྱུ་ཡང་མེད་དོ།།

གཉིས་པ་(དེ་དང་འབྲེལ་བའི་གདམས་པ་བཤད་པ་)ལ་གཉིས། གདམས་པའི་ཁུངས་བཤད་པའི་སྐབས་

དང་སྦྱར་བ་དང་། གཉིད་དང་རྨི་ལམ་ལ་སོགས་པའི་གདམས་པ་བཤད་པའོ།།

དང་པོ་(གདམས་པའི་ཁུངས་བཤད་པའི་སྐབས་དང་སྦྱར་བ་)ནི། གཉིད་དང་རྨི་ལམ་གྱི་བསྲེ་བ་དང་། འཆི་

བ་དང་བར་དོའ་ིབསྲེ་བ་འདི་རྣམས་རྩ་བཤད་ཀྱི་རྒྱུད་དང་། འཕགས་པ་ཡབ་སྲས་ཀྱི་གཞུང་གང་

ལས་བསྟན་པ་ཡིན་ཞེ་ན། རྗེ་འགོས་ཀྱིས་བར་དོར་སངས་རྒྱ་བའི་གང་ཟག་ལ་འཆི་བ་དང་བར་

དོའ་ིབསྲེ་བ་གཉིས་བཤད། སྐྱེ་བ་བརྒྱུད་ནས་སངས་རྒྱ་བའི་གང་ཟག་ལ་གཉིད་ཀྱི་བསྲེ་བ་བཤད་

ནས་རྨི་ལམ་གྱི་བསྲེ་བ་འགོས་ལུགས་པ་རྣམས་ཀྱི་མན་ངག་ལས་མ་བཤད་ལ། ཚེ་འདིར་སངས་

རྒྱ་བ་ལ་བསྲེ་བ་འདི་རྣམས་གང་ཡང་མ་བཤད་དོ། །བཤད་པ་དེ་རྣམས་ནི་སྤྱོད་བསྡུས་ཀྱི་གཞུང་

གཅིག་དྲངས་ནས་བཤད་དོ།།

ནཱ་རོ་པའི་མན་ངག་ནག་ཚོ་ནས་བརྒྱུད་པ་རྣམས་ལ་བསྲེ་བ་འདི་རྣམས་མ་བཤད་ལ། ནཱ་རོ་

པའི་མན་ངག་མར་པ་ནས་བརྒྱུད་པ་རྣམས་ལ་བསྲེ་བ་བཞི་ཀ་བཤད་ཅིང་། གང་ཟག་གང་ལ་བསྲེ་

བ་གང་བཤད་པའི་ཚུལ་ནི། ཚེ་འདིར་སངས་རྒྱ་བའི་གང་ཟག་ལ་གཉིད་དང་རྨི་ལམ་གྱི་བསྲེ་བ་

གཉིས་བཤད། བར་དོར་སངས་རྒྱ་བའི་གང་ཟག་ལ་བསྲེ་བ་དེ་གཉིས་དང་། འཆི་བ་དང་བར་དོའ་ི

བསྲེ་བ་བཞི་ཀ་བཤད་ཅིང་། སྐྱེ་བ་བརྒྱུད་ནས་སངས་རྒྱ་བ་ལ་ཡང་བསྲེ་བ་བཞི་ཀ་བཤད་དོ། ། 

བསྲེ་བ་དེ་རྣམས་གཞུང་འདིས་བསྟན་ཚུལ་ཕྱོགས་ཙམ་སྨོས་པ་མ་གཏོགས་གསལ་བར་འདིས་

བཤད་པ་མི་སྣང་ཡང་། དེ་ལྟར་བཤད་པ་དེ་རྣམས་རྩ་ཚིག་གི་དགོངས་པ་ཡིན་ཏེ། རིམ་ལྔ་བསྡུས་

པ་གསལ་བ་ལས། རྨི་ལམ་ལུས་ནི་རྣམ་སྦྱང་ཕྱིར། །སྒྱུ་མར་མཚོན་པའི་དུས་གང་ལས། །ཡུལ་

སྣང་ཀུན་རྫོབ་གང་མཐོང་བ། །ཀུན་རྫོབ་སྒྱུ་མའི་རིམ་པའོ། །ཞེས་དང་། རྨི་ལམ་སྒྱུ་མ་གཅིག་ཏུ་

སྦྱང༑ །ཞེས་པ་གཉིས་ཀྱིས་རྨི་ལམ་གྱི་བསྲེ་བ་དེ་བསྟན། བར་དོ་རྣམ་གསུམ་བསྲེ་བར་བྱ། །ཞེས་

དང༑ ལམ་མཆོག་རིམ་པ་ལྔ་པོ་འདི། །ཉིན་ཞག་གཅིག་དང་སྦྱར་ཏེ་བསྒོམ། །ཞེས་པས། གཉིད་

དང་རྨི་ལམ་གྱི་བསྲེ་བ་དེ་བསྟན། ལམ་རིམ་པ་ལྔ་སྲིད་པ་སྐྱེ་འཆིའི་རིམ་པ་དང་སྦྱར་ཏེ་བསྒོམ། ཞེས་



དྭགས་པོ་ནམ་མཁའ་གྲགས་ཀྱི་གསུང།218

པས༑ འཆི་བ་དང་བར་དོའ་ིབསྲེ་བ་མདོ་ཙམ་བསྟན་པའི་ཕྱིར། ཡབ་སྲས་ཀྱི་གཞུང་རྣམས་ཀྱི་ནང་

ནས༑ རིམ་ལྔར་སྒྱུ་ལུས་ལ་བར་དོའ་ིམིང་གིས་བསྟན་ཅིང་། སློབ་དཔོན་ཀླུ་བྱང་གིས་རྫོགས་རིམ་

གྱི་ལམ་རྣམས་གཞིའི་འཆི་རིམ་དང་སྦྱོར་བར་གསུངས་ཀྱང་། བར་དོ་དང་སྦྱོར་བ་དང་གཉིད་དང་

རྨི་ལམ་དང་སྦྱར་ནས་གསུངས་པ་མེད་ལ། བསྐྱེད་རིམ་གྱི་ལམ་རྣམས་སྐྱེ་ཤི་བར་དོ་གསུམ་དང་

སྦྱར་ནས་གསུངས་སོ།།

སྒྲོན་གསལ་དུ་བར་དོར་སངས་རྒྱ་བའི་གང་ཟག་ལ་འཆི་བ་དང་བར་དོའ་ིབསྲེ་བ་གཉིས་བཤད། 

ལེའུ་བཅོ་ལྔ་པར། ཆོས་ཐམས་ཅད་རྨི་ལམ་ལྟ་བུར་བཤད་པའི་སྐབས་སུ། རྨི་ལམ་དང་སད་

པའི་སྐབས་ཀྱི་ཆོས་རྣམས་བདེན་མེད་དུ་མཉམ་པའི་ཤེས་བྱེད་དུ། སྤྱོད་བསྡུས་ཀྱི་ལུང་དྲངས་པ་

མ་གཏོགས་པ། གཉིད་དང་རྨི་ལམ་དང་བསྲེ་བ་དངོས་སུ་མ་བཤད་པས་གཉིད་དང་རྨི་ལམ་གྱི་

བསྲེ་བ་ནི་སྤྱོད་བསྡུས་ཉིད་ལས་ཤེས་དགོས་ལ། གཉིད་ཀྱི་བསྲེ་བ་སྤྱོད་བསྡུས་ལས་གསུངས་པའི་

ཚུལ་ནི། དེ་ཉིད་ལས། དེ་ནས་སྐྱེ་བ་གཅིག་ནས་གཅིག་ཏུ་གོམས་པས། བདག་མེད་པའི་ཆོས་ལ་

བསླབས་པས། རྣམ་པར་བསྲེས་པའི་སྦྱོར་བ་ཁོང་དུ་ཆུད་ནས་རང་བཞིན་གྱི་སྣང་བ་དང་གཅིག་ཏུ་

འདྲེ་བར་བྱ་སྟེ། རིམ་པ་འདིས་དོན་དམ་པའི་བདེན་པ་ལ་དམིགས་པར་བྱའོ། །ཞེས་པས། སྟོང་པ་

ཉིད་ལ་བག་ཆགས་བཞག་ཅིང་གཉིད་ཆོས་སྐུའི་བསྲེ་བ་བྱེད་ཚུལ་ཤེས་པའི་གང་ཟག་གིས་གཉིད་

ཆོས་སྐུའི་བསྲེ་བ་བསྒོམ་དགོས་པར་བསྟན་ནོ།།

དེའི་རིམ་པ་ནི་འདི་ཡིན་ཏེ་ཕུང་པོ་ལ་སོགས་པ་ནི་ཁམས་ཕྲ་བ་ལ་གཞུག་གོ །ཁམས་ཕྲ་བ་ནི་

ཡང་སེམས་པ་ལ་གཞུག་གོ །སེམས་པ་ནི་ཡང་མ་རིག་པ་ལ་བཞུག་སྟེ། དེ་ལྟར་སྦྱར་ནས་གཉིད་

ལོག་པར་བྱེད་དོ། །དེ་ལ་དུས་འདིར་ནི་སེམས་དང་སེམས་པ་མ་རིག་པ་ལ་ཞུགས་པའི་སྐད་ཅིག་

ལ་དྲན་པ་བརྗེད་པའོ། །ཞེས་པས་ནི། ས་ཆུ་ལ་ཐིམ་པ་སོགས་ཀྱི་རིམ་པས། གཉིད་ཀྱི་སྟོང་པ་

གསུམ་སྔ་མ་ཕྱི་མ་ལ་རིམ་གྱིས་ཐིམ་པའི་ཉེར་ཐོབ་དྲན་མེད་དེ་བསྟན་ནོ། །ཕྱིས་ནི་བརྗེད་པ་ཡང་

མེད་པའི་ཡེ་ཤེས་ཀྱི་ངོ་བོ་ཉིད་ནི་འོད་གསལ་བའོ། །ཞེས་པས། ཉེར་ཐོབ་འོད་གསལ་ལ་ཐིམ་པའི་

གཉིད་ཀྱི་འོད་གསལ་དེ་བསྟན་ནོ།།

ཡང་གྲོལ་བ་ན་རླུང་གིས་རང་བཞིན་རྙེད་དེ། གང་གི་རྨི་ལམ་གཞན་དག་འབྱུང་བ་ནི། ཇི་

སྲིད་དུ་རྣམ་པར་ཤེས་པ་མི་གཡོ་བ་དེ་སྲིད་དུ་གཉིད་ལོག་ནས་འོད་གསལ་བ་ལ་བལྟ་སྟེ། ཞེས་པས་

གཉིད་ཀྱི་འོད་གསལ་གྱི་བཞོན་པའི་རླུང་མ་གཡོས་པ་དེ་སྲིད་དུ་གཉིད་དུ་གཉིད་ཆོས་སྐུའི་བསྲེ་བ་

བསྒོམ་དགོས་པར་བསྟན་ཏོ། །དེ་ནི་སོ་སོ་རང་གིས་རིག་པའི་ལུས་དང་ངག་དང་སེམས་དང་བྲལ་

བའི་དོན་དམ་པའི་བདེན་པ་ནང་གི་མངོན་པར་བྱང་ཆུབ་པ་ཞེས་བྱའོ། །ཞེས་པས་དེ་འདྲའི་གཉིད་

ཀྱི་འོད་གསལ་དེ་ལ་དོན་དམ་བདེན་པ་དང་། ནང་གི་མངོན་བྱང་གི་མིང་གིས་བསྟན་ནོ། །རིམ་པ་

འདིས་ལུས་ཀྱི་དཀྱིལ་འཁོར་ལ་གནས་པའི་དེ་བཞིན་གཤེགས་པའི་ཚོགས་རྣམས་བསད་པར་

བྱ་ཞིང་། དེ་བཞིན་ཉིད་ལ་གཞུག་པར་བྱས་ན། སྐལ་བ་བཟང་པོའ་ིདངོས་གྲུབ་ཐོབ་པར་འགྱུར་

ཏེ༑ སྤྲོས་པ་དང་བཅས་པ་དང་། སྤྲོས་པ་མེད་པའི་སྤྱོད་པ་ལ་ལྟོས་པ་མེད་པར་ཤིན་ཏུ་མྱུར་བར་

འདིར་རང་གི་གཟུགས་ཡོངས་སུ་བརྗེ་བར་འགྱུར་རོ། །ཞེས་བྱ་བའི་དོན་ཏེ། ཞེས་པས། ཤིན་ཏུ་

སྤྲོས་མེད་ཀྱི་སྤྱོད་པ་བྱེད་པའི་སེམས་དབེན་པས། སྤྲོས་བཅས་དང་། སྤྲོས་མེད་ཀྱི་སྤྱོད་པ་བྱེད་

པ་ལ་ལྟོས་པ་མེད་པར་གཉིད་ཀྱི་འོད་གསལ་གྱི་རླུང་སེམས་ལས་སྒྱུ་མའི་སྐུ་འགྲུབ་པར་བསྟན་ནོ། ། 

གཞུང་འདིས་གཉིད་ཀྱི་འོད་གསལ་དང་སེམས་དབེན་གྱི་དཔེའི་འོད་གསལ་མཐར་ཐུག་གི་གཞི་

མཐུན་ཡང་བསྟན་པས། སྒྱུ་མའི་ལུས་དང་རྨི་ལམ་གྱི་ལུས་ཀྱི་གཞི་མཐུན་ཡང་འདོད་པར་བྱའོ། ། 

དེ་བཞིན་གཤེགས་པའི་ཚོགས་བསད་ན། །ཞེས་པའི་ཚིག་གི་ནུས་པས། རྩ་རྒྱུད་ལེའུ་བདུན་པ་

ལས༑ དེ་བཞིན་གཤེགས་པའི་ཚོགས་བསད་ན། །དངོས་གྲུབ་རབ་མཆོག་ཐོབ་པར་འགྱུར། །ཞེས་

པས་གཉིད་ཆོས་སྐུའི་བསྲེ་བ་བསྟན་པར་བཤད་དོ།།

འོ་ན་རྨི་ལམ་གྱི་བསྲེ་བའི་གདམས་པ་ལ་ཁུངས་ཅི་ཡོད་ཅེ་ན། རྨི་ལམ་གྱི་བསྲེ་བ་དེ་ཡང་རྩ་

བཤད་ཀྱི་རྒྱུད་དང་འཕགས་པ་ཡབ་སྲས་ཀྱི་གཞུང་གཞན་ནས་གསལ་བར་བཤད་པ་མེད་པས། 

སྤྱོད་བསྡུས་ལ་བརྟེན་ནས་ཤེས་དགོས་སོ། །སྤྱོད་བསྡུས་ལས་རྨི་ལམ་གྱི་བསྲེ་བ་གསུངས་པའི་

ཚུལ་ནི། དེ་ཉིད་ལས། ཇི་སྐད་དུ། ཅིའི་ཕྱིར་ཡུན་རིང་པོར་གཉིད་ལོག་ནས། ཞེས་པས། རྨི་ལམ་

མེད་པའི་གཉིད་ཡུན་རིང་འོང་བའི་རྒྱུ་མཚན་ཅི་ཡིན་ཞེས་དྲི་བ་ཡིན་ལ། ཅིའི་ཕྱིར་ལུས་ཀྱི་ཁོག་

པ་བོར་ཏེ་རྨི་ལམ་དུ་སུམ་ཅུ་རྩ་གསུམ་པའི་གནས་སམ། ཡུལ་ཕྱོགས་གཞན་དག་ཏུ་སོང་ནས་འདོད་

པའི་ཡོན་ཏན་ལྔ་ཉམས་སུ་མྱོང་སྟེ། ཡང་ལུས་འདིར་འོངས་ནས། རྨི་ལམ་གྱི་ལུས་ཕུང་པོ་རྙིང་པ་

ལས་གོ་ས་ལོགས་སུ་བྱེ་བ་དེ། སླར་ཕུང་པོ་རྙིང་པ་ལ་འཇུག་དགོས་པའི་རྒྱུ་མཚན་ཅི་ཡིན་ཞེས་

དྲི་བ་ཡིན་ལ། ཅིའི་ཕྱིར་རྨི་ལམ་དགེ་བ་དང་མི་དགེ་བ་མཐོང་བའི་འབྲས་བུ་ཐོབ་པར་འགྱུར། ཞེས་

པས༑ རྨི་ལམ་དུ་དགེ་མི་དགེ་བའི་མཚན་མ་མཐོང་བ་ལས་སད་དུས་སུ་འབྲས་བུ་བདེ་སྡུག་འབྱུང་

བའི་རྒྱུ་མཚན་ཅི་ཡིན་ཞེས་དྲི་བ་ཡིན་ལ། དེ་བཞིན་དུ་གཉིད་ལོག་པའམ་གཉིད་མ་ལོག་པའི་གནས་

སྐབས་དག་ཅི་ཐ་དད་པར་མཆིས་སམ། འོན་ཏེ་མ་མཆིས། ཞེས་པས། སད་རྨིས་གཉིས་ཀྱི་ཆོས་

ལ་བདེན་བརྫུན་གྱི་ཁྱད་པར་ཡོད་མེད་དྲི་བ་ཡིན་ནོ།།

དྲི་བ་དང་པོའ་ིལན་ནི། སྤྱོད་བསྡུས་ལས། ཕུང་པོ་ཁམས་དང་སྐྱེ་མཆེད་དབང་སོགས་པ། ། 

ཤེས་པ་གཉིས་པོ་དེ་འདིར་རབ་འདུས་ནས། །སྟོང་ཆེན་གྱུར་པས་གང་ཞིག་གཉིད་ལོག་པ། །ཞེས་

པ་དང་། འགྲོ་བ་ཉིན་མཚན་ཉེ་བར་གཉིད་ལོག་ཅིང་། །ས་མཐུག་གྱུར་པས་རབ་ཏུ་རིང་གཉིད་

ལོག །ཅེས་པས་བསྟན་ལ། ཚིག་རྐང་དང་པོ་གསུམ་གྱི་དོན་ནི། ས་ཆུ་ལ་ཐིམ་པ་སོགས་ཀྱི་རིམ་

པས་སྣང་བ་དང་མཆེད་པའི་ཤེས་པ་གཉིས་པོ་དེ་ཉེར་ཐོབ་ལ་ཐིམ་པའི་སྟོང་ཆེན་ཉེར་ཐོབ་ཀྱི་དུས་

སུ་གཉིད་མཐུག་པ་འབྱུང་བར་བསྟན་ནོ།།

ཚིག་རྐང་ཕྱི་མ་གཉིས་ཀྱིས་སྙིང་གའི་གནས་སུ་རླུང་འདུས་པ་མཐུག་པའི་རྒྱུ་མཚན་གྱིས་རྨི་

ལམ་མེད་པའི་གཉིད་ཡུན་རིང་འབྱུང་བར་བསྟན་ནོ། །དྲི་བ་གཉིས་པའི་ལན་ནི། འབྲས་བུ་མ་སྨིན་

བྱས་པའི་ལས་རྣམས་ཀྱིས། །སྐྱེ་འདིར་རླུང་ནི་སླར་ཡང་འཇུག་པར་འགྱུར། །ཞེས་པས་བསྟན། 

དེའི་དོན་ནི། རྨི་ལམ་གྱི་ལུས་ཁྱད་པར་ཅན་ཕུང་པོ་རྙིང་པ་ལས་གོ་ས་ལོགས་སུ་བྱེ་བ་དེ། ཕུང་པོ་

རྙིང་པ་དང་ལས་ཀྱི་འབྲེལ་བ་མ་ཆད་པའི་རྒྱུ་མཚན་གྱིས། ཕུང་པོ་རྙིང་པ་ལ་འཇུག་དགོས་པའི་དོན་

ནོ༑ །དེ་ལྟར་བཤད་པས་ནི་དྲི་བ་གསུམ་པའི་ལན་ཡང་དོན་གྱིས་བསྟན་ནོ། །འབྲས་བུ་སྨིན་པར་

གྱུར་ན་རླུང་འདི་ཉིད། །འཇིག་རྟེན་འཆི་བ་གཞན་དུ་མྱུར་མགྱོགས་འགྲོ། །ཞེས་པས། བར་དོ་བ་

ཕུང་པོ་རྙིང་པ་དང་ལས་ཀྱི་འབྲེལ་བ་ཆད་པའི་རྒྱུ་མཚན་གྱིས་ཕུང་པོ་རྙིང་པ་ལ་མི་འཇུག་པར་

བསྟན་ནོ།།

ཇ་ིལྟར་ཕྱོགས་བཅུར་བཞུགས་པའ་ིརྒྱལ་དབང་པོ། །ད་ེཡ་ིསྐུ་ལ་རྐང་རུས་ཤ་མེད་ཀྱང་། །སེམས་

ཅན་ཕན་ཕྱིར་ཁམས་ལ་འཇུག་མཛད་ཅིང་། །སྤྲུལ་པའི་སྐུ་ཡིས་བྱ་བ་མཛད་པ་ཡིན། །ཞེས་པས། 

ལོངས་སྐུ་ཐ་མལ་པའི་མིག་གི་སྤྱོད་ཡུལ་དུ་མ་གྱུར་པ་དེས། གདུལ་བྱའི་དོན་དུ་རགས་པའི་སྤྲུལ་

སྐུ་འཛིན་པར་བསྟན་ནོ། །རིམ་པ་དེ་ཉིད་གཉིད་ལོགས་སད་པའི་སེམས། །ཞེས་པས། ལོངས་སྐུས་

རགས་པའི་སྤྲུལ་སྐུ་འཛིན་པ་དང་འདྲ་བར། རྨི་ལམ་གྱི་ལུས་ཁྱད་པར་ཅན་ཕུང་པོ་རྙིང་པ་ལ་འཇུག་

པར་བསྟན་ནོ། །དེ་ལྟར་བཤད་པ་ནི། སད་པ་སྤྲུལ་སྐུའི་བསྲེ་བ་དང་། སྐྱེ་བ་སྤྲུལ་སྐུའི་བསྲེ་ཚུལ་

ཡང་ཤེས་པར་བྱའོ། །རླུང་གི་ཤུགས་ཀྱིས་རྨི་ལམ་མཐོང་བར་འགྱུར། །ཞེས་པའི་དོན་ནི། གཉིད་

ཀྱི་བཞོན་པའི་རླུང་ཆེར་གཡོས་པ་ལས་རྨི་ལམ་གྱི་ལུས་ཁྱད་པར་ཅན་འབྱུང་བའི་དོན་ནོ། །དྲི་བ་

བཞི་པའི་ལན་ནི། རྨི་ལམ་སད་ལ་བྱེ་བྲག་གཞན་མེད་པར། །ཀུན་ཏུ་རྟོག་པས་རྨི་ལམ་འབྲས་འདོད་

པ༑ །ཞེས་པའི་ཚིག་རྐང་གཉིས་དང་། འབྲས་བུ་འདོད་པའི་རྣམ་རྟོག་དྲ་བ་ཅན། །དེ་བས་ཆོས་ཀུན་

རྨི་ལམ་ལྟ་བུ་སྟེ། །བདེན་དང་བརྫུན་པ་དག་ཀྱང་ཡོད་མ་ཡིན། །ཞེས་པའི་ཚིག་རྐང་གསུམ་གྱིས་

བསྟན་ནོ། །རྨི་ལམ་གྱི་ལུས་དེ་དཔེ་གཞན་རྣམས་ལས་སྒྱུ་ལུས་མཚོན་ཚུལ་ཁྱད་པར་དུ་འཕགས་

ཏེ༑ དེས་རྒྱུ་དང་ངོ་བོ་དང་ཕུང་པོ་རྙིང་པ་ལ་འཇུག་ཚུལ་གསུམ་གྱི་སྒོ་ནས་སྒྱུ་ལུས་མཚོན་པར་བྱེད་

པའི་ཕྱིར་དང་། རྨི་ལམ་གྱི་དཔེ་ལ་མཚོན་བྱེད་ཀྱི་དཔེ་ཉིད་ཀྱི་སྟེང་ནས་ཀྱང་སྒྱུ་མའི་སྐུར་བསྐྱེད་རྒྱུ་

ཡོད་པའི་ཕྱིར།

 གཉིས་པ་(གཉིད་དང་རྨི་ལམ་ལ་སོགས་པའི་གདམས་པ་བཤད་པ་)ལ་གཉིས། གཉིད་དང་རྨི་ལམ་གྱི་

བསྲེ་བ་བཤད་པ་དང་། འཆི་བ་དང་བར་དོ་དང་བསྲེ་བ་བཤད་པའོ།།

དང་པོ་(གཉིད་དང་རྨི་ལམ་གྱི་བསྲེ་བ་བཤད་པ་)ལ་གཉིས། གཉིད་དང་བསྲེ་བ་དང་། རྨི་ལམ་དང་

བསྲེ་བའོ།།

དང་པོ་(གཉིད་དང་བསྲེ་བ་)ནི། གཉིད་ཆོས་སྐུའི་བསྲེ་བ་དང་རྨི་ལམ་ལོངས་སྐུའི་བསྲེ་བ་འདི་

གཉིས་སྔ་ཕྱིའི་གོ་རིམ་ཡོད་དམ་ཞེ་ན་ཡོད་དེ། ཐོག་མར་གཉིད་ཆོས་སྐུའི་བསྲེ་བ་བསྒོམས། དེ་

རྗེས་རྨི་ལམ་ལོངས་སྐུའི་བསྲེ་བ་བསྒོམ་པ་ལ་འཇུག་དགོས་པའི་ཕྱིར། གཞི་ལ་འཆི་བ་འོད་གསལ་

ལས་བར་དོ་འབྱུང་བ་དང་། ལམ་ལ་ཡང་ལྷག་མོས་འོད་གསལ་དུ་སྡུད་པའི་དེ་བཞིན་ཉིད་ལས་བྱང་

ཆུབ་པ་སྔོན་དུ་བཏང་བ་ལས། དང་པོའ་ིམགོན་པོ་འབྱུང་བ་དང་། དཔེ་དང་དོན་གྱི་འོད་གསལ་

ལས་དག་མ་དག་གི་སྒྱུ་མའི་སྐུ་འབྱུང་བའི་ཕྱིར།

 འོ་ན་གཉིད་ཆོས་སྐུའི་བསྲེ་བ་བསྒོམ་པ་ལ་ཚེ་འདིར་རྟོགས་པ་ཇི་ཙམ་ཐོབ་པ་ཅིག་དགོས་

ཞེ་ན། གཉིད་ཆོས་སྐུའི་བསྲེ་བ་བསྒོམ་པའི་རྟེན་གྱི་གང་ཟག་དེ་ལ། གཉིད་ཆོས་སྐུའི་བསྲེ་བ་རླུང་

སྟོབས་ཀྱིས་བསྒོམ་པ་དང་། འདུན་སྟོབས་ཀྱིས་བསྒོམ་པ་གཉིས་ཡོད་པ་ལས། དང་པོ་ནི། སད་

དུས་སུ་རླུང་དབུ་མའི་ནང་དུ་ཞུགས་གནས་ཐིམ་གསུམ་གྱིས་དྲངས་པའི་ལྷན་སྐྱེས་ཀྱི་བདེ་ཆེན་ཐོབ་

པ་ཞིག་དགོས་ཏེ། དེ་མ་ཐོབ་ན་གཉིད་དུས་ཀྱི་སྟོང་པ་བཞི་པོ་དེ་དབུ་མའི་ནང་ནས་རླུང་ཞུགས་

གནས་ཐིམ་གསུམ་གྱིས་དྲངས་པའི་སྟོང་པ་བཞིའི་ངོ་བོར་བསྐྱེད་མི་ནུས་པའི་ཕྱིར་ཏེ། སད་དུས་

སུ་རླུང་དྷཱུ་ཏིར་ཐིམ་པའི་སྟོང་བཞི་འདྲེན་མི་ནུས་པའི་རྟེན་གྱི་གང་ཟག་དེས་གཉིད་དུ་འགྲོ་ཁའི་ཚེ་

རླུང་དྷཱུ་ཏིར་འཇུག་པའི་ཐབས་བསྒོམས་པ་ཙམ་གྱིས་གཉིད་ཀྱི་སྟོང་བཞི་རླུང་དྷཱུ་ཏིར་ཐིམ་པའི་

སྟོང་བཞིའི་ངོ་བོར་བསྐྱེད་མི་ནུས་པའི་ཕྱིར།

གཉིད་ཀྱི་འོད་གསལ་འདུན་སྟོབས་ཀྱིས་འཛིན་པ་ལ་ནི། སད་དུས་སུ་རླུང་དབུ་མར་ཞུགས་

གནས་ཐིམ་གསུམ་གྱིས་དྲངས་པའི་རྫོགས་རིམ་གྱི་རྟོགས་པ་ཐོབ་མི་དགོས་ཏེ། སད་དུས་ཀྱི་གཉིད་

ཀྱི་སྟོང་བཞི་འདྲེན་པའི་འདུན་པ་ཡང་ཡང་སྦྱངས་པས་གཉིད་ཀྱི་སྟོང་བཞི་ངེས་ནུས་པའི་ཕྱིར། 

གཉིད་ཆོས་སྐུའི་བསྲེ་བ་བསྒོམ་པའི་དགོས་པ་ནི། གཞི་ལ་ཡོད་པའི་ཆོས་གཅིག་ཐབས་མཁས་ཀྱིས་

ལམ་དུ་བླངས་པས་ལམ་ཆེས་མྱུར་བར་བསྐྱེད་པའི་ཆེད་དུ་ཡིན་ལ། དེའི་ཚུལ་ཡང་གཞི་ལ་གཉིད་

དུ་འགྲོ་བའི་ཚེ་རླུང་རྣམས་སྙིང་ཁར་འདུས་པ་ལས། གཞི་དུས་ཀྱི་སྟོང་པ་བཞི་དྲངས་པ་དེ་རླུང་དྷཱུ་

ཏིར་ཐིམ་པའི་སྟོང་བཞིར་བསྒྱུར་བ་ཡིན་ལ། དེ་ལྟར་བྱས་པས་སད་དུས་ཀྱི་སྟོང་བཞི་ཁྱད་ཞུགས་

པར་འགྱུར་ཞིང་། གཉིད་དུས་ཀྱི་སྟོང་བཞི་རླུང་དྷཱུ་ཏིར་ཐིམ་པའི་སྟོང་བཞིར་བསྒྱུར་ནུས་པ་དེ་བྱུང་

ན༑ ཚེ་འདིར་མཆོག་མ་གྲུབ་པར་འཆི་དགོས་པ་བྱུང་བའི་ཚེ། འཆི་དུས་ཀྱི་སྟོང་བཞི་ངོས་ཟིན་པ་

དེའི་དུས་ཀྱི་དགེ་སྦྱོར་སྐྱོང་ནུས་པ་འབྱུང་བའི་ཕྱིར། གཉིད་དུས་ཀྱི་འོད་གསལ་འཛིན་པའི་ཐབས་

གང་ཡིན་ཞེ་ན། གཉིད་ཀྱི་འོད་གསལ་འཛིན་པའི་ཐབས་འདི་ལ་གཙོ་བོར་རླུང་སྟོབས་ཀྱིས་འཛིན་

པ་དང་། ཕལ་པ་འདུན་སྟོབས་ཀྱིས་འཛིན་པ་གཉིས་ཡོད་པ་ལས།

དང་པོ་ནི། རླུང་དབུ་མར་ཐིམ་པ་ལས་བྱུང་བའི་སྟོང་པ་བཞི་འདྲེན་པའི་ཕྱི་ནང་གི་སྲོག་རྩོལ་

བསྒོམ་པ་གཉིས་ཡིན་ལ། ཕལ་པ་འདུན་སྟོབས་ཀྱིས་འཛིན་པའི་ཐབས་ནི། སད་དུས་སུ་གཉིད་

ཀྱི་སྟོང་བཞི་ངོས་ཟིན་པར་བྱ་སྙམ་པའི་དྲན་འདུན་ཡང་ཡང་གཏོང་བ་དང་། གཉིད་དུ་འགྲོ་བའི་ཚེ་

སྙིང་གར་དམིགས་རྟེན་གསལ་ཞིང་འཚེར་བ་ལ་སེམས་བཟུང་ནས་བསྒོམ་པ་ཉིད་ཡིན་ནོ། །འདུན་

སྟོབས་ཀྱིས་གཉིད་ཆོས་སྐུའི་བསྲེ་བ་སྒོམ་པ་འདི་ལ་གཉིད་མ་བྱུང་ན། གཉིད་ཆོས་སྐུའི་བསྲེ་བ་སྒོམ་

པའི་གཞི་གཏོར་བས་གཉིད་ཀྱང་འོང་ཞིང་གཉིད་ཀྱི་སྟོང་བཞི་ངེས་ནས་ཡུན་རིང་དུ་འཆར་བ་ཅིག་

དགོས་ལ། དེ་ལ་ནི་རྨི་ལམ་མེད་པའི་གཉིད་གསལ་ཞིང་ཡུན་རིང་དུ་འོང་བ་ཅིག་སྒྲུབ་དགོས་ལ། 

དེའི་ཚུལ་མན་ངག་གིས་བསྟན་པར་བྱའོ།།

གཉིད་ཀྱི་འོད་གསལ་འཛིན་པའི་ཚེ་སྙིང་གར་ཐིག་ལེ་དཀར་དམར་ལ་དམིགས་ནས་བསྒོམ་

པ་མར་ལུགས་ཀྱི་གདམས་པ་འགའ་ཞིག་ལས་བྱུང་བ་ནི། སྙིང་གར་མི་ཤིགས་པའི་ཐིག་ལེ་སྒོམ་

པར་གསུངས་པ་དང་དོན་གཅིག་ལ། དེ་དང་དེ་ལ་དམིགས་པའི་རྡོ་རྗེ་བཟླས་པ་བྱེད་པ་དང་། སྔགས་

འཁོར་བསྒོམ་པ་སོགས་ཀྱང་ཤིན་ཏུ་ལེགས་སོ། །གཉིད་ཀྱི་འོད་གསལ་བསྒོམ་པ་འདི་ལ། གཉིད་

ཏིང་ངེ་འཛིན་གྱི་ངོ་བོར་བསྐྱེད་ནུས་མི་ནུས་གཉིས་ལས། མི་ནུས་པ་ལ་ནི་གཉིད་ཀྱི་སྟོང་བཞི་ངེས་

ནུས་མི་ནུས་གཉིས། གཉིད་ཏིང་ངེ་འཛིན་གྱི་ངོ་བོར་བསྐྱེད་ནུས་པ་ལ་ཡང་གཉིད་ཀྱི་སྟོང་བཞིའི་

ངོ་བོར་བསྐྱེད་ནུས་མི་ནུས་གཉིས། དེ་ལྟར་སྐྱེད་པའི་ཐབས་ལ་ཡང་། ཡང་དག་པ་དང་ལྟར་སྣང་

གཉིས་སུ་ཤེས་པར་བྱའོ།།

གཉིས་པ་(རྨི་ལམ་དང་བསྲེ་བ་བཤད་པ་)ནི། རྨི་ལམ་ལོངས་སྐུའི་བསྲེ་བ་བསྒོམ་པའི་ཚུལ་འདི་

ལ༑ གཙོ་བོར་རླུང་སྟོབས་ཀྱིས་བསྒོམ་པ་དང་། ཕལ་པ་འདུན་སྟོབས་ཀྱིས་བསྒོམ་པའི་ཚུལ་གཉིས་

ཡོད་པ་ལས། དང་པོ་ནི། གཉིད་ཆོས་སྐུའི་བསྲེ་བ་བསྒོམ་པ་ཉིད། རྨི་ལམ་ལོངས་སྐུའི་བསྲེ་བ་

བསྒོམ་པའི་ཐབས་སུ་འགྱུར་ཏེ། རླུང་དྷཱུ་ཏིར་ཐིམ་པའི་གཉིད་ཀྱི་སྟོང་བཞི་ངེས་ནུས་པ་དེ་བྱུང་ན། 

གཉིད་ཀྱི་འོད་གསལ་གྱི་བཞོན་པའི་རླུང་གཡོ་བར་རྩོམ་པ་དང་། རླུང་གཡོས་པ་ངེས་ནུས་པས་དེའི་

སྟེང་ནས་རྨི་ལམ་གྱི་ལུས་ལྷའི་སྐུར་ལྡང་བའི་འཕེན་པ་གཏོང་བ་དང་། འཕེན་པའི་དབང་གིས་ལྷའི་

སྐུར་འཆར་བར་བྱར་ཡོད་པའི་ཕྱིར། རྨི་ལམ་འདུན་སྟོབས་ཀྱིས་འཛིན་པ་ལ་ནི། དང་པོར་རྨི་ལམ་

འདུན་སྟོབས་ཀྱིས་ཟིན་པར་བྱས་ནས། དེའི་རྗེས་སུ་གཉིད་ཀྱི་འོད་གསལ་འཛིན་པ་མར་ལུགས་

ཀྱི་གདམས་པ་འགའ་ཞིག་ལས་གསུངས་པ་ལྟར་འཐད་ལ། རྨི་ལམ་འདུན་སྟོབས་ཀྱིས་འཛིན་པར་

བྱེད་པ་ལ་ནི། རྨི་ལམ་གསལ་ཞིང་ཡུན་རིང་དུ་འོང་བའི་ཐབས་ཅིག་དགོས་ལ། དེ་ནི་གཉིད་དུ་

འགྲོ་བའི་ཚེ་མགྲིན་པའི་རྩ་འཁོར་གྱི་དབུས་སུ་དམིགས་རྟེན་ཤིན་ཏུ་ཕྲ་བ་ལ་སེམས་འཛིན་པ་ཉིད་

ཡིན་ནོ། །རྨི་ལམ་འདུན་སྟོབས་ཀྱིས་འཛིན་པར་བྱེད་པའི་ཐབས་ཀྱང་ད་ལྟར་གྱི་སྣང་བ་འདི་ཐམས་

ཅད་རྨི་ལམ་ཡིན་སྙམ་པའི་འདུན་པ་རྒྱུན་ཆགས་སུ་གཏོང་བ་དང་། རྨི་ལམ་ལ་རྨི་ལམ་དུ་ངོ་ཤེས་

པར་བྱེད་སྙམ་པའི་འཕེན་པ་རྒྱུན་ཆགས་སུ་གཏོང་ཞིང་ཁྱད་པར་དུ་གཉིད་དུ་འགྲོ་བའི་ཚེ་དེ་འདྲའི་

འཕེན་པ་དྲག་པོ་གཏོང་བ་ཉིད་ཡིན་ནོ།།

རྨི་ལམ་ལོངས་སྐུའི་བསྲེ་བ་བསྒོམ་པའི་དོན་ནི། གཉིད་ཀྱི་འོད་གསལ་ལས་སྒྱུ་ལུས་རྗེས་

མཐུན་པར་ལྡང་བ་ཉིད་ཡིན་པས།  རྨི་ལམ་ལོངས་སྐུའི་བསྲེ་བ་ནི་གཉིད་ཆོས་སྐུའི་བསྲེ་བའི་སྟེང་

ནས་བསྒོམ་པ་ཡིན་ནོ། །དེ་ལྟར་རྨི་ལམ་འཛིན་པ་འདི་ལ་ཡང་རྨི་ལམ་ལོངས་སྐུའི་བསྲེ་བ་ཡིན་མིན་

གཉིས། ཡིན་པ་ལ་ཡང་། གཙོ་བོར་རླུང་སྟོབས་ཀྱིས་འཛིན་པ་དང་། ཕལ་པ་འདུན་སྟོབས་ཀྱིས་

འཛིན་པ་གཉིས། འཛིན་ཚུལ་ལ་ཡང་། ཡང་དག་པ་དང་ལྟར་སྣང་གཉིས་ཡོད་པར་ཤེས་པར་བྱའོ།།

གཉིས་པ་(འཆི་བ་དང་བར་དོ་དང་བསྲེ་བ་བཤད་པ་)ལ་གསུམ། བར་དོར་སངས་རྒྱ་བའི་བསྲེ་ཚུལ་

དང༑ སྐྱེ་བ་བརྒྱུད་ནས་སངས་རྒྱ་བའི་བསྲེ་ཚུལ་དང་། བསྲེ་བ་རྣམས་ཀྱི་དབྱེ་བསྡུ་བསྟན་པའོ།།

དང་པོ་(བར་དོར་སངས་རྒྱ་བའི་བསྲེ་ཚུལ་)ནི། སྤྱིར་སྐྱེ་ཤི་བར་དོ་གསུམ་དང་རྣམ་པ་མཐུན་པར་

ལམ་བསྒོམ་པ་ལ། སྐྱེ་ཤི་བར་དོ་གསུམ་སྐུ་གསུམ་དུ་འཁྱེར་བ་ཞེས་པ་དང་། སྐྱེ་ཤི་བར་དོ་གསུམ་

དང་བསྲེ་བ་ཞེས་པའི་ཐ་སྙད་ནི། འཕགས་པ་ཡབ་སྲས་ཀྱི་གཞུང་གི་དགོངས་པ་ཡིན་ལ། དེ་ལྟར་

སྒོམ་པར་བྱེད་པའི་གང་ཟག་ལ་ཡང་། ཚེ་འདི་དང་བར་དོ་དང་སྐྱེ་བ་བརྒྱུད་ནས་སངས་རྒྱ་བའི་གང་

ཟག་གསུམ་ག་ཡོད་ཅིང་། ལམ་ལ་ཡང་བསྐྱེད་རྫོགས་གཉིས་ཀ་ཡོད་པར་ཤེས་པར་བྱའོ། །ཚེ་

འདིར་སངས་རྒྱ་བའི་གང་ཟག་ལ་སྐྱེ་ཤི་བར་དོ་གསུམ་དངོས་དང་བསྲེ་བ་མི་སྲིད་དེ། དེ་འདྲ་བའི་

གང་ཟག་དེ་ལ་མ་འོངས་པ་ན་སྐྱེ་ཤི་བར་དོ་གསུམ་འབྱུང་བ་མི་སྲིད་པའི་ཕྱིར། བར་དོར་སངས་རྒྱ་

བའི་གང་ཟག་དེ་ལ་འཆི་བ་དང་བར་དོ་དངོས་དང་བསྲེ་བ་ཡོད་ཀྱང་། སྐྱེ་བ་དངོས་དང་བསྲེ་བ་མེད་

དེ༑ གང་ཟག་དེ་ལ་སྐྱེ་བ་མཚན་ཉིད་པ་མི་འབྱུང་བའི་ཕྱིར་རོ།།

འོ་ན་བར་དོར་སངས་རྒྱ་བའི་གང་ཟག་དེ་ལ་ཚེ་འདིར་རྟོགས་པ་ཇི་ཙམ་ཐོབ་པ་དགོས་པ་ཡིན་

ཞེ་ན། སྤྱོད་བསྡུས་ལས། བདེན་པ་མཐོང་བ་དང་། རྫོགས་རིམ་རྟོགས་པ་དང་། དེ་ཁོ་ན་ཉིད་ཤེས་

པ༑ ཞེས་གསུངས་པ་ལྟར་དེ་ཁོ་ན་ཉིད་དོན་སྤྱིའི་ཚུལ་གྱིས་མཐོང་བ་དང་། བསྐྱེད་རྫོགས་ཀྱི་

རྟོགས་པ་ཉམས་འོག་ཏུ་ཆུད་པ་དང་། སེམས་དབེན་གྱི་རྟོགས་པ་ཐོབ་ནས་སྒྱུ་ལུས་བསྒྲུབ་པའི་

ཕྱིར་དུ་སྤྱོད་པ་བྱ་རན་ནས་བྱེད་རྒྱུ་མ་བྱུང་བ་ཞིག་འཆི་བ་འོད་གསལ་དང་སེམས་དབེན་གྱི་

དཔེའི་འོད་གསལ་གཉིས་བསྲེས་པའི་འོད་གསལ་སྤྱོད་པའི་དོད་ཐུབ་ཏུ་གྱུར་ནས། འོད་གསལ་

དེའི་རླུང་སེམས་ལས་སྒྱུ་མའི་སྐུ་དངོས་སུ་ལྡང་ནུས་པ་གཅིག་ཡིན་ནོ།།

དེ་ཡང་ཞལ་ལུང་ལས། བསམ་པ་དེ་ཡི་རྐྱེན་གྱིས་ནི། །བདག་སེམས་དབྱིངས་སུ་ཞུགས་

པའི་ཚེ། །གསལ་ཞིང་རབ་དགའ་མཁའ་འདྲ་རྟོགས། །ཞེས་པས་འཆི་བ་འོད་གསལ་དང་སེམས་

དབེན་གྱི་དཔེའི་འོད་གསལ་བསྲེས་པའི་འོད་གསལ་དེ་བསྟན་ལ། དེ་ནས་རྫུ་འཕྲུལ་ཤུགས་ལྡན་

པ༑ །ལོ་ལྔ་ལོན་པའི་བྱིས་པའི་གཟུགས། །འགྲུབ་ཚེ་དཔེ་མེད་བདེ་རྫོགས་རྟོགས། །ཞེས་པས། ཐ་

མལ་པ་ལ་བར་དོ་རང་དགའ་བ་འོང་བའི་དོད་ལ། བར་དོར་སངས་རྒྱ་བའི་གང་ཟག་ལ་འཆི་བ་འོད་

གསལ་གྱི་རླུང་སེམས་ལས་སྒྱུ་མའི་སྐུ་འབྱུང་བར་བསྟན་ནོ། །དེ་ནས་སྐྱེ་གནས་གཞན་དུ་ནི། །འཕེན་

པར་བྱེད་ཚེ་སྤྲུལ་པའི་གཟུགས། །ཡང་དག་ཏུ་ནི་རྟོགས་པར་འགྱུར། །ཞེས་པས། ཐ་མལ་པ་ལ་

སྐྱེ་བ་རང་ག་བ་འོང་བའི་དོད་ལ། འཆི་བ་འོད་གསལ་གྱི་རླུང་སེམས་ལས་སྒྱུ་མའི་སྐུར་བཞེངས་

པའི་སྒྱུ་ལུས་པ་དེས་རགས་པའི་སྤྲུལ་སྐུ་འཛིན་པ་དེ་བསྟན། དེ་ལྟ་བས་ན་སེམས་ཅན་གྱི། །བསམ་

པ་གང་དང་གང་དག་གིས། །མི་རྣམས་ཡིད་ནི་ཡང་དག་སྦྱོར། །དེ་དང་དེ་ནི་མོད་བཞིན་དུ། །སྣ་

ཚོགས་ནོར་བུ་ལྟ་བུར་འགྱུར། །ཞེས་པས། འཕེན་པའི་དབང་གིས་སྒྱུ་མའི་སྐུར་ལྡང་བའི་དཔེ་དོན་

སྦྱོར་ཚུལ་བསྟན། ཆོས་སྐུ་རབ་དགའ་མཁའ་མཉམ་པ། །ཤི་དང་བརྒྱལ་དང་གཉིད་ལོག་དང་། ། 

གླལ་དང་འཁྲིག་དུས་སྐད་ཅིག་ཙམ། །མྱོང་བར་འགྱུར་བ་རབ་བསྒོམས་ན། །ལུས་ཅན་རྣམས་ཀྱི་

ཡིད་ནི་སྦྱོང་། །ཞེས་པས། གཞི་ལ་གནས་སྐབས་ལྔར་ཆ་འདྲ་ཙམ་འཆར་བ་དང་། མཐུན་པའི་འོད་

གསལ་བསྒོམས་པས་གདུལ་བྱའི་རྒྱུད་ཀྱི་སྒྲིབ་པ་སྦྱོང་བར་བསྟན་ནོ།།

འོ་ན་རིམ་ལྔ་བསྡུས་པ་གསལ་བ་ལས། འོད་གསལ་གནས་ཐོབ་མངོན་སངས་རྒྱས། །བརྩོན་

འགྲུས་ཅན་ནི་ཚེ་འདི་ཉིད། །ལེ་ལོ་ཅན་ནི་འཆི་ཀ་སྟེ། །ཐ་མ་སྲིད་པ་བར་མ་དོར། །མཆོག་ཐོབ་

སྐུས་ནི་གཞན་དོན་བྱེད། །ཅེས་པའི་དོན་ཇི་ལྟར་ཡིན་ཞེ་ན། ལུང་དེའི་དོན་ནི། འོད་གསལ་རྟོགས་

ནས་སངས་རྒྱ་བའི་འོད་གསལ་དེ། རབ་ཀྱིས་ཚེ་འདིར་རྟོགས། འབྲིང་གིས་འཆི་བ་འོད་གསལ་

གྱི་དུས་སུ་རྟོགས། ཐ་མས་བར་དོ་བརྒྱུད་པའི་རྟེན་ལ་རྟོགས་ཞེས་པའི་དོན་ཡིན་ནོ། །འཆི་བ་

འོད་གསལ་གྱི་རླུང་སེམས་ལས་སྒྱུ་མའི་སྐུར་བཞེངས་པའི་སྒྱུ་ལུས་པ་དེས་སློབ་པའི་ཟུང་འཇུག་

འཐོབ་པའི་དོན་དུ་བོགས་འབྱིན་གྱི་སྤྱོད་པ་བྱེད་དགོས་པས། སྒྱུ་ལུས་པ་དེས་རགས་པའི་སྤྲུལ་སྐུ་

འཛིན་པའི་ཚུལ་ཡང་ཤེས་པར་བྱའོ།།

གཉིས་པ་(སྐྱེ་བ་བརྒྱུད་ནས་སངས་རྒྱ་བའི་བསྲེ་ཚུལ་བཤད་པ་)ལ། སྐྱེ་བ་བརྒྱུད་ནས་སངས་རྒྱ་བའི་

གང་ཟག་དེ་ལ་རབ་འབྲིང་ཐ་མ་གསུམ་ཡོད་པའི། རབ་ནི་ལུས་དབེན་མཐར་ཕྱིན་ནས་ངག་དབེན་

གྱི་རྟོགས་པ་ཐོབ་ཅིང་། སེམས་དབེན་མ་ཐོབ་པ་ཅིག་ཡིན་ལ། འབྲིང་ནི་ཚེ་འདིར་རྫོགས་རིམ་གྱི་

རྟོགས་པ་མ་ཐོབ་པ། གཉིད་དང་རྨི་ལམ་གྱི་བསྲེ་བ་འདུན་སྟོབས་ཀྱིས་འཛིན་ནུས་པ་ཅིག་ཡིན་

ལ༑ ཐ་མ་ནི་ཚེ་འདིར་རྫོགས་རིམ་གྱི་རྟོགས་པ་མ་ཐོབ་པ། གཉིད་དང་རྨི་ལམ་གྱི་བསྲེ་བ་འདུན་

སྟོབས་ཀྱིས་འཛིན་མི་ནུས་པ་ཅིག་ཡིན་ལ། གང་ཟག་དང་པོ་དེས་འཆི་བ་འོད་གསལ་དང་ལམ་གྱི་

འོད་གསལ་བསྲེས་པའི་རླུང་སེམས་ལས། བར་དོའ་ིལུས་སྒྱུ་ལུས་རྗེས་མཐུན་པར་ལངས་ཏེ། རྗེས་

མཐུན་པ་དེ་ཉིད་མའི་མངལ་དུ་སྐྱེ་བ་ཡིན་པས། རྟེན་གྱི་གང་ཟག་དེས་འཆི་བ་དངོས་དང་འོད་གསལ་

བསྲེ་ནུས་ཀྱང་། བར་དོ་དངོས་དང་སྒྱུ་ལུས་དངོས་བསྲེ་མི་ནུས་ཤིང་། སྐྱེ་བ་དང་སྤྲུལ་སྐུ་དངོས་

བསྲེ་མི་ནུས་སོ། །གང་ཟག་གཉིས་པ་དེས་འཆི་དུས་ཀྱི་སྟོང་པ་བཞི་ངེས་ནུས་ཤིང་། དེའི་སྟེང་

ནས་བར་དོ་ལོངས་སྐུའི་བསྲེ་བ་དང་། སྐྱེ་བ་སྤྲུལ་སྐུའི་བསྲེ་བ་གཉིས་ཀྱང་ཤེས་པར་བྱའོ། །གང་

ཟག་གསུམ་པ་དེས་འཆི་བའི་ཚེ་སྟོང་པ་བཞི་ངོས་ཟིན་པར་བྱེད་སྙམ་པའི་འཕེན་པ་ད་ལྟ་ནས་

གཏོང་བ་དང་། སྟོང་པ་བཞིའི་སྣང་ཚུལ་ཡང་དང་ཡང་དུ་ཡིད་ལ་བྱས་པས། འཆི་བའི་ཚེ་སྟོང་པ་

བཞི་ངེས་ནུས་པ་འབྱུང་ཞིང་། དེའི་སྟེང་ནས་བར་དོ་དང་སྐྱེ་བ་ཡང་ངོ་ཤེས་པ་འབྱུང་ངོ་།།

གསུམ་པ་(བསྲེ་བ་རྣམས་ཀྱི་དབྱེ་བསྡུ་བསྟན་པ་)ནི། རིམ་ལྔ་བསྡུས་པ་གསལ་བ་ལས། བར་དོ་རྣམ་

གསུམ་བསྲེ་བར་བྱ། །ཞེས་བར་དོ་གསུམ་བཤད་པས། འཆི་བ་དང་སྐྱེ་བ་གཉིས་ལ་ཡང་གསུམ་

ཡོད་པར་འདོད་དགོས་ལ། འཆི་བ་གསུམ་ནི། གཞིའི་འཆི་བ་དང་། གཉིད་ཀྱི་འཆི་བ་དང་། ལམ་

གྱི་འཆི་བ་དང་གསུམ་མོ། །བར་དོ་གསུམ་ནི་གཞིའི་བར་དོ། རྨི་ལམ་བར་དོ། ལམ་གྱི་བར་དོ་དང་

གསུམ་མོ། །སྐྱེ་བ་གསུམ་ནི། གཞིའི་སྐྱེ་བ་དང་། སད་པ་སྐྱེ་བ་དང་། ལམ་གྱི་སྐྱེ་བ་གསུམ་མོ།།

འཆི་བ་གསུམ་པོ་ཆོས་སྐུ་དང་བསྲེ་བའི་ཚུལ་ནི། སད་དུས་སུ་རླུང་དྷཱུ་ཏི་ཐིམ་པ་ལས་བྱུང་

བའི་འོད་གསལ་ནི། འཆི་བ་དང་རྣམ་པ་མཐུན་པས། ལམ་གྱི་འཆི་བ་ཆོས་སྐུའི་བསྲེ་བ་དང་། རླུང་

དྷཱུ་ཏིར་བསྡུས་ཏེ་ཐིམ་པ་ལས་བྱུང་བའི་གཉིད་ཀྱི་འོད་གསལ་ནི། གཉིད་ཀྱི་འཆི་བ་ཆོས་སྐུའི་བསྲེ་

བ་དང་། གཞིའི་འཆི་བ་འོད་གསལ་དང་ལམ་གྱི་འོད་གསལ་བསྲེས་པའི་འོད་གསལ་ནི། གཞིའི་

འཆི་བ་ཆོས་སྐུའི་བསྲེ་བའོ།།

བར་དོའ་ིབསྲེ་བ་གསུམ་ནི། སད་དུས་སུ་རླུང་དྷཱུ་ཏིར་ཐིམ་པ་ལས་བྱུང་བའི་འོད་གསལ་ལས་

སྒྱུ་ལུས་རྗེས་མཐུན་པར་ལྡང་བ་ནི། བར་དོ་དང་རྣམ་པ་མཐུན་པས་ལམ་གྱི་བར་དོ་ལོངས་སྐུའི་བསྲེ་

བ་ཞེས་བྱ་ལ། གཉིད་ཀྱི་འོད་གསལ་ལས་རྨི་ལམ་གྱི་ལུས་སྒྱུ་ལུས་རྗེས་མཐུན་པར་བཞེངས་པ་ནི། 

རྨི་ལམ་ལོངས་སྐུའི་བསྲེ་བ་དང་། འཆི་བ་འོད་གསལ་ལས་བར་དོའ་ིལུས་སྒྱུ་ལུས་རྗེས་མཐུན་པར་

བཞེངས་པ་ནི། བར་དོ་ལོངས་སྐུའི་བསྲེ་བ་སྟེ་གསུམ་མོ།།

སད་དུས་ཀྱི་འོད་གསལ་གྱི་རླུང་སེམས་ལས་སྒྱུ་ལུས་རྗེས་མཐུན་པར་བཞེངས་པ་དེས་ཕུང་

པོ་རྙིང་པ་ལ་ཞུགས་པ་ནི། བར་དོ་མའི་མངལ་དུ་སྐྱེ་བ་ལེན་པ་དང་རྣམ་པ་མཐུན་པས། ལམ་གྱི་སྐྱེ་

བ་སྤྲུལ་སྐུའི་བསྲེ་བ། རྨི་ལམ་གྱི་ལུས་སྒྱུ་ལུས་རྗེས་མཐུན་པར་བཞེངས་པ་དེས་ཡིད་ངོར་ཕུང་པོ་

རྙིང་པ་ལ་ཞུགས་པ། སད་པ་སྤྲུལ་སྐུའི་བསྲེ་བ། བར་དོ་སྒྱུ་ལུས་རྗེས་མཐུན་པར་བཞེངས་པ་དེས་

མའི་མངལ་དུ་སྐྱེ་བ་བླངས་པ་ནི་སྐྱེ་བ་སྤྲུལ་སྐུའི་བསྲེ་བ་སྟེ་སྤྲུལ་སྐུའི་བསྲེ་བ་གསུམ་མོ།།

བསྡུ་ན་བསྲེ་བ་གསུམ་སྟེ། འཆི་བའི་བསྲེ་བའམ་ཆོས་སྐུའི་བསྲེ་བ་དང་། བར་དོའ་ིབསྲེ་

བའམ་ལོངས་སྐུའི་བསྲེ་བ་དང་། སྐྱེ་བོའ་ིབསྲེ་བའམ་སྤྲུལ་སྐུའི་བསྲེ་བ་དང་གསུམ་མོ། །འདིར་རིམ་

ལྔ་བསྡུས་པ་གསལ་བ་ལས། གཏུམ་མོའ་ིརྣལ་འབྱོར་རླུང་གིས་ཏེ། །ཞེས་པས་མ་རྒྱུད་ནས་བཤད་

པའི་གཏུམ་མོའ་ིརྣལ་འབྱོར་དེ། ཕ་རྒྱུད་ནས་བཤད་པའི་ངག་དབེན་གྱི་དོད་ཐུབ་ཏུ་གསུངས། སེམས་

དམིགས་བདེ་བ་ཆེན་པོའ།ོ །ཞེས་པས། གཏུམ་མོ་བསྒོམས་པ་ལ་བརྟེན་ནས་རླུང་སྙིང་གའི་དྷཱུ་ཏིའི་

དབུས་ཀྱི་མི་ཤིགས་པ་ལ་བསྡུས་ཏེ་ཐིམ་པ་ལས་བྱུང་བའི་དགའ་བཞི་སེམས་དམིགས་ཀྱི་རིམ་

པར་བསྟན་ལ། རྨི་ལམ་སྒྱུ་མ་གཅིག་ཏུ་སྦྱང་། །ཞེས་པས། རྨི་ལམ་ལོངས་སྐུའི་བསྲེ་བ་དེ་བསྟན། 

བར་དོ་རྣམ་གསུམ་བསྲེ་བར་བྱ། །ཞེས་པས། བར་དོའ་ིབསྲེ་བ་གསུམ་བསྟན་ནོ། །ཉོན་མོངས་ཡེ་

ཤེས་ལམ་དུ་འགྱུར། །ཞེས་པས། རྨི་ལམ་དང་བར་དོ་གཉིས་སྒྱུ་ལུས་སུ་བསྲེ་བ་གཉིས་ནི། མ་

དག་པ་དག་པར་སྒྱུར་བྱེད་དུ་བསྟན། ལམ་མྱུར་གཅོད་པ་འཕོ་བ་སྟེ། །ཞེས་པས་ཚེ་འདི་དང་བར་

དོར་མཆོག་མ་གྲུབ་ན། ཚེ་རབས་གཞན་དུ་སྔགས་སྤྱོད་པའི་རྟེན་ཁྱད་པར་ཅན་དུ་སྒྲུབ་བྱེད་འཕོ་

བ་ཡིན་པར་བསྟན་ནོ། །གྲོང་དུ་འཇུག་པ་ཡན་ལག་གོ །ཞེས་པས། འཕོ་བའི་ཡན་ལག་གམ། ཆ་

ཤས་སུ་གྱུར་པའི་གྲོང་འཇུག་ཁྱད་པར་ཅན་དེ་བསྟན། རྩ་ཚིག་ལས་འཆི་ཁར་འཕོ་བ་གྲོང་འཇུག་

གཉིས་གསུངས་པའི་དགོངས་པ་ནི། སྒྱུ་ལུས་རྗེས་མཐུན་པར་ལྡང་ནུས་པའི་མཚམས་ནས་གྲོང་

འཇུག་བྱས་ན་ནུས་པ་ཐོབ་པ་ཁྱད་པར་ཅན་ཅིག་ཡོད་པ་ལ་དགོངས་སོ།།

གཉིས་པ་(དོན་དམ་འོད་གསལ་གྱི་རྫོགས་རིམ་བཤད་པ་)ལ་གཉིས། རིམ་ལྔ་དང་སྤྱོད་བསྡུས་ལས་



དྭགས་པོ་ནམ་མཁའ་གྲགས་ཀྱི་གསུང།230

གསུངས་པའི་དོན་བཤད་པ་དང་། རྒྱུད་ཕྱི་མར་འཛིན་པའི་ཡན་ལག་ཏུ་གསུངས་པའི་དོན་བཤད་

པའོ༑།

དང་པོ་(རིམ་ལྔ་དང་སྤྱོད་བསྡུས་ལས་གསུངས་པའི་དོན་བཤད་པ་)ལ། གོ་རིམ་ངེས་ཚུལ་སྣོད་རུང་དུ་

བྱ་བ་དང་བཅས་པ་དང་། དེ་ལ་འོད་གསལ་གྱི་གདམས་ངག་བཤད་པ་དང་། རིམ་པ་དེ་ལམ་གཞན་

གྱི་མཐར་འོང་ཚུལ་བཤད་པ་དང་གསུམ།

དང་པོ་(གོ་རིམ་ངེས་ཚུལ་སྣོད་རུང་དུ་བྱ་བ་དང་བཅས་པ་)ནི། རིམ་ལྔ་ལས། བུམ་དབང་དང་བཅས་

པའི་གསང་དབང་ཐོབ་པའི་རྡོ་རྗེ་སློབ་མ་དེས། རྡོ་རྗེ་སློབ་དཔོན་ལ་ཕྱི་ནང་གི་མཆོད་པས་མཆོད། 

ཚོགས་ཀྱི་འཁོར་ལོས་མཉེས་ཤིང་ཚིམ་པར་བྱས། བསྟོད་པས་བསྟོད་ནས་སྒྱུ་ལུས་ཀྱི་གདམས་

པ་བཤད་པར་གསོལ་བ་འདེབས་པ་བཞིན་དུ། འདིར་ཡང་སྣོད་རུང་དུ་བསྒྲུབ་པའི་ཤེས་རབ་ཡེ་

ཤེས་ཀྱི་དབང་ཐོབ་པའི་སྒྲུབ་པ་པོ་དེས། ཟུང་འཇུག་ཐོབ་པའི་རྡོ་རྗེ་སློབ་དཔོན་ཞིག་ལ་ཕྱི་ནང་གི་མཆོད་

པས་མཆོད། ཚོགས་ཀྱི་འཁོར་ལོས་མཉེས་པར་བྱས། བསྟོད་པས་བསྟོད་ནས། འོད་གསལ་དང་ཉེ་

རྒྱུ་ཤེས་རབ་ཡེ་ཤེས་ཀྱི་དབང་གི་དོན་དུ་གསོལ་བ་འདེབས་པར་བྱེད་པ་ཡིན་ནོ། །དོན་གྱི་འོད་གསལ་

གྱི་སྔོན་དུ་སྒྱུ་ལུས་བསྒྲུབ་དགོས་པ་རྒྱུ་མཚན་ཅི་ཡིན་ཞེ་ན། ལྷན་སྐྱེས་ཀྱི་བདེ་བས་སྟོང་ཉིད་མངོན་

སུམ་དུ་རྟོགས་པའི་དོན་གྱི་འོད་གསལ་དེ་ཤེས་སྒྲིབ་ཟད་པར་བྱེད་པའི་ནུས་ལྡན་དུ་སྒྲུབ་པར་བྱེད་

པ་ལ་དོན་གྱི་འོད་གསལ་དེ་དག་པའི་སྒྱུ་མའི་སྐུ་དང་ངོ་བོ་གཅིག་ཏུ་ཚོགས་པ་དགོས་ལ། དེ་འདྲ་

བའི་ཟུང་འཇུག་བསྒྲུབ་པ་ལ་རིམ་པ་གསུམ་པའི་སྒྱུ་མའི་སྐུ་དེ་སྔོན་དུ་འགྲོ་དགོས་པའི་ཕྱིར།

གཉིས་པ་(དེ་ལ་འོད་གསལ་གྱི་གདམས་ངག་བཤད་པ་)ལ། ཕྱི་ནང་གི་མངོན་པར་བྱང་ཆུབ་པ་གཉིས་

བཤད་པ། དེ་མངོན་དུ་བྱེད་པའི་ཐབས་བསམ་གཏན་གཉིས་བཤད་པ། མིང་གི་རྣམ་གྲངས་ཆེ་

བརྗོད་དང་བཅས་པ་བཤད་པ་དང་གསུམ།

དང་པོ་(ཕྱི་ནང་གི་མངོན་པར་བྱང་ཆུབ་པ་གཉིས་བཤད་པ་)ལ། དངོས་ཀྱི་དོན་དང་། དེ་ལ་རྩོད་པ་སྤོང་བའོ།།

དང་པོ་(དངོས་ཀྱི་དོན་)ནི། རིམ་པ་བཞི་པ་ལས། མཚན་མོ་སྣང་བའི་ཆ་སྟེ། ཞེས་པས། སྟོང་པ་

དང་པོའ་ིདུས་སུ་སྟོན་གནམ་གཡའ་དག་ལ་ཟླ་འོད་ཀྱིས་ཁྱབ་པ་ལྟ་བུའི་སྟོང་སང་དཀར་ལམ་པའི་

སྣང་བ་འབྱུང་བ་དེ་བསྟན་ནོ། །གསལ་བ་ཉི་མའི་ཟེར་འགྱེད་སྣང་བ་མཆེད་པ་ཡིན། །ཞེས་པས་སྣང་

བ་མཆེད་པའི་དུས་སུ། སྟོན་གནམ་གཡའ་དག་ལ་སྟོང་སང་དམར་ལམ་པ་ལྟ་བུའི་སྣང་བ་འབྱུང་

བར་བསྟན། མཚམས་ནི་སྣང་བ་ཐོབ་པ་ཞེས་པས། ཉེར་ཐོབ་ཀྱི་དུས་སུ་སྟོན་གནམ་གཡའ་དག་ལ་

མཚམས་ཀྱི་སྨག་མཐུག་པོས་ཁྱབ་པ་ལྟ་བུའི་སྟོང་སང་ནག་ལམ་པའི་སྣང་བ་འབྱུང་བ་དེ་བསྟན། 

རང་གི་རང་བཞིན་རྣམས་ཀྱིས་ལན་ཅིག་མིན་པར་འགྲོ། །ཞེས་པས། སྟོང་པ་གསུམ་ལས་རང་

བཞིན་རྣམས་འབྱུང་བར་བསྟན། མཚན་མིན་ཉིན་པར་མ་ཡིན་མཚམས་མིན་གང་ཞིག་རང་བཞིན་

རྣམས་དང་རྣམ་བྲལ་བ། །ཞེས་པས་སྟོང་པ་བཞི་པའི་དུས་སུ་སློད་བྱེད་ཀྱི་སྐྱོན་གསུམ་དང་བྲལ་

བའི་ཐོ་རངས་ཀྱི་ནམ་མཁའི་རང་མདོག་ཇི་བཞིན་དུ་འཐོན་པ་དང་འདྲ་བའི་སྟོང་སང་གི་སྣང་བ་

འབྱུང་བ་དེ་བསྟན་ནོ། །དེ་ནི་བྱང་ཆུབ་སྐད་ཅིག་ཡིན་པར་བླ་མ་མཆོག་བཤད་རྣལ་འབྱོར་པ་ཉིད་

ཡུལ༑ །ཞེས་པས། ཕྱིའི་མངོན་བྱང་གི་སྐད་ཅིག་དང་པོ་དེ་རྣལ་འབྱོར་པ་ཁོ་ནའི་ཡུལ་ཡིན་པར་

བསྟན༑ མཚམས་ཀྱི་མཐའ་ནི་འཇིག་མིན་མུན་ནག་ཚོགས་ནི་མ་ལུས་གང་དུ་འདས་པ་དང་། །ཇི་སྲིད་

ཉི་མ་མ་ཤར་སྐད་ཅིག་འདིར་ནི་དྲི་མེད་ཡང་དག་མཐའ་རུ་བཤད། །ཅེས་པས། ཕྱིའི་མངོན་བྱང་

དེ་ཐོ་རངས་སྐྱ་རེངས་འཆར་ལ་ཁད་པའི་དུས་སུ་མངོན་དུ་བྱེད་དགོས་པར་བསྟན། སློབ་དཔོན་

མཆོག་ནི་རབ་རིབ་བྲལ་བས་སློབ་མ་ལ་ནི་ཕྱི་རོལ་བྱང་ཆུབ་བསྟན། །ཞེས་ཟུང་འཇུག་མངོན་དུ་

བྱས་པའི་བླ་མས་ཕྱིའི་མངོན་བྱང་སྟོན་དགོས་པར་བསྟན། ནང་གི་བདེ་བ་རྙོག་བྲལ་སངས་རྒྱས་

བྱང་ཆུབ་སྐད་ཅིག་དག་གིས་ཐོབ་པར་འགྱུར། །ཞེས་པས་ནང་གི་མངོན་བྱང་བསྟན་ནོ།།

རྩ་རྒྱུད་ལེའུ་བཅོ་ལྔ་པ་ལས། རྡོ་རྗེ་ཉི་མ་ནུབ་ནས་ནི། །སྒྲུབ་པ་ཀུན་ཏུ་བརྩམ་པར་བྱ། །སྐྱ་

རེངས་འཆར་ཀའི་དུས་སུ་ནི། །བསྒོམ་པ་མཆོག་གིས་འགྲུབ་པར་འགྱུར། །ཞེས་པས། ཉི་མ་དམར་

ཐག་ཆད་པའི་ཐུན་མཚམས་ཀྱི་དུས་འདས་པའི་སྲོད་ཀྱི་དུས་སུ་བླ་མ་ཚོགས་འཁོར་གྱིས་མཉེས་

པར་བྱས། མཚན་ཕྱེད་ཀྱི་དུས་སུ་ཉེར་རྒྱུ་ཤེས་རབ་ཡེ་ཤེས་ཀྱི་དབང་བསྐུར་ནས། ཐོ་རངས་སྐྱ་

རེངས་འཆར་ལ་ཁད་པའི་དུས་སུ་མངོན་དུ་བྱས་པའི་དོན་གྱི་འོད་གསལ་དེ། ཕྱིའི་མངོན་བྱང་དུ་

བསྟན་ནོ།།

ཕྱི་ནང་གི་མངོན་བྱང་གི་ཁྱད་པར་ནི། དུས་ཁྱད་པར་ཅན་ནམ་མཁའི་རང་མདོག་ཇི་བཞིན་

དུ་ཐོན་པའི་ཐོ་རངས་ཀྱི་དུས་སུ་མངོན་དུ་བྱས་པའི་དོན་གྱི་འོད་གསལ་ཡིན་པས་ན་ཕྱིའི་མངོན་

བྱང་དུ་འཇོག་ལ། ནང་ཤེས་པ་སློད་བྱེད་ཀྱི་སྐྱོན་གསུམ་དང་བྲལ་བའི་དུས་སུ་མངོན་དུ་བྱས་པའི་

དོན་གྱི་འོད་གསལ་ཡིན་པའི་ཆ་ནས་ནང་གི་མངོན་བྱང་དུ་འཇོག་གོ །དེས་ན་དོན་གྱི་འོད་གསལ་

ཡིན་ན། ནང་གི་མངོན་བྱང་ཡིན་པས་ཁྱབ་ཀྱང་། ཕྱིའི་མངོན་བྱང་ཡིན་པས་མ་ཁྱབ་སྟེ། དོན་གྱི་

འོད་གསལ་ཡིན་ན་ཐོ་རངས་ཀྱི་དུས་སུ་མངོན་དུ་བྱས་པས་མ་ཁྱབ་པའི་ཕྱིར། རིམ་པ་བཞི་པའི་

དོན་གྱི་འོད་གསལ་ནི་ཕྱི་ནང་གཉིས་ཀའི་མངོན་བྱང་གཉིས་ཀ་ཡིན་ནོ།།

གཉིས་པ་(དེ་མངོན་དུ་བྱེད་པའི་ཐབས་བསམ་གཏན་གཉིས་བཤད་པ་)ནི། རིམ་པ་བཞི་པ་ལས། མན་

ངག་ཐོབ་པའི་སློབ་མ་ཡིས། །དེ་ནས་རྣལ་འབྱོར་རྣམ་གཉིས་བསླབ། །ཅེས་པས་འོད་གསལ་གྱི་

མན་ངག་ཐོབ་པའི་སློབ་མས་བསམ་གཏན་གཉིས་ལ་སློབ་དགོས་པར་བསྟན་ནོ། །རིལ་པོར་འཛིན་

པའི་རིམ་པ་དང་། །དེ་བཞིན་རྗེས་སུ་གཞིག་པའོ། །ཞེས་པས་བསམ་གཏན་གཉིས་ཀྱི་མིང་ཙམ་

ཞིག་བསྟན་ལ། མགོ་བོ་ནས་ནི་རྐང་པའི་བར། །ཇི་སྲིད་སྙིང་གར་ཕྱིན་གྱི་བར། །རྣལ་འབྱོར་ཡང་

དག་མཐའ་ལ་འཇུག །རིལ་པོར་འཛིན་པ་ཞེས་བཤད་དོ། །ཞེས་པས། རང་གི་ལུས་ཀྱི་སྟོད་སྨད་

ནས་རིམ་གྱིས་སྙིང་གར་སྡུད་པར་བྱེད་པའི་རིལ་འཛིན་གྱི་བསམ་གཏན་དེ་བསྟན། དབུགས་ཀྱི་

རླུང་ནི་མེ་ལོང་ལ། །ཇི་ལྟར་ཀུན་ཏུ་ཐིམ་འགྱུར་བ། །དེ་བཞིན་རྣལ་འབྱོར་ཡང་དག་མཐར། །ཡང་

དང་ཡང་དུ་འཇུག་པར་བྱེད། །ཅེས་པས། རིལ་འཛིན་གྱི་སྡུད་རིམ་གྱི་དཔེ་དོན་སྦྱོར་ཚུལ་དེ་

བསྟན་ནོ།།

དེ་ཡང་བདག་ཉིད་ཀྱི་ལུས་རིལ་པོ་སྟོང་པ་ཉིད་ཀྱིས་འཛིན་པར་བྱེད་པས་ན་རིལ་འཛིན་

དང༑ སྣོད་བཅུད་གཞན་ཀུན་འོད་གསལ་དུ་བཅུག་པའི་རྗེས་སུ་བདག་ཉིད་འོད་གསལ་དུ་གཞུག་

པར་བྱེད་པས་ན། རྗེས་གཞིག་ཅེས་བྱའོ། །བསམ་གཏན་གཉིས་ཀྱི་སྡུད་རིམ་སྒོམ་པའི་ཚེ། སྐུ་

གསུང་ཐུགས་ཀྱི་སེམས་དཔའ་སུམ་བརྩེགས་བསྒོམས་ནས་བྱེད་པ་མར་ལུགས་ཀྱི་གདམས་པ་

ལས་མ་བྱུང་ཡང་། རྗེ་འགོས་ཀྱིས་བཤད་པ་ནི་ཤིན་ཏུ་ལེགས་པ་ཡིན་ཏེ། རྒྱུད་ལེའུ་བཅུ་གཅིག་

པ་ལས། སངས་རྒྱས་དཀྱིལ་འཁོར་དབུས་གནས་པར། །ཞེས་སོགས་རྩ་འགྲེལ་གྱི་དོན་མན་ངག་

ཏུ་ཐོན་པ་ཡིན་པའི་ཕྱིར།

ཇི་ལྟར་བསྒོམ་པའི་ཚུལ་ནི། ཁམས་གསུམ་སེམས་ཅན་ཐམས་ཅད་ཀྱི་ལུས་དང་སྒྱུ་ལུས་པ་

རང་གི་ལུས་ངོ་བོ་དབྱེར་མེད་པ་སྐུ་རྡོ་རྗེ་རྣམ་སྣང་དུ་བསྒོམ་པ་ནི་སྐུའི་དམ་ཚིག་སེམས་དཔའ། །དེའི་

ཐུགས་ཀར་ཨོཾ་ཡིག་བསྒོམ་པ་སྐུའི་ཡེ་ཤེས་སེམས་དཔའ། དེའི་མགོར་ཐིག་ལེ་ནཱ་ད་དང་བཅས་

པ་བསྒོམ་པ་སྐུའི་ཏིང་ངེ་འཛིན་སེམས་དཔའ་དང་། ཡང་ཁམས་གསུམ་སེམས་ཅན་ཐམས་ཅད་ཀྱི་

ངག་དང་སྒྱུ་ལུས་པ་རང་གི་གསུང་གཉིས་ངོ་བོ་དབྱེར་མེད་པ་དེ་ཉིད་གསུང་རྡོ་རྗེ་འོད་དཔག་མེད་

དུ་བསྒོམ་པ་ནི་གསུང་གི་དམ་ཚིག་སེམས་དཔའ། དེའི་ཐུགས་ཀར་ཨཱཿ ཡིག་བསྒོམ་པ་གསུང་གི་

ཡེ་ཤེས་སེམས་དཔའ། དེའི་མགོར་ཐིག་ལེ་ནཱ་ད་དང་བཅས་པ་བསྒོམ་པ་གསུང་གི་ཏིང་ངེ་འཛིན་

སེམས་དཔའ་ཡིན་ནོ།།

ཡང་ཁམས་གསུམ་སེམས་ཅན་ཐམས་ཅད་ཀྱི་ཡིད་དང་སྒྱུ་ལུས་པ་རང་གི་ཐུགས་གཉིས་

ངོ་བོ་དབྱེར་མེད་པ་ཐུགས་རྡོ་རྗེ་མི་བསྐྱོད་པར་བསྒོམ་པ་ནི་ཐུགས་ཀྱི་དམ་ཚིག་སེམས་དཔའ། 

དེའི་ཐུགས་ཀར་ཧཱུཾ་ཡིག་བསྒོམ་པ་ཐུགས་ཀྱི་ཡེ་ཤེས་སེམས་དཔའ། དེའི་མགོར་ཐིག་ལེ་ནཱ་ད་དང་

བཅས་པ་བསྒོམ་པ་ཐུགས་ཀྱི་ཏིང་ངེ་འཛིན་སེམས་དཔའ་ཡིན་ནོ། །ཏིང་ངེ་འཛིན་སེམས་དཔའ་



དྭགས་པོ་ནམ་མཁའ་གྲགས་ཀྱི་གསུང།234

སོ་སོ་ལས་འོད་ཟེར་འཕྲོས། སྣོད་བཅུད་ཐམས་ཅད་ལ་འཕོག་པས་སྣོད་བཅུད་ཐམས་ཅད་འོད་དུ་

མེར་གྱིས་ཞུ་ནས་དམ་ཚིག་སེམས་དཔའ་སོ་སོ་ལ་ཐིམ། དམ་ཚིག་སེམས་དཔའ་སོ་སོ་ཡང་འོད་

དུ་ཞུ་ནས་ཡེ་ཤེས་སེམས་དཔའ་སོ་སོ་ལ་ཐིམ། ཡེ་ཤེས་སེམས་དཔའ་སོ་སོ་ཡང་འོད་དུ་ཞུ་ནས་

ཏིང་ངེ་འཛིན་སེམས་དཔའ་སོ་སོ་ལ་ཐིམ། ཏིང་ངེ་འཛིན་སེམས་དཔའ་སོ་སོ་ཡང་འོད་དུ་ཞུ་ནས་

མི་དམིགས་པར་བསྒོམས་པའི་སྒོ་ནས་སྟོང་ཉིད་འཛིན་སྟངས་ཀྱི་ཡུལ་དུ་བྱས་ནས་བསྒོམ་པ་ཡིན་

ནོ༑ །དེ་ནི་སེམས་དཔའ་སུམ་བརྩེགས་ཀྱི་རྗེས་གཞིག་གི་བསམ་གཏན་གྱི་སྡུད་རིམ་ཡིན་ནོ། ། 

སྣོད་བཅུད་གཞན་ཀུན་འོད་གསལ་དུ་སྡུད་པ་སྔོན་དུ་མ་བཏང་བར་སེམས་དཔའ་སུམ་བརྩེགས་

ཉིད་འོད་གསལ་དུ་སྡུད་པ་ནི་རིལ་འཛིན་གྱི་སྡུད་རིམ་ཡིན་ནོ།།

བསམ་གཏན་གཉིས་ཀྱི་འོད་གསལ་དུ་སྡུད་པའི་གནས་མཐར་ཐུག་པ་སྙིང་གར་བྱེད་པ་

རིམ་ལྔ་ལས་བཤད་པ་བཞིན་དུ། ལྷ་མོ་བཞི་ཞུས་ཀྱི་རྒྱུད་ལས་ཀྱང་གསུངས་ཏེ། དེ་ཉིད་ལས། 

རྟག་ཏུ་སྙིང་གི་དབུས་གནས་པ། །འོད་ཟེར་ཆེན་པོ་འབར་བ་ཅན། །ཇི་སྙེད་དགུ་ཡི་བར་དུ་ནི། ། 

དཔྲལ་བ་ལ་གནས་རྐང་མཐིལ་བར། །ཐིག་ལེ་དེ་ཁོ་ནར་བསྡུས་ཏེ། །ལྟེ་བའི་དབུས་སུ་རྣམ་པར་

གནས༑ །ཞེས་ལུས་ཀྱི་སྟོད་སྨད་ནས་སྙིང་གའི་ཐིག་ལེ་ལ་བསྡུས་ནས་སྙིང་གའི་རྩ་འཁོར་གྱི་ལྟེ་

བའི་དྷཱུ་ཏིའི་ནང་དུ་གནས་པར་གསུངས་པའི་ཕྱིར།

གསུམ་པ་(མིང་གི་རྣམ་གྲངས་ཆེ་བརྗོད་དང་བཅས་པ་བཤད་པ་)ནི། ལེའུ་གཉིས་པ་ལས། བྱང་ཆུབ་

ཀྱི་སེམས་ཞེས་གསུངས་པ་དང་། ལེའུ་དྲུག་པ་ལས་ཀྱང་། སྐུ་དང་གསུང་དང་ཐུགས་ཀྱི་གསང་

བ་རྡོ་རྗེ་ཞེས་སོགས་གསུངས་པ་དང་། བླ་མེད་ཀྱི་རྒྱུད་གཞན་ལས། ཡན་ལག་ཀུན་བསྒོམས་རྣམ་

འདས་ཤིང་། །རྟོག་པའི་རྣམ་རྟོག་སྤངས་ནས་ཀྱང་། །གུག་སྐྱེད་ཐིག་ལེ་ལས་འདས་པ། །འདི་ནི་

དཀྱིལ་འཁོར་མཆོག་ཡིན་ནོ། །ཞེས་གསུངས་པ་ལྟར་ཡིན་ནོ། །འོ་ན་རིམ་པ་གཉིས་པ་ལས། སྣ་

ཚོགས་མདོ་དང་རྒྱུད་རྣམས་སུ། །དེ་ཉིད་གང་ཞིག་ཉེར་བསྟན་པ། །ཐམས་ཅད་སྟོང་གནས་འདི་ཉིད་



རྫོགས་རིམ་གྱི་རྣམ་བཞག་འཆད་པ། 235

ལས༑ །དེར་ནི་གཞན་དག་མ་གསུངས་སོ། །ཞེས་དེ་ཁོ་ན་ཉིད་སྟོན་པའི་གསུང་རབ་རྣམས་ཀྱིས། 

ཐམས་ཅད་སྟོང་པ་འོད་གསལ་སྟོན་པར་གསུངས་པའི་དོན་ཇི་ལྟར་ཡིན་ཞེ་ན། དེ་ནི་ཕར་ཕྱིན་ཐེག་

པ་དང་། རྒྱུད་སྡེ་འོག་མ་གསུམ་དུ་བདེ་བ་ཆེན་པོའ་ིཡེ་ཤེས་མ་བསྟན་ཀྱང་། དེའི་ཡུལ་དེ་ཁོ་ན་ཉིད་

དང་དེ་རྟོགས་པའི་སྤྱི་དོན་གྱི་འོད་གསལ་བསྟན་པ་དང་། སྔགས་བླ་མེད་ཀྱི་རྒྱུད་རྣམས་སུ་ནི་ལྷན་

སྐྱེས་ཀྱི་བདེ་བ་ཆེན་པོའ་ིཡེ་ཤེས་ཀྱིས་དེ་ཁོ་ན་ཉིད་རྟོགས་པའི་ཐུན་མོང་མ་ཡིན་པའི་འོད་གསལ་

བསྟན་པའི་དོན་ནོ། །ཆེ་བརྗོད་བྱེད་པའི་ཚུལ་ནི། རྩ་རྒྱུད་ལེའུ་གཉིས་པ་ནས་གསུངས་པའི། ཨེ་

མའོ་སངས་རྒྱས་ཨེ་མའོ་ཆོས། །ཞེས་གསུངས་པ་ལྟར་ཡིན་ནོ།།

གསུམ་པ་(རིམ་པ་དེ་ལམ་གཞན་གྱི་མཐར་འོང་ཚུལ་བཤད་པ་)ནི། སྤྱོད་བསྡུས་ལས། རིམ་པ་འདི་ཉིད་

ཀྱིས་བཅོམ་ལྡན་འདས་དཔལ་ཤཱཀྱ་ཐུབ་པ་ལ་དེ་བཞིན་གཤེགས་པ་ཐམས་ཅད་ཀྱིས། སེ་གོལ་

གྱི་སྒྲས་བསྐུལ་བར་གྱུར་པས། མི་གཡོ་བའི་ཏིང་ངེ་འཛིན་ལས་བཞེངས་ཏེ། ཞེས་པས་ནམ་ཕྱེད་

ཀྱི་དུས་སུ་ཉེར་རྒྱུ་ཤེས་རབ་ཡེ་ཤེས་ཀྱི་དབང་དངོས་དབང་དུ་བསྐུར། ཐོ་རངས་འོད་གསལ་དང་

ཟུང་འཇུག་མངོན་དུ་བྱས་པའི་རིམ་པ་འདི་ཉིད་ཀྱིས་ཆོས་གཟུགས་ཀྱི་སྐུ་མངོན་དུ་བྱེད་པའི་ཕྱིར་

དུ༑ དཔལ་ཤཱཀྱ་ཐུབ་པ་མི་གཡོ་བའི་ཏིང་ངེ་འཛིན་ལ་བཞུགས་པ་ལ་དེ་བཞིན་གཤེགས་པ་ཐམས་

ཅད་ཀྱིས་སེ་གོལ་གྱི་སྒྲས་བསྐུལ་བ་དེ་བསྟན་ནོ། །མི་གཡོ་བའི་ཏིང་ངེ་འཛིན་ལས་བཞེངས་ཏེ། བྱང་

ཆུབ་ཀྱི་ཤིང་དྲུང་ལ་བཞུགས་ནས། ནམ་ཕྱེད་ཀྱི་དུས་སུ་འོད་གསལ་མངོན་དུ་མཛད་དེ། སྒྱུ་མ་

ལྟ་བུའི་ཏིང་ངེ་འཛིན་ལས་བཞེངས་ནས། འགྲོ་བ་རྣམས་ལ་སྟོན་པར་མཛད་པ་ཡིན་ནོ། །དེ་ནས་

བརྩམས་ཏེ་དམ་པའི་ཆོས་ཇི་སྲིད་དུ་གནས་པ་དེ་སྲིད་དུ་བླ་མའི་ཁ་ནས་བླ་མའི་ཁར་བརྒྱུད་པ་

ཡིན་ནོ། །ཞེས་པས། དེ་ལྟར་སེ་གོལ་གྱི་སྒྲས་བསྐུལ་བས། རང་གི་སྟོན་པ་བྱང་ཆུབ་ཀྱི་ཤིང་དྲུང་

དུ་བཞུགས་ནས་ནམ་ཕྱེད་ཀྱི་དུས་སུ་ཉེར་རྒྱུ་ཤེས་རབ་ཡེ་ཤེས་ཀྱི་དབང་གི་ངོ་བོར་གྱུར་པའི་དོན་

གྱི་འོད་གསལ་མངོན་དུ་མཛད། ཐོ་རངས་མི་སློབ་པའི་ཟུང་འཇུག་གི་སྐུར་བཞེངས་ཏེ། གདུལ་བྱ་

རྣམས་ལ་ཆོས་སྟོན་པར་མཛད་པ་ནས་བཟུང་སྟེ། ད་ལྟའི་བར་དུ་གདམས་པ་བར་མ་ཆད་དུ་འབྱུང་

བར་བསྟན་ནོ།།

རིམ་པ་གཉིས་པ་ལས་ཀྱང་། དེ་བས་འོད་གསལ་དག་པ་ལས། །ཡེ་ཤེས་གསུམ་ནི་འབྱུང་

འགྱུར་ཏེ། །སུམ་ཅུ་རྩ་གཉིས་མཚན་འཆང་ཞིང་། །དཔེ་བྱད་བཟང་པོ་བརྒྱད་ཅུར་ལྡན། །རྣམ་པ་

ཀུན་གྱི་མཆོག་ལྡན་པ། །ཐམས་ཅད་མཁྱེན་པར་དེ་ནས་འགྱུར། །ཞེས་སྔགས་བླ་མེད་རང་ལམ་

གྱིས་སངས་རྒྱ་ཚུལ་བསྟན་པའི་འོག་ཏུ། ཤཱཀྱ་ཐུབ་པ་དེ་བཞིན་གཤེགས། །མངོན་པར་བྱང་ཆུབ་

འདི་བཞེད་ནས། །སྟོང་པ་ཆེན་པོས་སངས་རྒྱས་ཉིད། །ཐོབ་པར་བྱ་ཞེས་མངོན་པར་དགོངས། །ནེ་

རཉྫ་ནའི་ཆུ་འགྲམ་དུ། །མི་གཡོ་ཏིང་འཛིན་ལ་བཞུགས་ལ། །ཞེས་པས་སྟོན་པ་སངས་རྒྱས་ཀྱིས་

བྱང་ཆུབ་མངོན་དུ་མཛད་པའི་ཕྱིར་དུ་ནེ་རཉྫ་ནའི་ཆུ་འགྲམ་དུ་མི་གཡོ་བའི་ཏིང་ངེ་འཛིན་ལ་སྙོམས་

པར་བཞུགས་པ་དེ་བསྟན་ལ། དེ་ཚེ་རྒྱལ་བ་མཁའ་རྡོ་རྗེ། །ཏིལ་གྱི་གང་བུ་གང་བཞིན་བཞུགས། ། 

རྒྱལ་བའི་སྲས་ལ་སེ་གོལ་དང་། །དེ་ལ་དབྱངས་གཅིག་གིས་གསུངས་པ། །བསམ་གཏན་འདི་ནི་

རྣམ་དག་མིན། །འདིས་ནི་མཐར་ཐུག་མི་ཐོབ་སྟེ། །ཞེས་པས་མི་གཡོ་བའི་ཏིང་ངེ་འཛིན་འདིས་ནི་

མཐར་ཐུག་གི་བྱང་ཆུབ་ཐོབ་མི་ནུས་པར་བསྟན་ནོ། །ནམ་མཁའི་ངོས་ལྟར་མཆོག་གྱུར་པ། །འོད་

གསལ་བ་ནི་དེ་དམིགས་ཤིག །ཅེས་པས། དོན་གྱི་འོད་གསལ་མངོན་དུ་བྱེད་པར་བསྐུལ་བ་དེ་

བསྟན༑ འོད་གསལ་བ་ཡི་གནས་ཐོབ་ནས། །རབ་དགའི་གཟུགས་སུ་སྐྱེ་བར་འགྱུར། །ཞེས་པས། 

དོན་གྱི་འོད་གསལ་གྱི་རླུང་སེམས་ལས་སློབ་པའི་ཟུང་འཇུག་གི་སྐུ་འབྱུང་བ་དེ་བསྟན། དེ་ཚེ་རབ་

དགའ་རྡོ་རྗེ་སྐུ། །ཀུན་གྱི་དབང་ཕྱུག་ཐོབ་པར་འགྱུར། །ཞེས་པས། མི་སློབ་པའི་ཟུང་འཇུག་གི་སྐུ་

དེ་བསྟན། འདི་ལྟར་སྒྲ་དེ་གསན་པ་དང་། །དེ་ནས་ཏིང་འཛིན་མི་གཡོ་གཏང་། །འདི་ལྟར་ནམ་ཕྱེད་

དུས་སུ་ནི། །རྒྱལ་བའི་སྲས་ཀྱིས་དེ་ཉིད་དམིགས། །ཞེས་པས། དེ་ལྟར་སེ་གོལ་གྱི་སྒྲས་བསྐུལ་

བ་ལ་བརྟེན་ནས། བདག་ཅག་གི་སྟོན་པས་ནམ་ཕྱེད་ཀྱི་དུས་སུ་མི་གཡོ་བའི་ཏིང་ངེ་འཛིན་ལས་

བཞེངས་ཏེ། ཤེས་རབ་ཡེ་ཤེས་ཀྱི་དབང་གི་ངོ་བོར་གྱུར་པའི་དོན་གྱི་འོད་གསལ་མངོན་དུ་བྱས་པ་

དེ་བསྟན་ནོ། །དེ་དང་མཐུན་པར་མན་ངག་སྙེ་མ་དང་། ལས་མཐའ་རྣམ་འབྱེད་དང་། གྲོལ་བའི་ཐིག་

ལེ་ལས་ཀྱང་གསུངས་སོ།།

འོ་ན་རྣམ་གཞག་རིམ་པར། ལྷའི་བུ་དམ་པ་ཏོག་དཀར་པོ་ཡུམ་གྱི་ལྷུམས་སུ་འཇུག་པའི་དགོས་

པ་ནི། ལོངས་སྐུ་ཐ་མལ་པའི་མིག་གི་སྤྱོད་ཡུལ་དུ་མ་གྱུར་པ་དེ། ཐ་མལ་བའི་མིག་གི་སྤྱོད་ཡུལ་

དུ་གྱུར་པའི་སྤྲུལ་སྐུ་འཛིན་པའི་ཕྱིར་དུ་ཡིན་པར་གསུངས་པས། རྒྱལ་བུ་དོན་གྲུབ་སྐུ་ཚེ་དེའི་སྔོན་

ནས་སངས་རྒྱས་ཟིན་པའི་ཕྱིར། ནེ་རཉྫ་ནའི་ཆུ་འགྲམ་དུ་བཞུགས་པ་ལ་བསྐུལ་བར་མཛད་པ་མི་འཐད་

དོ༑ །ཞེ་ན་སྐྱོན་མེད་དེ། ནེ་རཉྫ་ནའི་ཆུ་འགྲམ་དུ་བཞུགས་པ་ལ་བསྐུལ་བར་གསུངས་པ་ནི། སངས་

རྒྱ་ཚུལ་སྟོན་པའི་དབང་དུ་མཛད་པ་ཡིན་ལ། འོག་མིན་གྱི་རྟེན་ཅན་གྱི་སྲིད་པ་ཐ་མ་པའི་བྱང་སེམས་

ལ་བསྐུལ་བར་གསུངས་པ་ནི། དངོས་གནས་ལ་སངས་རྒྱས་པའི་དབང་དུ་མཛད་པའི་ཕྱིར། འོ་ན་

འོག་མིན་གྱི་རྟེན་ཅན་གྱི་བྱང་སེམས་དེས་ཕྱག་རྒྱ་དང་མཉམ་པར་སྦྱར་བ་ལས། བདེ་བ་ཆེན་པོ་

འདྲེན་པ་ཅིག་འདུག་པ་མི་འཐད་དེ། བྱང་སེམས་དེའི་རྒྱུད་ལ་ཁམས་དཀར་དམར་གྱི་འདུ་འཕྲོད་

མེད་པའི་ཕྱིར། ཞེ་ན་སྐྱོན་མེད་དེ། གཟུགས་ཁམས་པ་དང་འདོད་ལྷའི་རྟེན་དུ་ཁམས་དཀར་དམར་

གྱི་འདུ་འཕྲོད་མེད་པར་བཤད་པ་ནི། ལྷ་ཕལ་པའི་དབང་དུ་བྱས་པ་ཡིན་གྱི། ལྷའི་རྟེན་ཅན་གྱི་སྲིད་

པ་ཐ་མ་པའི་བྱང་སེམས་ཀྱི་རྒྱུད་ལ་ཁམས་དཀར་དམར་གྱི་འདུ་འཕྲོད་ངེས་པར་ཡོད་པའི་ཕྱིར་རོ།།

གཉིས་པ་(རྒྱུད་ཕྱི་མར་འཛིན་པའི་ཡན་ལག་གསུངས་པའི་དོན་བཤད་པ་)ནི། རྒྱུད་ཕྱི་མ་ལས། རང་

དབང་རིན་ཆེན་དགག་པ་ཡི། །གཟུང་བ་འཛིན་པ་ཡིན་པར་བཤད། །སེམས་ནི་འགོག་པའི་རྡོ་

རྗེར་འགྱུར། །ཞེས་པས། རང་སྟེ་གཟུགས་སོགས་ཡུལ་ལྔ་དང་། མིག་སོགས་དབང་པོ་ལྔ་དང་། 

རིན་ཆེན་ཏེ་སྣང་མཆེད་ཐོབ་གསུམ་དགག་པ་སྟེ། འོད་གསལ་དུ་བཅུག་པ་ལས་བྱུང་བའི་སེམས་

འགོག་པ་སྟེ། རང་དུས་སུ་གཉིས་སྣང་གི་སྤྲོས་པ་ཟད་ཅིང་། རྡོ་རྗེ་སྟེ་གཉིས་སྣང་གིས་མི་ཕྱེད་པའི་

གཟུང་བའི་ཡན་ལག་རིམ་པ་བཞི་པའི་དོན་གྱི་འོད་གསལ་དེ་འཛིན་པའི་ཡན་ལག་ཏུ་བསྟན་ནོ། །མཚན་

མ་ཉེར་འཛིན་འབྱུང་བར་འགྱུར། །ཞེས་པས་སྤྱིར་བསྟན་ནས། བྱེ་བྲག་ཏུ་ཕྱེ་སྟེ་སྟོན་པ་ནི། མཚན་

མའི་ཁམས་ནི་རྣམ་པ་ལྔར། །བྱང་ཆུབ་རྡོ་རྗེས་གསུངས་པ་ཡིན། །སྨིག་རྒྱུ་འདྲ་བ་དང་པོ་སྟེ། །དུ་

བ་ལྟ་བུ་གཉིས་པ་ཡིན། །མཁའ་སྣང་འདྲ་བ་གསུམ་པ་ཡིན། །མར་མེ་ལྟར་འབར་བཞི་པའོ། །སྤྲིན་

མེད་ནམ་མཁའ་ལྟ་བུ་ནི། །རྟག་ཏུ་སྣང་བ་ལྔ་པའོ། །ཞེས་པས་ཡུལ་དབང་རྣམ་ཤེས་གསུམ་འོད་

གསལ་དུ་བཅུག་པ་ལས། སྨིག་རྒྱུ་དུ་བ་མཁའ་སྣང་མར་མེ་ལྟར་འབར་སྤྲིན་མེད་ནམ་མཁའ་ལྟ་

བུའི་རྟགས་དང་ལྔ་འབྱུང་བར་བསྟན་ནོ། །བརྟན་གྱུར་རྡོ་རྗེའི་ལམ་ནས་ནི། །ནམ་མཁའི་ཁམས་སུ་

སྤྲོ་བར་བྱ། །ཞེས་པས་ལུགས་འབྱུང་གི་སྟོང་པ་གསུམ་པོ་དེས། ཆོས་ཉིད་ཐམས་ཅད་ལ་ཡུལ་ཅན་

གྱི་ཚུལ་གྱིས་ཁྱབ་པར་བྱེད་པ་དེ་བསྟན་ནོ།།

གཉིས་པ་(བདེན་གཉིས་དབྱེར་མེད་ཀྱི་རྫོགས་རིམ་)ལ་གཉིས། རིམ་ལྔ་དང་སྤྱོད་བསྡུས་ལས་གསུངས་

པའི་དོན་བཤད་པ་དང་། རྒྱུད་ཕྱི་མ་ལས་གསུངས་པའི་ཡན་ལག་གཉིས་བཤད་པའོ།།

དང་པོ་(རིམ་ལྔ་དང་སྤྱོད་བསྡུས་ལས་གསུངས་པའི་དོན་བཤད་པ་)ལ། དྲི་བ་དང། ལན་ནོ།།

དང་པོ་(དྲི་བ་)ནི། སྤྱོད་བསྡུས་ལས། བཅོམ་ལྡན་འདས་ཇི་ལྟར་ན་དོན་དམ་པའི་བདེན་པ་ལ་

ཞུགས་ཏེ། དངོས་པོ་མེད་པར་གྱུར་ནས་ལྡང་བར་བགྱིད། ཅེས་པའི་དོན་ནི། རིམ་པ་གསུམ་པའི་

སྒྱུ་ལུས་འོད་གསལ་དུ་བཅུག་པའི་དོན་གྱི་འོད་གསལ་གྱི་རླུང་སེམས་ལས། སླར་ཡང་སྒྱུ་མའི་སྐུར་

ལྡང་བའི་རིམ་པ་གང་ཞིག་ལགས། ཞེས་འདྲི་བའི་དོན་ནོ། །འདིར་མངོན་དུ་ཕྱོགས་པ་ཉམས་སུ་

མྱོང་བ་ནི་གང་ཞིག་ལགས། ཞེས་པའི་དོན་ནི་བླ་མེད་ཀྱི་ཐེག་པ་འདིར་རབ་དགའ་ལ་སོགས་པའི་

ས་བཅུ་གོང་ནས་གོང་དུ་བགྲོད་པའི་རིམ་པ་ཇི་ལྟ་བུ་ལགས་ཞེས་འདྲི་བའི་དོན་དང་། མི་ལྡོག་པར་

གྱུར་པ་ནི་གང་ཞིག་ལགས། ཞེས་པའི་དོན་ནི། འཁོར་བར་མི་ལྡོག་པ་དང་། ལྡོག་པའི་ས་མཚམས་

ནི་གང་ཞིག་ལགས། ཞེས་འདྲི་བའི་དོན་དང་། ཐར་པའི་དོན་ནི་གང་ཞིག་ལགས། ཞེས་པའི་དོན་

ནི༑ གང་ལས་ཐར་པའི་དོན་ནི། གང་ཞིག་ལགས། ཞེས་འདྲི་བའི་དོན་དང་། ཅིའི་ཕྱིར་ན་གྲོལ་བར་

འགྱུར༑ ཞེས་པའི་དོན་ནི། རྒྱུ་མཚན་ཅིའི་ཕྱིར་ན་གྲོལ་བར་འགྱུར་ཞེས་འདྲི་བའི་དོན་དང་། གྲོལ་བ་

ནི་སུ་ཞིག་ལགས། ཞེས་པ་ནི་དྲི་བ་དྲུག་པ་ཡིན་ནོ།།

གཉིས་པ་(ལན་)ལ་བཞི། དྲི་བ་གཉིས་པའི་ལན། དྲི་བ་གསུམ་པ་དང་ལྔ་པའི་ལན། དྲི་བ་དང་

པོའ་ིལན། དྲི་བ་བཞི་པ་དང་དྲུག་པའི་ལན་འཕྲོས་དང་བཅས་པའོ།།

དང་པོ་(དྲི་བ་གཉིས་པའི་ལན་)ནི། སྤྱོད་བསྡུས་ལས། རྡོ་རྗེ་ཐེག་པ་འདི་ལ་བསྐྱེད་རིམ་ལ་བསླབས་

ནས་ས་བརྒྱད་པ་འཐོབ་སྟེ། ཞེས་པས་བསྐྱེད་རིམ་ས་བརྒྱད་པར་འཇོག་པར་བསྟན་ལ། ཇི་སྲིད་

རྫོགས་པའི་རིམ་པ་མ་ཐོབ་པ་དེ་སྲིད་དུ་དགེ་བའི་བཤེས་གཉེན་མཉེས་པར་བྱའོ། །ཞེས་པས་རྫོགས་

རིམ་མཐར་ཕྱིན་གྱི་བར་དུ་བླ་མ་མཉེས་པར་བྱེད་དགོས་པར་བསྟན། སྐུ་དང་གསུང་དང་ཐུགས་

མངོན་པར་རྟོགས་ནས་ས་བཅུ་ཐོབ་པ་ཞེས་པས། སེམས་དབེན་ས་བཅུ་པར་འཇོག་པར་བསྟན། 

སྒྱུ་མ་ལྟ་བུའི་ཏིང་ངེ་འཛིན་སོ་སོར་ཐོབ་ཅིང་ཞེས་པས་སྒྱུ་ལུས་བསྟན། སྒྱུ་མ་ལྟ་བུའི་ཏིང་ངེ་འཛིན་

ཡང་དག་པར་རྟོགས་ནས། སྣང་བ་གསུམ་རྣམ་པར་དག་པ་འོད་གསལ་སོ་སོར་ཐོབ་སྟེ་ཞེས་པས་

དོན་གྱི་འོད་གསལ་བསྟན། སྣང་བ་མེད་པའི་འོད་གསལ་ལས་ལངས་ནས་ཟུང་འཇུག་ལ་གནས་

པའི་རིམ་གྱིས་ཞེས་པས། དོན་གྱི་འོད་གསལ་ལས་ཟུང་འཇུག་གི་སྐུར་ལྡང་བ་དེ་བསྟན། སངས་

རྒྱས་ཀྱི་བྱ་བ་མངོན་སུམ་དུ་བྱས་ནས། རྡོ་རྗེ་ལྟ་བུའི་ཏིང་ངེ་འཛིན་གྱི་ཡོན་ཏན་ཐམས་ཅད་ཀྱིས་

བརྒྱན་ནས་གནས་པར་འགྱུར་རོ། །ཞེས་པས་མི་སློབ་པའི་ཟུང་འཇུག་དེ་བསྟན། འདིའི་ལུགས་

ཀྱི་ས་བཅུའི་རྣམ་གཞག་བཤད་མ་ཐག་པའི་གཞུང་དེ་ཙམ་མ་གཏོགས་འཕགས་པ་ཡབ་སྲས་ཀྱི་

གཞུང་ལས་གསལ་བར་མ་བཤད་ལ།

རྩ་རྒྱུད་ལས། ས་བཅུ་དག་ལ་གནས་པ་ཡི། །བྱང་ཆུབ་སེམས་དཔར་དེ་འགྱུར་རོ། །ཞེས་ས་

བཅུའི་མིང་ཙམ་ཞིག་གསུངས་ཀྱང་། འདིའི་དོན་སྒྲོན་གསལ་ལས། ས་བཅུ་ནི་རླུང་བཅུ་ལ་བྱེད་པར་

བཤད་ལ། བཤད་རྒྱུད་རྡོ་རྗེ་འཕྲེང་བ་ལས། བུམ་དབང་བཅུ་གཅིག་དང་། དབང་གོང་མ་གསུམ་

སྟེ་བཅུ་བཞི་པོ་ལ། དབང་བསྐུར་རེ་རེ་ས་རེའོ། །ཞེས་གསུངས་པ་ཙམ་མ་གཏོགས་མིང་དོན་གང་

ཡང་གསལ་བར་མ་བཤད་ལ། དགོངས་པ་ལུང་སྟོན་དུ། སངས་རྒྱས་རྣམས་ཀྱིས་གང་བསྟེན་པ། ། 

སར་གྱུར་དེ་ནི་བཅུ་གསུམ་པ། །ཞེས་རིམ་པ་བཞི་པའི་དོན་གྱི་འོད་གསལ་ས་བཅུ་གསུམ་པར་

བཤད་པ་མ་གཏོགས་སའི་མིང་དོན་གསལ་བར་མ་གསུངས་ལ། ཀྱཻ་རྡོ་རྗེ་དང་། སཾ་བྷུ་ཊ་སོགས་

ལས༑ རབ་དགའ་ལ་སོགས་ས་བཅུ་ཀུན་ཏུ་འོད་དང་བཅུ་གཅིག་མོས་སྤྱོད་ཀྱི་ས་དང་། བཅུ་གཉིས་

ལ་མིང་འདོགས་ཕར་ཕྱིན་ཐེག་པ་དང་མཐུན་པ་གཅིག་དང་། ཡང་ས་བཅུ་གཉིས་པོ་དེ་ལ། གནས་

དང་ཉེ་བའི་གནས་ལ་སོགས་པའི་མིང་གིས་ཀྱང་བཏགས་ནས་གསུངས་པའི་ཚུལ་གཉིས་བཤད་

ལ༑ བཤད་རྒྱུད་མངོན་བརྗོད་བླ་མ་ལས། རབ་དགའ་ལ་སོགས་པའི་ས་བཅུ་དང་། དེའི་སྟེང་དུ་དཔེ་

མེད་ལྡན་དང་ཡེ་ཤེས་ལྡན་ཏེ་ས་བཅུ་གཉིས་ཀྱི་མིང་གིས་བཤད། རྡོ་རྗེ་སྙིང་པོ་རྒྱན་གྱི་རྒྱུད་ལས། 

རབ་དགའ་ལ་སོགས་པའི་ས་བཅུ་ཀུན་ཏུ་འོད་དང་། བདུད་རྩི་འོད་སྟེ་ས་བཅུ་གསུམ་དུ་བཤད་ལ། 

ཕྱག་ཆེན་ཐིག་ལེ་ལས། འཕགས་པ་སློབ་པའི་ས་ལ་རབ་དགའ་ལ་སོགས་པའི་ས་བཅུ། མོས་སྤྱོད་

ཀྱི་ས་དང་བཅུ་གཅིག མི་སློབ་པའི་ལམ་ལ་ས་ལྔ་དང་བཅས་པས་ས་བཅུ་དྲུག་ཏུ་བཤད་དོ།།

སྤྱོད་བསྡུས་ལས། བསྐྱེད་རིམ་ས་བརྒྱད་པར་བཤད་པ་ནི། ས་བརྒྱད་པ་ཐོབ་མ་ཐག་པ་མན་

ཆད་ཀྱི་མ་དག་ས་བདུན་དང་བཅས་པ་ལ་སྦྱོར་ལ། རྫོགས་རིམ་གྱི་ལུས་དབེན་དང་ངག་དབེན་

གཉིས་ནི་ས་བརྒྱད་པ་ཐོབ་མ་ཐག་པའི་རྗེས་ཀྱི་ས་བརྒྱད་པ་དང་དགུ་པ་གཉིས་དང་སྦྱོར། སེམས་

དབེན་དང་སྒྱུ་ལུས་གཉིས་ནི་ས་བཅུ་པའི་སྟོད་དང་སྦྱོར། འོད་གསལ་དང་སློབ་པའི་ཟུང་འཇུག་

གཉིས་ནི་ས་བཅུ་པའི་སྨད་དང་སྦྱོར་ལ། མི་སློབ་པའི་ཟུང་འཇུག་ས་བཅུ་གཅིག་པ་ཀུན་ཏུ་འོད་ལ་

འཇོག་པ་ནི་སྤྱོད་བསྡུས་ཀྱི་དགོངས་པ་ཡིན་ནོ།།

དགོངས་པ་ལུང་སྟོན་ལས། རིམ་པ་བཞི་པའི་དོན་གྱི་འོད་གསལ་ས་བཅུ་གསུམ་པར་བཤད་

པ་ནི། སྤྱོད་བསྡུས་ཀྱི་འགྲེལ་པར་སྦྱོར་ལམ་དྲོད་རྩེ་མོ་བཟོད་པ་ཆོས་མཆོག་བཞི་པོ་རེ་རེ་ལ་ཆུང་

ངུ་འབྲིང་ཆེན་པོ་གསུམ་དུ་ཕྱེ་བའི་ས་བཅུ་གཉིས་སུ་བཞག་པ་ལ་ལྟོས་ནས། མཐོང་ལམ་དོན་གྱི་

འོད་གསལ་ས་བཅུ་གསུམ་པར་འཇོག་པར་བཤད་ལ། དེས་སློབ་པའི་ཟུང་འཇུག་ས་བཅུ་བཞི་

པར་འཇོག་པ་ཡང་དེ་ལ་ལྟོས་ནས་འཇོག་པར་ཤེས་པར་བྱའོ། །སྦྱོར་ལམ་བཞི་ལ་ས་བཅུ་གཉིས་

སུ་འཇོག་པའི་ཚུལ་ནི་འགྲེལ་པ་དེར་རྡོར་བཟླས་ཀྱིས་ས་བརྒྱད་པ་སྦྱོར་ལམ་བཟོད་པ་འབྲིང་དང་

བཟོད་པ་ཆེན་པོ་གཉིས་ཐོབ་ལ། སེམས་དབེན་གྱིས་ཆོས་མཆོག་ཆུང་ངུ་དང་འབྲིང་ཐོབ། སྒྱུ་

ལུས་ཀྱིས་ཆོས་མཆོག་ཆེན་པོ་ཐོབ་པར་གསུངས་པས། བསྐྱེད་རིམ་གྱིས་དྲོད་ཆུང་འབྲིང་ཆེན་

པོ་གསུམ་དང་སྦྱོར་ལམ་རྩེ་མོ་ཆུང་འབྲིང་ཆེན་པོ་གསུམ་དང་། སྦྱོར་ལམ་བཟོད་པ་ཆུང་ངུ་དང་

བདུན་ལ་བཞག་པ་རྣམས་ཐོབ་པར་བྱེད་དགོས། སྤྱོད་བསྡུས་ལས། བསྐྱེད་རིམ་ས་བརྒྱད་པར་

བཤད་པ་ནི་ཕར་ཕྱིན་ཐེག་པའི་ས་བརྒྱད་པར་ཞིང་དག་སྦྱོར་བ་ཐོབ་པ་དང་། བསྐྱེད་རིམ་ཕྲ་རགས་

མཐར་ཕྱིན་ནས་རྟེན་བརྟེན་པའི་དཀྱིལ་འཁོར་ལ་གསལ་སྣང་བརྟན་པོ་ཐོབ་པ་དེས་རང་གང་དུ་

སངས་རྒྱ་འགྱུར་གྱི་སངས་རྒྱས་ཀྱི་ཞིང་ཁྱད་པར་ཅན་འགྲུབ་པའི་ནུས་པ་ཐོབ་པ་གཉིས་ཆོས་

མཚུངས་པའི་སྒོ་ནས་ས་བརྒྱད་པར་བཞག་པ་ཡིན་ལ། དེ་བཞིན་དུ་ས་དགུ་པར་སོ་སོ་ཡང་དག་པ་

རིག་པ་བཞི་ཐོབ་པས་ཆོས་སྟོན་པའི་ངག་རྣམ་པར་དག་པའི་ཡེ་ཤེས་ལ་དབང་བ་དང་། ངག་དབེན་གྱི་

སྐབས་སུ། ངག་གི་རྩ་བ་རླུང་ལས་རུང་དུ་གྱུར་ནས་ངག་ལ་དབང་ཐོབ་པ་གཉིས་ཆོས་མཚུངས་

པས་ངག་དབེན་ས་དགུ་པར་བཞག་པ་དང་། ཕར་ཕྱིན་ཐེག་པའི་ས་བཅུ་པར་སེམས་ལ་དབང་རྗེས་

མཐུན་པ་ཐོབ་པ་དང་། སེམས་དབེན་གྱི་སྐབས་སུ་སེམས་ལ་དབང་ཐོབ་པ་གཉིས་ཆོས་མཚུངས་

པས༑ སེམས་དབེན་ས་བཅུ་པར་བཞག་པ་ཡིན་ལ། ཕར་ཕྱིན་ཐེག་པའི་ས་བཅུ་པར་འོད་ཟེར་ཆེན་

པོའ་ིདབང་བསྐུར་ཐོབ་པ་དང་། སྒྱུ་ལུས་པར་སངས་རྒྱས་ཐམས་ཅད་ཀྱིས་དབང་བསྐུར་བ་ཐོབ་པ་

གཉིས་ཆོས་མཚུངས་པར་འཇོག་པ་ཡིན་ནོ།།

ཀྱཻ་རྡོ་རྗེ་དང་སྡོམ་འབྱུང་སོགས་ནས་གནས་དང་ཉེ་བའི་གནས་ལ་སོགས་པའི་མིང་གིས་

བསྟན་པའི་ས་བཅུ་གཉིས་པོ་ཕར་ཕྱིན་ཐེག་པ་དང་ཐུན་མོང་བ་ཡིན་ཀྱང་དེ་ལ་མིང་དེ་དག་གིས་

བཏགས་པ་ནི། བླ་མེད་ཀྱི་ཐུན་མོང་མ་ཡིན་པ་ཡིན་ནོ། །མངོན་བརྗོད་ལས་བཤད་པ་ནི་ཕར་ཕྱིན་

གྱི་ཐེག་པའི་རབ་དགའ་ལ་སོགས་པ་ས་བཅུ་ལ་ཁྱད་པར་གྱི་ལམ་དང་། བར་ཆད་མེད་པའི་ལམ་

གཉིས་སུ་ཕྱེ་བ་ལ། དཔེ་མེད་ལྡན་དང་ཡེ་ཤེས་ལྡན་གྱི་མིང་གིས་བཏགས་པ་ཡིན་ལ། རྡོ་རྗེ་སྙིང་

པོ་རྒྱན་གྱི་རྒྱུད་ལས་ས་བཅུ་གཉིས་གསུངས་པ་ནི། བླ་མེད་རང་ལུགས་ཀྱི་སའི་མིང་ཡིན་ལ། 

དེའི་འཇོག་ཚུལ་ཡང་ལམ་ཐུན་མོང་བས་རྒྱུད་སྦྱངས་པ་ནས་བཟུང་སྟེ། རྫོགས་རིམ་གྱི་རྟོགས་

པ་མ་སྐྱེས་ཀྱི་བར་གྱི་ལམ་རྣམས་བླ་མེད་རང་ལམ་གྱི་ཚོགས་ལམ་དང་། རྫོགས་རིམ་གྱི་རྟོགས་

པ་ཐོབ་པ་ནས་དོན་གྱི་འོད་གསལ་མ་སྐྱེས་བར་གྱི་ལམ་རྣམས་བླ་མེད་རང་ལམ་གྱི་སྦྱོར་ལམ་

དང༑ སྟོང་ཉིད་མངོན་སུམ་དུ་གསར་དུ་རྟོགས་པའི་དོན་གྱི་འོད་གསལ་ནི་བླ་མེད་རང་ལམ་གྱི་

མཐོང་ལམ་དང་། ས་དང་པོའ་ིགཞི་མཐུན་ཡིན་ལ། དོན་གྱི་འོད་གསལ་གྱི་རླུང་སེམས་ལས་སློབ་

པའི་ཟུང་འཇུག་གི་སྐུར་བཞེངས་པ་ནས། མི་སློབ་པའི་ཟུང་འཇུག་མ་ཐོབ་ཀྱི་བར་གྱི་ལམ་རྣམས་

ལ་སྒོམ་ལམ་ས་དགུའི་རྣམ་གཞག་འཇོག་པ་ཡིན་ལ། རིམ་པ་བཞི་པའི་དོན་གྱི་འོད་གསལ་གྱིས་

ཉོན་སྒྲིབ་ཐམས་ཅད་ཅིག་ཆར་དུ་སྤོང་བ་ལྟར། རྒྱུན་མཐའི་རྡོ་རྗེ་ལྟ་བུའི་ཏིང་ངེ་འཛིན་གྱིས་ཤེས་

སྒྲིབ་ཐམས་ཅད་ཅིག་ཆར་དུ་སྤོང་བ་ཡིན་པས། སྤང་བྱ་སྒྲིབ་པའི་སྒོ་ནས་སྒོམ་ལམ་ས་དགུའི་རྣམ་

གཞག་མི་འཇོག་ཀྱང་། དོན་གྱི་འོད་གསལ་དེས་ཤེས་སྒྲིབ་སྤོང་བའི་ནུས་ལྡན་དུ་བསྒྲུབ་པ་ལ། 

བསོད་ནམས་ཀྱི་ཚོགས་གསོག་ཚུལ་གྱི་སྒོ་ནས་སྒོམ་ལམ་ས་དགུར་འཇོག་པ་ཡིན་ནོ།།

གཉིས་པ་(དྲི་བ་གསུམ་པ་དང་ལྔ་པའི་ལན་བཤད་པ་)ནི། སྤྱོད་བསྡུས་ལས། སྒྱུ་ལུས་ཐོབ་པ་རྣམས་

ཀྱིས་དོན་དམ་བདེན་པ་མངོན་པར་མ་རྟོགས་པ་དེ་སྲིད་དུ་ཕྱིར་ཟློག་གོ །དེའི་རྒྱུ་མཚན་ཇི་སྲིད་དུ་

སྣང་བ་གསུམ་མ་དག་པ་དེ་སྲིད་དུ་རྣམ་ཤེས་ཀྱི་ཀུན་རྟོག་གོ །དེ་ཇི་སྲིད་པ་དེ་སྲིད་དུ་ཉོན་མོངས་

ཀྱི་བག་ཆགས་ཀྱི་རྒྱུན་དང་། དེས་ནི་ཡང་སྲིད་པར་འགྱུར་བ་ཡིན་ལ། ཞེས་པས། སྒྱུ་ལུས་པས་

དོན་གྱི་འོད་གསལ་མངོན་དུ་མ་བྱས་ན་འཁོར་བར་ལྡོག་པ་དང་། དོན་གྱི་འོད་གསལ་མངོན་དུ་བྱས་

ན་འཁོར་བར་མི་ལྡོག་པར་བཤད་པས་དྲི་བ་གསུམ་པའི་ལན་བསྟན་ལ། དོན་གྱི་འོད་གསལ་ཐོབ་

ནས་འཁོར་བར་མི་ལྡོག་པའི་རྒྱུ་མཚན་ནི། སྤྱོད་བསྡུས་ལས། གང་སེམས་པ་གཞན་དག་དང་བྲལ་

བ་དེ་ནི་རྣམ་པར་དག་པའི་གནས་ཏེ། ཞེས་གསུངས་པས་བསྟན་ནོ།།

སྤྱོད་བསྡུས་ལས། གང་རིག་པ་འདིས་མངོན་པར་བྱང་ཆུབ་པའི་རིམ་པ་འདིས་འོད་གསལ་

བ་ཡང་དག་པར་ཐོབ་པར་གྱུར་པ་དེའི་ལུས་དང་ངག་དང་སེམས་དྲི་མ་མེད་པའི་ངོ་བོ་ཉིད་ཐམས་

ཅད་སྟོང་པ་ཉིད་ཡིན་པས། རྣམ་པར་ཤེས་པ་གསུམ་རྣམ་པར་དག་པའི་ཤེས་རབ་ཀྱི་ཕ་རོལ་ཏུ་

ཕྱིན་པའི་ངོ་བོ་ཉིད་ལ་ནི། སེམས་པ་མེད་ཅིང་སྨྲ་བ་མེད་པ་གང་ཡིན་པ་འདི་ནི་མྱ་ངན་ལས་འདས་

པའི་ཁམས་ཏེ། གཟུགས་མེད་པ། རེག་པར་དཀའ་བ། ལས་དང་སྐྱེ་བ་ལས་རྣམ་པར་གྲོལ་བ། ཉི་

མ་དང་ཟླ་བ་དང་མེ་དང་ནོར་བུའི་འོད་ཀྱི་ངོ་བོ་ཉིད་བཞིན་དུ་ཤིན་ཏུ་གསལ་བའོ། །ཞེས་པས། ནང་

གི་རྐྱེན་བསམ་གཏན་གཉིས་ཀྱིས་སྒྱུ་ལུས་འོད་གསལ་དུ་འཇུག་པའི་སྡུད་རིམ་བསྒོམ་པ་དང་། ཕྱིའི་

རྐྱེན་ཕྱག་རྒྱ་དང་སྙོམས་པར་འཇུག་བཞིན་པའི་སྤྱོད་པ་བྱས་པའི་སྟོབས་ཀྱིས་ཐོབ་པའི་དོན་གྱི་

འོད་གསལ་ཡིན་པའི་རྒྱུ་མཚན་གྱིས་གྲོལ་བ་ཐོབ་པར་བསྟན་པས། དྲི་བ་ལྔ་པའི་ལན་བསྟན་ནོ།།

གསུམ་པ་(དྲི་བ་དང་པོའ་ིལན་བཤད་པ་)ནི། འོ་ན་སྒྱུ་ལུས་འོད་གསལ་དུ་དག་པར་བྱས་པའི་དོན་

གྱི་འོད་གསལ་ལས་ཟུང་འཇུག་གི་སྐུར་ལྡང་ན། དོན་གྱི་འོད་གསལ་ལས་ཆོས་གཞན་གྱིས་བར་

མ་ཆོད་པར་ཟུང་འཇུག་གི་སྐུར་ལྡང་ངམ་ལུགས་ལྡོག་གི་སྣང་བའི་མཐར་ལྡང་བ་གང་ཞེ་ན། དང་པོ་

ལྟར་ཡིན་ཏེ། གཞི་ལ་འཆི་བ་འོད་གསལ་གྱི་རླུང་སེམས་ལས་ཆོས་གཞན་གྱིས་བར་མ་ཆོད་པར་

བར་དོ་འབྱུང་བ་དང་། གཉིད་ཀྱི་འོད་གསལ་ལས་ཆོས་གཞན་གྱིས་བར་མ་ཆོད་པར་རྨི་ལམ་གྱི་

ལུས་ཁྱད་པར་ཅན་འབྱུང་བའི་ཕྱིར་དང་།

རིམ་ལྔ་ལས། རང་བཞིན་བཅས་འོད་དེ་དང་དེ། །རྣམ་ཤེས་རླུང་དང་ལྡན་པ་ཡིས། །བདག་

བྱིན་བརླབ་པའི་རིམ་གྱིས་ཀྱང་། །སེམས་ཅན་དོན་དུ་ལན་འགའ་འགྱུར། །ཇི་ལྟར་དང་བའི་ཆུ་ཀླུང་

ལས༑ །ཉ་དག་མྱུར་དུ་ལྡང་བར་འགྱུར། །དེ་བཞིན་ཐམས་ཅད་སྟོང་གསལ་ལས། །སྒྱུ་འཕྲུལ་དྲ་བ་

འབྱུང་བར་བཤད། །ཅེས་པས་ཆུ་ཀླུང་དྭངས་པ་ལས་ཉ་གློ་བུར་དུ་འཕར་བ་དང་འདྲ་བར། ཐམས་

ཅད་སྟོང་པ་འོད་གསལ་ལས་སྒྱུ་མའི་སྐུ་འབྱུང་བར་གསུངས་པའི་ཕྱིར་དང་། སྤྱོད་བསྡུས་ལས་ཀྱང་། 

དེ་བས་ན་སྟོང་པ་ཉིད་བཞི་གཅིག་ཏུ་གྱུར་པའི་སྣང་བའི་ཚོགས་ནམ་མཁའ་སྣང་བ་ལྟ་བུས། འཇིག་

རྟེན་གྱི་ཁམས་ཐམས་ཅད་སྣང་བར་བྱས་ཏེ། ཞེས་པས་ལུགས་འབྱུང་གི་སྟོང་པ་བཞི་སྔ་མ་ཕྱི་མ་

ལ་རིམ་གྱིས་ཐིམ་པའི་འོད་གསལ་གྱི་རླུང་སེམས་ལས། ཟུང་འཇུག་གི་སྐུ་འབྱུང་བར་གསུངས་

ཤིང༑ ཁམས་ཕྲ་བ་དང་ལྷན་ཅིག་པ། །ཞེས་པས་དོན་གྱི་འོད་གསལ་དང་དེའི་བཞོན་པའི་རླུང་ངོ་

བོ་གཅིག་ཏུ་ཚོགས་པ་ལས་ཟུང་འཇུག་གི་སྐུ་འབྱུང་བར་བསྟན། གྲིབ་མ་དང་འདྲ་བར་གཅད་དུ་

མེད་པ་དང་། གཞིག་ཏུ་མེད་པའི་རྡོ་རྗེའི་སྐུའི་ངོ་བོ་ཉིད། ཅེས་པས། སྐུ་དེ་གྲིབ་མ་དང་འདྲ་བར་

གྲི་མཚོན་སོགས་ཀྱིས་གཅད་བཤིག་མི་ནུས་པར་བསྟན་ནོ། །འཕོ་བ་མེད་ཅིང་། ཞེས་པས་སྐུ་དེ་

རིགས་འདྲ་རྒྱུན་མི་ཆད་པར་བསྟན། ཟག་པ་མེད་པ་ཞེས་པས་སྐུ་དེས་ཉོན་མོངས་མངོན་གྱུར་པ་

ཐམས་ཅད་སྤངས་པར་བསྟན། ཉོན་མོངས་པའི་བག་ཆགས་ཐམས་ཅད་ལས་རྣམ་པར་གྲོལ་བ། ཞེས་

པས༑ སྐུ་དེས་ཉོན་སྒྲིབ་ཀྱི་ས་བོན་སྤངས་པར་བསྟན། འདོད་པ་ཙམ་གྱིས་དབང་དུ་གྱུར་བ་ཐོབ་པ། 

ཞེས་པས། འདོད་པ་ལ་དབང་བསྒྱུར་ཐོབ་པར་བསྟན། ཆུ་ལས་ཉ་ལྟ་བུའམ། མྱུར་བར་གཉིད་ལོག་

ཅིང་སད་པ་བཞིན་དུ། མཆོག་ཏུ་དགའ་བའི་ལུས་ཀྱི་ངོ་བོ་ཉིད་ཀྱི་གཟུགས་འབྱུང་བར་གྱུར་བའི་

གཟུགས་ཀྱི་བདག་ཉིད་ཅན་གྱི་མིང་ནི་རྡོ་རྗེ་འཆང་ཆེན་པོ་ཞེས་བྱའོ། །ཞེས་པས། ཆུ་ལས་ཉ་གློ་

བུར་དུ་འཕར་བ་དང་གཉིད་ལོག་ཅིང་སད་པ་གཉིས་ཀྱི་བར་དུ་ཆོས་གཞན་གྱིས་བར་མ་ཆོད་པ་

དང་འདྲ་བར་དོན་གྱི་འོད་གསལ་ལས་ཟུང་འཇུག་གི་སྐུ་འབྱུང་བར་བསྟན་ནོ།།

བཞི་པ་(དྲི་བ་བཞི་པ་དང་དྲུག་པའི་ལན་འཕྲོས་དང་བཅས་པ་བཤད་པ་)ནི། ཡང་སྤྱོད་བསྡུས་ལས་འཁོར་

བའི་འཆིང་བ་ལས་ངེས་པར་གྲོལ་བས་ན་ཐར་པ་ཞེས་བྱའོ། །ཞེས་པས། དྲི་བ་བཞི་པ་དང་དྲུག་

པའི་ལན་བསྟན་ནོ། །དེ་ལ་ཁོ་ན་རེ། དོན་གྱི་འོད་གསལ་ལས་བཞེངས་མ་ཐག་ཏུ་ཟུང་འཇུག་གི་

སྐུར་བཞེངས་པ་མི་འཐད་དེ། དེའི་ཚེ་དོན་གྱི་འོད་གསལ་མེད་པའི་ཕྱིར། ཁྱབ་སྟེ། དོན་གྱི་འོད་

གསལ་དང་དག་པའི་སྒྱུ་མའི་སྐུ་གཉིས་སྐུ་ཐུགས་དངོས་པོ་གཅིག་ཏུ་ཚོགས་པ་ལས་ཟུང་འཇུག་

གི་སྐུར་བཞེངས་པའི་ཕྱིར་ཞེ་ན་སྐྱོན་མེད་དེ། ཟུང་འཇུག་གི་གཙོ་བོ་དེ་ལ་འཇོག་ཀྱང་ཟུང་འཇུག་

ལ་དེས་མ་ཁྱབ་པའི་ཕྱིར། བདེན་འཛིན་གྱི་མངོན་ཞེན་ཟད་པར་སྤངས་པའི་དག་པའི་སྒྱུ་མའི་སྐུ་ཡིན་

ན༑ ཟུང་འཇུག་གི་སྐུ་ཡིན་པས་ཁྱབ་པའི་ཕྱིར་རོ། །ཟུང་འཇུག་ཐོག་མར་གྲུབ་པའི་ཚེ་ཕུང་པོ་རྙིང་

པའི་ཕྱི་རོལ་ཏུ་གྲུབ་བམ་ནང་དུ་གྲུབ་ཅེ་ན། ཕྱི་རོལ་ཏུ་གྲུབ་པ་ཡིན་ཏེ། གསལ་སྒྲོན་ལས། ལོངས་

སྐུ་ལུས་སྔ་མ་ལས་གོ་ས་ལོགས་སུ་དང་པོར་འགྲུབ་པ་དང་། དེ་ནས་ལུས་སྔ་མ་ལ་ཞུགས་པའི་

སྤྲུལ་སྐུ་འཛིན་ཚུལ་ཡང་སྔར་བཤད་པ་བཞིན་དུ་ཤེས་པར་བྱ་སྟེ། ཞེས་དང་། ཡང་དེ་ཉིད་ལས། 

ཟུང་འཇུག་གི་སྐུ་འདི་ཐོག་མར་གྲུབ་པ་ན་ལུས་སྔ་མ་ལས་གོ་ས་ལོགས་སུ་གནས་པའི་ཚུལ་གྱིས་

གྲུབ་པ། ཞེས་གསུངས་པའི་ཕྱིར། གཞན་ཡང་ཐོག་མར་གྲུབ་པའི་ཚེ་ཕུང་པོ་རྙིང་པའི་ནང་དུ་གྲུབ་

ན༑ བར་དོ་ཐོག་མར་གྲུབ་པའི་ཚེ་ཕུང་པོ་རྙིང་པའི་ནང་དུ་གྲུབ་དགོས་པས། དེའི་ཚེ་ཕུང་པོ་རྙིང་པ་

དང་བར་དོ་གཉིས་རྟེན་བརྟེན་པར་ཐལ་བའི་སྐྱོན་ཡོད་པའི་ཕྱིར།

གཉིས་པ་(རྒྱུད་ཕྱི་མ་ལས་གསུངས་པའི་ཡན་ལག་གཉིས་བཤད་པ་)ནི། རྒྱུད་ཕྱི་མ་ལས། རྗེས་དྲན་གང་

ཞིག་རྣམ་བསྒོམ་པ། །དེ་དང་འདྲ་བར་སྤྲོ་བར་བྱ། །རྗེས་སུ་དྲན་པ་ཞེས་བཤད་དེ། །སོ་སོར་སྣང་བ་

དེ་ལས་སྐྱེ། །ཞེས་པས། སྨིག་རྒྱུ་ནས་ཉེར་ཐོབ་ཀྱི་བར་གྱི་ལུགས་འབྱུང་གི་རིམ་པ་དེ་རྣམས་དང་

འདྲ་བར་དོན་གྱི་འོད་གསལ་ལས་ལུགས་ལྡོག་ཏུ་སྤྲོས་ཏེ་བྱུང་བའི་ཉེར་ཐོབ་ནས་སྨིག་རྒྱུའི་རྟགས་

ཅན་གྱི་ཤེས་པ་རྣམས། རྗེས་དྲན་གྱི་ཡན་ལག་ཏུ་བསྟན། ཐབས་དང་ཤེས་རབ་སྙོམས་འཇུག་

པ༑ །དངོས་པོ་ཐམས་ཅད་མདོར་བསྡུས་པ། །གོང་བུའི་ཚུལ་གྱིས་བསྡུས་ནས་ནི། །དབུས་སུ་

གཟུགས་ནི་རྣམ་པར་བསྒོམ། །ཡུད་ཀྱི་ཡེ་ཤེས་རྫོགས་བྱེད་པ། །ཏིང་ངེ་འཛིན་ཞེས་བཏགས་པ་

ཡིན༑ །ཞེས་པས། སྣོད་བཅུད་ཀྱི་དངོས་པོ་ཐམས་ཅད་ཀྱི་རྩ་བ་མཐར་ཐུག་པ་ཤིན་ཏུ་ཕྲ་བའི་རླུང་

སེམས་ལས་གྲུབ་པའི་ཐབས་དག་པའི་སྒྱུ་མའི་སྐུ་དང་། དོན་གྱི་འོད་གསལ་གྱི་ཡེ་ཤེས་གཉིས་སྐུ་

ཐུགས་དངོས་པོ་གཅིག་ཏུ་ཚོགས་པའི་ཟུང་འཇུག་དོན་གྱི་འོད་གསལ་གྱི་ཡེ་ཤེས་ལས་ཡུད་ཀྱིས་

ཏེ༑ ཆོས་གཞན་གྱིས་བར་མ་ཆོད་པར་བཞེངས་པ་དེ་ཏིང་ངེ་འཛིན་གྱི་ཡན་ལག་ཏུ་བཤད་དོ།།

གསུམ་པ་(རིམ་གཉིས་ལ་བོགས་འབྱིན་པའི་སྤྱོད་པ་བཤད་པ་)ལ་གཉིས། སྤྱོད་པ་སྤྱིའི་རྣམ་པར་བཞག་

པ་དང་། བླ་མེད་ཀྱི་སྤྱོད་པ་བྱེ་བྲག་ཏུ་བཤད་པའོ།།

དང་པོ་(སྤྱོད་པ་སྤྱིའི་རྣམ་པར་བཞག་པ་)ལ་གཉིས། སྤྱོད་པ་སྤྱིའི་རབ་ཏུ་དབྱེ་བ་བཤད་པ་དང་། སྤྱོད་

པ་ཁྱད་པར་ཅན་གྱི་ལུང་ལ་འགལ་བ་སྤོང་བའོ།།

དང་པོ་(སྤྱོད་པ་སྤྱིའི་རབ་ཏུ་དབྱེ་བ་བཤད་པ་)ནི། སྤྱོད་བསྡུས་ལས། དམན་པ་ལ་མོས་པ་རྣམས་ལ་

ཆགས་བྲལ་གྱི་སྤྱོད་པ་དང་། རྒྱ་ཆེ་བ་ལ་མོས་པ་རྣམས་ལ་ས་དང་ཕ་རོལ་ཏུ་ཕྱིན་པའི་སྤྱོད་པ་དང་།  

ཟབ་མོ་ལ་ལྷག་པར་མོས་པ་རྣམས་ལ་ཆགས་ཆེན་གྱི་སྤྱོད་པ་གསུམ་གསུངས་པའི་ཆགས་ཆེན་

གྱི་སྤྱོད་པའི་གཙོ་བོ་ནི་དབང་པོ་གཉིས་སྦྱོར་གྱི་ཆགས་པ་ལམ་བྱེད་ཡིན་ལ། ཕལ་བ་ནི་བསྒོམས་

པའི་རིག་མ་དང་ཕན་ཚུན་བལྟ་དགོད་ལག་པ་བཅངས་པ་ལས་བྱུང་བའི་ཆགས་པ་ལམ་བྱེད་ཀྱི་

སྤྱོད་པ་རྣམས་ཀྱང་ཡིན་ནོ།།

འབྲས་བུ་སངས་རྒྱས་ཀྱི་སའི་བདེ་བ་ཁྱད་པར་ཅན་སྒྲུབ་པ་ལ་རིག་མའི་འདོད་ཡོན་ལ་ལོངས་

སྤྱད་པ་ལས་བྱུང་བའི་བདེ་ཆེན་ངེས་པར་བསྒྲུབ་དགོས་ཏེ། འབྲས་བུའི་སྐབས་ཀྱི་ལྷན་སྐྱེས་ཀྱི་བདེ་

ཆེན་དེ་རང་དང་རིགས་མཐུན་གྱི་རྒྱུ་ཁྱད་པར་ཅན་ལས་བྱུང་བའི་ཕྱིར། རིག་མའི་འདོད་ཡོན་ལ་

ལོངས་སྤྱད་པ་ལས་བྱུང་བའི་བདེ་ཆེན་འདྲེན་པ་ལ། ཀུན་ཏ་ལྟ་བུའི་བྱང་ཆུབ་ཀྱི་སེམས་ཐིག་ལེ་

རྒྱས་དགོས་ལ། དེ་ལ་དབང་པོ་རྟེན་བཅས་ཀྱི་ལུས་རྒྱས་དགོས་པས། དེའི་རྒྱུར་འདོད་ཡོན་གྱི་

རང་བཞིན་ཤེས་པའི་སྒོ་ནས་འདོད་ཡོན་སྤྱི་ལ་ཡང་བག་ཚ་བ་མེད་པར་སེང་གེ་གངས་ལ་འཕྱོ་བ་

བཞིན་དུ་ལོངས་སྤྱོད་དགོས་པར་བླ་མེད་ཀྱི་རྒྱུད་ཐམས་ཅད་ནས་གསུངས་པ་ཡིན་ནོ།།

སྤྱོད་པ་དང་པོ་གཉིས་ཀྱིས་འདུལ་བར་གསུངས་པའི་གདུལ་བྱ་ལ་འདོད་ཡོན་ལ་ཆགས་པ་

ལམ་བྱེད་ཀྱི་སྤྱོད་པ་མི་སྟོན་པའི་རྒྱུ་མཚན་ཡོད་དེ། གདུལ་བྱ་དེ་གཉིས་སྦྱངས་པའི་ཡོན་ཏན་བཅུ་

གཉིས་ལ་སོགས་པའི་སྤྱོད་པ་བྱ་དཀའ་བ་རྣམས་སྤྱད་པའི་སྒོ་ནས་དུས་ཡུན་རིང་པོར་བྱང་ཆུབ་

འཚོལ་བ་ལ་མོས་པ་ཡིན་གྱི། འདོད་ཡོན་ལ་ཆགས་པ་ལམ་བྱེད་ཀྱི་སྤྱོད་པས་བྱང་ཆུབ་སྒྲུབ་པ་ལ་

མི་མོས་པའི་ཕྱིར། རྡོ་རྗེ་མཁའ་འགྲོ་ལས། གང་ཞིག་དགེ་སློང་དངོས་གནས་དང་། །གང་ཡང་རྟོག་

ལ་དགའ་བའི་མི། །གང་ཞིག་རྒན་པོར་གནས་གྱུར་པ། །དེ་ལ་དེ་ཉིད་མི་བསྟན་ནོ། །ཞེས་ཆགས་

བྲལ་གྱི་ལམ་གྱིས་བསྐུལ་བའི་རབ་བྱུང་དང་། ཕྱི་རོལ་རྟོག་གེ་ལྷུར་ལེན་པའི་གང་ཟག་དང་། ས་

བོན་ཉམས་པའི་རྒན་པོ་གསུམ་ལ་ཆོས་འདི་མི་སྟོན་པར་བཤད་པའི་ཕྱིར།

གཉིས་པ་(སྤྱོད་པ་ཁྱད་པར་ཅན་གྱི་ལུང་དང་འགལ་བ་སྤོང་བ་)ལ་གཉིས། སྤྱོད་བསྡུས་ལས་གསུངས་

པ་བཀོད་ནས་དེའི་དོན་བཤད་པ་དང་། དེ་ལ་གཞན་གྱི་རྩོད་པ་སྤོང་བའོ།།

དང་པོ་(སྤྱོད་བསྡུས་ལས་གསུངས་པ་བཀོད་ནས་དེའི་དོན་བཤད་པ་)ནི། འོ་ན་འདོད་ཡོན་ལ་ལོངས་སྤྱད་

ནས་སངས་རྒྱས་སྒྲུབ་དགོས་ན། འདོད་ཆགས་ཞེ་སྡང་གཏི་མུག་གསུམ། །འདི་དག་འཇིག་རྟེན་

དུག་གསུམ་མོ། །ཞེས་འདོད་ཡོན་ལ་ཆགས་པ་སྤང་བྱའི་དུག་ཏུ་གསུངས་པས་འགལ་ལོ་ཞེ་ན། 

དེའི་ལན་ལ་སྤྱོད་བསྡུས་ལས། ཉོན་མོངས་པ་རྣམས་ནི་ཉན་ཐོས་ལ་སོགས་པ་དམིགས་པར་ལྟ་བ་

རྣམས་ཀྱི་ཉོན་མོངས་པའི་རྐྱེན་དུ་འགྱུར་ཏེ། ཉོན་མོངས་ཀྱི་ངོ་བོ་མི་ཤེས་པའི་ཕྱིར་རོ། །ངོ་བོ་ཉིད་

དེ་ཤེས་ན་ནི་བྱང་ཆུབ་ཀྱི་རྒྱུར་འགྱུར་རོ། །ཞེས་པས་ཉོན་མོངས་ཀྱི་དེ་ཁོ་ན་ཉིད་མི་ཤེས་པའི་ཉན་

ཐོས་སོགས་ལ་འདོད་ཡོན་ལ་ཆགས་པ་བྱང་ཆུབ་ཀྱི་གེགས་སུ་འགྱུར་བ་དང་། ཉོན་མོངས་ཀྱི་དེ་

ཁོ་ན་ཉིད་ཤེས་པའི་གང་ཟག་ལ་འདོད་ཡོན་ལ་ཆགས་པ་བྱང་ཆུབ་བསྒྲུབ་པའི་གྲོགས་སུ་འགྱུར་

བར་བསྟན་ནོ།།

ཡང་སྤྱོད་བསྡུས་ལས། རིགས་པ་འདིས་ནི་ཁྱད་པར་ཅན་བསྐུལ་བར་འགྱུར་བ་དང་། ཁྱད་

པར་ཅན་གྱི་ཡོངས་སུ་འགྱུར་བས་ཁྱད་པར་ཅན་གྱི་འབྲས་བུ་ཡིད་དུ་འོང་བ་སྐྱེད་པའི་རྒྱུར་

ཞུགས་པའི་བླ་ན་མེད་པའི་བདེ་བ་ཆེན་པོའ་ིའབྲས་བུ་ཐོབ་པར་བྱ་བ་ལ་བསྒྲུབ་པ་གཞན་མེད་དེ། 

དེའི་དོན་དུ་དེ་ཉིད་ཀྱིས་བཟའ་བ་དང་། གནས་པ་ལ་སོགས་པ་བདེ་བ་རྣམས་ཀྱིས་ཡོན་ཏན་གྱི་དབང་

ཕྱུག་བརྒྱད་ལ་སོགས་པ་དང་ལྡན་པའི་ཐམས་ཅད་མཁྱེན་པ་མངོན་སུམ་དུ་བྱེད་དོ། །ཞེས་པས། 

ཡུལ་རྟེན་གཉིས་ཀ་ལྷའི་རྣལ་འབྱོར་བརྟན་པོ་དང་ལྡན་པ་སོགས་ཀྱི་ཁྱད་ཆོས་གསུམ་ལྡན་གྱི་གང་

ཟག་དབང་པོ་གཉིས་སྦྱར་བ་ལས་བྱུང་བའི་བདེ་བ་ཆེན་པོའ་ིཡེ་ཤེས་དང་། འབྲས་བུ་ཡོངས་དག་

བཞི་དང་རྣམ་པ་མཐུན་པའི་ལམ་བསྒོམས་པའི་སྒོ་ནས་སངས་རྒྱས་ཀྱི་བྱང་ཆུབ་བསྒྲུབ་དགོས་

པར་བསྟན་ནོ། །སྤྱིར་རིག་མའི་འདོད་ཡོན་ལ་ལོངས་སྤྱོད་པ་སངས་རྒྱས་བསྒྲུབ་པའི་གྲོགས་སུ་

འགྱུར་བ་ཙམ་ནི་རིག་མའི་འདོད་ཡོན་ལ་ཆགས་པ་ལམ་དུ་བྱེད་པའི་དོན་མ་ཡིན་ཏེ། དེ་ཙམ་ནི་

ཕར་ཕྱིན་ཐེག་པ་ལ་ཡང་ཡོད་པའི་ཕྱིར་རོ།།

དཀོན་བརྩེགས་ལས། ཇི་ལྟར་གྲོང་ཁྱེར་སེར་སྐྱའི་མི་གཙང་ལུད། །དེ་ནི་བུ་རམ་ཤིང་གི་

ཞིང་ལ་ཕན། །དེ་བཞིན་བྱང་ཆུབ་སེམས་དཔའི་ཉོན་མོངས་ལུད། །དེ་ནི་སངས་རྒྱས་ཆོས་རྣམས་

བསྐྱེད་ལ་ཕན། །ཞེས་གསུངས་པའི་ཕྱིར། འདོད་ཡོན་ལ་ཆགས་པ་ངན་འགྲོའ་ིརྒྱུར་གསུངས་པ་ནི། 

གང་ཟག་འགའ་ཞིག་ལ་གསུངས་པ་ཡིན་གྱི་ལམ་འདིའི་གདུལ་བྱ་ལ་མ་ཡིན་ཏེ། ལམ་འདིའི་གདུལ་

བྱ་ལ་ནི་གཞན་ལ་འཁོར་བར་འཆིང་བའི་རྒྱུར་འགྲོ་རྒྱུའི་འདོད་ཡོན་ལ་ཆགས་པ་དེ་ཉིད་སྔགས་བླ་

མེད་ཀྱི་གདུལ་བྱ་ལ་བྱང་ཆུབ་འགྲུབ་པའི་མྱུར་ལམ་དུ་འགྲོ་སྟེ། འདུལ་བ་དོན་ཡོད་པར་གྲུབ་པའི་

རྒྱུད་ལས། གང་གིས་བླུན་པོ་འཆིང་འགྱུར་བ། །དེ་ཡིས་མཁས་པ་ཡོངས་གྲོལ་ཞེས། །བྱང་ཆུབ་

རྣམ་པར་བསྒོམས་ན་ནི། །འདི་དག་ཐམས་ཅད་ཕྱིན་ཅི་ལོག །གང་གིས་རྨོངས་པས་འཆིང་འགྱུར་

ཞིང༑ །ངུ་འབོད་མཐར་ནི་དེ་འགྱུར་བ། །དེ་ཉིད་ཀྱིས་ནི་གྲོལ་འགྱུར་ཞིང་། །ཤེས་རབ་སྟོབས་ཀྱིས་

བདེ་བ་འཐོབ། །ཅེས་གསུངས་པའི་ཕྱིར། འོ་ན་ཆགས་པ་ལམ་བྱེད་ཀྱི་དོན་དེ་ལྟར་ཡིན་ན། ཞེ་སྡང་

དང་གཏི་མུག་ལམ་བྱེད་ཀྱི་དོན་ཇི་ལྟར་ཡིན་ཞེ་ན། ལམ་འདིའི་སྒྲུབ་པ་པོས་བསྒྲལ་བའི་ཞིང་ཚང་

བའི་ཡུལ་ལ། བསད་བསྐྲད་སོགས་བྱས་པའི་རྒྱུ་དུས་ཀྱི་ཀུན་སློང་ལ་ཞེ་སྡང་མི་འདྲེ་ཡང་དུས་ཀྱི་

ཀུན་སློང་ལ་ཞེ་སྡང་དྲག་པོ་ངེས་པར་དགོས་ཤིང་། དེ་འདྲའི་ཞེ་སྡང་དྲག་པོ་དེ་བྱང་ཆུབ་སྒྲུབ་པའི་

རྒྱུར་འགྲོ་བ་ནི་ཞེ་སྡང་ལམ་བྱེད་ཀྱི་དོན་དང་། ཆགས་སྡང་ལམ་བྱེད་ཀྱི་ཆགས་སྡང་གཉིས་ཀུན་ནས་

སློང་བྱེད་ཀྱི་གཏི་མུག་དེ་ཉིད་བྱང་ཆུབ་སྒྲུབ་པའི་རྒྱུར་འགྲོ་བ་ནི་གཏི་མུག་ལམ་བྱེད་ཀྱི་དོན་ནོ།།

གཉིས་པ་(དེ་ལ་གཞན་གྱིས་རྩོད་པ་སྤོང་བ་)ནི། འོ་ན་སྤྱོད་བསྡུས་ལས། ཉན་ཐོས་ལ་སོགས་པ་

དམིགས་པར་བལྟ་བ། ཞེས་གསུངས་པས། ཉན་རང་ལ་ཆོས་ཀྱི་བདག་མེད་རྟོགས་པ་མེད་དོ་ཞེ་

ན་སྐྱོན་མེད་དེ། ཉན་ཐོས་ལ་ཆོས་ཀྱི་བདག་མེད་རྟོགས་མ་རྟོགས་གཉིས་ཡོད་པ་ལས། མ་རྟོགས་

པ་ལ་དམིགས་ཀྱིས་བཀར་ནས་ཉན་ཐོས་ལ་སོགས་པ་དམིགས་པར་ལྟ་བ། ཞེས་བཤད་ཀྱི། ལུང་

དེ་ཉན་ཐོས་ལ་ཆོས་ཀྱི་བདག་མེད་མ་རྟོགས་པས་ཁྱབ་པ་བསྟན་པ་མ་ཡིན་པའི་ཕྱིར། ཉན་ཐོས་ལ་

ཆོས་ཀྱི་བདག་མེད་རྟོགས་པ་ངེས་པར་ཁས་ལེན་དགོས་ཏེ། བྱང་ཆུབ་སེམས་འགྲེལ་ལས། གང་དག་

སྟོང་ཉིད་མི་ཤེས་པ། །དེ་དག་ཐར་པའི་རྟེན་མ་ཡིན། །འགྲོ་དྲུག་སྲིད་པའི་བཙོན་རར་ནི། །རྨོངས་པ་

དེ་དག་འཁོར་བར་འགྱུར། །ཞེས་ཐར་པ་ཐོབ་པ་ལ་སྟོང་ཉིད་རྟོགས་དགོས་པར་གསུངས་པའི་ཕྱིར།

ཡང་ཁོ་ན་རེ། སྤྱོད་བསྡུས་ལས། རྒྱ་ཆེ་བ་ལ་མོས་པ་རྣམས་ལ་སྟོན་པས་རྣམ་ཤེས་ཚོགས་

བརྒྱད་ལ་སོགས་པ་རྟོགས་པར་མདོ་སྡེ་ལས་གསུངས་པས། འདིར་ཀུན་གཞིའི་རྣམ་ཤེས་ཁས་མི་

ལེན་པས་མི་འཐད་དོ་ཞེ་ན། སྐྱོན་མེད་དེ། སྤྱོད་བསྡུས་ལས་དེ་ལྟར་གསུངས་པ་ནི། རྒྱ་ཆེ་བ་ལ་

མོས་པའི་གང་ཟག་འགའ་ཞིག་ལ། རྣམ་ཤེས་ཚོགས་བརྒྱད་སྟོན་པར་མདོ་སྡེ་ལས་གསུངས་པར་

བསྟན་པ་ཙམ་ཡིན་གྱི་རང་ལུགས་ལ་ཀུན་གཞི་བཞེད་པ་མ་ཡིན་པའི་ཕྱིར་ཏེ། བཞེད་ན་འདུས་པ་

འཕགས་ལུགས་ལ་འཆི་བ་འོད་གསལ་གྱི་སེམས་འཆི་སེམས་དང་དེ་ལས་ལུགས་ཟློག་ཏུ་ལངས་

པའི་ཉེར་ཐོབ་ཀྱི་སེམས་དེ་སྐྱེ་སེམས་སུ་གསུངས་ཤིང་། ཀུན་གཞི་བཞེད་ན་འཆི་སེམས་དང་སྐྱེ་

སེམས་དེ་གཉིས་ཀུན་གཞི་ལ་བཞེད་དགོས་པའི་ཕྱིར། ཁྱབ་སྟེ། ཀུན་གཞི་དང་ཐམས་ཅད་སྟོང་པ་

འོད་གསལ་ལམ། ཀུན་གཞི་དང་ཉེར་ཐོབ་གཉིས་ཀྱང་འགལ་བའི་ཕྱིར། སོ་སོ་སྐྱེ་བོས་ཀུན་གཞི་

ངེས་མི་ནུས་པར་གསུངས་ཤིང་། ལམ་དུས་ཀྱི་སྟོང་པ་གསུམ་རྒྱུད་ལྡན་གྱི་རྣལ་འབྱོར་པས། རང་

རྒྱུད་ཀྱི་སྟོང་པ་གསུམ་ཉམས་མྱོང་གི་ཚུལ་གྱིས་ངེས་ནུས་པར་གསུངས་པའི་ཕྱིར་རོ།།

འདོད་ཡོན་ལ་ཆགས་པ་རྒྱུར་བྱས་པ་ལས་བྱུང་བའི་བདེ་སྟོང་གི་ཡེ་ཤེས་བསྒོམས་པས། 

ཉོན་མོངས་ཐམས་ཅད་ཟད་པར་བྱེད་དམ་མི་བྱེད་ཅེ་ན། དེ་ལྟར་བསྒོམས་པས་ཉོན་མོངས་ཐམས་

ཅད་ཅིག་ཅར་ཟད་པར་བྱེད་པ་ཡིན་ཏེ། དེ་འདྲའི་བདེ་སྟོང་གི་ཡེ་ཤེས་བསྒོམས་པས་ཉོན་མོངས་

ཐམས་ཅད་ཀྱི་རྩ་བ་མ་རིག་པ་བདེན་འཛིན་ཟད་པར་སྤོང་ནུས་ཤིང་། དེ་སྤངས་པ་ན་ཉོན་མོངས་

གཞན་ཐམས་ཅད་ཟློག་པའི་ཕྱིར་དང་། བདེན་འཛིན་དང་འཛིན་སྟངས་དངོས་འགལ་དུ་ཞུགས་པའི་

ལམ་སྒོམ་པ་ནི་ཡོངས་སུ་རྫོགས་པའི་གཉེན་པོ་དང་ཞེ་སྡང་གི་གཉེན་པོར་བྱམས་པ་བསྒོམ་པ་དང་།

འདོད་ཆགས་ཀྱི་གཉེན་པོར་མི་སྡུག་པ་བསྒོམ་པ་སོགས་ཉེ་ཚེ་བའི་གཉེན་པོར་གསུངས་པའི་

ཕྱིར༑ འདོད་ཡོན་ལ་ཆགས་པ་རྒྱུར་བྱས་པ་ལས་བྱུང་བའི་བདེ་བས་སྟོང་ཉིད་བསྒོམ་པ་དགོས་ཀྱི། 

སྟོང་ཉིད་བསྒོམ་རྒྱུ་མེད་པར་རླུང་སྦྱོར་དང་འཁྲུལ་འཁོར་སོགས་ཀྱི་སྒོ་ནས་རླུང་དྷཱུ་ཏིར་ཐིམ་པ་

མེད་པར་འདོད་ཡོན་ལ་ཆགས་པ་རྒྱུར་བྱས་པ་ལས་བྱུང་བའི་བདེ་བ་ཙམ་རང་རྒྱུད་ལ་དྲངས་ཏེ་

སྒོམ་པར་བྱེད་པ་ནི། འཁོར་བའི་རྩ་བ་བདག་འཛིན་ལ་མི་གནོད་ཅིང་། རླུང་དྷཱུ་ཏིར་ཐིམ་པའི་བདེ་

ཆེན་རང་རྒྱུད་ལ་མེད་ན་སངས་རྒྱས་བསྒྲུབ་པའི་མྱུར་ལམ་མེད་པར་གསུངས་ཏེ། ས་ར་ཧས། མ་

ལུས་རང་བཞིན་གང་གིས་མི་ཤེས་པ། །ཀུན་ཏུ་རུའི་སྐབས་སུ་བདེ་ཆེན་བསྒྲུབ་པ་ནི། །ཇི་ལྟར་

སྐོམ་པས་སྨིག་རྒྱུ་རྙེད་པ་བཞིན། །སྐོམ་ནས་འཆི་ཡང་ནམ་མཁའི་ཆུ་རྙེད་དམ། །རྡོ་རྗེ་པདྨ་གཉིས་ཀྱི་

བར་གནས་པ། །བདེ་བ་གང་གིས་རྣམ་པར་རོལ་པ་ནི། །ཅི་སྟེ་དེ་བསྟེན་ནུས་པ་མེད་པས་ན། །ས་

གསུམ་རེ་བ་གང་གིས་རྫོགས་པར་འགྱུར། །ཞེས་གསུངས་པའི་ཕྱིར།

གཉིས་པ་(བླ་མེད་ཀྱི་སྤྱོད་པ་བྱེ་བྲག་ཏུ་བཤད་པ་)ལ་གསུམ། སྤྱོད་པའི་རྣམ་དབྱེ་གསུངས་ཚུལ་དང་། 

སྤྱོད་པ་གསུམ་སོ་སོའ་ིམཚན་ཉིད། སྤྱོད་པ་ལ་སློབ་པའི་ཆོ་གའོ།།

དང་པོ་(སྤྱོད་པའི་རྣམ་དབྱེ་གསུངས་ཚུལ་)ནི། སྤྱོད་པའི་མིང་གི་རྣམ་གྲངས་དེ་ལ། ལེའུ་ལྔ་པ་ལས། 

ཀུན་ཏུ་སྤྱོད་པ་མཆོག་ཅེས་པ་དང་། ལེའུ་བདུན་པ་ལས་སྔགས་ཀྱི་སྤྱོད་པ་མཆོག་ཅེས་དང་། ལེའུ་

དགུ་པ་ལས་དེ་བཞིན་གཤེགས་པའི་སྤྱོད་པ་ཞེས་གསུངས་པ་དང་། ལེའུ་བཅུ་དྲུག་པ་ལས། རིག་

པ་བརྟུལ་ཞུགས་ཀྱི་སྤྱོད་པ་ཞེས་གསུངས་པ་དང་། སྤྱོད་བསྡུས་ལས། འདོད་ཆགས་ལས་བྱུང་

བའི་བྱང་ཆུབ་སེམས་དཔའི་སྤྱོད་པ་ཞེས་གསུངས་པ་རྣམས་ཡིན་ལ། དེར་མ་ཟད་ལེའུ་དྲུག་པའི་

འགྲེལ་པར། ལོངས་སྤྱོད་པ་དང་གྲོལ་བའི་སྤྱོད་པ་ཞེས་གསུངས་པ་ཡང་སྤྱོད་པ་གསུམ་ལས་གཞན་

སྟོན་པ་མ་ཡིན་ནོ། །སྤྱོད་པ་དེ་ལ་རྟེན་གྱི་སྒོ་ནས་དབྱེ་ན། བསྐྱེད་རིམ་པའི་སྤྱོད་པ་དང་། རྫོགས་

རིམ་པའི་སྤྱོད་པ་གཉིས། དེ་གཉིས་རེ་རེ་ལ་ཡང་སྤྲོས་བཅས་སྤྲོས་མེད་ཤིན་ཏུ་སྤྲོས་མེད་ཀྱི་སྤྱོད་

པ་གསུམ་གསུམ་ཡོད་ལ། སྤྱོད་པའི་ངོ་བོ་ནི་རིག་མའི་འདོད་ཡོན་ལ་ལོངས་སྤྱོད་པ་ཡིན་ཞིང་། རིག་

མ་ལ་ཡང་དངོས་ཀྱི་རིག་མ་དང་། བསྒོམས་པའི་རིག་མ་གཉིས་ཡོད་པ་ལས། དངོས་ཀྱི་རིག་མའི་

འདོད་ཡོན་ལ་ལོངས་སྤྱོད་པའི་དབང་དུ་བྱས་ནས་སྤྱོད་པ་དང་པོ་གཉིས་བཞག་ལ། བསྒོམས་པའི་

རིག་མའི་འདོད་ཡོན་ལ་ལོངས་སྤྱོད་པའི་དབང་དུ་བྱས་ནས་སྤྱོད་པ་གསུམ་པ་བཞག་གོ།

སྤྱིར་རིག་མའི་འདོད་ཡོན་ལ་ལོངས་སྤྱོད་པ་ཙམ་ནི། རྒྱུད་སྣོད་རུང་དུ་བསྒྲུབ་པའི་དབང་དུས་ཀྱི་

སྤྱོད་པ་དང་། སྣོད་རུང་དུ་གྱུར་ནས་ལམ་སྒོམ་པའི་དུས་ཀྱི་སྤྱོད་པ་གཉིས་ལས། དང་པོ་ནི། དབང་

གསུམ་པའི་སྐབས་ན་ཡོད་ལ་ཕྱི་མ་ལ་ལམ་སྔར་མ་སྐྱེས་པ་གསར་དུ་བསྐྱེད་པའི་ཕྱིར་དུ་རིག་

མའི་འདོད་ཡོན་ལ་ལོངས་སྤྱོད་པ་དང་། སྐྱེས་ཟིན་གྱི་ལམ་ལ་བོགས་འབྱིན་པའི་སྤྱོད་པ་གཉིས་ལས། 

སྔ་མ་ནི་བསྐྱེད་རིམ་ལ་ཐོག་མར་སློབ་པ་ནས་བཟུང་སྟེ། མི་སློབ་པའི་ཟུང་འཇུག་མངོན་དུ་མ་བྱས་

པའི་བར་དུ་ཡོད་ལ། སྐྱེས་ཟིན་གྱི་ལམ་ལ་བོགས་འབྱིན་པའི་སྤྱོད་པ་དེ་ལ། ནག་པོ་དམ་ཚིག་

རྡོ་རྗེས་བསྐྱེད་རིམ་ཕྲ་རགས་མཐར་ཕྱིན་ནས་ཐུན་མོང་གི་དངོས་གྲུབ་སྒྲུབ་པའི་དོན་དུ་བོགས་

འབྱིན་གྱི་སྤྱོད་པ་བྱེད་པའི་སྐབས་གཅིག་དང་། སློབ་པའི་ཟུང་འཇུག་པས་མཆོག་གི་དངོས་གྲུབ་

བསྒྲུབ་པའི་དོན་དུ་སྤྱོད་པ་བྱེད་པའི་སྐབས་གཉིས་སུ་ངེས་པར་གསུངས་ལ། བཙུན་མོ་ཅན་གྱིས་

ནི༑ ཐུན་མོང་གི་དངོས་གྲུབ་སྒྲུབ་པའི་དོན་དུ་བསྐྱེད་རིམ་པའི་སྤྱོད་པ་བྱེད་པའི་སྐབས་གཅིག་དང་། སྒྱུ་

ལུས་པས་སློབ་པའི་ཟུང་འཇུག་སྒྲུབ་པའི་དོན་དུ་སྤྱོད་པ་བྱེད་པའི་སྐབས་གཅིག་དང་། སློབ་པའི་

ཟུང་འཇུག་པས་མི་སློབ་པའི་ཟུང་འཇུག་སྒྲུབ་པའི་དོན་དུ་སྤྱོད་པ་བྱེད་པའི་སྐབས་གཅིག་དང་གསུམ་

བཤད་དོ།།

རང་ལུགས་ནི་བཙུན་མོ་ཅན་གྱིས་བཞེད་པ་ལྟར་གྱི་སྤྱོད་པ་བྱེད་པའི་སྐབས་གསུམ་པོ་དེའི་

སྟེང་དུ། སེམས་དབེན་པས་སྒྱུ་ལུས་སྒྲུབ་པའི་དོན་དུ་སྤྱོད་པ་བྱེད་པའི་སྐབས་གཅིག་དང་བཞི་ཡོད་

དོ༑ །སེམས་དབེན་པས་སྒྱུ་ལུས་སྒྲུབ་པའི་ཕྱིར་དུ་སྤྱོད་པ་བྱེད་དགོས་པ་ནི། རྡོ་རྗེ་འཕྲེང་བ་ལས། 

རང་བཞིན་སྣང་བའི་དབྱེར་ཤེས་ནས། །དེ་ནས་སྤྱོད་པ་རབ་ཏུ་བྱ། །ལས་ཀྱི་ལུས་ནི་ཡོངས་སྤངས་

ནས༑ །རྡོ་རྗེའི་སྐུ་ནི་ཐོབ་པར་འགྱུར། །ཞེས་པས་བསྟན་ལ། ལེའུ་བཅུ་དྲུག་པའི་སྒྲོན་གསལ་ལས་

ཀྱང༑ རྡོ་རྗེ་གསུམ་གྱི་ཡེ་ཤེས་འབྱུང་། །ཞེས་པ་སྟེ་སྐུ་རྡོ་རྗེའི་སྐུ་ལ་སོགས་པ་སྐྱེད་པར་བྱེད་པའོ། ། 

སངས་རྒྱས་བྱང་ཆུབ་ནི་དོན་དམ་པའི་བདེན་པའོ། །དེར་རབ་ཏུ་འཇུག་པ་ནི་ཐོབ་པ་སྟེ། འོད་གསལ་

བས་རྣམ་པར་དག་པའི་ཡེ་ཤེས་ཀྱི་སྐུ་ཐོབ་པར་བྱེད་པའོ། །ཞེས་སྤྱོད་པ་བྱས་པའི་ཕན་ཡོན་ལ། 

སྒྱུ་ལུས་འོད་གསལ་དུ་དག་པར་བྱས་པའི་དོན་གྱི་འོད་གསལ་གྱི་རླུང་སེམས་ལས་བཞེངས་པའི་

ཟུང་འཇུག་གི་སྐུ་ཐོབ་པར་བསྟན་པས་ཀྱང་སྒྱུ་ལུས་པས་སྤྱོད་པ་བྱེད་དགོས་པར་བསྟན་ནོ།།

སྤྱོད་བསྡུས་ལས། ཡང་བརྟུལ་ཞུགས་ཀྱི་སྤྱོད་པ་མེད་པར་ཐོག་མ་མེད་པའི་ཉོན་མོངས་པའི་

བག་ཆགས་ཟད་པར་མི་ནུས་སོ། །ཞེས་གསུངས་པས། ལམ་འདི་ལ་བརྟེན་ནས་ཉོན་མོངས་པའི་

བག་ཆགས་ཟད་པར་བྱེད་པ་དང་། ཉོན་མོངས་ཀྱི་ས་བོན་ཟད་པར་བྱེད་པ་ལ་སྤྱོད་པ་བྱེད་དགོས་

པར་བསྟན་ནོ། །དེ་ཡང་སྤྱོད་བསྡུས་ལས། ཆུང་འབྲིང་ཆེན་པོའ་ིདབྱེ་བ་དང་། །ཞེས་སོགས་ཀྱི་

དོན་ནི། ན་ཚོད་ཆུང་ངུ་འབྲིང་ཆེན་པོ་གསུམ་དང་། སྤྲོས་པ་ལ་དགའ་བའི་བསམ་པ་ཆུང་ངུ་འབྲིང་

ཆེན་པོ་གསུམ་དང་། ཡོ་བྱད་ཆེ་འབྲིང་ཆུང་གསུམ་གྱི་སྒོ་ནས་སྤྱོད་པ་གསུམ་ལ་སློབ་པར་བསྟན་

ནོ༑ །བོགས་འབྱིན་གྱི་དོན་ནི། ལམ་དེས་དངོས་གྲུབ་དེ་བསྒྲུབ་པ་ལ་ནུས་པ་ལྷག་པོར་འབྱིན་པ་ལ་

བོགས་འབྱིན་གྱི་སྤྱོད་པ་བྱེད་པ་ཞེས་བྱའོ།།

གཉིས་པ་(སྤྱོད་པ་གསུམ་སོ་སོའ་ིམཚན་ཉིད་)ནི། སྤྱོད་བསྡུས་ལས། དེ་བཞིན་གཤེགས་པ་དང་

རྡོ་རྗེ་འཆང་གི་དབུགས་དབྱུང་། ཞེས་པས་ནི་སྤྱོད་པའི་སྐབས་སུ་རིགས་དྲུག་གིས་གཙོ་བོ་བྱེད་

དགོས་པར་བསྟན་ནོ། །ཇི་སྐད་བསྟན་པའི་ཞེས་པས་ནི། འདིར་བཤད་པ་འདི་རྣམས་ཤས་ཆེར་

མཉམ་སྦྱོར་ལས་བཤད་པར་བསྟན་ནོ། །དེ་བཞིན་གཤེགས་པ་ཐམས་ཅད་ཀྱི་ཨ་ར་ལི་རྒྱས་པ་ནི་

སྤྲོས་བཅས་དང་། ཞེས་པས་སྤྲོས་བཅས་ཀྱི་སྤྱོད་པ་དེ་བསྟན་ནོ། །ཨ་ར་ལི་ནི་རྩེད་མོའམ་རོལ་པ་

ཞེས་པའི་དོན་ཡིན་ལ། དེས་ནི་བརྡའ་དང་བརྡའི་ལན་ལ་སོགས་པ་རྣམས་སྟོན་པ་ཡིན་ནོ། །རྟག་

ཏུ་ཁྱབ་པ་ལས་དགོངས་པའི་དབང་དུ་འགའ་ཞིག་ལ་རོལ་པ་ནི་སྤྲོས་མེད་དང་། ཞེས་པས། བརྡའ་

དང་བརྡའི་ལན་ལ་སོགས་པའི་སྤྲོས་པ་རྣམས་བཞག་པའི་སྤྲོས་མེད་ཀྱི་སྤྱོད་པ་དེ་བསྟན། འདུ་འཛི་

ཐམས་ཅད་སྤངས་ནས་བསམ་གཏན་གྱི་ཟས་འབའ་ཞིག་གིས་གནས་པ་ཞིག་ཡེ་ཤེས་ཀྱི་ཕྱག་རྒྱ་

དང་སྙོམས་པར་འཇུག་པས་གོམས་པར་བྱེད་པ་ནི་ཤིན་ཏུ་སྤྲོས་མེད་ཀྱི་སྤྱོད་པ་དང་། ཞེས་པས། 

ཤིན་ཏུ་སྤྲོས་མེད་ཀྱི་སྤྱོད་པ་བསྟན། ཤིང་དང་ཏ་ལའི་ལོ་མ་དང་རས་བལ་གསུམ་ཚིག་པས་ཐལ་

བར་འགྲོ་བ་ལ་ཁྱད་པར་མེད་པ་བཞིན་དུ། སྤྱོད་པ་གསུམ་ཆར་གྱིས་ཀྱང་རྡོ་རྗེ་འཆང་གི་གོ་འཕང་

འགྲུབ་པ་དང་། ཞེས་པས། ཤིང་དང་ཏ་ལའི་ལོ་མ་དང་རས་བལ་གསུམ་ཚིག་པས་ཐལ་བར་འགྲོ་

བ་ལ་ཁྱད་པར་མེད་པ་བཞིན་དུ་སྤྱོད་པ་གསུམ་གྱིས་དངོས་གྲུབ་བསྒྲུབ་པ་ལ་ཁྱད་པར་མེད་པར་

བསྟན་ནོ། །ཆུང་འབྲིང་ཆེན་པོའ་ིདབྱེ་བ་དང་། ན་ཚོད་དང་མཐུན་པར་སྤྱོད་པ་གསུམ་ལ་སློབ་པར་

བཤད་དོ། །ཞེས་པས། ཡོ་བྱད་ཆེ་འབྲིང་ཆུང་གསུམ་དང་། ན་ཚོད་ཆུང་འབྲིང་ཆེ་གསུམ་དང་། 

སྤྲོས་པ་ལ་དགའ་བའི་བསམ་པ་ཆེ་འབྲིང་ཆུང་གསུམ་གྱི་དབང་དུ་མཛད་ནས་སྤྱོད་པ་གསུམ་ལ་

སློབ་པར་བསྟན་ནོ། །སྤྱོད་བསྡུས་ལས། སྤྲོས་བཅས་ཀྱི་སྤྱོད་པ་མཉམ་སྦྱོར་ལས་གསུངས་ཤིང་

འདུས་པ་ལས་སྤྱོད་པ་ཕྱི་མ་གཉིས་ཙམ་བཤད་དོ།།

འོ་ན་སྒྲོན་གསལ་ལས། ལེའུ་བདུན་པར་སྤྲོས་བཅས་ཀྱི་སྤྱོད་པ་བསྟན་པར་གསུངས་པ་ཇི་

ལྟར་ཡིན་ཞེ་ན། དེའི་དོན་ནི་བསྐྱེད་རིམ་པས་འདོད་ཡོན་ལ་ལོངས་སྤྱོད་པ་ལ་འཇུག་པའི་བསྒོམ་

བསམ་སྟོན་པ་ལ་དགོངས་པ་ཡིན་ནོ། །འོ་ན་མཉམ་སྦྱོར་ལས། ཉིན་རེའམ་ཡང་ན་ཟླ་རེའམ། །ཡང་

ན་དེ་བཞིན་ལོ་རེར་ནི། །ཇི་བཞིན་བྱིན་གྱིས་བརླབས་ནས་ཀྱང་། །སངས་རྒྱས་བདེ་མཆོག་གར་

བྱའོ༑ །ཞེས་པའི་དོན་ཇི་ལྟར་ཡིན་ཞེ་ན། དེའི་དོན་ནི་ལྷ་རང་རང་གི་ཆས་སུ་ཞུགས་པའི་རྣལ་

འབྱོར་ཕོ་མོ་རྣམས་ཀྱིས་ཚོགས་འཁོར་གྱི་ཆོ་ག་ཉིན་རེ་བཞིན་ནམ་ཟླ་རེའམ་ལོ་རེ་ལ་ལན་རེ་བྱེད་

པའི་དོན་ནོ།།

གསུམ་པ་(སྤྱོད་པ་ལ་སློབ་པའི་ཆོ་ག་བཤད་པ་)ལ་གཉིས། སྤྲོས་བཅས་དང་སྤྲོས་མེད་ཀྱི་སྤྱོད་པ་

བསྒྲུབ་ཚུལ་དང་། ཤིན་ཏུ་སྤྲོས་མེད་ཀྱི་སྤྱོད་པ་བསྒྲུབ་ཚུལ་ལོ།།

དང་པོ་(སྤྲོས་བཅས་དང་སྤྲོས་མེད་ཀྱི་སྤྱོད་པ་བསྒྲུབ་ཚུལ་)ལ་གཉིས། ཐུན་མོང་གི་ཆོ་ག་དང་། སོ་

སོའ་ིཆོ་གའོ།།

དང་པོ་(ཐུན་མོང་གི་ཆོ་ག་)ནི། སྤྱོད་པའི་ཆོ་ག་ལ་རྒྱས་པར་མཉམ་སྦྱོར་ལས་གསུངས་པ་ལྟར། 

སྤྱོད་བསྡུས་ལས་ཀྱང་བཤད་ལ། དེ་ཡང་སྤྱོད་པ་བྱེད་པའི་གདུལ་བྱ་དེའི་གནས་ནི། མཉམ་སྦྱོར་

ལས༑ ཡང་ན་བདག་གི་གནས་དག་གམ། །སྐྱེད་མོས་ཚལ་ལ་སོགས་པར་སྒྲུབ། །ཞེས་གསུངས་

པ་ལྟར་རང་གི་གནས་ཁང་ངམ། ཡིད་དུ་འོང་བའི་སྐྱེད་མོས་ཚལ་དང་། སོགས་ཀྱི་སྒྲས་སྐྱེ་བོའ་ི

འདུ་འཛིས་དབེན་པའི་རིའི་རྩེ་མོ་ལ་སོགས་པར་སྤྱོད་པ་བྱ་བ་ཡིན་ལ། གནས་དེར་ཁང་པ་ཇི་ལྟར་

བྱ་བའི་ཚུལ་ནི། རྒྱུ་ས་ཕག་ལས་བྱས་པའི་ལྷ་ཁང་སུམ་བརྩེགས་གྲུ་བཞི་སྒོ་བཞི་རྟ་བབས་བཞི་དང་

ལྡན་པ། རིན་པོ་ཆེ་ལ་སོགས་པའི་རྒྱན་སྣ་ཚོགས་པས་སྤྲས་པ་བྱེད་པར་བཤད་པ་ནི་གཙོ་བོ་ལ་

ཡིན་ལ། དེ་དང་མཐུན་པའི་ཁང་པ་བརྟན་པ་རྟ་བབས་རྒྱན་སྣ་ཚོགས་དང་ལྡན་པ་སུམ་བརྩེགས་

བྱས་པའི་འོག་ཁང་དུ་ཚང་མང་བ་རྣམས་དང་། བར་ཁང་དུ་པི་ཝཾ་གླིང་བུ་དུང་ལ་སོགས་པའི་ཡོ་

བྱད་བཞག སྟེང་ཁང་ན་རིན་པོ་ཆེའི་རྒྱན་དང་། དྲིལ་བུ་དང་། རྔ་ཡབ་དང་། བླ་བྲེ་ལ་སོགས་པས་

བརྒྱན་ཏེ། དེར་འདུས་པའི་དཀྱིལ་འཁོར་ཆུ་ཚོན་གྱིས་བྲིས་པའི་སྟེང་དུ་སྣ་ཚོགས་པདྨའི་གདན་

རས་ཀྱིས་གཡོགས་པ། སྤྲོས་བཅས་ཀྱི་སྤྱོད་པའི་སྐབས་ཡིན་ན། སུམ་ཅུ་རྩ་གཅིག་དང་། སྤྲོས་

མེད་རྒྱས་འབྲིང་བསྡུས་པ་གསུམ་ལ་རིམ་པ་ལྟར་སྣ་ཚོགས་པདྨ་རས་ཀྱིས་གཡོགས་པའི་གདན་

སུམ་ཅུ་རྩ་གཅིག་དང་། ལྔ་དང་། གཅིག་རྣམས་བཤད་དེ། གདན་དེ་རྣམས་ཀྱི་སྟེང་དུ་རྣལ་འབྱོར་ཕོ་

མོ་རྣམས་ལྷ་སོ་སོའ་ིཆས་སུ་འཇུག་པའི་འདྲ་འབག་རྒྱུ་དར་དང་རས་ལ་སོགས་པ་ལ་བྲིས་པའམ། 

ཟངས་རག་སོགས་ལས་བྱུང་བའི་ལུགས་སུ་བླུག་པ་དང་། འབུར་དུ་བརྐོས་པ་དང་། མཉམ་སྦྱོར་

ལས་ཁམས་ཀྱི་རང་བཞིན་དང་སྡོང་པོ་དང་རྩ་བ་ལས་བྱུང་བ། ཇི་ལྟར་གསུངས་པ་ལྟར་མི་རུས་ལ་

སོགས་པའི་རུས་པ་ལ་བརྐོས་པ་དང་། ཤིང་ལ་སོགས་པའི་རྩ་བ་ལ་ཡང་བརྐོས་པས་རུང་ངོ་།།

ཆས་སུ་ཞུགས་པའི་རྣལ་འབྱོར་ཕོ་མོའ་ིགྲངས་ནི། སྤྲོས་བཅས་དང་སྤྲོས་མེད་རྒྱས་པ་ལ་

ནི༑ རང་དང་སྒྲུབ་གྲོགས་རྣལ་འབྱོར་ཕོ་མོ་ཉེར་གཉིས་དང་། ལེགས་པར་བསླབས་པའི་ཕྱག་རྒྱ་

མ་དགུ་དང་བཅས་པ། གཙོ་བོ་ཡབ་ཡུམ་ནས་གནོད་མཛེས་རྒྱལ་པོའ་ིབར་གྱི་འདྲ་འབག་ཆས་

གོས་ཕྱག་མཚན་རྒྱན་ལ་སོགས་པའི་ཆས་སུ་ཞུགས་པ་དང་། སྤྲོས་མེད་འབྲིང་པོ་ལ་ཡང་རང་དང་

ལེགས་པར་བསླབས་པའི་ཕྱག་རྒྱ་མ་ལྔ། གཙོ་བོ་ཡབ་ཡུམ་དང་སྤྱན་སོགས་ཡུམ་བཞིའམ་རྡོ་རྗེ་མ་

བཞི་གང་རུང་གི་ཆས་སུ་འཇུག་པ་དང་། སྤྲོས་མེད་བསྡུས་པ་ལ་ནི་རང་དང་ལེགས་པར་བསླབས་

པའི་ཕྱག་རྒྱ་མ་གཅིག་གཙོ་བོ་ཡབ་ཡུམ་གྱི་ཆས་སུ་འཇུག་པར་བྱའོ།།

སྤྱོད་པ་དང་པོ་གཉིས་ཀྱི་སྐབས་སུ་རྣལ་འབྱོར་ཕོ་མོ་རྣམས་ཆ་ལུགས་བསྒྱུར་དགོས་པ་ནི། 

མཉམ་སྦྱོར་ལས་བཤད་པ་བཞིན་དུ་འདུས་པ་ནས་ཀྱང་དེ་བཞིན་དུ་གསུངས་ཏེ། ལེའུ་བཅུ་དྲུག་

པ་ལས། སྐུ་གསུང་ཐུགས་ཀྱི་རྡོ་རྗེ་རྣམས། །ལུས་དང་ངག་སེམས་སྒོམ་པ་ནི། །རང་ཚུལ་ཉིད་

ཀྱི་དེ་བྱ་སྟེ། །དེ་ལྟར་དངོས་གྲུབ་ཐོབ་པར་འགྱུར། །ཞེས་དང་། དེའི་འགྲེལ་བར། རང་ཚུལ་ཏེ་ཆ་

ལུགས་བསྒྱུར་བ་ཉིད་ཀྱིས་བྱ་ཡི་སྒོམ་པ་ཙམ་གྱིས་ནི་མ་ཡིན་ནོ། །ཞེས་གསུངས་པའི་ཕྱིར་རོ།།

གཉིས་པ་(སོ་སོའ་ིཆོ་ག་)ལ་གཉིས། སྤྲོས་བཅས་ཀྱི་ཆོ་ག་དང་། སྤྲོས་མེད་ཀྱི་ཆོ་གའོ།།

དང་པོ་(སྤྲོས་བཅས་ཀྱི་ཆོ་ག་)ནི། ལྷ་སོ་གཉིས་ཀྱི་ཆས་སུ་ཞུགས་པའི་རྣལ་འབྱོར་ཕོ་མོ་སུམ་ཅུ་

རྩ་གཉིས་པོ་རྣམས། རང་རང་གི་གནས་སུ་འཁོད་དེ་ཡེ་ཤེས་ཀྱི་ས་བསྒོམ་པ་ནས་གཞལ་ཡས་ཁང་

གདན་བཅས་ཀྱི་བར་དུ་བསྒོམ་པ་ནི། རྣལ་འབྱོར་པ་ཐམས་ཅད་ཀྱིས་ཐུན་མོང་དུ་བསྒོམ་པ་དང་། 

ལྷག་མོས་ཀྱི་མཛད་པ་ནི་གཙོ་བོ་ཡབ་ཡུམ་གྱི་ཆས་སུ་ཞུགས་པའི་སྒྲུབ་པ་པོ་ཕོ་མོ་གཉིས་ཀྱིས་

སྒོམ་པ་དང་། ལྷག་མོས་འོད་གསལ་དུ་སྡུད་པའི་དེ་བཞིན་ཉིད་ལས་བྱང་ཆུབ་པ། མངོན་བྱང་ལྔ་

ལས་དང་པོའ་ིམགོན་པོ་བསྐྱེད་པ། དེ་སྤྲུལ་སྐུ་རྡོར་སེམས་སུ་བསྒྱུར་བའི་ལུས་ལ་ལུས་དཀྱིལ་འགོད་

པ་དང་། སྐུ་གསུང་ཐུགས་བྱིན་གྱིས་བརླབས་ནས་སེམས་དཔའ་སུམ་བརྩེགས་སུ་བྱ་བ། རིགས་

བདག་གིས་རྒྱས་འདེབས་པའི་བར་རྣམས་གཙོ་བོའ་ིཆས་སུ་ཞུགས་པའི་སྒྲུབ་པ་པོ་ཁོ་ནས་བྱ་

བ་དང་། རིག་མ་འདུ་བྱ་བ་ནས། གཙོ་བོ་ཡབ་ཡུམ་གྱི་མཁའ་གསང་བྱིན་གྱིས་རློབ་པ་ནི་གཙོ་བོ་

ཡབ་ཡུམ་གྱི་ཆས་སུ་ཞུགས་པའི་སྒྲུབ་པ་པོ་ཕོ་མོ་གཉིས་ཀས་བྱ་བ་དང་། ཡུམ་གྱི་མངལ་དུ་ལྷ་སོ་

གཉིས་བསྐྱེད་དེ་དེ་རྣམས་ཕྱིར་སྤྲོས་སྤྱི་སྒོས་ཀྱི་མཛད་པ་མཛད་པ་ནི་གཙོ་བོའ་ིཆས་སུ་ཞུགས་

པའི་སྒྲུབ་པ་པོ་ཁོ་ནས་བྱ་བ་དང་། དེ་རྣམས་ལྷ་རང་རང་གི་ཆས་སུ་ཞུགས་པའི་རྣལ་འབྱོར་པ་ཕོ་

མོ་རྣམས་ལ་ཐིམ་ནས་ལྷ་རང་རང་གི་ང་རྒྱལ་ལ་གནས་པར་བྱེད་པ་ནི་རྣལ་འབྱོར་པ་རང་རང་སོ་

སོས་བྱའོ།།

དེ་ལྟ་བུའི་དང་པོ་སྦྱོར་བ་དང་དཀྱིལ་འཁོར་རྒྱལ་མཆོག་གཉིས་སྔོན་དུ་བཏང་ལ། ལས་རྒྱལ་

མཆོག་གི་སྐབས་སུ་རིག་མ་དང་སྙོམས་པར་ཞུགས་པའི་བྱང་ཆུབ་ཀྱི་སེམས་སྤྱི་བོ་ནས་ནོར་བུའི་

རྩེའི་བར་དུ་ཕབ་པ་ཕྱིར་མ་འཕྲོས་པར་བརྟན་པར་བྱས་པའི་བདེ་སྟོང་དབྱེར་མེད་ལ་རྩེ་གཅིག་ཏུ་

མཉམ་པར་འཇོག་པ་དང་། དེ་ལ་སྤྱན་སོགས་ཡུམ་བཞིའི་ཆས་སུ་ཞུགས་པའི་ཕྱག་རྒྱ་བཞིས་འོད་

གསལ་ལས་བཞེངས་པའི་ཞུ་བ་གླུས་བསྐུལ་བ་དང་། གཙོ་བོའ་ིཆས་སུ་ཞུགས་པའི་རྣལ་འབྱོར་

པས༑ ལྷ་མོ་རང་རང་གི་ཆས་སུ་ཞུགས་པའི་ཕྱག་རྒྱའི་གཟུགས་མཛེས་པ་ལ་མིག་གིས་བལྟ་བ་

དང༑ རྣ་བས་ཕྱག་རྒྱའི་གླུ་དབྱངས་ཉན་པ་དང་། སྣས་ཕྱག་རྒྱའི་ལུས་ལ་ཆགས་པའི་དྲི་སྣོམ་པ་

དང༑ ལྕེས་ཕྱག་རྒྱའི་མ་མཆུའི་སྦྲང་རྩིའི་རོ་མྱོང་བ་དང་། ལུས་ཀྱིས་ཕྱག་རྒྱའི་རེག་བྱ་ལ་སྤྱོད་

པ་ལས་བྱུང་བའི་བྱང་ཆུབ་ཀྱི་སེམས་སྤྱི་བོ་ནས་ནོར་བུའི་རྩེའི་བར་དུ་ཕབ་པ་ཕྱིར་འཕོ་མེད་དུ་

བཟུང་བ་ལ་བརྟེན་ནས་བྱུང་བའི་བདེ་སྟོང་དབྱེར་མེད་ཀྱི་ཏིང་ངེ་འཛིན་ལ་མཉམ་པར་འཇོག་པ་

ཡིན་ལ། དེའི་ཚེ་གཙོ་འཁོར་ཐམས་ཅད་རྒྱུད་གཅིག་ཏུ་མོས་དགོས་པས་ཡབ་ཡུམ་སྙོམས་པར་

ཞུགས་པ་ལས་བྱུང་བའི་བདེ་ཆེན་དེ་ཉིད་ལྷ་ཕོ་མོའ་ིཆས་སུ་ཞུགས་པའི་རྣལ་འབྱོར་པ་ཕོ་མོ་ཐམས་

ཅད་ཀྱིས་ཉམས་སུ་མྱོང་བར་རྣལ་འབྱོར་པ་ཕོ་མོ་ཐམས་ཅད་ཀྱིས་ཐུན་མོང་དུ་བསྒོམ་པར་བྱ་བ་

ཡིན་ནོ།།

དེ་ལས་ལངས་པའི་རྗེས་ཐོབ་ཀྱི་སྐབས་སུ་བདེ་ཆེན་གྱི་རྟོགས་པ་དེ་མི་ཉམས་ཤིང་འཕེལ་

བའི་ཕྱིར་དུ། གཙོ་བོས་ཕྱག་རྒྱ་དང་། བལྟ་བ་དང་། གླུ་དང་གར་བྱེད་པ་དང་། འཁོར་རྣམས་ཀྱིས་

དེའི་ལན་བྱེད་པ་དང་། དེར་མ་ཟད་ལམ་འདིའི་སྤྲོས་བཅས་ཀྱི་སྤྱོད་པ་བྱེད་པའི་རྣལ་འབྱོར་པས། 

རྩ་རྒྱུད་དེ་ཉིད་བསྡུས་པ་དང་། དཔལ་མཆོག་སོགས་ནས་བཤད་པའི་ལག་པའི་ཕྱག་རྒྱ་དང་། གླུའི་

མཆོད་པ་དང་། སྟངས་སྟབས་ཀྱི་ཚུལ་དང་། གླུ་གར་ལ་སོགས་པའི་སྦྱོར་བ་ལ་བརྩོན་པ་དང་། 

སྐྱིལ་ཀྲུང་གི་འདུག་སྟངས་དང་། གར་གྱི་ཉམས་དགུ་ལ་སོགས་པའི་རྣམ་པ་བྱེད་དགོས་པར་སྤྱོད་

བསྡུས་ལས་བཤད་དོ། །དེ་ནི་བསྐྱེད་རིམ་པའི་སྤྲོས་བཅས་ཀྱི་སྤྱོད་པ་བྱེད་ཚུལ་ཡིན་ལ། ཚུལ་དེ་

ཉིད་སྤྱོད་བསྡུས་ལས་གསུངས་ཏེ། དེ་ཉིད་ལས། དེར་རྡོ་རྗེ་ནོར་བུའི་རྩེ་མོ་ཅན་གྱི་གཞལ་ཡས་

ཁང་བསྐྱེད་དེ། ཕྱི་རོལ་གྱི་ཕྱག་རྒྱ་མངོན་པར་སྦྱངས་ལ། རིགས་གཅིག་ཏུ་གཏོགས་པའི་སློབ་མ་

དང་ལྷན་ཅིག་ཏུ་ཕྱག་རྒྱ་ཆེན་པོ་བསྒྲུབ་པར་བྱའོ། །ཞེས་པས། རྟེན་གཞལ་ཡས་ཁང་བསྐྱེད་དེ་ལྷ་

སོ་སོའ་ིཆས་སུ་ཞུགས་པའི་རྣལ་འབྱོར་པ་ཕོ་མོ་རྣམས་ལྷན་ཅིག་ཏུ་རྫོགས་རིམ་བསྒོམ་དགོས་

པར་བསྟན་ཏོ། །དེའི་རིམ་པ་ནི་དང་པོ་ཁོ་ནར་དོན་དམ་པའི་བདེན་པ་ལ་དམིགས་ནས། ཞེས་

པས༑ གཞལ་ཡས་ཁང་བསྐྱེད་པའི་སྔོན་དུ་བསྐྱེད་རིམ་པས་ཡེ་ཤེས་ཀྱི་ས་བསྒོམ་པ་དང་། རྫོགས་

རིམ་པས་སྟོང་བཞི་དྲངས་ཏེ་བདེ་སྟོང་སྦྱར་ནས་བསྒོམ་དགོས་པར་བསྟན་ནོ། །བདག་ལ་བྱིན་གྱིས་

བརླབ་པའི་རིམ་པས་ལངས་ལ། ཞེས་པས་ནི། སེམས་དབེན་པས་སྒྱུ་ལུས་རྗེས་མཐུན་པར་ལྡང་

བ་དང་། སྒྱུ་ལུས་པ་དང་སློབ་པའི་ཟུང་འཇུག་པ་གཉིས་ཀྱིས་སྔར་གྲུབ་ཟིན་གྱི་སྒྱུ་མའི་སྐུ་དེ་ཉིད་གསལ་

འདེབས་ཀྱི་ཚུལ་གྱིས་སྒོམ་པར་བྱེད་དགོས་པར་བསྟན། མི་བསྐྱོད་པ་ཕྱུང་སྟེ་རྗེས་སུ་བཅུག་ནས་

དཀྱིལ་འཁོར་གྱི་བདག་པོ་ཉིད་དུ་གནས་ལ། ཞེས་པས། མི་བསྐྱོད་པ་ཕྱིར་སྤྲོས། སླར་བྱོན་རང་ལ་

བཅུག་ནས་དཀྱིལ་འཁོར་གྱི་གཙོ་བོ་བྱེད་པར་བསྟན་ནོ།།

དེ་ནས་རྣམ་པར་སྣང་མཛད་ལ་སོགས་པའི་དཀྱིལ་འཁོར་པའི་ལྷ། ཐ་མལ་པའི་རྣམ་པར་རྟོག་

པ་བསལ་ཏེ། མི་ཕྱེད་པའི་འཁོར་རང་གི་ལུས་ཀྱི་དཀྱིལ་འཁོར་གྱི་ཡན་ལག་ཏུ་གྱུར་པ་རྣམས་སུ་

མོས་པར་བྱས། ཞེས་པས། འཁོར་གྱི་ལྷ་རྣམས་ཀྱི་ཆས་སུ་ཞུགས་པའི་རྣལ་འབྱོར་ཕོ་མོ་རྣམས་

གཙོ་བོའ་ིཆས་སུ་ཞུགས་པའི་རྣལ་འབྱོར་པའི་ལུས་ཀྱི་ཆ་ཤས་སུ་མོས་དགོས་པར་བསྟན་ནོ། ། 

དཀྱིལ་འཁོར་གྱི་འཁོར་ལོ་མཐའ་དག་མཉེས་པར་བྱ་སྟེ། ཞེས་པས། གཙོ་བོ་ཡབ་ཡུམ་གྱི་ཆས་

སུ་ཞུགས་པའི་རྣལ་འབྱོར་ཕོ་མོ་སྙོམས་པར་ཞུགས་པའི་བདེ་བ་ཆེན་པོ་རྣལ་འབྱོར་ཕོ་མོ་ཐམས་

ཅད་ཀྱིས་ཉམས་སུ་མྱོང་བར་མོས་པར་བྱེད་དགོས་པར་བསྟན་ནོ། །དེ་ནས་རང་གི་ཕྱག་རྒྱ་དང་

ལྷན་ཅིག་རིལ་པོར་འཛིན་པ་དང་། རྗེས་སུ་གཞིག་པའི་རིམ་པས་དོན་དམ་བདེན་པ་ལ་འཇུག་གོ ། 

ཞེས་པས། རྫོགས་རིམ་པའི་སྤྱོད་པ་བྱེད་པའི་རྣལ་འབྱོར་པས་བསམ་གཏན་གཉིས་ཀྱི་སྡུད་རིམ་

པར་སྦྲགས་ནས་རིག་མ་དང་སྙོམས་པར་འཇུག་དགོས་པར་བསྟན་ནོ།།

དེ་ནས་སྤྱན་ལ་སོགས་པའི་ལྷ་མོ་རྣམས་ཀྱིས། རྡོ་རྗེའི་སེམས་ཁྱོད་ཅེས་སོགས་ཀྱི་ཚིགས་

བཅད་ཀྱིས་བསྐུལ་བས། བདག་བྱིན་རླབས་ཀྱི་རིམ་པས་སྐད་ཅིག་གིས་ལངས་ནས། མཆོག་ཏུ་

དགའ་བའི་རོ་མྱོང་བའི་ཕྱིར་གར་གྱི་ཉམས་དགུས་དང་པོར་གཟུགས་སྒྲ་དྲི་རོ་བཞི་དང་། དེ་ནས་

རྨེ་ཤ་ཅན་ལ་སོགས་པའི་ཕྱག་རྒྱ་གང་རུང་བཟུང་ནས་སྙོམས་པར་ཞུགས་ཏེ་རེག་བྱ་ལ་སྤྱོད་པར་

གསུངས་སོ། །ཞེས་པས། སྤྱན་སོགས་ཡུམ་བཞིའི་ཆས་སུ་ཞུགས་པའི་རྣལ་འབྱོར་མ་བཞིས་

གླུས་བསྐུལ་བ་དང་། དེའི་ངོར་གཙོ་བོའ་ིསྐུར་བཞེངས་ནས་ཕྱག་རྒྱའི་འདོད་ཡོན་ལྔ་ལ་ལོངས་སྤྱོད་

པ་བསྟན་ནོ། །རྫོགས་རིམ་པའི་སྤྲོས་བཅས་ཀྱི་སྤྱོད་པ་བྱེད་ཚུལ་ནི། མཁའ་གསང་འདུ་བྱ་བ་དང་། 

ཆུ་ཚོན་གྱིས་དཀྱིལ་འཁོར་བྲིས་པ་སོགས་དང་རྣལ་འབྱོར་ཕོ་མོ་རྣམས་ལྷ་སོ་སོའ་ིཆས་སུ་ཞུགས་

པ་ལྷ་གྲངས་དང་མཉམ་པ་འདུ་བྱེད་པ་སོགས་ནི། བསྐྱེད་རིམ་གྱི་སྐབས་ལྟར་ཡིན་ལ། ཁྱད་པར་ནི་

སྒྱུ་ལུས་པ་དང་ཟུང་འཇུག་པ་གཉིས་ཀྱིས་ནི་རགས་པའི་སྤྲུལ་སྐུ་བཟུང་བའི་རྟེན་དེ་ལ་གནས་ཏེ། 

རླུང་དབུ་མར་ཐིམ་པ་ལས་བྱུང་བའི་སྟོང་བཞི་དྲངས་ནས་དེའི་དུས་སུ་བདེ་སྟོང་སྦྱར་ནས་བསྒོམ། 

དེ་ལས་ལངས་པའི་ཚེ་སྔར་གྲུབ་ཟིན་གྱི་སྒྱུ་མའི་སྐུ་དེ་ཉིད་གསལ་འདེབས་ཀྱི་ཚུལ་གྱིས་བསྒོམས་

ཏེ་སྔར་གྱི་ལུས་རགས་པ་དེ་ལ་འཇུག་པར་བྱེད་པ་ཡིན་ནོ། །སེམས་དབེན་པས་ནི་རླུང་དྷཱུ་ཏིར་

ཐིམ་པའི་སྟོང་པ་གསུམ་དྲངས་ཏེ་བདེ་སྟོང་སྦྱར་ནས་བསྒོམ། འོད་གསལ་དེའི་རླུང་སེམས་ལས་

སྒྱུ་མའི་སྐུ་རྗེས་མཐུན་པར་བཞེངས་པ་དེ་ཉིད་སླར་ལུས་རགས་པ་ལ་འཇུག་པ་ནི་དང་པོ་སྦྱོར་བ་

ཡིན་ལ། དེ་གསུམ་གྱིས་དཀྱིལ་འཁོར་རྒྱལ་མཆོག་མངོན་དུ་བྱེད་པའི་ཚུལ་བསྐྱེད་རིམ་གྱི་སྐབས་

ལྟར་ཤེས་པར་བྱའོ།།

ལས་རྒྱལ་མཆོག་གི་སྐབས་སུ་རིག་མ་དང་སྙོམས་པར་ཞུགས་པའི་ཚེ། རིལ་འཛིན་དང་

རྗེས་གཞིག་གི་སྡུད་རིམ་བསྒོམས་ཏེ། རླུང་བྱང་སེམས་ཐམས་ཅད་སྙིང་གར་བསྡུས་ཏེ་ཐིམ་པ་ལས་

བྱུང་བའི་ཐམས་ཅད་སྟོང་པ་འོད་གསལ་གྱི་ཡེ་ཤེས་བསྐྱེད་དེ་བདེ་སྟོང་དབྱེར་མེད་ཀྱི་ཏིང་ངེ་

འཛིན་ལ་གཙོ་བོར་དྲིལ་ནས་སྒོམ་པར་བྱེད་ལ། དེ་ལས་ལངས་པའི་རྗེས་ཐོབ་ཏུ་ཕྱག་དང་ཕྱག་གི་

ལན་ལ་སོགས་པ་ནི་བསྐྱེད་རིམ་གྱི་སྐབས་ལྟར་རོ།།

རྫོགས་རིམ་པའི་དང་པོ་སྦྱོར་བ་བསྒོམ་ཚུལ་དེ་ལྟར་བྱེད་པ་ནི། གསལ་སྒྲོན་ལས། གཞལ་

ཡས་ཁང་གི་གོང་དུ་ཡེ་ཤེས་ཀྱི་ས་བསྐྱེད་པ་དང་། ལྷག་མོས་འོད་གསལ་དུ་སྡུད་པའི་སྐབས་སུ་

ནི་རླུང་ཐིམ་པའི་མཐུས་སྡུད་པ་ཡིན་ཏེ། སྒྱུ་ལུས་པ་དང་སློབ་པའི་ཟུང་འཇུག་ཐོབ་པས་ཀྱང་དེ་

ལྟར་བྱེད་དེ། ནུས་པ་ཆེ་ཆུང་གི་ཁྱད་པར་ནི་ཆེའོ། །སྟོང་པའི་ངང་ལས་དང་པོའ་ིམགོན་པོའ་ིསྐུར་

ལྡང་བ་ནི་སེམས་དབེན་པ་ཡིན་ན། རིམ་པ་གསུམ་པའི་སྒྱུ་ལུས་རྗེས་མཐུན་པར་རླུང་སེམས་ཙམ་

ལས་ལྡང་བར་ནུས་ལ། སྒྱུ་ལུས་པ་ཡིན་ན་དོན་གྱི་འོད་གསལ་མངོན་དུ་མ་བྱས་བར་དུ་སྟོང་པར་

འཇུག་པའི་ཚེ་ཡང་སྒྱུ་ལུས་དག་ནས་མི་འགྲོ་ལ། ལྡང་བ་ན་སེམས་དབེན་དཔེའི་འོད་གསལ་ལས་

ལྡང་བ་ཡིན་གྱི་ལུས་གསར་དུ་ལྡང་བ་མ་ཡིན་ནོ། །ཟུང་འཇུག་ཐོབ་ནས་ནི་སྒྱུ་མའི་སྐུའི་རིགས་

འདྲ་རྒྱུན་མི་འཆད་པས། སེམས་ཀྱི་སྟེང་ནས་འོད་གསལ་དུ་ཞུགས་པ་དང་ལྡང་བ་བྱའི་སྒྱུ་ལུས་

ཀྱི་སྟེང་ནས་མ་ཡིན་ནོ། །དེས་ན་དེ་གཉིས་ལས་འོད་གསལ་ལས་ལངས་པ་ན་རང་གི་སྐུ་སྔར་ཡོད་

གསལ་འདེབས་པའི་ཚུལ་གྱིས་ཡིད་ལ་བྱའོ། །སྤྲུལ་སྐུ་འཛིན་པ་ནི་ལུས་རགས་པ་ལས་ལོགས་སུ་

བྱེ་བ་སླར་དེ་ལ་ཞུགས་ནས་ལུས་རགས་པའི་སྤྲུལ་སྐུར་བསྐྱེད་པའོ། །ཞེས་པའི་དོན་ནོ།།

གཉིས་པ་(སྤྲོས་མེད་ཀྱི་སྤྱོད་པའི་ཆོ་ག་)ནི། སྤྲོས་མེད་ཀྱི་ཆོ་ག་དེ་ལ་རྒྱས་འབྲིང་བསྡུས་པ་གསུམ་

ཡོད་པ་ལས། སྤྲོས་མེད་ཀྱི་སྤྱོད་པ་རྒྱས་པ་ལ་ནི། རྗེས་ཐོབ་ཏུ་ཕྱག་དང་། ཕྱག་གི་ལན་ལ་སོགས་

པའི་སྤྲོས་པ་རྣམས་འཇོག་པ་མ་གཏོགས་པ་སྤྲོས་བཅས་དང་ཁྱད་པར་མེད་ལ། སྤྲོས་མེད་འབྲིང་

པོ་དང་། བསྡུས་པ་ལ་ནི་གོང་དུ་བཤད་པ་ལྟར་གྱི་ཚོགས་ཀྱི་དཀྱིལ་འཁོར་མང་ཉུང་གི་དབྱེ་བ་ཙམ་

མ་གཏོགས་ཆོ་གའི་ཁྱད་པར་གཞན་རྣམས་ནི་སྤྲོས་མེད་རྒྱས་པ་དང་འདྲའ།ོ །སྤྱོད་པའི་དཀྱིལ་འཁོར་

ཆུ་ཚོན་གྱིས་བྲིས་པ་དགོས་པར་གསུངས་པ་ནི་གཙོ་བོ་ཡིན་ལ། རྡུལ་ཚོན་དང་། རས་བྲིས་ཀྱང་

རུང་བར་མཉམ་སྦྱོར་ལས་བཤད་ཅིང་། སྤྱོད་པའི་དཀྱིལ་འཁོར་དུ་དབང་བསྐུར་བར་རུང་བ་ཡང་། དེ་

ཉིད་ལས་བཤད་དོ། །དེ་འདྲའི་སྤྱོད་པ་དེ་ཡང་ཉིན་ཞག་ཕྲུགས་རེ་ལ་ཐུན་བཞི་བཞིར་བཅད་ནས་

དུས་ཟླ་བ་དྲུག་གི་བར་དུ་སྤྱོད་པ་སྤྱོད་པ་ཡིན་ཞིང་། དེ་ལ་མ་གྲུབ་ན་བོགས་འབྱིན་གྱི་སྤྱོད་པ་དང་

སྙིང་པོ་བསྐུལ་བ་སོགས་ཀྱང་ཤེས་པར་བྱའ།ོ།

གཉིས་པ་(ཤིན་ཏུ་སྤྲོས་མེད་ཀྱི་སྤྱོད་པ་བསྒྲུབ་ཚུལ་)ནི། ཤིན་ཏུ་སྤྲོས་མེད་ཀྱི་སྤྱོད་པ་བྱེད་པའི་གང་

ཟག་དེ་ཇི་ལྟར་ཡིན་ཞེ་ན། ཤིན་ཏུ་སྤྲོས་མེད་ཀྱི་སྤྱོད་པ་དེ་ལ་བྷུ་སུ་ཀུའི་སྤྱོད་པ་ཞེས་བཤད་པས། 

དེའི་སྐད་དོད་ཀྱི་སྟེང་ནས་བཤད་ན། བྷུཉྫ་ན་ཞེས་པ་ཟས་ཟ་བ་དང་། སུ་ཏ་ན་ཞེས་པ་གཉིད་ལོག་

པ་དང་། ཀུ་ཊི་ས་ར་ཞེས་པ་བཤང་གཅིའི་ཕྱིར་འགྲོ་བ་ལ་འཇུག་པས། ཟས་ཟ་བ་གཉིད་ལོག་པ་

བཤང་གཅིའི་ཕྱིར་འགྲོ་བའི་བྱ་བ་གསུམ་ཙམ་མ་གཏོགས། ཕྱིའི་རྣམ་གཡེང་ཐམས་ཅད་བཙན་གཅོད་

དུ་སྤངས་ནས་བདེ་སྟོང་དབྱེར་མེད་ཀྱི་ཡེ་ཤེས་ལ་གཅིག་སྒྲིལ་དུ་བྱས་ནས་བསྒོམ་པ་ཅིག་ཡིན་ནོ། །

སེམས་དབེན་པ་དང་སྒྱུ་ལུས་པ་གཉིས་ཀྱིས། ཤིན་ཏུ་སྤྲོས་མེད་ཀྱི་སྤྱོད་པ་བྱེད་པའི་ཚེ། ཕྱིའི་

རྐྱེན་ཡེ་ཤེས་ཀྱི་ཕྱག་རྒྱ་དང་སྙོམས་པར་འཇུག་པ་དང་། ནང་གི་རྐྱེན་གཉིད་ཀྱི་འདོ་གསལ་འཛིན་

པ་ཟུང་འབྲེལ་དུ་བྱས་ནས་བསྒོམ་པ་དང་། རྨི་ལམ་རྨི་བ་ལ་མངོན་དུ་ཕྱོགས་པ་ན་རྨི་ལམ་གྱི་ལུས་

དེ༑ བདག་བྱིན་བརླབ་སྒྱུ་མའི་སྐུར་མངོན་དུ་ཕྱོགས་པར་བྱས་ནས་བསྒོམ་པ་ཡིན་ནོ། །བསྐྱེད་རིམ་



དྭགས་པོ་ནམ་མཁའ་གྲགས་ཀྱི་གསུང།262

པ་དང་ཟུང་འཇུག་པས་ནི་ཕྱིའི་རྐྱེན་ཡེ་ཤེས་ཀྱི་ཕྱག་རྒྱ་དང་སྙོམས་པར་ཞུགས་པ་ལས་བྱུང་བའི་བདེ་

སྟོང་དབྱེར་མེད་ཀྱི་ཡེ་ཤེས་ཉིད་ལ་གཅིག་སྒྲིལ་དུ་བྱས་ནས་བསྒོམ་པ་ཡིན་ནོ།།

བཞི་པ་(འབྲས་བུ་མངོན་དུ་བྱེད་པའི་ཚུལ་)ནི། སྒྲོན་གསལ་ལས། དགོས་པ་ཡང་ནི་བཤད་བྱ་སྟེ། ། 

ཞི་སོགས་བྱ་བའི་ཆོ་ག་དང་། །དེ་བཞིན་གྲུབ་པ་བརྒྱད་དང་ནི། །སངས་རྒྱས་ཀྱང་ནི་མཆོག་ཡིན་

ནོ༑ །ཞེས་གསུངས་པ་ལྟར་དངོས་གྲུབ་ཆུང་ངུ་ཞི་སོགས་ཀྱི་དངོས་གྲུབ་དང་། འབྲིང་གྲུབ་པ་ཆེན་

པོ་བརྒྱད་དང་། མཆོག་སངས་རྒྱས་ཀྱི་དངོས་གྲུབ་དང་གསུམ་ཡོད་དོ།།

འདིར་སྨྲས་པ། བདེ་བ་ཆེན་པོས་ཡིད་ནི་མྱོས་པས་ཐ་མལ་སྣང་ཞེན་རིང་དུ་བསྲིངས། ། ཆོས་

དབྱིངས་ཟབ་མོའ་ིཡུལ་ལ་རོལ་པས་སྒྲིབ་གཉིས་མུན་ནག་དབྱིངས་སུ་དེངས། །མཚན་དཔེའི་རྒྱན་

གྱིས་མཛེས་པར་བརྒྱན་པའི་དྲུག་པ་རྡོ་རྗེ་འཆང་དབང་དེ། །མྱུར་དུ་ཐོབ་བྱེད་རིམ་གཉིས་ལམ་འདི་

གསལ་བར་བྱེད་པའི་ཟིན་མཐུན་འདི། །བྱང་ཆུབ་རྡོ་རྗེ་སླར་ཡང་ས་སྟེང་འདིར་ནི་ལེགས་པར་བྱོན་

པ་ཡི། །དགེ་སློང་ཚུལ་བཟུང་ནམ་མཁའ་གྲགས་ཞེས་གྲགས་པའི་བ་དན་དཀར་པོ་བསྒྲེང་། །བློ་

བཟང་རྒྱལ་བའི་དགོངས་དོན་གསལ་མཛད་མཆོག་དེས་གདུལ་བྱའི་དོན་དུ་བཀོད། །དགེ་བས་

འགྲོ་བའི་སྐྱབས་སུ་གྱུར་ནས་མཐར་ཐུག་གནས་ལ་འགོད་བྱེད་ཤོག །དཔལ་ལྡན་འདུས་པའི་རིམ་

གཉིས་ཟབ་མོའ་ིལམ། །མ་ནོར་ཇི་བཞིན་སྟོན་པའི་གླེགས་བམ་འདི། །མི་ཟད་པར་དུ་བགྱིད་པའི་

བྱེད་པ་པོ། །ལྷོ་ཕྱོགས་ཆོས་བཞིན་སྐྱོང་པའི་ལྷ་རིགས་རྗེའི། །བློན་པོའ་ིབྱ་བ་སྒྲུབ་པ་མཆེད་ཀྱིས་

བསྒྲུབས། །དགེ་བ་འདི་ཡིས་བདག་སོགས་འགྲོ་བ་ཀུན། །བློ་བཟང་རྒྱལ་བའི་བསྟན་པའི་སྙིང་པོའ་ི

ཆོས༑ །ཇི་བཞིན་འཛིན་ལ་ཞུམ་པ་མེད་པ་དང་། །བྱང་ཆུབ་རྡོ་རྗེའི་གོ་འཕང་མྱུར་ཐོབ་ཤོག །འདི་ཡི་

ཕྱིར་དུ་སྒོ་གསུམ་ཅི་རིགས་པས། །མཐུན་པ་བགྱིད་པའི་སེམས་ཅན་ཐམས་ཅད་ཀྱང་། །ཚེ་འདི་ཉིད་

ལ་མཆོག་དང་ཐུན་མོང་གི །དངོས་གྲུབ་མ་ལུས་བདེ་བླག་འགྲུབ་པར་ཤོག །     །།



༄༅། །དཔལ་གསང་བ་འདུས་པའི་བསྐྱེད་རྫོགས་ཀྱི་བཤད་པ་འགའ་ཞིག་

ལ་དོགས་སློང་ཅུང་ཟད་བཀོད་པ་བཞུགས་སོ།།

རིམ་པ་ལྔ་བཤད་པ།

༄༅། །ན་མོ་གུ་རུ་བཛྲ་ངྷ་ར་ཡ། རྒྱུད་ཐམས་ཅད་ཀྱི་རྒྱལ་པོ་དཔལ་གསང་བ་འདུས་པའི་

འཕགས་ལུགས་ཀྱི་ལམ་གྱི་རིམ་པའི་གྲངས་ངེས་མང་དུ་ཡོད་པ་ལས། རྩ་རྒྱུད་ལེའུ་དང་པོའ་ིསྒྲོན་

གསལ་ལས། གསང་སྔགས་སྐུ་ནི་རབ་སྒྲུབ་བྱེད། །བསྐྱེད་པའི་རིམ་པ་དང་པོ་ཡིན། །སེམས་ལ་

དམིགས་པ་ཙམ་ཞིག་ནི། །རིམ་པ་གཉིས་པ་ཞེས་བརྗོད་དོ། །ཀུན་རྫོབ་བདེན་པ་བསྟན་པ་ནི། ། 

ཡིད་འོང་རིམ་པ་གསུམ་པའོ། །ཀུན་རྫོབ་བདེན་པ་དག་པ་ནི། །རིམ་པ་བཞི་པ་ཞེས་བརྗོད་དོ། ། 

བདེན་གཉིས་སྦྱོར་བ་གང་ཡིན་པ། །ཟུང་འཇུག་ཅེས་བྱ་ལྔ་པ་སྟེ། །འདི་ནི་སྒྲུབ་པའི་ཡན་ལག་

མཆོག །རྒྱུད་ཀུན་གྱི་ནི་དོན་བསྡུས་པའོ། །ཞེས་རྒྱུད་སྡེ་ཀུན་གྱི་གནད་དོན་གཙོ་བོ་རྣམས་བསྡུས་

ནས་བསྟན་པའི་ཕྱིར་དུ་བསྐྱེད་རིམ་དང་པོར་བྱས་པའི་རིམ་ལྔ་གསུངས་ཏེ། རིམ་ལྔ་གསལ་སྒྲོན་

ལས༑ སྒྲོན་གསལ་དུ་བསྐྱེད་རིམ་རིམ་པ་གཅིག་དང་། རྫོགས་རིམ་ལ་སེམས་དམིགས་ཀྱི་རིམ་

པ་ལ་སོགས་པ་བཞིར་མཛད་དོ། །དེ་ནི་དེ་ཉིད་ལས། རྒྱུད་ཀུན་གྱི་ནི་དོན་བསྡུས་པའོ། །ཞེས་

གསུངས་པས་རྒྱུད་ཀྱི་བརྗོད་བྱའི་ཆ་གཅིག་ལ་རིམ་ལྔར་མ་བྱས་པར་གཙོ་བོའ་ིདོན་ཀུན་བསྡུས་

པའི་ལུགས་སོ། །ཞེས་གསུངས་པའི་ཕྱིར། དེ་ལ་གསང་སྔགས་སྐུ་ཞེས་པ་ནི་མཆན་དུ་འདི་པའི་



བསྐྱེད་རྫོགས་ཀྱི་དོགས་སློང་།264

ལུགས་ཀྱི་རིམ་པ་གཉིས་ཀྱི་ལྷའི་སྐུ་ལ་རིམ་པ་བཞིན་དུ་སྔགས་ཀྱི་སྐུ་དང་ཡེ་ཤེས་ཀྱི་སྐུ་ཞེས་ཟེར་

བས༑ ཞེས་གསུངས།

རིམ་པ་གསུམ་པའི་སྒྱུ་ལུས་མ་ཐོབ་བར་དུ་ཡེ་ཤེས་ཀྱི་སྐུ་མི་ཐོབ་པར་སྔགས་རིམ་སོགས་

ལས་གསུངས་པས་རྫོགས་རིམ་གྱི་ལུས་དབེན་གྱི་སྐུ་ལྟ་བུ་བསྐྱེད་རྫོགས་གང་ཡང་མིན་པའི་སྐུ་ཟེར་

རམ་དཔྱད། སེམས་དབེན་དེ་གཙོ་བོར་སེམས་ཀྱི་དེ་ཁོ་ན་ཉིད་ལ་དམིགས་པས་སེམས་དམིགས་

ཀྱི་རིམ་པ་ཞེས་པ་སྟེ། དེ་ལ་དཀྱིལ་སྟོད་དང་དཀྱིལ་སྨད་གཉིས་ཡོད་ཅིང་། དཀྱིལ་སྟོད་ཀྱི་སྐབས་

སུ་སྙིང་གའི་རྩ་མདུད་རྫོགས་པར་གྲོལ་ཏེ་མི་ཤིགས་པ་ལ་རླུང་རྣམས་ཞུགས་གནས་ཐིམ་གསུམ་

བྱས་ཀྱང་རླུང་མ་ལུས་པ་ཐིམ་མི་ནུས་པས་སྣང་མཆེད་ཐོབ་གསུམ་འོད་གསལ་རྣམས་མཚན་

ཉིད་རྫོགས་པར་མི་འཆར་ལ། དཀྱིལ་སྨད་ཀྱི་སྐབས་སུ་ལས་རྒྱ་བསྟེན་ནས་བསམ་གཏན་གཉིས་

ཀྱི་སྡུད་རིམ་དང་སྲོག་རྩོལ་བསྒོམ་པའི་ཕྱི་ནང་གི་རྐྱེན་གཉིས་ཀྱིས་འདུ་དཀའ་བའི་ཁྱབ་བྱེད་ཀྱི་

རླུང་སོགས་ལྷག་མ་མ་ལུས་པ་མི་ཤིགས་པ་ལ་ཐིམ་པའི་ཚེ། འཆི་རིམ་ཇི་བཞིན་པའི་དཔེའི་འོད་

གསལ་མཚན་ཉིད་རྫོགས་པར་འཆར། དེ་དག་ལ་སེམས་དམིགས་ཀྱི་རིམ་པ་ཞེས་རིམ་པ་གཉིས་

པར་འཇོག་གོ།

གདུལ་བྱ་དམན་པ་བཞིས་སེམས་དབེན་མ་ཐོབ་བར་དུ་སེམས་ཙམ་པ་དང་རང་རྒྱུད་པའི་

ལུགས་ཀྱི་སྟོང་ཉིད་དང་བདེ་ཆེན་སྦྱར་ནས་སྒོམ་པ་ཡོད་ཀྱང་། སེམས་དབེན་ཐོབ་པ་ལ་སེམས་ཀྱི་

གནས་ལུགས་ཕྲ་མོ་ངེས་པར་རྟོགས་དགོས་པས་སེམས་དབེན་ཐོབ་པ་ནས་ཐལ་འགྱུར་བའི་ཐུན་

མོང་མ་ཡིན་པའི་བདག་མེད་ཕྲ་མོ་དང་བདེ་སྟོང་སྦྱར་དགོས་གསུངས་པ་ཡང་ཡོད། དེ་འདྲའི་སེམས་

དབེན་མཐར་ཐུག་གི་དཔེའི་འོད་གསལ་གྱི་རླུང་སེམས་ལས་མཚན་དཔེས་བརྒྱན་པའི་སྒྱུ་མའི་སྐུ་

སྒྲུབ་པ་ནི་རིམ་པ་གསུམ་པར་འཇོག དེ་འདྲའི་སྒྱུ་ལུས་པ་དེས་སྤྱོད་པ་གསུམ་གང་རུང་བྱས་ཤིང་

སྲོག་རྩོལ་དང་བསམ་གཏན་གཉིས་ཀྱི་སྡུད་རིམ་ཡང་ཡང་གོམས་པས་དོན་གྱི་འོད་གསལ་གྱི་ཉེ་

རྒྱུ་སྣང་མཆེད་ཐོབ་གསུམ་མངོན་དུ་གྱུར་ཏེ་སྟོང་ཉིད་མངོན་སུམ་དུ་རྟོགས་པའི་འོད་གསལ་མངོན་

དུ་གྱུར་པའི་ཚེ་དེའི་བཞོན་རླུང་ལ་མ་དག་པའི་སྒྱུ་ལུས་དེ་འཇའ་ཡལ་བ་ལྟར་ཐིམ་ཞིང་དག་པ་ནི་

རིམ་པ་བཞི་པའོ། །དོན་གྱི་འོད་གསལ་ལས་ལངས་པ་ན་དེའི་བཞོན་པར་གྱུར་པའི་རླུང་གིས་ཉེར་

ལེན་བྱས་ཏེ་དག་པའི་སྒྱུ་མའི་སྐུ་གྲུབ་པ་དེ་ལ་ཀུན་རྫོབ་བདེན་པ་ཞེས་བྱ་ཞིང་། དེ་དང་ཉོན་མོངས་

སྤངས་པའི་སྤངས་པ་ཟུང་དུ་འཇུག་པ་དེ་ལ་སྤངས་པ་ཟུང་འཇུག་ཅེས་བྱ་སྟེ་ཟུང་འཇུག་ཕལ་པ་

ཡིན༑ དེ་ནས་ཡང་མཉམ་པར་བཞག་སྟེ། དོན་གྱི་འོད་གསལ་མངོན་དུ་གྱུར་པ་ན་ཀུན་རྫོབ་བདེན་

པ་དག་པའི་སྒྱུ་མའི་སྐུ་དང་། དོན་དམ་བདེན་པ་དོན་གྱི་འོད་གསལ་གཉིས་ངོ་བོ་གཅིག་ཏུ་སྦྱོར་

བ་ནི་སློབ་པའི་ཟུང་འཇུག་གཙོ་བོ་སྟེ་རིམ་པ་ལྔ་པའོ། །རིམ་པ་ལྔ་པའི་ཟུང་འཇུག་ལ་སྒྱུ་འོད་ཟུང་

འཇུག་དགོས་མི་དགོས་དཔྱད།

རྫོགས་རིམ་རིམ་པ་དྲུག་བཤད་པ།

རྩ་རྒྱུད་ལེའུ་དྲུག་པར་རྫོགས་རིམ་ལ་རིམ་པ་དྲུག་ཏུ་ཕྱེ་ནས་གསུངས་ཤིང་། དེའི་སྒྲོན་གསལ་

དང༑ སྤྱོད་བསྡུས་གཉིས་དེ་དང་མཐུན་པར་གསུངས། ལེའུ་དྲུག་པའི་གསུངས་ཚུལ་ནི། གསལ་

སྒྲོན་ལས། རྩ་རྒྱུད་པ་ཚབ་ཀྱིས་བསྒྱུར་བའི་ལེའུ་དྲུག་པ་ལས། སྔགས་ལ་ངེས་རྟོག་ལུས་ཀྱིས་ནི། ། 

ངག་གིས་ཡིད་ལ་བསྐུལ་གྱུར་པས། །བསྒྲུབ་བྱ་རབ་མཆོག་དངོས་གྲུབ་དང་། །ཡིད་ནི་དགའ་ཞིང་

མགུ་བའོ། །ཞེས་གསུངས་ལ། དེའི་དོན་ནི། སྔགས་ལ་ངེས་རྟོག་ནི་ངག་དབེན་ནོ། །ལུས་ཀྱིས་

ཞེས་པ་རྡོར་བཟླས་སྒྲུབ་བྱེད་ཀྱི་སྤྲུལ་པའི་ལུས་ཞེས་གསུངས་ཏེ། ལུས་དབེན་ནོ། །དེས་བསྒྲུབས་

པའི་ངག་དབེན་གྱིས་ཡིད་ལ་སྟེ་སྙིང་ག་ན་གནས་པའི་རྡོ་རྗེ་སེམས་དཔའ་བསྐུལ་བ་སྟེ་ཇི་བཞིན་

ཡུལ་དུ་བྱས་པས། རྣལ་འབྱོར་པའི་རྒྱུད་ལ་རབ་མཆོག་ལ་སོགས་པ་བཞི་བསྒྲུབ་པར་བྱའོ། །དེ་

ལས་རབ་མཆོག་ནི་རྡོར་བཟླས་ལས་རབ་ཏུ་གྱུར་པས་སེམས་དབེན་ནོ། །དངོས་གྲུབ་ནི་བདག་བྱིན་

རློབ་བོ༑ །ཡིད་དགའ་བ་ནི་སྒྱུ་མའི་ལུས་དེ་དག་པར་བྱེད་པའི་དོན་དམ་བདེན་པ་འོད་གསལ་ལོ། །

མགུ་བ་ནི་ཟུང་འཇུག་རྡོ་རྗེ་འཆང་ཆེན་པོའ་ིསྐུ་ལ་འགྲེལ་བར་བཤད་པས་སྐབས་འདིར་ལུས་

དབེན་ལ་སོགས་པའི་རིམ་པ་དྲུག་གསུངས་སོ། །ཞེས་གསུངས། ལུས་དབེན་ལ་རིམ་གཉིས་ཡོད་

ཀྱང་འདིའི་ལུས་དབེན་ནི་རྫོགས་རིམ་ཡིན་ཏེ། ཟབ་དོན་གསལ་བའི་ཉི་མ་ལས། རྩ་རྒྱུད་ལེའུ་དྲུག་པ་

དང༑ དེའི་སྒྲོན་གསལ་དང་། སྤྱོད་བསྡུས་རྣམས་ལས་རྫོགས་རིམ་ལ་ལུས་དབེན་དང་པོར་བྱས་

པའི་རིམ་པ་དྲུག་གསུངས་ཤིང་། ཞེས་གསུངས་པའི་ཕྱིར། བཤད་རྒྱུད་རྡོ་རྗེ་འཕྲེང་བར་རྫོགས་

རིམ་ལ་ངག་དབེན་དང་པོར་བྱས་པའི་རིམ་ལྔ་གསུངས་ཤིང་། དེའི་རྗེས་སུ་འབྲངས་ནས་འཕགས་

པའི་རིམ་ལྔ་དང་། རྣམ་བཞག་རིམ་པར་རྫོགས་རིམ་ལ་ལྔར་ཕྱེ་ནས་གསུངས་ཏེ། བཤད་རྒྱུད་རྡོ་

རྗེ་འཕྲེང་བ་ལས། རྡོ་རྗེ་བཟླས་པའི་རབ་སྦྱོར་བས། །རླུང་གི་མཚན་ཉིད་ཤེས་ནས་ནི། །རྣམ་རྟོག་

རླུང་རྣམས་རྣམ་པར་གཅོད། །སེམས་ལ་དམིགས་པ་ཐོབ་པར་འགྱུར། །བདག་ལ་བྱིན་རླབས་རིམ་

པས་ཀྱང་། །དངོས་གྲུབ་བརྒྱད་ནི་ཐོབ་པར་འགྱུར། །སྣང་བ་ལ་སོགས་མངོན་པར་ཤེས། །མངོན་

པར་བྱང་ཆུབ་པ་ནི་ཐོབ། །ཟུང་འཇུག་རིམ་པ་ལ་གནས་པས། །དངོས་གྲུབ་ཐམས་ཅད་བསྡུས་པ་

ནི༑ །ཚེ་འདི་ཉིད་ལ་ཐོབ་འགྱུར་བ། །རྣལ་འབྱོར་པས་ནི་ཐེ་ཚོམ་མེད། །ཅེས་གསུངས།

འཕགས་པའི་རིམ་ལྔའི་མདོར་བསྟན་དུ། རླུང་གི་དེ་ཉིད་རིམ་གྱིས་ནི། །སྔགས་ཀྱི་དེ་ཉིད་

ཡང་དག་འཇུག །སྔགས་ཀྱིས་བསྐྱེད་པ་རྟོགས་ནས་ནི། །རྡོ་རྗེའི་བཟླས་པ་རྣམས་ལ་སློབ། །རྡོ་རྗེའི་

བཟླས་གནས་རྣལ་འབྱོར་པས། །སེམས་ལ་དམིགས་པ་ཐོབ་པར་འགྱུར། །སྒྱུ་མ་ལྟ་བུའི་ཏིང་འཛིན་

གནས༑ །ཡང་དག་མཐའ་ནི་རྣམ་པར་སྦྱང་། །ཡང་དག་མཐའ་ལས་ལངས་ནས་ནི། །གཉིས་མེད་

ཡེ་ཤེས་ཐོབ་པར་འགྱུར། །ཞེས་རྡོར་བཟླས་དང་པོར་བྱས་པའི་རིམ་ལྔ་རྡོར་འཕྲེང་ལྟར་གསུངས། 

རྣམ་བཞག་རིམ་པར་ཡང་དེ་དང་འདྲ་བར་གསུངས་ཏེ། གསལ་སྒྲོན་ལས། རྣམ་བཞག་རིམ་པར་

ཡང་རྡོ་རྗེ་བཟླས་པའི་རིམ་པས་ཞེས་དེ་ལ་རིམ་པ་གཅིག་ཏུ་མཛད་ཅིང་། སེམས་དམིགས་རིམ་

པ་གཉིས་པར་གསུངས་པས་རིམ་ལྔའ་ིམདོར་བསྟན་དང་འདྲ་བར་རིམ་པ་ལྔར་བཞེད་དོ། །ཞེས་གསུངས། 

དེ་རྣམས་ཀྱང་ལུས་དབེན་ངག་དབེན་དུ་བསྡུས་ནས་རིམ་ལྔར་གསུངས་ཏེ། ཟབ་དོན་ལས། རྡོ་

རྗེ་འཕྲེང་བའི་རྗེས་སུ་འབྲངས་ནས་མགོན་པོའ་ིརིམ་ལྔ་དང་། རྣམ་བཞག་རིམ་པར་རྫོགས་རིམ་ལུས་

དབེན་ངག་དབེན་གྱི་རིམ་པར་བསྡུས་ནས་ངག་དབེན་རིམ་པ་དང་པོར་བྱས་ཏེ་རིམ་པ་ལྔར་གསུངས། 

ཞེས་གསུངས་པའི་ཕྱིར།

རྫོགས་རིམ་གྱི་རིམ་པ་དྲུག་གི་གོ་རིམ་ལ་དཔྱད་པ།

ཁ་ཅིག་ན་རེ། རྩ་རྒྱུད་ལེའུ་དྲུག་པར་ལུས་དབེན་དང་པོར་བྱས་ཏེ་རིམ་པ་དྲུག་གསུངས་པ་མ་

ཡིན་པར་ཐལ། དང་པོར་ངག་དབེན་གསུངས་པའི་ཕྱིར་ཏེ། སྔགས་ལ་ངེས་རྟོག་ལུས་ཀྱིས་ནི། ། ཞེས་

གསུངས་པའི་ཕྱིར་ན་མ་ཁྱབ་སྟེ། ཚིག་སྦྱོར་གྱི་དབང་གིས་ངག་དབེན་དང་པོར་གསུངས་ཀྱང་བཤད་

རིམ་ཡིན་གྱི། དོན་གྱི་རིམ་པ་ནི་མངོན་རྟོགས་རྒྱུད་ལ་བསྐྱེད་ཚུལ་དང་མཐུན་པར་ལུས་དབེན་

དང་པོར་འདྲེན་དགོས་པའི་ཕྱིར། ཟབ་དོན་དུ་ལུས་དབེན་དང་པོར་བྱས་པའི་རིམ་པ་དྲུག་གསུངས་

ཤིང༑ ཞེས་གསུངས་པའི་ཕྱིར། ཡང་ཁ་ཅིག རིམ་པ་དང་པོའ་ིརྡོར་བཟླས་ཆོས་ཅན། ལྔར་ཕྱེ་བའི་

རིམ་པ་དང་པོའ་ིརྣལ་འབྱོར་ཡིན་པར་ཐལ། རྫོགས་རིམ་ལ་ལྔར་ཕྱེ་བའི་རིམ་པ་དང་པོའ་ིརྣལ་

འབྱོར་ཡིན་པའི་ཕྱིར་ན་མ་ཁྱབ་སྟེ། ལྔར་ཕྱེ་བའི་རིམ་པ་དང་པོའ་ིརྣལ་འབྱོར་ལ་བསྐྱེད་རྫོགས་གཉིས་

ཡོད་པའི་ཕྱིར། དེར་ཐལ། བསྐྱེད་རིམ་དང་པོར་བྱས་པའི་རིམ་ལྔར་ཕྱེ་ཚུལ་དང་། ངག་དབེན་དང་པོར་

བྱས་པའི་རིམ་ལྔར་ཕྱེ་ཚུལ་གཉིས་ཡོད་པར་བཤད་ཟིན་པའི་ཕྱིར། ཚིག་ལ་ཞིབ་ཆ་གྱིས། ཡང་

ཁོ་ན་རེ། དེ་ཆོས་ཅན། བསྐྱེད་རིམ་དང་པོར་བྱས་པའི་རིམ་ལྔའི་གཉིས་པ་ཡིན་པར་ཐལ། བསྐྱེད་

རིམ་དང་པོར་བྱས་པའི་རིམ་པ་གཉིས་པ་ཡིན་པའི་ཕྱིར་ན་མ་ཁྱབ། རྟགས་གྲུབ་སྟེ། རྒྱུད་ཕྱི་མ་

ལས༑ སངས་རྒྱས་རྣམས་ཀྱིས་ཆོས་བསྟན་པ། །རིམ་པ་གཉིས་ལ་ཡང་དག་གནས། །བསྐྱེད་པ་ཡི་ནི་

རིམ་པ་དང་། །རྫོགས་པ་ཡི་ནི་རིམ་ཉིད་དོ། །ཞེས་དང་། རིམ་ལྔ་ལས། བསྐྱེད་པའི་རིམ་པ་ལེགས་

གནས་ཤིང་། །རྫོགས་པའི་རིམ་པ་འདོད་རྣམས་ལ། །ཐབས་འདི་རྫོགས་པའི་སངས་རྒྱས་ཀྱིས། ། 

སྐས་ཀྱི་རིམ་པ་ལྟ་བུར་གསུངས། །ཞེས་རིམ་གཉིས་སྤྱིའི་གོ་རིམ་དེ་ལྟར་གསུངས་ལ། ཟབ་དོན་དུ་

རིམ་པ་དང་པོའ་ིརྣལ་འབྱོར་བསྐྱེད་རིམ་དོན་གཅིག རིམ་པ་གཉིས་པའི་རྣལ་འབྱོར་རྫོགས་རིམ་དོན་

གཅིག་ཏུ་གསུངས་པ་དེ་བསྐྱེད་རིམ་དང་པོར་བྱས་པའི་རིམ་གཉིས་སྤྱིའི་གོ་རིམ་གསུངས་པ་དེའི་

རྗེས་སུ་འབྲངས་པའི་ཕྱིར། རྩ་བར་འདོད་མི་ནུས་ཏེ། བསྐྱེད་རིམ་དང་པོར་བྱས་པའི་རིམ་ལྔའི་

གཉིས་པར་སེམས་དབེན་ལ་བྱེད་པའི་ཕྱིར་ཏེ། སྒྲོན་གསལ་ལས། སེམས་ལ་དམིགས་པ་ཙམ་

ཞིག་ནི། །རིམ་པ་གཉིས་པ་ཞེས་བརྗོད་དོ། །ཞེས་གསུངས་པའི་ཕྱིར།

ཡང་ཁོ་ན་རེ། རྫོགས་རིམ་གྱི་ལུས་དབེན་དང་ངག་དབེན་གཉིས་བསྐྱེད་རིམ་དང་པོར་བྱས་

པའི་རིམ་ལྔ་གང་རུང་ཡིན་པར་ཐལ། དེ་འདྲའི་རིམ་ལྔ་གང་རུང་དུ་བསྡུས་པའི་ཕྱིར་ན་མ་ཁྱབ་སྟེ། སྤྱིར་

བསྡུ་ཚུལ་ལ་རང་ཡིན་པའ་ིཚུལ་གྱིས་དང་། ཉམས་ལེན་གྱ་ིཚུལ་གྱིས་དང་། བྱེད་པ་བསྡུས་པ་དང་། དོད་

ཐུབ་ཀྱི་ཚུལ་གྱིས་བསྡུ་ཚུལ་སོགས་དུ་མ་ཡོད་པ་ལས། ལུས་དབེན་དང་ངག་དབེན་གཉིས་སེམས་

དབེན་གྱ་ིརིམ་པར་བསྡུས་པ་ད་ེབྱེད་པ་བསྡུ་ཚུལ་ཡིན་པར་གསལ་སྒྲོན་དུ་གསུངས་པའ་ིཕྱིར་དང་། ལུས་

དབེན་ངག་དབེན་གཉིས་སེམས་དབེན་དུ་བསྡུས་པ་གླེང་གཞི་སྦས་བཤད་ཀྱི་དགོངས་པ་ཡིན་

པར་ཡང་གསུངས། དེ་ལ་ཁོ་ན་རེ། རྫོགས་རིམ་གྱི་ལུས་དབེན་དང་རྡོར་བཟླས་གང་རུང་ཡིན་

ན༑ བསྐྱེད་རིམ་དང་པོར་བྱས་པའི་རིམ་ལྔ་གང་རུང་མ་ཡིན་པས་ཁྱབ་པར་ཐལ། རྫོགས་རིམ་གྱི་

ལུས་དབེན་དང་རིམ་པ་དང་པོ་རྡོར་བཟླས་གང་རུང་ལ་དེ་འདྲའི་རིམ་ལྔ་གང་རུང་མ་ཡིན་པས་ཁྱབ་

པའི་ཕྱིར་ན་མ་ཁྱབ། རྟགས་སྒྲུབ་སྟེ། རྫོགས་རིམ་གྱི་ལུས་དབེན་ནི་འོག་སྒོར་ཕྲ་མོ་བསྒོམས་པས་

རླུང་དབུ་མར་ཞུགས་གནས་ཐིམ་གསུམ་བྱས་པ་ལས་བྱུང་བའི་སྣང་བའི་ཡེ་ཤེས་ནས་སྙིང་གའི་

སྔགས་ཐིག་བསྒོམས་པས་རླུང་རྣམས་སྙིང་གའི་དྷཱུ་ཏཱིར་ཐིམ་པ་ལས་བྱུང་བའི་སྣང་བའི་ཡེ་ཤེས་

མ་སྐྱེས་ཚུན་ཆད་ཀྱི་རྫོགས་རིམ་དགོས་པས་དེ་ལ་རིམ་པ་གཉིས་པའི་སེམས་དབེན་ཡན་ཆད་ཀྱི་

རྫོགས་རིམ་མེད། རིམ་པ་དང་པོའ་ིརྡོར་བཟླས་ནི། སྙིང་གའི་དྷཱུ་ཏཱིར་རླུང་ཐིམ་པའི་སྣང་བའི་ཡེ་ཤེས་

སྐྱེས་པ་ནས། སེམས་དབེན་གྱི་སྟོང་པ་རྣམས་མ་སྐྱེས་པའི་ཚུན་ཆད་ཀྱི་རྫོགས་རིམ་དགོས་པས་

དེ་ལ་རིམ་པ་གཉིས་པའི་སེམས་དབེན་ཡན་ཆད་ཀྱང་མེད་པའི་ཕྱིར། བསྐྱེད་རིམ་དང་པོར་བྱས་པའི་

རྫོགས་རིམ་གྱི་རིམ་ལྔ་གང་རུང་ལ་རིམ་པ་གཉིས་པའི་སེམས་དབེན་ཡན་ཆད་ཀྱི་རྫོགས་རིམ་

དགོས་པའི་ཕྱིར་རོ།།

མ་ཁྱབ་མཚམས་ལ་འདོད་མི་ནུས་ཏེ། རྡོར་བཟླས་དེ་ལ་སེམས་དབེན་ཡན་ཆད་ཀྱི་རྫོགས་

རིམ་ཡོད་པའི་ཕྱིར། དེར་ཐལ། རྡོར་བཟླས་དེ་ལ་རྟེན་གྱི་སྒོ་ནས་ངག་དབེན་སེམས་དབེན་སྒྱུ་ལུས་

ཟུང་འཇུག་པའི་རྡོར་བཟླས་བཞི་དབྱེར་ཡོད་པའི་ཕྱིར། སེམས་དབེན་པས་རྡོར་བཟླས་བྱེད་པ་ཡོད་

དེ༑ ཚེ་འདིར་སྤྱོད་པ་བྱེད་རྒྱུ་མ་བྱུང་བའི་སེམས་དབེན་པས་འཆི་དུས་སུ་མ་བུའི་འོད་གསལ་བསྲེ་

བ་ལ་རྡོར་བཟླས་སོགས་བྱས་པའི་སྒོ་ནས་བསྲེ་བར་གསུངས་པའི་ཕྱིར་ཏེ། གསལ་སྒྲོན་ལས། འགོས་

ལུགས་པ་རྣམས་འཆི་བའི་ཚེ་རྡོར་བཟླས་བྱས་ནས་བསྲེ་བར་བཞེད་པ་ཉིད་ཤིན་ཏུ་ལེགས་ཏེ། 

ཞེས་སོགས་གསུངས་པའ་ིཕྱིར། སྒྱུ་ལུས་པས་མངོན་ཤེས་ལྔ་སྒྲུབ་པའ་ིཕྱིར་རྡོར་བཟླས་བྱེད་པ་དང་། རྟེན་

ཟུང་འཇུག་པས་ལས་རབ་འབྱམས་སྒྲུབ་པ་དང་། མངོན་ཤེས་ཁྱད་པར་ཅན་སྒྲུབ་པའི་ཆེད་དུ་རྡོར་

བཟླས་བྱེད་པ་ཡོད་པའི་ཕྱིར་ཏེ། ཤེས་བྱེད་སྒྲོན་གསལ་མཆན་དང་བཅས་པ་སོགས་ལས་ཤེས་

དགོས་སོ། །དེས་ན་སེམས་དབེན་གྱི་རིམ་པ་ལ་སེམས་དབེན་མི་དགོས། སྒྱུ་ལུས་ཀྱི་རིམ་པ་ལ་

སྒྱུ་ལུས་མི་དགོས། ཟུང་འཇུག་གི་རིམ་པ་ལ་ཟུང་འཇུག་མི་དགོས་པ་ས་ལམ་རྒྱུད་གཞུང་གསལ་

བྱེད་དུ་བལྟ་དགོས་སོ།།

ཁོ་ན་རེ། རིམ་པ་དང་པོའ་ིརྡོར་བཟླས་འཇོག་མི་རུང་བར་ཐལ། རྫོགས་རིམ་ལུས་དབེན་

དང་པོར་བྱས་པའི་རིམ་པ་དྲུག་བྱས་ཚེ་རྡོར་བཟླས་རིམ་པ་གཉིས་པར་འཇོག་དགོས་པའི་ཕྱིར་

ན་མ་ཁྱབ་སྟེ། རིམ་པ་དང་པོའ་ིརྡོར་བཟླས་འཇོག་མི་རུང་ན། རིམ་པ་གཉིས་པའི་སེམས་དབེན་

ནས་རིམ་པ་ལྔ་པའི་ཟུང་འཇུག་གི་བར་འཇོག་མི་རུང་བར་འགྱུར་བའི་ཕྱིར། རྒྱུད་རྡོར་འཕྲེང་དང་། 

འཕགས་པའི་རིམ་ལྔ་སོགས་རིམ་པ་དང་པོར་རྡོར་བཟླས་འཇོག་པའི་ཕྱིར།

ཁོ་ན་རེ། རིམ་པ་དང་པོའ་ིརྡོར་བཟླས་དེ་རྫོགས་རིམ་གྱི་རིམ་པ་དང་པོར་འཇོག་མི་རུང་བར་

ཐལ༑ རྫོགས་རིམ་གྱི་ལུས་དབེན་དེ་རྫོགས་རིམ་གྱི་རིམ་པ་དང་པོར་འཇོག་པའི་ཕྱིར་ན་མ་ཁྱབ་

སྟེ༑ རྫོགས་རིམ་གྱི་ལུས་དབེན་དེ་རིམ་པ་དྲུག་ཏུ་ཕྱེ་བའི་རིམ་པ་དང་པོ་དང་། རིམ་པ་དང་པོའ་ི

རྡོར་བཟླས་དེ་ལྔར་ཕྱེ་བའི་རིམ་པ་དང་པོ་ཡིན་པས་གཉིས་ཀ་རིམ་པ་དང་པོར་བྱས་ཆོག་པའི་

ཕྱིར༑ ཁོ་ན་རེ། རྫོགས་རིམ་གྱི་རིམ་པ་དང་པོ་ལ་ལུས་དབེན་དང་རྡོར་བཟླས་གང་རུང་དགོས་

པར་ཐལ། ལུས་དབེན་དང་རྡོར་བཟླས་རིམ་པ་དང་པོར་འཇོག་པའི་ཕྱིར་ན་མ་ཁྱབ་སྟེ། དེ་ནི་འདུས་

པ་འཕགས་ལུགས་ཀྱི་རྫོགས་རིམ་གྱི་དབང་དུ་བྱས་པ་ཡིན་གྱི། འདུས་པ་ཞབས་ལུགས་དང་། མ་

རྒྱུད་ལུགས་ཀྱི་རྫོགས་རིམ་ལ་དེ་ལྟར་མ་ཡིན་པའི་ཁྱད་པར་ཡོད་པའི་ཕྱིར། ཁོ་ན་རེ། རིམ་པ་

བཞི་པའི་དོན་གྱི་འོད་གསལ་ཆོས་ཅན། རིམ་པ་བཞི་པའི་རྣལ་འབྱོར་མ་ཡིན་པར་ཐལ། རིམ་པ་

གཉིས་པའི་རྣལ་འབྱོར་ཡིན་པའི་ཕྱིར་ན་མ་ཁྱབ།

རྒྱུད་ཀུན་གྱི་ནི་དོན་བསྡུས་པའོ་ཞེས་པའི་རྒྱུད་ལ་དཔྱད་པ།

ཡང་ཁ་ཅིག རྒྱུད་ཀུན་གྱི་ནི་དོན་བསྡུས་པའོ། །ཞེས་པའི་རྒྱུད་ལ་བླ་མེད་ཀྱི་རྒྱུད་ཀྱིས་ཁྱབ་

པར་ཐལ། དོན་བསྡུས་པ་ཞེས་པ་རིམ་པ་ལྔར་བསྡུས་པ་ལ་བྱེད་པའི་ཕྱིར་ན་མ་ཁྱབ་སྟེ། འདུས་

པའི་རྩ་རྒྱུད་དེ་རྒྱུད་སྡེ་བཞིའི་གནད་དོན་མཐར་ཐུག་རིམ་ལྔར་བསྡུས་ནས་བསྟན་པས་རྒྱུད་སྡེ་

ཐམས་ཅད་ཀྱི་རྩ་བ་དང་། མདོ་སྡེ་ཐམས་ཅད་ཀྱི་སྣོད་དུ་གསུངས་པའི་ཕྱིར། གསལ་སྒྲོན་ལས། 

རྒྱུད་ཐམས་ཅད་ལ་བྱ་དགོས་ཏེ། དེ་ཉིད་ལས། འདུས་པ་རྒྱུད་སྡེ་ཐམས་ཅད་ཀྱི་རྩ་བ་དང་། མདོ་

སྡེ་ཐམས་ཅད་ཀྱི་སྣོད་དུ་གསུངས་པའི་ཕྱིར་རོ། །ཞེས་དང་། རྒྱུད་ཀྱི་བརྗོད་བྱའི་ཆ་གཅིག་ལ་རིམ་

ལྔར་མ་བྱས་པར་གཙོ་བོའ་ིདོན་ཀུན་བསྡུས་པའི་ལུགས་སོ། །ཞེས་གསུངས་པའི་ཕྱིར། ཁོ་ན་རེ། 

འདུས་པའི་རྒྱུད་དེ་རྒྱུད་སྡེ་ཐམས་ཅད་ཀྱི་རྩ་རྒྱུད་ཡིན་པར་ཐལ། རྒྱུད་སྡེ་ཐམས་ཅད་ཀྱི་རྩ་བ་དང་

རྒྱུད་གཉིས་ཀ་ཡིན་པའི་ཕྱིར་ན་མ་ཁྱབ་སྟེ། ཟབ་དོན་ལས། དེ་ལྟར་ཡིན་ཡང་འདུས་པའི་རྩ་རྒྱུད་

དེ་རྒྱུད་སྡེ་ཐམས་ཅད་ཀྱི་རྩ་རྒྱུད་མ་ཡིན་ཏེ། རྒྱུད་དེ་ཐམས་ཅད་འདུས་པའི་རྒྱུད་ཕྱི་མ་མ་ཡིན་པའི་ཕྱིར། 

ཞེས་གསུངས་པའི་ཕྱིར།

ཁོ་ན་རེ། འདུས་པའི་རྩ་རྒྱུད་དེ་རྒྱུད་སྡེ་ཐམས་ཅད་ཀྱི་རྩ་བ་མ་ཡིན་པར་ཐལ། དེ་ཉིད་བསྡུས་

རྒྱུད་ཀྱི་རྩ་བ་མ་ཡིན་པའི་ཕྱིར། དེར་ཐལ། འདུས་པའི་རྩ་རྒྱུད་དེ་དེ་ཉིད་བསྡུས་པའི་རྒྱུད་ཕྱི་མ་

ཡིན་པའི་ཕྱིར་ན་མ་ཁྱབ་སྟེ། དེ་ཉིད་བསྡུས་པའི་རྒྱུད་དེ་འདུས་པ་ལ་ལྟོས་ཏེ་རྩ་རྒྱུད་ཡིན་པས་འདུས་

པའི་རྩ་རྒྱུད་དེ་དེ་ཉིད་བསྡུས་པའི་རྒྱུད་ཕྱི་མ་ཡིན་ཀྱང་། དེ་ཉིད་བསྡུས་པའི་རྒྱུད་དེ་འདུས་པའི་རྩ་

རྒྱུད་མ་ཡིན་པའི་ཁྱད་པར་འཐད་པའི་ཕྱིར། ཟབ་དོན་ལས། འདུས་པའི་རྩ་རྒྱུད་དེ་དེ་ཉིད་བསྡུས་

པའི་རྒྱུད་ཕྱི་མ་ཡིན་ཀྱང་དེའི་བཤད་རྒྱུད་མ་ཡིན་པའི་ཕྱིར། འདུས་པ་ལ་ལྟོས་ཏེ་རྩ་རྒྱུད་ཡིན་ན། 

འདུས་པའི་རྩ་རྒྱུད་ཡིན་པས་མ་ཁྱབ་སྟེ། དེ་ཉིད་བསྡུས་པ་གསང་འདུས་ལ་ལྟོས་ནས་རྩ་རྒྱུད་དུ་

སྤྱོད་བསྡུས་ལས་གསུངས་པའི་ཕྱིར། ཞེས་གསུངས་པའི་ཕྱིར། ཡང་ཁ་ཅིག སྐབས་འདིའི་རྒྱུད་

ལ་དོན་གྱི་རྒྱུད་དང་ཚིག་གི་རྒྱུད་གཉིས་ཀ་འཇོག་ཟེར་ན། དེ་མི་འཐད་པར་ཐལ། སྐབས་དེའི་རྒྱུད་

ཡིན་ན། རྗོད་བྱེད་ཚིག་གི་རྒྱུད་ཡིན་པས་ཁྱབ་པའི་ཕྱིར། སྒྲོན་གསལ་མཆན་ལས། དེ་གསུམ་

བརྗོད་བྱར་སྟོན་པའི་སྒྲ་ལ་ཡང་རྒྱུད་ཅེས་བྱ་སྟེ། འདིར་ཕྱི་མའོ། །ཞེས་སྐབས་འདིར་རྒྱུད་ལ་ཚིག་

གི་རྒྱུད་དགོས་པར་གསུངས་པའི་ཕྱིར།

ཡང་ཁོ་ན་རེ། གཞིའི་སྐྱེ་ཤི་བར་དོ་གསུམ་གཞིའི་རྒྱུད་དང་། དེ་སྦྱོང་བྱེད་ལམ་རྣམས་ལམ་

གྱི་རྒྱུད་དང་། སངས་རྒྱས་ཀྱི་སྐུ་གསུམ་འབྲས་བུའི་རྒྱུད་དུ་འཇོག་ཟེར་ན། གཞིའི་སྐྱེ་ཤི་བར་དོ་

གསུམ་གང་རུང་ལ་སྦྱོང་བྱེད་ལམ་གྱི་སྦྱང་གཞིས་ཁྱབ་པར་ཐལ། འཇོག་ཚུལ་དེའི་ཕྱིར། འདོད་

ན༑ སོ་སྐྱེ་ཕལ་བའི་ཐོག་མེད་ནས་ཡང་ཡང་འདོར་ལེན་བྱེད་པའི་སྐྱེ་བ་སྔ་མའི་སྐྱེ་ཤི་བར་དོ་རེ་རེ་

ནས་ཆོས་ཅན། དེར་ཐལ། དེའི་ཕྱིར། འདོད་མི་ནུས་ཏེ། ལམ་གྱི་རྒྱུད་དེའི་སྦྱང་གཞི་ལ་སྒྲུབ་པ་

པོའ་ིརང་རྒྱུད་ཀྱིས་བསྡུས་པ་དང་མ་འོངས་པ་ན་འབྱུང་འགྱུར་གང་རུང་དགོས་པར་རྣམ་བཞག་

རིམ་པའི་རྣམ་བཞག་དང་། མཁས་གྲུབ་རྗེའི་འདུས་པའི་བསྐྱེད་རིམ་ཆེན་མོ་དང་། པཎ་ཆེན་བསོད་

གྲགས་ཀྱི་འདུས་པའི་བསྐྱེད་རིམ་རྣམ་བཞག་རྣམས་སུ་གསལ་བར་གསུངས་པའི་ཕྱིར་དང་། སྐྱེ་

བ་སྔ་མའི་སྐྱེ་ཤི་བར་དོ་གསུམ་སྦྱང་ཚུལ་མེད་པས་དེ་རྣམས་སྦྱང་གཞིར་བྱས་ནས་སྦྱོང་བྱེད་

ལམ་བསྒོམ་པ་རྒྱུན་ཆགས་སུ་འབྲེལ་བ་མེད་པའི་ཕྱིར་ཏེ། དོན་གྱི་རྒྱུད་ཅེས་པ་རྒྱུན་ཆགས་སུ་འཇུག་

པ་ལ་བྱེད་པའི་ཕྱིར་ཏེ། སྔགས་རིམ་དང་མཐའ་དཔྱོད་མྱུ་གུ་ལས། རྒྱུད་ནི་རྒྱུན་ཆགས་པ་ཡིན་ལ་

དེ་ལ་ལམ་གྱི་བྱེད་པ་འཇུག་པའི་གཞིའི་རྒྱུད་དང་། དེ་སྦྱོང་བྱེད་ལམ་གྱི་རྒྱུད་དང་། སྦྱངས་འབྲས་

འབྲས་བུའི་རྒྱུད་གསུམ་དུ་འདུས་པ་ཕྱི་མ་ལས་གསུངས་པ་ནི་བརྗོད་བྱའི་དོན་གྱི་རྒྱུད་ཡིན་ལ། དེ་

དག་ཅི་རིགས་པར་བརྗོད་བྱར་བྱེད་པའི་གསུང་རབ་ནི་རྗོད་བྱེད་གཞུང་གི་རྒྱུད་དོ། །ཞེས་གསུངས་

པའི་ཕྱིར།

དོན་གྱི་རྒྱུད་གསུམ་ནི། འདུས་པ་ཕྱི་མ་ལས། རྒྱུད་ནི་རྒྱུན་ཞེས་བྱ་བར་གྲགས། །རྒྱུན་དེ་རྣམ་

པ་གསུམ་འགྱུར་ཏེ། །གཞི་དང་དེ་བཞིན་རང་བཞིན་དང་། །མི་འཕྲོག་པ་ཡིས་རབ་ཕྱེ་བ། །རྣམ་པ་

རང་བཞིན་རྒྱུ་ཡིན་ཏེ། །དེ་བཞིན་མི་འཕྲོགས་འབྲས་བུའོ། །གཞི་ནི་ཐབས་ཞེས་བྱ་བ་སྟེ། །གསུམ་

གྱིས་རྒྱུད་ཀྱི་དོན་བསྡུས་པའོ། །ཞེས་གསུངས་པ་ལྟར་རང་བཞིན་ནམ་རྒྱུའི་རྒྱུད་དང་། གཞིའམ་

ཐབས་ཀྱི་རྒྱུད་དང་། མི་འཕྲོགས་པའམ་འབྲས་བུའི་རྒྱུད་གསུམ་དུ་ཡོད། དེ་ལ་ཁ་ཅིག་ན་རེ། རིམ་

གཉིས་ཀྱི་བསྙེན་སྒྲུབ་ཡན་ལག་བཞི་ཆོས་ཅན། དོན་གྱི་རྒྱུད་གསུམ་གྱི་ནང་ཚན་གྱི་གཞིའི་རྒྱུད་

ཡིན་པར་ཐལ། རྒྱུད་ཕྱི་མ་ལས་གསུངས་པའི་གཞིའི་རྒྱུད་ཡིན་པའི་ཕྱིར། དེར་ཐལ། དེ་འདྲ་བ་དེ་

དེ་ལས་གསུངས་པའི་གཞིའམ་ཐབས་ཀྱི་རྒྱུད་ཡིན་པའི་ཕྱིར་ན་མ་ཁྱབ།

འོ་ན་ཁོ་རང་ལ། རིམ་གཉིས་ཀྱི་བསྙེན་སྒྲུབ་ཡན་ལག་བཞི་ཆོས་ཅན། ཐབས་ཀྱི་རྒྱུད་ཡིན་

པར་ཐལ། རྒྱུད་ཕྱི་མ་ལས་གསུངས་པའི་གཞིའམ་ཐབས་ཀྱི་རྒྱུད་ཡིན་པའི་ཕྱིར། འདོད་ན། དེ་

ཆོས་ཅན། ཕ་རྒྱུད་ཡིན་པར་ཐལ། ཐབས་རྒྱུད་ཡིན་པའི་ཕྱིར། ཁྱབ་སྟེ། ཐབས་ཀྱི་རྒྱུད་ཕ་རྒྱུད་

དང༑ མ་རྒྱུད་ཤེས་རབ་ཀྱི་རྒྱུད་དང་དོན་གཅིག་ཏུ་གསུངས་པའི་ཕྱིར། དེས་ན་དེ་འདྲའི་ཡན་ལག་

བཞི་དེ་རྒྱུད་ཕྱི་མ་ལས་གསུངས་པའི་གཞིའམ་ཐབས་ཀྱི་རྒྱུད་ཡིན་ཀྱང་། དེ་ལས་གསུངས་པའི་

གཞིའི་རྒྱུད་དང་ཐབས་ཀྱི་རྒྱུད་གང་ཡང་མ་ཡིན་པའི་ཕྱིར། དེར་ཐལ། རྒྱུད་ཕྱི་མ་ལས་གསུངས་

པའི་གཞིའི་རྒྱུད་སྦྱང་གཞི་དང་། ལམ་གྱི་རྒྱུད་ནི་བསྙེན་སྒྲུབ་ཡན་ལག་ལྟ་བུ་སྦྱོང་བྱེད་ལམ་དང་། 

འབྲས་བུའི་རྒྱུད་སྦྱངས་འབྲས་ལ་བྱེད་པ་སྔགས་རིམ་དང་མཐའ་དཔྱོད་ཀྱི་ལུང་སྔར་དྲངས་པ་ལྟར་

ཡིན་པའི་ཕྱིར།

དེ་ལ་ཁོ་ན་རེ། དོན་གྱི་རྒྱུད་གསུམ་འཇོག་ཚུལ་ལ་སྦྱང་གཞི་སྐྱེ་ཤི་བར་དོ། དེ་སྦྱོང་བྱེད་རིམ་

གཉིས་རྣལ་འབྱོར། སྦྱངས་འབྲས་སྐུ་གསུམ་རྣམས་རྣམ་པ་མཐུན་པར་རྒྱུན་ཆགས་སུ་འཇུག་པའི་

སྦྱང་གཞི་སྦྱོང་བྱེད་སྦྱངས་འབྲས་གསུམ་ལ་བྱེད་པར་ཐལ། འདུས་པ་ཕྱི་མ་ལས་དོན་གྱི་རྒྱུད་གསུམ་

བསྟན་ཚུལ་དེའ་ིཕྱིར་ན་མ་ཁྱབ་སྟེ། རྒྱུད་ཕྱ་ིམའ་ིདངོས་བསྟན་གཙ་ོབ་ོམད་ོལྟར་ཡིན་ཀྱང་། རྒྱུད་སྡེ་འོག་

མ་གསུམ་ལས་གསུངས་ཚུལ་འདུས་པ་ཕྱི་མ་ལས་གསུངས་པ་ལྟར་མི་རུང་བའི་ཕྱིར་ཏེ། རྒྱུད་སྡེ་

འོག་མ་གསུམ་ལས་སྦྱང་གཞི་དང་རྣམ་པ་མཐུན་པར་རིམ་གཉིས་སྒོམ་ཚུལ་མ་བསྟན་པའི་ཕྱིར། 

རྒྱུད་སྡེ་འོག་མ་གསུམ་རང་རང་གི་སྦྱོར་ལམ་བཟོད་པ་ནས་ངན་འགྲོའ་ིསྐྱེ་ཤི་བར་དོ་གསུམ་སྦྱོང་

བ་དང་། མཐོང་ལམ་ནས་ལས་ཉོན་གྱི་སྐྱེ་ཤི་བར་དོ་གསུམ་སྦྱོང་བ་ལྟ་བུ་སྦྱང་གཞི་སྦྱོང་ཚུལ་དུ་འཇོག་

རུང་ངམ་དཔྱད།

རྩ་རྒྱུད་དང་བཤད་རྒྱུད་གཉིས་ཀྱི་ཁྱད་པར་ལ་དཔྱད་པ།

ཡང་ཁ་ཅིག འདུས་པའི་བཤད་རྒྱུད་རྣམས་འདུས་པའི་རྒྱུད་དང་བཤད་རྒྱུད་གཉིས་ཀ་ཡིན་

པར་ཐལ། འདུས་པའ་ིརྒྱུད་ཕྱ་ིམ་ད་ེའདུས་པའ་ིརྒྱུད་དང་བཤད་རྒྱུད་གཉིས་ཀ་ཡིན་པའ་ིཕྱིར་ན་མ་ཁྱབ་སྟེ། 

འདུས་པ་ཕྱི་མ་དེ་སྟོན་པ་རྡོ་རྗེ་འཆང་གིས་གཞལ་ཡས་ཁང་གཅིག་ཏུ་འཁོར་འདུས་ཐེབས་གཅིག་

ལ་རྩ་རྒྱུད་ལེའུ་བཅུ་བདུན་གསུངས་པ་དང་དཀྱུས་ཐོག་གཅིག་ཏུ་གསུངས་པས་འདུས་པའི་རྒྱུད་

དང་བཤད་རྒྱུད་གཉིས་ཀ་ཡིན་ལ། བཤད་རྒྱུད་གཞན་རྣམས་རྩ་རྒྱུད་ཀྱི་དོན་བཀྲལ་བའི་རྒྱུད་ཡིན་

པས་འདུས་པའི་བཤད་རྒྱུད་ཡིན་ཀྱང་། འདུས་པའི་རྩ་རྒྱུད་གསུངས་ཡུལ་གྱི་འཁོར་འདུས་ཐེབས་

གཅིག་ལ་དཀྱུས་གཅིག་ཏུ་མ་གསུངས་པས་འདུས་པའི་རྒྱུད་མ་ཡིན་པར་གསུངས། བཤད་རྒྱུད་

གང་དང་གང་གིས་འདུས་པའི་རྩ་རྒྱུད་ཀྱི་དོན་གང་དང་གང་བཀྲལ་ཚུལ་གསལ་སྒྲོན་དང་ཟབ་དོན་

སོགས་ལས་ཤེས་དགོས་སོ། །ཁོ་ན་རེ། འདུས་པའི་བཤད་རྒྱུད་ལྔ་ལས་མེད་པར་ཐལ། རྟོགས་

བརྗོད་མདུན་ལེགས་མར་ལྔར་གསུངས་པའི་ཕྱིར་ཏེ། བརྟེན་ནས་བཤད་རྒྱུད་ཆེན་པོ་ལྔ་དང་ནི། ། 

ཞེས་གསུངས་པའ་ིཕྱིར་ན་མ་ཁྱབ་སྟེ། རྗ་ེརང་ཉིད་ཀྱིས་སློབ་སྦྱངས་བྱས་པའ་ིབཤད་རྒྱུད་ལྔར་གསུངས་

པའི་ཕྱིར་ཏེ། ལྷའི་དབང་པོས་ཞུས་པའི་རྒྱུད་དེ་བོད་དུ་མ་འགྱུར་བས་དེ་ལ་སློབ་སྦྱངས་མ་བྱས་

པའི་ཕྱིར། དེ་བོད་དུ་མ་འགྱུར་ཀྱང་སྒྲོན་གསལ་དུ་ཨེ་ཝཾ་གྱི་ཡི་གེ་གཉིས་ཀྱི་དོན་བཀྲལ་བའི་ཁུངས་

སུ་ལྷའི་དབང་པོས་ཞུས་པའི་རྒྱུད་དྲངས་པ་ན་བཤད་རྒྱུད་ལས་ཞེས་དྲངས་པས་བཤད་རྒྱུད་ཡིན་

པར་མཐའ་གཅོད་རིན་ཆེན་མྱུ་གུར་གསུངས་པའི་ཕྱིར། བཤད་རྒྱུད་དྲུག་ཡོད་དེ། རྒྱུད་ཕྱི་མ། དགོངས་

པ་ལུང་སྟོན། རྡོ་རྗེ་འཕྲེང་བ། ཡེ་ཤེས་རྡོ་རྗེ་ཀུན་ལས་བཏུས་པ། ལྷ་མོ་བཞིས་ཞུས། ལྷའི་དབང་

པོས་ཞུས་པ་སྟེ་དྲུག་ཡོད་པའི་ཕྱིར།

བླ་མེད་ཀྱི་རྒྱུད་དང་ཐབས་ཤེས་གཉིས་མེད་ཀྱི་རྒྱུད་དོན་གཅིག དེའི་ཐབས་ནི་རླུང་དྷཱུ་ཏཱིར་

ཐིམ་པ་ལས་བྱུང་བའི་བདེ་བ་ཆེན་པོ། ཤེས་རབ་ནི་སྟོང་ཉིད་རྟོགས་པའི་ཤེས་རབ་སྟེ་དེ་གཉིས་ངོ་

བོ་གཅིག་ཏུ་སྦྱོར་བ་ནི་གཉིས་མེད་ཀྱི་དོན་ནོ། །ཐབས་ཤེས་རེ་རེ་བའི་རྒྱུད་ཀྱི་ཐབས་ནི་ཀུན་རྫོབ་

སྒྱུ་མའི་སྐུ་དང་། ཤེས་རབ་ནི་དོན་དམ་འོད་གསལ་ཏེ། ཐབས་རྒྱུད་དང་། ཤེས་རབ་ཀྱི་རྒྱུད་གཉིས་

འགལ་བ་ཡིན། རྒྱུད་དེ་གཉིས་ཀྱི་ངོ་བོ་དབྱེ་བ་སོགས་ཟབ་དོན་དུ་གསལ། བོད་སྔ་རབས་པས་

ཀུན་རྫོབ་སྒྱུ་མའི་སྐུ་ཇི་བཞིན་མ་དགོངས་པའི་དབང་གིས་ཐབས་ཤེས་ཀྱི་རྒྱུད་སོ་སོར་འཇོག་

ཚུལ་ལ་འདོད་ཚུལ་སྣ་ཚོགས་འབྱུང་བ་རྣམས་སྔགས་རིམ་དང་མཐའ་གཅོད་ཟབ་དོན་རྣམས་སུ་

དགག་བཞག་གསལ་བར་གསུངས་ལ།

དེ་ལས་ཁ་ཅིག་གིས། ནག་པོ་སྤྱོད་པའི་གསང་བའི་དེ་ཁོ་ན་ཉིད་གསལ་བ་ལས། བསྐྱེད་

དང་རྫོགས་འབྱུང་རིམ་པ་ཡིས། །རྣལ་འབྱོར་བསྐྱེད་པར་བསྟན་པ་དང་། །རྫོགས་པ་རྣལ་འབྱོར་མ་

རུ་འདོད། །ཅེས་པའི་ཚིག་ཟིན་ཙམ་ལ་བརྟེན་ནས་བསྐྱེད་རིམ་སྟོན་པ་ཕ་རྒྱུད་དང་། རྫོགས་རིམ་

སྟོན་པ་མ་རྒྱུད་དུ་འཇོག་པར་འདོད་པ་དགག་པ་ན། ཟབ་དོན་ལས། བཞི་པ་ཡང་མི་འཐད་དེ། ནག་

པོ་སྤྱོད་པས། བསྐྱེད་པ་འབྱུང་བའི་རིམ་པ་དང་། རྫོགས་པ་འབྱུང་བའི་རིམ་པ་ལ་བརྟེན་ནས་ཆོས་

གཟུགས་ཀྱི་སྐུ་གཉིས་ཀྱི་སྒྲུབ་གཞི་སྟོན་པ་རྒྱུད་གཉིས་ཀྱི་འཇོག་བྱེད་དུ་གསུངས་པའི་ཕྱིར། ཞེས་

དང༑ མཐའ་གཅོད་རིན་ཆེན་མྱུ་གུ་ལས། དེ་ཁོ་ན་ཉིད་གསལ་བའི་དོན་ཡང་། སྒྱུ་མའི་སྐུ་བསྐྱེད་པ་

སྟོང་པ་བཞི་ལས་འབྱུང་བའི་རིམ་པ་དང་། གདོད་མ་ནས་རྫོགས་པ་སྟེ་གྲུབ་པའི་དེ་ཁོ་ན་ཉིད་ལ་འཇུག་

པ་གོང་ནས་གོང་དུ་འབྱུང་བའི་རིམ་པ་རྒྱུད་གཉིས་ཀྱིས་གཙོ་བོར་སྟོན་པ་ཡིན་པས་སྔ་མ་གཉིས་

དང་དོན་འདྲའོ། །ཞེས་སྔ་མ་རང་ལུགས་ཀྱི་རྒྱུད་གཉིས་ཀྱི་འཇོག་ཚུལ་དང་འདྲ་བའི་དོན་ཏེ། དེ་ཡང་

སྙིང་གར་རླུང་སྡུད་རིམ་བྱས་པ་ལས་ལུགས་འབྱུང་ལུགས་ལྡོག་གི་སྟོང་བཞིའི་ཡེ་ཤེས་སྐྱེ་ཚུལ་

དང༑ ཐམས་ཅད་སྟོང་པ་འོད་གསལ་གྱི་རླུང་འོད་ཟེར་ལྔ་པ་ལས་ཀུན་རྫོབ་སྒྱུ་མའི་སྐུ་སྒྲུབ་ཚུལ་གཙོ་

བོར་སྟོན་པ་ཕ་རྒྱུད་དང་། བསྐྱེད་པ་འབྱུང་བའི་རིམ་པ་ཞེས་པ་དེ་ཡིན་གྱི་བསྐྱེད་རིམ་སྟོན་པའི་

དོན་གཏན་མིན། རྫོགས་པ་འབྱུང་བའི་རིམ་པ་ནི། ལུས་ལ་གནད་དུ་བསྣུན་པ་ལས་བྱང་སེམས་

ཞུ་བ་སྤྱི་བོ་ནས་ནོར་བུའི་བར་དུ་བྱུང་བའི་ཡས་བབས་དང་། དེ་ནས་སྤྱི་གཙུག་ཏུ་ལྡོག་པའི་མས་

བརྟན་གྱི་དགའ་བཞི་སྐྱེ་ཚུལ་དང་། དགའ་བ་དེས་སྟོང་ཉིད་ལ་འཇུག་པའི་རྟོགས་པ་གོང་ནས་གོང་

དུ་བགྲོད་པའི་རིམ་པས་ཆོས་སྐུ་སྒྲུབ་ཚུལ་གཙོ་བོར་སྟོན་པ་ལ་བྱེད། རྫོགས་པ་ནི་ཆོས་རྣམས་ཀྱི་

གནས་ལུགས་གདོད་མ་ནས་ཆོས་ཉིད་དུ་རྫོགས་པར་གྲུབ་པའི་དོན་དང་། བྱུང་བའི་རིམ་པ་ནི་དེ་ལ་

དམིགས་ནས་བདེ་ཆེན་གོང་འཕེལ་དུ་འགྲོ་བའི་དོན་ནོ།།

བདེ་སྟོང་སྦྱོར་བའི་བདེ་བ་དང་སྟོང་པ་ལ་དཔྱད་པ།

བདེ་སྟོང་དབྱེར་མེད་ཀྱི་ཨེ་ཝཾ་གྱི་དོན་དུ་གྱུར་པའི་སྟོང་པ་དེ་ལ་ཐལ་འགྱུར་བའི་ཐུན་མོང་

མ་ཡིན་པའི་སྟོང་ཉིད་དང་། རང་རྒྱུད་པ་དང་སེམས་ཙམ་པས་འདོད་པའི་སྟོང་ཉིད་གསུམ་ཡོད་པར་

གསུངས་ཏེ། གསལ་སྒྲོན་ལས། དེ་ལ་སྔགས་བླ་མེད་ཀྱི་ཐེག་པའི་གདུལ་བྱ་རིན་པོ་ཆེ་ལྟ་བུའི་

གང་ཟག་གི་དབང་དུ་མཛད་ནས་བདེ་སྟོང་སྦྱོར་བར་གསུངས་པའི་སྟོང་ཉིད་ཀྱི་ལྟ་བ་ནི་བཞི་པ་ཡིན་

ལ༑ གདུལ་བྱ་གཞན་གྱིས་བདེ་སྟོང་སྦྱོར་བའི་སྟོང་པ་ལ་ནི་སེམས་ཙམ་པ་དང་རང་རྒྱུད་པའི་ལྟ་བ་

གཉིས་གདུལ་བྱའི་དབང་གིས་འབྱུང་ངོ་། །ཞེས་གསུངས། བདེ་བ་ནི། གསལ་སྒྲོན་ལས། བདེ་སྟོང་

སྦྱོར་བར་གསུངས་པའི་བདེ་བ་ནི་ལྷན་ཅིག་སྐྱེས་པའི་དགའ་བ་ཡིན་ལ། དེ་ཐོག་མར་སྐྱེ་བ་ནི་རོ་

རྐྱང་གི་རླུང་ཨ་ཝ་དྷཱུ་ཏཱིར་བཙུད་པའི་དབང་གིས་གཏུམ་མོ་སྦར་བས་བྱང་སེམས་བཞུས་པ་ལས་

སྐྱེ་བ། ཞེས་དང་། ཟབ་དོན་གསལ་བའི་ཉི་མར། བསྐྱེད་རིམ་གྱི་རྗེས་སུ་རླུང་དབུ་མར་ཞུགས་

གནས་ཐིམ་གསུམ་བྱས་པ་ལས་བྱུང་བའི་ལྷན་སྐྱེས་ཀྱི་བདེ་ཆེན་ཉིད་ཡིན་ནོ། །ཞེས་གསུངས། 

ལྷན་སྐྱེས་ཀྱི་དོན་གང་ཟག་དེ་ཐོག་མེད་ནས་འགྲོ་བ་བཟང་ངན་ཅི་འདྲར་གྱུར་ཀྱང་འབྲལ་མེད་དུ་



བདེ་སྟོང་སྦྱོར་བའི་བདེ་བ་དང་སྟོང་པ་ལ་དཔྱད་པ། 277

གནས་པས་ན་ལྷན་སྐྱེས་ཞེས་པ་ཡིན་ཞེས་གསུང་སྒྲོས་འགའ་ཞིག་ལས་བྱུང་བ་དང་། དོན་ཡོད་

མཁས་གྲུབ་ཀྱིས་ཀྱང་དེ་འདྲ་བ་གཅིག་གསུངས་འདུག་པས། ལྷན་སྐྱེས་ཀྱི་སེམས་ལ་གཉུག་སེམས་

དགོས་ན་ལྷན་སྐྱེས་ཀྱི་བདེ་ཆེན་ལ་གཉུག་སེམས་ཀྱི་ངོ་བོར་གྱུར་པའི་བདེ་བ་དགོས། དེ་དགོས་

ན་སྟོང་པ་བཞིའི་ངོ་བོར་གྱུར་པའི་བདེ་བ་ཐུབ་པ་དཔལ་གྱི་བཞེད་པ་ལྟར་འཇོག་པ་གང་ཡིན་དཔྱད་

དེ༑ སྣང་མཆེད་ཐོབ་གསུམ་ལ་གཉུག་སེམས་མེད་པར་ཟབ་དོན་དུ་གསུངས་པའི་ཕྱིར་དང་། དེ་

གསུམ་ལ་ལྷན་སྐྱེས་ཀྱི་དོན་མི་ཆོད་པའི་ཕྱིར།

ཁ་ཅིག སྐབས་འདིའི་བདེ་སྟོང་སྦྱོར་ཚུལ་ནི། རླུང་དྷཱུ་ཏིར་ཐིམ་པ་ལས་བྱུང་བའི་ལྷན་སྐྱེས་

ཀྱི་བདེ་ཆེན་དེས་ཡུལ་སྟོང་ཉིད་འཛིན་སྟངས་ཡུལ་དུ་བྱས་ནས་ཆུ་ལ་ཆུ་བཞག་པ་ལྟར་རོ་གཅིག་ཏུ་

མཉམ་པར་བཞག་པ་ལ་བྱེད་དེ། ཟབ་དོན་ལས། རླུང་དབུ་མར་ཞུགས་གནས་ཐིམ་གསུམ་བྱས་པ་ལ་

བརྟེན་ནས་བྱུང་བའི་ཡུལ་ཅན་ལྷན་སྐྱེས་ཀྱི་བདེ་བ་ཆེན་པོའ་ིཡེ་ཤེས་ཀྱིས་ཡུལ་སྟོང་ཉིད་འཛིན་

སྟངས་ཀྱི་ཡུལ་དུ་བྱས་ནས་ཆུ་ལ་ཆུ་བཞག་པ་བཞིན་རོ་གཅིག་ཏུ་མཉམ་པར་བཞག་ནས་བསྒོམ་

པ་བདེ་སྟོང་དབྱེར་མེད་དུ་སྦྱོར་ཚུལ་ཡིན་ཏེ། ཞེས་གསུངས་པའི་ཕྱིར་ཟེར་ན་མ་ཁྱབ་སྟེ། དོན་

གྱི་འོད་གསལ་མ་ཐོབ་བར་དུ་ཡུལ་ཅན་བདེ་བ་ཆེན་པོའ་ིཡེ་ཤེས་ཀྱིས་ཡུལ་སྟོང་ཉིད་ལ་ཆུ་ལ་ཆུ་

བཞག་པ་ལྟར་གཉིས་སྣང་མེད་པར་མཉམ་པར་བཞག་མི་ཐུབ་པས་འདི་ནི་དོན་གྱི་འོད་གསལ་གྱི་

བདེ་སྟོང་སྦྱོར་ཚུལ་ཡིན་པའི་ཕྱིར།

སྐབས་འདིའི་བདེ་སྟོང་སྦྱོར་ཚུལ་ལ་ཡང་ཡུལ་སྟོང་ཉིད་དང་ཡུལ་ཅན་བདེ་བ་ཆེན་པོའ་ིཡེ་

ཤེས་གཉིས་ངོ་བོ་དབྱེར་མེད་དུ་སྦྱོར་ཚུལ་གཅིག་དང་། ཡུལ་ཅན་སྟོང་ཉིད་རྟོགས་པའི་ཡེ་ཤེས་དང་

བདེ་བ་ཆེན་པོ་གཉིས་ངོ་བོ་དབྱེར་མེད་དུ་སྦྱོར་ཚུལ་གཅིག་སྟེ་གཉིས་ཡོད་དེ། དང་པོ་ནི། གསལ་

སྒྲོན་ལས། ཡུལ་ཅན་ཤེས་པ་ལྷན་ཅིག་སྐྱེས་པའི་བདེ་བའི་ངོ་བོར་སྐྱེས་པ་དེས། ཡུལ་སྟོང་ཉིད་ཀྱི་

དོན་ཕྱིན་ཅི་མ་ལོག་པར་རྟོགས་པའི་ཡུལ་ཡུལ་ཅན་དུ་སྦྱོར་བ་ཉིད་བདེ་སྟོང་དབྱེར་མེད་དུ་སྦྱོར་

བའོ༑ །དེ་ཡང་དོན་གྱི་ལྷན་སྐྱེས་ཀྱི་དུས་སུ་ཡུལ་ཡུལ་ཅན་གཉིས་འོ་མ་ཆུ་ལ་ཞུགས་པ་བཞིན་དུ་

རོ་གཅིག་ཏུ་གྱུར་ནས་གཉིས་སྣང་ཕྲ་མོ་ཡང་དག་པ་ཡིན་ལ། དོན་གྱི་ལྷན་སྐྱེས་མ་སྐྱེས་པའི་གོང་

དུ་ནི་དེ་ཁོ་ན་ཉིད་མངོན་སུམ་དུ་མ་རྟོགས་པས་དེ་ཁོ་ན་ཉིད་ལ་མོས་པ་ཡིད་བྱེད་ཀྱིས་འཇུག་པའི་

ཕྱིར་རོ་གཅིག་པར་མོས་པ་ཙམ་མོ། །ཡུལ་སྟོང་པ་ཉིད་དང་གཉིས་མེད་དུ་སྦྱོར་ཚུལ་དེ་ལྟར་ཡིན་

པས༑ ཞེས་གསུངས།

གཉིས་པ་ནི། གསལ་སྒྲོན་ལས། སྟོང་ཉིད་རྟོགས་པའི་བློ་དང་བདེ་བ་གཉིས་ངོ་བོ་དབྱེར་མེད་

དུ་སྦྱོར་ཚུལ་ནི་བློ་གཉིས་ངོ་བོ་ཐ་མི་དད་ཀྱི་གྲུབ་བདེ་གཅིག་ཏུ་སྐྱེས་པའོ། །ཞེས་གསུངས། གྲུབ་བདེ་

གཅིག་གི་དོན་ནི་སྐྱེ་གནས་འཇིག་གསུམ་གཅིག་པ་ལ་བྱེད་པར་གསུངས། དབེན་གསུམ་སོགས་

ཀྱི་སྐབས་སྟོང་ཉིད་ལ་མོས་པ་ཡིད་བྱེད་ཀྱིས་འཇུག་ཚུལ་གང་ཡིན་དཔྱད།

ཡང་ཁ་ཅིག སྟོང་ཉིད་རྟོགས་པའི་ལྷན་སྐྱེས་ཀྱི་བདེ་ཆེན་ལ། སྐབས་འདིའི་བདེ་སྟོང་སྦྱོར་

རྒྱུའི་བདེ་བ་དགོས་ཟེར་ན། བསྐྱེད་རིམ་པའི་སྟོང་ཉིད་རྟོགས་པའི་ལྷན་སྐྱེས་ཀྱི་བདེ་ཆེན་ཆོས་ཅན། 

དེར་ཐལ། དེའི་ཕྱིར། དེར་ཐལ། དེ་ཡོད་པའི་ཕྱིར། གསལ་སྒྲོན་ལས། བསྐྱེད་རིམ་ཕྲ་རགས་

མཐར་ཕྱིན་པ་ན་ཡེ་ཤེས་ཀྱི་ཕྱག་རྒྱ་ལ་བརྟེན་ནས་བྱང་སེམས་སྤྱི་བོ་ནས་གསང་གནས་ཀྱི་རྩེའི་

བར་དུ་འབེབས་ནུས་ཤིང་། དེ་ཡང་དམིགས་པ་གཅིག་ཏུ་བརྟན་པས་ཕཊ་ཡིག་གིས་འགོག་ནུས་

པས༑ དེ་ལ་བརྟེན་ནས་དགའ་བ་བཞི་བསྐྱེད་ནུས་མོད་ཀྱང་། དེ་ནི་རླུང་གཉིས་དྷཱུ་ཏཱིར་བསྡུས་ནས་

ཐིམ་པ་ལས་བྱུང་བ་མིན་པས་རྫོགས་རིམ་པའི་བདེ་ཆེན་དུ་མི་འཇོག་པའི་ཕྱིར། ཞེས་གསུངས་པའི་

ཕྱིར༑ དེ་ལ་ཁྱད་པར་དགའ་བ་བཞི་པ་ལྷན་སྐྱེས་ཀྱི་ཚེ་བྱང་སེམས་ནོར་བུའི་རྩེར་རེ་ཞིག་གི་བར་

གནས་པ་མེད་ན་ལྷན་སྐྱེས་མཚན་ཉིད་ཚང་བ་མི་སྐྱེས་པར་གསུངས་པས། དེ་བསྐྱེད་རིམ་མཐར་

ཕྱིན་པའི་དབང་གིས་དམིགས་པ་ཤིན་ཏུ་བརྟན་པས་ནོར་བུའི་བུ་ག་ཕཊ་ཡིག་གིས་བཀག་ནས་

བྱང་སེམས་ཕྱིར་མ་འཕོ་བར་ལྷན་སྐྱེས་མཚན་ཉིད་ཚང་བ་བསྐྱེད་པ་ཡོད་ཀྱང་། དེ་ནི་དྷཱུ་ཏཱིར་ཐིམ་

པ་ལས་བྱུང་བ་མིན་པས་སྐབས་འདིའི་བདེ་སྟོང་སྦྱར་རྒྱུའི་བདེ་ཆེན་མིན་ཏེ། དེ་ནི་རྫོགས་རིམ་པའི་

བདེ་ཆེན་དུ་མི་འཇོག་པའི་ཕྱིར་ཞེས་པའོ། །དེས་ན་སྐབས་འདིའི་བདེ་སྟོང་སྦྱོར་རྒྱུའི་བདེ་ཆེན་དང་། 

སྤྱིར་བདེ་སྟོང་དབྱེར་མེད་ཀྱི་བདེ་ཆེན་གཉིས་ལ་ཁྱད་པར་ཕྱེ་དགོས་སོ།།

བླ་མེད་རིགས་ངེས་ཀྱི་ལམ་ཐོབ་ཚུལ་ལ་དཔྱད་པ།

ཡང་ཁ་ཅིག སྔགས་བླ་མེད་དུ་རིགས་ངེས་པ་གཞིར་བཞག སྔགས་བླ་མེད་ཀྱི་ལམ་ཐོབ་

པ་བསྐྱེད་རིམ་ཐོབ་པ་དུས་མཉམ་ཟེར་ན། བསྐྱེད་རིམ་མ་ཐོབ་གོང་དུ་སྔགས་བླ་མེད་ཀྱི་ལམ་གྱིས་

སངས་རྒྱས་ཐོབ་པར་དམ་བཅའ་བའི་སེམས་བསྐྱེད་ལ་བཅོས་མིན་གྱི་མྱོང་བ་ཐོན་པའི་གང་ཟག་

ཆོས་ཅན། བསྐྱེད་རིམ་ཐོབ་པར་ཐལ། སྔགས་བླ་མེད་ཀྱི་ལམ་ཐོབ་པའི་གང་ཟག་ཡིན་པའི་ཕྱིར། 

དེར་ཐལ། ཐེག་པ་རང་རང་གི་ཐར་བ་ཐོབ་འདོད་ཀྱི་བློ་ལ་བཅོས་མིན་གྱི་མྱོང་བ་ཐོན་པ། ཐེག་པ་

རང་རང་གི་ལམ་དུ་ཞུགས་ཚད་ཡིན་པར་གསུངས་པའི་ཕྱིར། རྩ་བར་འདོད་མི་ནུས་ཏེ། རིན་ཆེན་

ལྟ་བུའི་གང་ཟག་གིས་བསྐྱེད་རིམ་མ་ཐོབ་གོང་དུ་དབང་ཐོབ་དགོས་ཤིང་། དབང་ཐོབ་པ་ལ་ཐམས་

ཅད་རྣལ་འབྱོར་གྱི་སེམས་བསྐྱེད་ཀྱི་སྐབས་སུ་སྔགས་བླ་མེད་ཀྱི་ཁྱད་པར་དུ་བྱས་པའི་སེམས་

བསྐྱེད་ལ་བཅོས་མིན་གྱི་མྱོང་བ་ཐོན་པ་ཡོད་པར་གསུངས་པའི་ཕྱིར།

དེ་ལ་ཁོ་ན་རེ། སྔགས་བླ་མེད་ཀྱི་དབང་ཐོབ་པ་ལ་ལམ་ཐོབ་དགོས་པར་ཐལ། ཐམས་ཅད་

རྣལ་འབྱོར་གྱི་སེམས་ཀྱི་དུས་སུ་སེམས་བསྐྱེད་གཉིས་ཀྱི་བརྡ་སྤྲོད་ཚེ་སེམས་བསྐྱེད་ལ་མྱོང་བ་ཐོན་པ་

ཡོད་པའི་ཕྱིར་ཟེར་ན་མ་ཁྱབ་སྟེ། དེར་དུས་སུ་སེམས་བསྐྱེད་ལ་མྱོང་བ་ཐོན་མ་ཐོན་དུ་མ་ཡོད་པའི་ཕྱིར་

ཏེ༑ ལམ་མ་ཞུགས་ན་དབང་མཚན་ཉིད་པ་ཐོབ་པ་ཡོད་པར་གསུངས་པའི་ཕྱིར། ཁོ་ན་རེ། སྔགས་

བླ་མེད་ལ་ཞུགས་པ་ལ་སྔགས་བླ་མེད་ཀྱི་དབང་ཐོབ་མི་དགོས་པར་ཐལ། དབང་ཐོབ་པའི་སྔ་རོལ་

ཏུ་ཐམས་ཅད་རྣལ་འབྱོར་གྱི་སེམས་བསྐྱེད་ཚེ་སྔགས་བླ་མེད་ཀྱི་ལམ་དུ་ཞུགས་པ་ཡོད་པའི་ཕྱིར་ན་

མ་ཁྱབ་སྟེ། དབང་ཐོབ་པའི་སྔ་རོལ་ཏུ་ཐེག་ཆེན་སེམས་བསྐྱེད་ཐོབ་པ་ཡོད་ཀྱང་དེ་སྔགས་ཀྱི་འཇུག་

སྒོ་མིན་པས་དེ་ཐོབ་པས་སྔགས་ལ་ཞུགས་མི་དགོས་པའི་ཕྱིར་ཏེ། སྔགས་ཀྱི་འཇུག་སྒོ་དབང་ཡིན་

པར་མཁས་པ་དུ་མས་བཞེད་པ་ལྟར་ཡིན་པའི་ཕྱིར། སྔགས་སྡོམ་ཐོབ་ན་སྔགས་ལ་ཞུགས་པར་འཇོག་

དགོས་གསུངས་པ་ཡང་ཡོད། དྲིས་ལན་འགའ་ཞིག་ལས་རྒྱུད་ལ་ཞུགས་པ་དང་སྔགས་ལ་ཞུགས་

པ་གཉིས་ཁྱད་པར་ཕྱེ་ནས་གསུངས་པ་ཡང་ཡོད།

ཁ་ཅིག་གིས། དང་པོ་ནས་འདུས་པ་ལ་ཞུགས་ངེས་པ་གཞིར་བཞག འདུས་པའི་དབང་ཐོབ་

སྟེ་རྩ་རྒྱུད་ཀྱི་དོན་རྟོགས་པ། དེ་ལ་མོས་པའི་མོས་པ་བརྟན་པ་རྙེད་པ། བླ་མེད་ཀྱི་རིགས་སད་

པ༑ འདུས་པའི་ཆེད་དུ་བྱ་བའི་གདུལ་བྱར་ཞུགས་པ་རྣམས་དུས་མཉམ། དེ་ནས་སྔགས་བླ་མེད་ཀྱི་

ཐུན་མོང་མ་ཡིན་པའི་ལམ་ལ་ཞུགས་ཟེར་མཁན་ཀྱང་ཡོད་དེ་དཔྱད་པའི་གཞིའོ། །ཡང་ཁ་ཅིག དང་

པོ་ནས་འདུས་པར་ཞུགས་ངེས་གཞིར་བཞག དབང་ཐོབ་པའི་སྔ་རོལ་ཏུ་སེམས་བསྐྱེད་སོགས་

ཐུན་མོང་བའི་ལམ་ཐོབ་པ་ཡོད་པས། དེ་འདྲའི་དབང་མ་ཐོབ་གོང་གི་ཐུན་མོང་བའི་ལམ་རྣམས་ཆོས་

ཅན༑ སྔགས་བླ་མེད་ཀྱི་ལམ་མ་ཡིན་པར་ཐལ། སྔགས་བླ་མེད་ཀྱི་ཐུན་མོང་མ་ཡིན་པའི་ལམ་མ་

ཡིན་པའི་ཕྱིར་ན་མ་ཁྱབ་སྟེ། དང་པོ་ནས་བླ་མེད་དུ་ཞུགས་ངེས་ཀྱི་གང་ཟག་དེས་ཐོབ་པའི་སེམས་

བསྐྱེད་སོགས་ལམ་ཐུན་མོང་བ་ནས་སྔགས་ཀྱི་ཚོགས་ལམ་འཇོག་དགོས་པའི་ཕྱིར་ཏེ། གསལ་སྒྲོན་

ལས༑ ལམ་ཐུན་མོང་བ་ནས་བཟུང་སྟེ། བསྒོམ་སྟོབས་ཀྱིས་རླུང་དྷཱུ་ཏཱིར་བཙུད་པ་ཐིམ་པས་སྟོང་པ་

དངོས་སུ་འདྲེན་མི་ནུས་པ་དེ་སྲིད་དུ་ཚོགས་ཀྱི་ལམ་དང་། ཞེས་གསུངས་པའི་ཕྱིར།

ཁ་ཅིག་དེ་འདྲའི་དབང་མ་ཐོབ་གོང་གི་སེམས་བསྐྱེད་ཕྱིན་དྲུག་སོགས་མདོ་རྐྱང་པའི་ལམ་

ཡིན་གྱི། སྔགས་ལམ་མ་ཡིན་ཏེ། དེ་འདྲ་བ་དེ་སྔགས་ལ་མ་ཞུགས་པའི་ཕྱིར་ཟེར་ན། དེ་འདྲའི་

སེམས་བསྐྱེད་སོགས་མདོ་སྔགས་ཐུན་མོང་བའི་ལམ་མ་ཡིན་པར་ཐལ། མདོ་རྐྱང་པའི་ལམ་ཡིན་

པའི་ཕྱིར། རྟགས་ཁས། འདོད་མི་ནུས་ཏེ། དང་པོ་ཉིད་ནས་སྔགས་ལ་ཞུགས་པ་ལ་སེམས་བསྐྱེད་

སོགས་མདོ་སྔགས་ཐུན་མོང་བའི་ལམ་རྣམས་རྒྱུད་ལ་སྐྱེད་པར་བྱེད། དེ་ནས་དེད་དཔོན་མཁས་

པ་ལ་བསྟེན་ནས་དབང་རྣམ་པར་དག་པ་ཐོབ་སྟེ་རྒྱུད་སྡེའི་རྒྱ་མཚོར་ཞུགས་དགོས་པར་གསུངས་

པའི་ཕྱིར་ཏེ།

ཉམས་མགུར་ལས། དེ་ལྟར་རྒྱུ་དང་འབྲས་བུའི་ཐེག་ཆེན་གྱི། །ལམ་མཆོག་གཉིས་ཀར་

དགོས་པའི་ཐུན་མོང་ལམ། །ཇི་བཞིན་བསྐྱེད་ནས་མཁས་པའི་དེད་དཔོན་གྱི། །མགོན་ལ་བརྟེན་

ནས་རྒྱུད་སྡེའི་རྒྱ་མཚོ་ཆེར། །ཞུགས་ཞེས་གསུངས་པའི་ཕྱིར། ཐུན་མོང་ལམ་རྣམས་བསྐྱེད་པར་

གསུངས་པ་དེ་རིན་ཆེན་ལྟ་བུ་ལ་ཡིན་གྱི། གང་ཟག་དམན་པས་ལམ་ཐུན་མོང་བ་ལ་བཅོས་མའི་

མྱོང་བས་ཆོག་སྟེ། ལམ་མ་ཞུགས་པ་ལ་དབང་ཐོབ་པ་ཡོད་པར་གསུངས་པའི་ཕྱིར། ཁ་ཅིག དང་

པོ་ཉིད་ནས་སྔགས་ལ་འཇུག་པ་ལ་དབང་ཐོབ་པའི་སྔ་རོལ་ཏུ་ལམ་ཐུན་མོང་བ་མངོན་དུ་བྱེད་

དགོས་ཏེ། སྔགས་ལ་འཇུག་པའི་སྔ་རོལ་ཏུ་བྱང་སེམས་ཚོགས་ལམ་ཆུང་འབྲིང་གང་རུང་མངོན་

དུ་བྱེད་དགོས་པའི་ཕྱིར་ཏེ། པཎ་ཆེན་བསོད་གྲགས་ཀྱི་འདུས་པའི་རྫོགས་རིམ་ལས། དང་པོ་ཉིད་

ནས་སྔགས་ལ་འཇུག་ན་བྱང་སེམས་ཀྱི་ཚོགས་ལམ་ཆུང་ངུ་དང་འབྲིང་གང་རུང་ལ་གནས་པའི་

སྒོ་ནས་བྱང་ཆུབ་ཀྱི་སེམས་ལ་མྱོང་བ་སྣ་ཟིན་དགོས་ཤིང་། ཞེས་གསུངས་པའི་ཕྱིར་ན་དེ་ཡང་

གཙོ་ཆེ་བ་ལ་དགོངས་སམ་སྙམ།

ཁོ་ན་རེ། དེ་འདྲའི་ལམ་ཐུན་མོང་བ་ཆོས་ཅན། ཕར་ཕྱིན་ཐེག་པའི་ལམ་ཡིན་པར་ཐལ། ཕར་

ཕྱིན་ཐེག་པ་དང་ཐུན་མོང་བའི་ལམ་ཡིན་པའི་ཕྱིར་ན་མ་ཁྱབ་སྟེ། བྱང་སེམས་ཀྱི་མི་རྟག་སོགས་

བཅུ་དྲུག་རྟོགས་པའི་མཁྱེན་པ་དེ་འབྲིང་དང་ཐུན་མོང་བའི་ལམ་ཡིན་ཀྱང་འབྲིང་གི་ལམ་མ་ཡིན་

པ་བཞིན་ཡིན་པའི་ཕྱིར། ཡང་ཁ་ཅིག་འདུས་པའི་དབང་ཐོབ་པའི་གང་ཟག་ཡིན་ན། འདུས་པའི་

རིམ་གཉིས་ཉན་པའི་སྣོད་རུང་གིས་ཁྱབ་ཟེར་ན། འདུས་པའི་བུམ་དབང་ཙམ་ཐོབ་པའི་གང་ཟག་ཆོས་

ཅན༑ དེར་ཐལ། དེའི་ཕྱིར། འདོད་མི་ནུས་ཏེ། བུམ་དབང་ཐོབ་ལ་དབང་གོང་མ་གསུམ་མ་ཐོབ་པའི་

གང་ཟག་དེ་བསྐྱེད་རིམ་ཉན་དུ་རུང་ཡང་། རྫོགས་རིམ་ཉན་མི་རུང་བར་གསུངས་པའི་ཕྱིར། བུམ་

དབང་ཐོབ་པ་ལ་ཡང་བསྐྱེད་རིམ་རྫོགས་པར་ཉན་མི་རུང་བ་ཡོད་དམ་དཔྱད་དེ། ཆུ་དབང་ཐོབ་ལ་

རིགས་ལྔའི་དབང་རྫོགས་པར་མ་ཐོབ་པའི་གང་ཟག་དེ་བུམ་དབང་ཐོབ་ཀྱང་བསྐྱེད་རིམ་རྫོགས་

པར་ཉན་མི་རུང་ངམ་སྙམ་པའི་ཕྱིར། བུམ་དབང་ཐོབ་ལ་ཡང་ཆུ་དབང་ཐོབ་དགོས་མི་དགོས་དཔྱད་

དེ༑ རིམ་ལྔར་མེ་ཏོག་འཕྲེང་བའི་དབང་། རིགས་ལྔའི་དབང་ལྔ། མེ་ལོང་། སློབ་དཔོན། རྗེས་གནང་

གི་དབང་སྟེ་བུམ་དབང་དགུར་གསུངས་པས་མེ་ཏོག་འཕྲེང་བའི་དབང་ཐོབ་ལ་ཆུ་དབང་མ་ཐོབ་པ་

ཡོད་པའི་ཕྱིར། དེས་ན་སྔགས་བླ་མེད་ཀྱི་དབང་ཙམ་ཐོབ་པ་ལ་སྔགས་སྡོམ་མ་བཟུང་བ་ཡང་ཡོད་

དམ་སྙམ་སྟེ། བྱང་སྡོམ་སྲུང་ནུས་ལ་སྔགས་སྡོམ་བཟུང་མི་ནུས་པ་འགའ་ཞིག་དཀྱིལ་འཁོར་དུ་

བཅུག་པ་ནས་རིག་པའི་དབང་མན་བྱ་ཞེས་པའི་བར་བྱས་པའི་ཕྱག་ལེན་རྣམ་དག་དང་བླ་མ་དམ་

པའི་གསུང་རྒྱུན་ཡོད་པར་གསུངས་པས་སོ། །འདུས་པའི་དབང་བཞི་ཀ་ཐོབ་པའི་གང་ཟག་ལ་ཡང་

འདུས་པའི་རྩ་རྒྱུད་ཉན་མི་རུང་བ་ཡོད་དམ་དཔྱད།

རྒྱན་བདུན་ལ་དོགས་པ་དཔྱད་པ།

ཁ་ཅིག་ན་རེ། རྒྱན་བདུན་གྱི་བཤད་པ་འཇུག་པའི་བླ་མེད་ཀྱི་རྩ་རྒྱུད་ལ་འདུས་པའི་རྩ་རྒྱུད་

དགོས་ཟེར་ན། རྒྱན་བདུན་གྱི་བཤད་པ་འཇུག་པའི་བདེ་མཆོག་རྩ་རྒྱུད་སོགས་མེད་པར་ཐལ། 

འདོད་པ་དེའི་ཕྱིར། འདོད་ན། བཤད་རྒྱུད་ཡེ་ཤེས་རྡོ་རྗེ་ཀུན་ལས་བཏུས་པ་དེ་ཚུལ་བཞིའི་བཤད་

པ་འཇུག་པའི་བླ་མེད་རྩ་རྒྱུད་ཐམས་ཅད་ཀྱི་འཆད་ཚུལ་སྟོན་པ་མ་ཡིན་པར་ཐལ། བདེ་མཆོག་རྩ་

རྒྱུད་སོགས་ལ་རྒྱན་བདུན་གྱི་བཤད་པ་འཇུག་པ་མེད་པའི་ཕྱིར། རྟགས་ཁས། འདོད་མི་ནུས་ཏེ། 

ཡེ་ཤེས་རྡོ་རྗེ་ཀུན་བཏུས་ཊིཀྐ་ལས། དེ་ཡང་སྐབས་སྟོབས་ཀྱིས་འདུས་པའི་བཤད་རྒྱུད་དུ་བཞེད་



རྒྱན་བདུན་ལ་དོགས་པ་དཔྱད་པ། 283

པ་ཡིན་ནོ། །དེ་ནི་གཙོ་བོའ་ིདབང་དུ་བྱས་ནས་ཡིན་གྱི། གཞན་རྣལ་འབྱོར་བླ་ན་མེད་པའི་རྒྱུད་

མཐའ་དྲུག་དང་ཚུལ་བཞིའི་འཆིང་བས་བཅིངས་པ་ཐམས་ཅད་ཀྱི་འཆད་ཚུལ་སྟོན་པས། གསང་

འདུས་ཁོ་ནའི་འཆད་བྱེད་དུ་མི་བཟུང་ངོ་། །ཞེས་གསུངས་པའི་ཕྱིར།

རྒྱན་བདུན་ཡོད་དེ། བཤད་གཞི་གླེང་བསླང་བའི་རྒྱན། བཤད་དོན་ལམ་དུ་སྡུད་པ་འཚང་

རྒྱ་ཚུལ་གྱི་རྒྱན། གཞུང་དོན་འགྲེལ་ཐབས་མཐའ་དྲུག་དང་། ཚུལ་བཞིའི་རྒྱན། ཡུལ་གང་ལ་དོན་

གང་འཆད་པ་འཆད་ཚུལ་གྱི་རྒྱན། རྒྱུད་ལ་འཇུག་པ་ཉན་པ་པོའ་ིརྒྱན། བཤད་དོན་ངེས་པ་བདེན་

གཉིས་ངེས་པའི་རྒྱན་ཏེ་བདུན་ཡོད་པའི་ཕྱིར། དེ་ལ་ཞིབ་ཏུ་ཕྱེ་ན་ཉེར་བརྒྱད་ཡོད་དེ། དང་པོ་ལ་

ལྔ༑ གཉིས་པ་ལ་བཞི། གསུམ་པ་ལ་དྲུག བཞི་པ་ལ་བཞི། ལྔ་པ་ལ་གཉིས། དྲུག་པ་ལ་ལྔ། བདུན་

པ་ལ་གཉིས་ཏེ་ཉེར་བརྒྱད་ཡོད་པའི་ཕྱིར། དེ་ལ་གྲངས་འདྲེན་གྱི་རྒྱན་ཉེར་བརྒྱད་གང་རུང་དེ་ལ་

འདུས་པའི་རྩ་རྒྱུད་དང་ངོ་བོ་ཐ་དད་ཁོ་ན་དང་། འདུས་པའི་རྩ་རྒྱུད་དང་ངོ་བོ་ཐ་དད་དང་ཐ་མི་དད་

གཉིས་ཀའི་ཆ་ཡོད་པའི་རྒྱན་གཉིས་གང་རུང་དགོས་ཀྱི་དེ་ལ་འདུས་པའི་རྩ་རྒྱུད་དང་ངོ་བོ་ཐ་མི་དད་

པའི་རྒྱན་མེད་དེ། གྲངས་འདྲེན་གྱི་རྒྱན་ཉེར་བརྒྱད་གང་རུང་ལ་འདུས་པའི་རྩ་རྒྱུད་དང་ངོ་བོ་ཐ་མི་

དད་པའི་རྒྱན་མ་ཡིན་པས་ཁྱབ་པའི་ཕྱིར། དེ་ལ་འདུས་པའི་རྩ་རྒྱུད་སོགས་རྒྱུད་རྣམས་དང་ངོ་བོ་ཐ་

དད་པ་ཁོ་ནའི་རྒྱན་བཅུ་གསུམ་ཡོད་དེ། གླེང་བསླང་བའི་རྒྱན་ལྔ་ལས་རྒྱུད་བྱེད་པ་པོ་དང་། རྒྱུད་

ཀྱི་དགོས་པ་གཉིས་དང་། འཚང་རྒྱ་ཚུལ་གྱི་རྒྱན་གང་ཟག་ཏུ་འདུས་ནས་བཞི་དང་། རྒྱུད་ཉན་པ་

པོའ་ིགང་ཟག་ལྔ་དང་། བདེན་གཉིས་ངེས་པའི་རྒྱན་ཏེ་བཅུ་གསུམ་ཡོད་པའི་ཕྱིར། འདུས་པའི་རྩ་

རྒྱུད་སོགས་བླ་མེད་ཀྱི་རྒྱུད་རྣམས་དང་ངོ་བོ་ཐ་དད་དང་ཐ་མི་དད་གཉིས་ཀའི་ཆ་ཡོད་པའི་རྒྱན་

བཅོ་ལྔ་ཡོད་དེ། གྲངས་འདྲེན་གྱི་གླེང་བསླང་བའི་རྒྱན་ལྔའི་རྒྱུད་ཀྱི་མཚན་དང་། ཆགས་ཅན་གྱི་

ཆེད་དུ་གསུངས་པ། ཚིག་དོན་གྱི་ཚད་ཀྱི་རྒྱན་ཏེ་གསུམ་དང་། མཐའ་དྲུག་དང་ཚུལ་བཞིའི་རྒྱན་

བཅུ་དང་། ཚོགས་བཤད་དང་སློབ་བཤད་གཉིས་ཏེ་བཅོ་ལྔ་ཡོད་པའི་ཕྱིར་ཏེ། ཡེ་ཤེས་རྡོ་རྗེ་ཀུན་

བཏུས་ཊིཀྐ་ལས། བྱེད་པ་པོ་དང་དགོས་པ་དང་གང་ཟག་དང་བདེན་གཉིས་ངེས་པའི་རྒྱན་རྣམས་

རྒྱུད་ཀྱི་གཞུང་ལས་ངོ་བོ་ཐ་དད་དུ་ཡོད་མོད་ཀྱང་། ལྷག་མ་རྣམས་ནི་ཆ་གཉིས་ཀར་བཤད་དུ་རུང་

བར་སྣང་ངོ་། །ཞེས་གསུངས་པའི་ཕྱིར།

དེས་ན་འདུས་པའི་རྩ་རྒྱུད་ཀྱི་མཚན་གྱི་རྒྱན་སོགས་བཅོ་ལྔ་ནི་འདུས་པའི་རྩ་རྒྱུད་དང་ངོ་

བོ་ཐ་མི་དད་ཁོ་ནའི་རྒྱན་ཡིན་ལ། བདེ་མཆོག་རྩ་རྒྱུད་སོགས་དང་ངོ་བོ་ཐ་དད་དོ། །དེས་མཚོན་

ནས་བདེ་མཆོག་རྩ་རྒྱུད་སོགས་དང་ངོ་བོ་ཐ་དད་ཐ་མི་དད་སོགས་ཤེས་པར་བྱ། གྲངས་འདྲེན་གྱི་

རྒྱུད་ཀྱི་མཚན་གྱི་རྒྱན་སོགས་ཉེར་བརྒྱད་ནི་རང་ལྡོག་དང་། འདུས་པ་རྩ་རྒྱུད་ཀྱི་མཚན་གྱི་རྒྱན་

སོགས་ཉེར་བརྒྱད་ནི་གཞི་ལྡོག་ཡིན་པས་རང་ལྡོག་དང་གཞི་ལྡོག་གི་རྣམ་དབྱེ་བྱེད་དགོས་སོ།།

ཡང་ཁ་ཅིག རྡོ་རྗེའི་ཚིག་དེས་སྦས་ཏེ་གསུངས་པའི་དོན་ཡིན་ན། རྡོ་རྗེའི་ཚིག་དེའི་སྦས་

དོན་ཡིན་པས་ཁྱབ་ཟེར་ན། ཟུང་འཇུག་ཆོས་ཅན། རྡོ་རྗེ་འཛིན་ཞེས་པའི་ཚིག་དེའི་སྦས་དོན་ཡིན་

པར་ཐལ། དེ་འདྲའི་ཚིག་དེས་སྦས་ཏེ་གསུངས་པའི་དོན་ཡིན་པའི་ཕྱིར། དེར་ཐལ། དེ་འདྲའི་ཚིག་

དེས་རྡོ་རྗེ་རྩེ་ལྔ་པ་རང་ལྷར་གསལ་བའི་ཕྱག་མཚན་དུ་འཛིན་པ་དངོས་སུ་བསྟན་ནས། དངོས་ཟིན་

དང་མི་མཐུན་པའི་དོན་གཉིས་པ་ངེས་དོན་ཟུང་འཇུག་སྦས་ཏེ་བསྟན་པར་རྒྱུད་ཊཱིཀ་ཏུ་གསུངས་པའི་

ཕྱིར༑ ཁྱབ་སྟེ། དྲང་ངེས་ཀྱི་བཤད་པ་འཇུག་པའི་རྡོ་རྗེའི་ཚིག་ཡིན་ན། བསྟན་བྱའི་དྲང་དོན་དངོས་

ཟིན་ལ་བསྟན་ནས། དོན་གཉིས་པ་ངེས་དོན་སྦས་ཏེ་གསུངས་པས་ཁྱབ་པའི་ཕྱིར། སྒྲོན་གསལ་

ལས༑ སྐལ་ངན་རྣམས་ལ་རྒྱལ་བ་ཡིས། །སྦས་ཏེ་གསུངས་པ་དྲང་བའི་དོན། །ཞེས་གསུངས་

པའི་ཕྱིར། རྩ་བར་འདོད་མི་ནུས་ཏེ། རྡོ་རྗེ་འཛིན་པ་ཞེས་པའི་ཚིག་དེ་ལ་ཚུལ་བཞིའི་བཤད་པ་མི་

འཇུག་པས་དེའི་སྦས་དོན་འཇོག་ཚུལ་མེད་པའི་ཕྱིར།

ཁོ་ན་རེ། དྲང་ངེས་ཀྱི་མདོ་གཉིས་འགལ་བར་ཐལ། དྲང་ངེས་ཀྱི་དོན་གཉིས་འགལ་བའི་ཕྱིར་

ན་མ་ཁྱབ་སྟེ། རྒྱུད་སྡེ་འོག་མ་གསུམ་མན་ཆད་དུ་དྲང་ངེས་ཀྱི་མདོ་གཉིས་འགལ་ཡང་། སྐབས་



རྒྱན་བདུན་ལ་དོགས་པ་དཔྱད་པ། 285

འདིར་མདོ་དེ་གཉིས་མི་འགལ་བར་གསུངས་པའི་ཕྱིར་ཏེ། རྒྱུད་ཊཱིཀ་ལས། རྒྱུད་སྡེ་འོག་མ་གསུམ་

མན་ཆད་དུ་མྱུ་གུ་སྐྱེ་བར་སྟོན་པའི་མདོ་དྲང་དོན་དང་། མྱུ་གུ་རང་བཞིན་གྱིས་སྐྱེ་བ་མེད་པར་སྟོན་

པའི་མདོ་ངེས་དོན་གྱི་མདོར་བཤད་པས་དེ་གཉིས་འགལ་ལ། འདིར་གཞུང་གཅིག་གི་དོན་ལ་དྲང་ངེས་

གཉིས་སུ་འབྱེད་པའི་སྒོ་ནས་དྲང་དོན་གྱི་མདོ་དང་ངེས་དོན་གྱི་མདོ་གཉིས་མི་འགལ་བའི་ཕྱིར་ཏེ། 

ཞེས་གསུངས་པའི་ཕྱིར། མི་བསྐྱོད་པ་ཞེས་པའི་ཚིག་དེ་དྲང་ངེས་ཀྱི་ཚིག་གཉིས་ཀ་ཡིན་ཀྱང་། དྲང་

ངེས་ཀྱི་དོན་གཉིས་ཀ་མིན་ཏེ། རྒྱུད་ཊཱིཀ་ལས། དེས་ན་གཞུང་གཅིག་གི་དོན་ལ་དྲང་ངེས་གཉིས་སུ་

འབྱེད་པ་ཡིན་གྱི། གཞུང་གཅིག་ཉིད་དྲང་ངེས་གཉིས་སུ་འབྱེད་པ་ནི་མིན་ནོ། །ཞེས་གསུངས།

ཡང་ཁ་ཅིག འདུས་པའི་རྩ་རྒྱུད་ཀྱི་རྡོ་རྗེའི་ཚིག་དེ་བཤད་པ་བཅུ་ཀ་འཇུག་པའི་རྡོ་རྗེའི་ཚིག་

ཡིན་པར་ཐལ། ཚིག་དེ་ལ་བཤད་པ་བཅུ་འཇུག་པ་ཡོད་པའི་ཕྱིར་ན་མ་ཁྱབ་སྟེ། བཤད་པ་བཅུ་

ཀ་འཇུག་པའི་རྡོ་རྗེའི་ཚིག་དེའི་ཡིན་པ་མེད་པའི་ཕྱིར། དགོངས་པ་དགོངས་མིན་གྱི་ཚིག་གཉིས་

ཀྱང་འགལ། སྒྲ་ཇི་བཞིན་ཡིན་མིན་གྱི་ཚིག་གཉིས་ཀྱང་འགལ་བའི་ཕྱིར། དང་པོ་གྲུབ་སྟེ། རིན་

ཆེན་ལྟ་བུའི་གང་ཟག་ལ་འོད་ཟུང་སོགས་དོན་གཞན་ལ་དགོངས་ནས་སྒྲ་འགལ་བ་གཞན་གྱིས་

སྟོན་པའི་བཤད་པ་དེ་དགོངས་བཤད་དང་། གསང་ཆེན་གྱི་སྣོད་རུང་བའི་དབང་པོ་དམན་པ་ལ་འོད་

ཟུང་སོགས་སྒྲ་འགལ་བས་མི་སྟོན་པར་སྒྲ་དྲང་ཐད་དུ་གསལ་བར་སྟོན་པ་དགོངས་མིན་གྱི་བཤད་པ་དེ། 

ཚིག་དེ་གཉིས་དོན་གཅིག་ཉིད་སྟོན་ཀྱང་བསྟན་ཚུལ་འགལ་བས་སྒྲ་མཐའ་ལ་བརྟེན་པར་བཤད་

པའི་ཕྱིར་ཏེ།

སྒྲོན་གསལ་ལས། མཆོག་འདོད་སེམས་ཅན་རྣམས་ཀྱི་ཕྱིར། །ཆོས་ཀྱི་དེ་ཉིད་རབ་སྟོན་

པ༑ །འགལ་བའི་ཚིག་གི་སྦྱོར་བ་ཡིས། །གསུངས་པ་གང་ཡིན་དགོངས་བཤད་དེ། །དབང་པོ་དམན་

པའི་སེམས་ཅན་རྣམས། །རྟོགས་ཕྱིར་མཆོག་ཏུ་གསལ་བ་ཡིས། །དེ་ཉིད་ངེས་པར་སྟོན་པ་ནི། ། 

དགོངས་པ་མིན་པའི་བཤད་པའོ། །ཞེས་གསུངས་པའི་ཕྱིར། གཉིས་པ་གྲུབ་སྟེ། སྒྲ་ཇི་བཞིན་ཡིན་

མིན་གཉིས་ནི་བརྗོད་བྱའི་དོན་སོ་སོ་བ་རྗོད་བྱེད་ཚིག་མི་མཐུན་པས་དེ་གཉིས་སྒྲ་དོན་གཉིས་ཀའི་

མཐའ་ལ་བརྟེན་པར་གསུངས་པས་དེ་གཉིས་འགལ་བ་ཡིན་པའི་ཕྱིར།

སྒྲ་ཇི་བཞིན་པའི་དོན་ནི་དཀྱིལ་འཁོར་བྲི་སྒྲུབ་སོགས་ཐུན་མོང་བའི་བསྟན་བཅོས་ལས་གྲགས་

པའི་དོན་གཙོ་བོ་ཡིན་ཀྱང་དེར་མ་ངེས། སྒྲ་ཇི་བཞིན་མིན་པའི་དོན་ནི། གཙོ་བོར་འཇིག་རྟེན་བསྟན་

བཅོས་ལས་མ་གྲགས་པའི་དོན་ཡིན་ཞིང་། དེ་ལ་འཇུག་པའི་བརྡའ་ཡང་འཇིག་རྟེན་བསྟན་བཅོས་ལ་

མེད་ཅིང་། དེ་བཞིན་གཤེགས་པ་འབའ་ཞིག་གིས་མཛད་པའི་བརྡའ་ཡིན་པར་གསུངས་ཏེ། སྒྲོན་

གསལ་ལས། དཀྱིལ་འཁོར་སོགས་དང་ཆོག་ཞིབ་དང་། །སྤྱོད་པ་ཇི་ལྟ་ཇི་ལྟར་གསུངས། །དོན་རྒྱས་

བཤད་པ་གང་ཡིན་པ། །དེ་ནི་ཇི་བཞིན་སྒྲ་གསུངས་པའོ། །ཀོ་ཊཱ་ཁྱ་ལ་སོགས་པའི་སྒྲ། །འཇིག་རྟེན་

བསྟན་བཅོས་ལ་མེད་ཅིང་། །དེ་བཞིན་གཤེགས་པའི་བརྡར་གྱུར་པ། །དེ་ནི་ཇི་བཞིན་མིན་པར་

བསྒྲགས༑ །ཞེས་གསུངས་པའི་ཕྱིར། ཁ་ཅིག མཐའ་དྲུག་གི་དགོངས་བཤད་དང་དགོངས་མིན་གྱི་

རྡོ་རྗེའི་ཚིག་གཉིས་མི་འགལ་བར་ཐལ། དགོངས་བཤད་ཀྱི་རྡོ་རྗེའི་ཚིག་དེ་ལ་བརྗོད་དོན་སྒྲ་དྲང་

ཐད་དུ་གསལ་བར་སྟོན་པ་ཡོད་པའི་ཕྱིར་ཏེ།

ཡེ་རྡོར་ཀུན་བཏུས་ཊིཀྐ་ལས། དགོངས་བཤད་མཛད་པ་རྣམས་ལའང་སྒྲ་འགལ་བ་ཤས་ཆེ་བ་

དང་གཙོ་བོ་ཡིན་པས་དེ་ལྟར་བཤད་ཀྱི། གཞུང་དེ་ལ་སྒྲ་དྲང་ཐད་དུ་གསལ་བར་སྟོན་པ་མེད་པ་ནི་

མིན་ནོ། །ཞེས་གསུངས་པའི་ཕྱིར་ན་མ་ཁྱབ་སྟེ། རིན་ཆེན་ཆེན་པོ་ཁ་དོག་ལྔ། །ཞེས་སོགས་ཚུལ་

བཞི་འཇུག་པའི་དགོངས་བཤད་ཀྱི་ཚིག་དེས་ཚུལ་བཞིའི་ཡིག་སྤྱི་གཉིས་སྒྲ་དྲང་ཐད་དུ་གསལ་

བར་སྟོན་པ་ལྟ་བུའི་དོན་ཡིན་གྱི། ཚིག་གཅིག་ལ་དགོངས་དགོངས་མིན་གྱི་བཤད་པ་གཉིས་མི་

འགལ་བར་འཇུག་པ་མེད་པའི་ཕྱིར་ཏེ། རྒྱུད་ཊཱིཀ་ལས། མཐའ་དྲུག་གི་ནང་ཚན་གྱི་དགོངས་པའི་

བཤད་པ་འཇུག་པ་དང་། དགོངས་མིན་གྱི་བཤད་པ་འཇུག་པ་གཉིས་པོ་འགལ་ཏེ། གཞུང་གཅིག་

ལ་དགོངས་དགོངས་མིན་གྱི་བཤད་པ་གཉིས་ཀ་འཇུག་པ་མི་རིགས་པའི་ཕྱིར། ཞེས་གསུངས་པའི་

ཕྱིར༑

ཁོ་ན་རེ། མཐའ་དྲུག་གི་དགོངས་མིན་གྱི་བཤད་པ་དང་ཚུལ་བཞིའི་བཤད་པ་གཉིས་འགལ་

བར་ཐལ། དགོངས་མིན་གྱི་ཚིག་ཡིན་ན་དངོས་ཟིན་གྱི་དོན་གཅིག་ལས་ལྷག་མི་སྟོན་པས་ཁྱབ་

པའི་ཕྱིར། རྒྱུད་ཊཱིཀ་ལས། དགོངས་མིན་གྱི་བཤད་པ་འཇུག་པའི་རྡོ་རྗེའི་ཚིག་དེས་དོན་གཅིག་

ལས་མི་སྟོན་པས་དོན་གཅིག་པོ་དེ་གསལ་བར་སྟོན་དགོས་པའི་ཕྱིར། ཞེས་གསུངས་པའི་ཕྱིར་ན་

མ་ཁྱབ་སྟེ། དགོངས་མིན་གྱི་བཤད་པ་འཇུག་པའི་རྡོ་རྗེའི་ཚིག་དེས་དངོས་ཟིན་གྱི་དོན་དེ་གསལ་

བར་སྟོན་པ་ལས་དོན་གཞན་མི་གསལ་བར་སྟོན་པ་མེད་པའི་དོན་ཡིན་གྱི། ཚིག་གཅིག་ལ་དགོངས་

མིན་དང་ཚུལ་བཞིའི་བཤད་པ་གཉིས་འཇུག་པ་མི་འགལ་བར་གསུངས་པའི་ཕྱིར་ཏེ། རྒྱུད་ཊཱིཀ་ལས། 

ཚུལ་བཞིའི་བཤད་པ་འཇུག་པ་དང་། དགོངས་མིན་གྱི་བཤད་པ་གཉིས་མི་འགལ་ཏེ། ཟིལ་གནོན་

རྡོ་རྗེའི་ཏིང་ངེ་འཛིན་ལ་ལེའུ་དང་པོའ་ིསྒྲོན་གསལ་དུ་ཚུལ་བཞིའི་བཤད་པ་འཇུག་པ་དང་། ལེའུ་གཉིས་

པའི་སྒྲོན་གསལ་དུ་དགོངས་མིན་གྱི་བཤད་པ་འཇུག་པར་བཤད་པའི་ཕྱིར། ཞེས་གསུངས་པའི་

ཕྱིར༑

བྱས་པ་ལ་ཁོ་ན་རེ། ཟིལ་གནོན་རྡོ་རྗེའི་གཞུང་དེས་དངོས་ཟིན་གྱི་དོན་ལས་དོན་གཞན་མི་

གསལ་བར་སྟོན་པ་ཡིན་པར་ཐལ། སྦས་མཐའི་ཟིལ་གནོན་རྡོ་རྗེའི་ཏིང་ངེ་འཛིན་མི་གསལ་བར་སྟོན་

པ་ཡིན་པའི་ཕྱིར། དེར་ཐལ། གཞུང་དེའི་ཡིག་སྤྱི་གཉིས་དྲང་དོན་དང་། སྦས་མཐའ་གཉིས་ངེས་

དོན་དུ་འདུས་པས་ཚུལ་བཞིའི་བཤད་པ་འཇུག་པའི་ཚིག་དེ་དྲང་ངེས་ཀྱིས་བཤད་དུ་རུང་བར་

ཡེ་ཤེས་ཀུན་བཏུས་ཊིཀྐར་གསུངས་པའི་ཕྱིར་ཏེ། ཊིཀྐ་དེ་ཉིད་ལས། ཚུལ་བཞིའི་བཤད་པ་རུང་

བ་རྣམས་ཀྱི་དོན་ལ་དྲང་ངེས་གཉིས་སུ་བསྡུས་ཀྱང་ཆོག་པས། ཚུལ་བཞིའི་བཤད་པ་འཇུག་པ་དྲང་

ངེས་གཉིས་ཀྱིས་ཀྱང་བཤད་དུ་རུང་བར་མངོན་ཏེ། འོན་ཀྱང་སོ་སོར་བཤད་པ་ནི་དབྱེ་བསྡུའི་དབང་

དུ་མཛད་པའོ། །ཞེས་གསུངས་པའི་ཕྱིར་ན་མ་ཁྱབ་སྟེ། ཚུལ་བཞིའི་བཤད་པ་འཇུག་པ་ལ་དྲང་

ངེས་ཀྱི་བཤད་པ་འཇུག་རུང་བའི་དོན་ཡིན་གྱི། ཚུལ་བཞིའི་བཤད་པ་འཇུག་ན་དྲང་ངེས་ཀྱི་བཤད་པ་

འཇུག་པས་མ་ཁྱབ་པའི་ཕྱིར་ཏེ། ཟིལ་གནོན་གྱི་གཞུང་ལ་དྲང་ངེས་ཀྱི་བཤད་པ་འཇུག་ན་དོན་གཙོ་བོ་

རྣམས་མི་གསལ་བར་སྟོན་དགོས་པ་ལ། གཞུང་དེས་དོན་གཙོ་བོ་རྣམས་སྒྲ་དྲང་ཐད་དུ་གསལ་བར་སྟོན་

པའི་ཕྱིར་ཏེ། དགོངས་མིན་གྱི་མཚན་ཉིད་སྒྲ་དོན་རྣམས་འཐད་པའི་ཕྱིར་དང་། དགོངས་མིན་དང་

དྲང་ངེས་ཀྱི་བཤད་ཚུལ་གཉིས་ཆེས་མི་མཐུན་པར་སྣང་བའི་ཕྱིར། དེས་ན་ཟིལ་གནོན་གྱི་གཞུང་

གི་ཡིག་སྤྱི་གཉིས་དྲང་དོན་ཡིན་ཀྱང་གཞུང་དེའི་དྲང་དོན་མིན། གཞུང་དེའི་སྦས་མཐའ་གཉིས་ངེས་དོན་

ཡིན་ཀྱང་གཞུང་དེའི་མི་གསལ་བར་སྟོན་པའི་ངེས་དོན་མིན་ཟེར་དགོས་སམ་སྙམ་མོ།།

ཁ་ཅིག འདུས་པའི་རྩ་རྒྱུད་ཀྱི་བསྐྱེད་རིམ་སྟོན་པའི་རྡོ་རྗེའི་ཚིག་དེ་ལ་བཤད་པ་བཅུ་འཇུག་

པ་མེད་པར་ཐལ། བཤད་པ་བཅུ་འཇུག་པའི་རྡོ་རྗེའི་ཚིག་དེའི་ཡིན་པ་མེད་པའི་ཕྱིར་ན་མ་ཁྱབ་སྟེ། 

བསྐྱེད་རིམ་སྟོན་པའི་རྡོ་རྗེའི་ཚིག་གཅིག་ལ་བཤད་པ་བཅུ་འཇུག་པ་མེད་ཀྱང་། བཤད་པ་བཅུ་སོ་

སོར་འཇུག་པའི་བསྐྱེད་རིམ་སྟོན་པའི་རྡོ་རྗེའི་ཚིག་སོ་སོ་བ་ཡོད་པའི་ཕྱིར་ཏེ། མཐའ་དྲུག་གི་དྲང་

ངེས་ཀྱི་བཤད་པ་འཇུག་པའི་བསྐྱེད་རིམ་སྟོན་པའི་རྡོ་རྗེའི་ཚིག་ཀྱང་ཡོད། དེའི་དགོངས་བཤད་

འཇུག་པའི་དེ་ཡང་ཡོད། དགོངས་མིན་གྱི་བཤད་པ་འཇུག་པའི་དེ་ཡང་ཡོད། སྒྲ་ཇི་བཞིན་པའི་

བཤད་པ་འཇུག་པའི་དེ་ཡང་ཡོད། སྒྲ་ཇི་བཞིན་པ་མིན་པའི་བཤད་པ་འཇུག་པའི་དེ་ཡང་ཡོད། 

ཚུལ་བཞིའི་བཤད་པ་འཇུག་པའི་བསྐྱེད་རིམ་སྟོན་པའི་རྡོ་རྗེའི་ཚིག་ཀྱང་ཡོད་པའི་ཕྱིར། དང་པོ་

གྲུབ་སྟེ། གཟུངས་དཀྱིལ་དང་བསྡུས་དཀྱིལ་མདོར་བསྟན་ལྟ་བུ་བསྐྱེད་རིམ་སྟོན་པའི་དྲང་ངེས་ཀྱི་

གཞུང་དུ་མ་ཞིག་ཡོད་པའི་ཕྱིར། གཉིས་པ་གྲུབ་སྟེ། རིན་ཆེན་ཆེན་པོ་ཁ་དོག་ལྔ། །ཞེས་སོགས་

ཀྱི་གཞུང་དེ་སྤྱི་དོན་དུ་བསྐྱེད་རིམ་ཕྲ་མོ་སྟོན་པའི་ཚུལ་བཞི་འཇུག་པའི་རྡོ་རྗེའི་ཚིག་ཡིན་ལ་དེ་

ལ་དྲང་ངེས་དགོངས་བཤད་དེ་བཤད་པ་བདུན་འཇུག་པར་གསུངས་པའི་ཕྱིར། གསུམ་པ་གྲུབ་སྟེ། 

ཡི་གེ་ཧཱུཾ་དང་ཨོཾ་དག་དང་། །ཞེས་སོགས་ཀྱི་གཞུང་ལྟ་བུ་བསྐྱེད་རིམ་གྱི་གསང་བ་སྙོམས་འཇུག་

སྟོན་པའི་དགོངས་མིན་གྱི་བཤད་པ་འཇུག་པའི་རྡོ་རྗེའི་ཚིག་ཡིན་པའི་ཕྱིར། བཞི་པ་གྲུབ་སྟེ། ལེའུ་

བཅུ་གཅིག་པའི། ནམ་མཁའ་རྡོ་རྗེའི་དབུས་གནས་པར། །ཞེས་སོགས་ཀྱི་བསྐྱེད་རིམ་རྒྱས་པར་

སྟོན་པའི་གཞུང་རྣམས་སྒྲ་ཇི་བཞིན་དུ་གསུངས་པའི་ཕྱིར།

ལྔ་པ་གྲུབ་སྟེ། ལེའུ་བཅུ་དྲུག་པའི། དངོས་གྲུབ་ཀུན་གྱི་འབྲས་འདོད་པས། །ཞེས་སོགས་

ཀྱི་བསྐྱེད་རིམ་པའི་གསང་བ་སྙོམས་འཇུག་གི་བདེ་སྟོང་སྦྱོར་བའི་ནང་གི་སྦྱིན་སྲེག་བྱ་ཚུལ་སྟོན་

པའི་སྒྲ་ཇི་བཞིན་མིན་པའི་ཚིག་ཏུ་གསུངས་པའི་ཕྱིར། དྲུག་པ་གྲུབ་སྟེ། ཟིལ་གནོན་རྡོ་རྗེའི་གཞུང་

སོགས་ཚུལ་བཞིའི་བཤད་པ་འཇུག་པའི་རྩ་རྒྱུད་ཀྱི་ཚིག་ཕལ་ཆེར་སྤྱི་དོན་དུ་བསྐྱེད་རིམ་སྟོན་

པའི་ཚིག་ཡིན་པའི་ཕྱིར།

ཁ་ཅིག མཐའ་དྲུག་གི་དྲང་ངེས་ཀྱི་བཤད་པ་ཡིན་ན། ངེས་དོན་དུ་རྫོགས་རིམ་ཡན་ལག་

དང་བཅས་པ་སྟོན་པ་དང་གསང་བར་བྱ་བའི་ངེས་དོན་སྐལ་དམན་རྣམས་ལ་སྦས་ཏེ་གསུངས་

པས་ཁྱབ་སྟེ། སྒྲོན་གསལ་ལས། སྐལ་ངན་རྣམས་ལ་རྒྱལ་བ་ཡིས། །སྦས་ཏེ་གསུངས་པ་དྲང་བའི་

དོན༑ །ཡང་དག་དོན་ནི་རབ་སྟོན་ཕྱིར། །ངེས་པའི་དོན་ཡང་གསུངས་པ་ཡིན། །ཞེས་དང་། དེའི་

མཆན་དུ། ཡང་དག་པའི་དོན་རྫོགས་རིམ་ཡན་ལག་དང་བཅས་པ་ནི་རབ་ཏུ་སྟོན་པའི་ཕྱིར། ཞེས་

གསུངས་པའི་ཕྱིར་ན་མ་ཁྱབ་སྟེ། དྲང་ངེས་ཀྱི་བཤད་པ་དེ་ངེས་དོན་ལ་རྫོགས་རིམ་ཡན་ལག་

དང་བཅས་པ་སྟོན་པ་དང་། གསང་བར་བྱ་བའི་ངེས་དོན་སྐལ་ངན་ལ་སྦས་པར་གསུངས་པ་གཙོ་

ཆེ་བ་ལ་དགོངས་པ་ཡིན་གྱི། ག་བུར་དང་ཁྲག་གི་ངེས་དོན་བྱང་སེམས་དཀར་དམར་དང་། རྡོ་རྗེ་

དང་པདྨའི་ངེས་དོན་ཕོ་མོའ་ིགསང་གནས་སུ་བཤད་པའི་དྲང་ངེས་ཀྱི་བཤད་པ་དེ། ངེས་དོན་དེ་

རྣམས་སྐལ་དམན་རྣམས་ལ་སྦས་ཏེ་གསུངས་པ་མ་ཡིན་པར་སྒྲོན་གསལ་མཆན་དང་རྒྱུད་ཊཱིཀ་ཏུ་

གསུངས་པའི་ཕྱིར། དེ་བཞིན་དུ་དགོངས་དགོངས་མིན་ལ་སྒྲོན་གསལ་དུ། ཆོས་ཀྱི་དེ་ཉིད་རབ་

སྟན་པ། །ཞེས་དང་། དེ་ཉིད་ངེས་པར་སྟོན་པ་ནི། །ཞེས་རྫོགས་རིམ་ཡན་ལག་དང་བཅས་པ་སྟོན་

དགོས་པར་གསུངས་པ་ཡང་གཙོ་ཆེ་བ་ལ་དགོངས་པ་ཡིན་གྱི། ཁྱབ་པ་མ་ངེས་ཏེ། ལེའུ་དང་པོའ་ི

དེ་བཞིན་གཤེགས་པ་རྣམས་ཀྱང་ཐེ་ཚོམ་སྐྱེ་བར་བྱེད་པ་ཡིན་ན་ཞེས་སོགས་ཀྱི་དགོངས་བཤད་ཀྱི་

ཚིག་དེས་རྫོགས་རིམ་ཡན་ལག་དང་བཅས་པ་མི་སྟོན་པའི་ཕྱིར། དེ་བཞིན་གཤེགས་པའི་སྒྲས་

བསྟན་པའི་རིན་ཆེན་ལྟ་བུའི་གང་ཟག་དང་། བྱང་སེམས་ཀྱི་སྒྲས་བསྟན་པའི་གང་ཟག་དམན་པ་བཞི་

རྫོགས་རིམ་དང་དེའི་ཡན་ལག་གང་ཡང་མ་ཡིན་པའི་ཕྱིར། ལེའུ་བདུན་པའི། ཡི་གེ་ཧཱུཾ་དང་ཨོཾ་

དག་དང་། །ཞེས་སོགས་ཀྱི་བསྐྱེད་རིམ་གྱི་གསང་བ་སྙོམས་འཇུག་སྟོན་པའི་དགོངས་མིན་གྱི་ཚིག་

ལྟ་བུ་རྫོགས་རིམ་མི་སྟོན་པའི་དགོངས་དགོངས་མིན་དུ་མ་ཡོད་པའི་ཕྱིར།

མཐའ་དྲུག་གི་སྒྲ་ཇི་བཞིན་པའི་བཤད་པ་དེ་ལ་དཀྱིལ་འཁོར་ཐིག་ཚོན་གྱིས་བྲི་བ་སོགས་

འོག་མ་དང་ཐུན་མོང་བའི་ཕྱིའི་སྤྱོད་པ་སྟོན་དགོས་པར་གསུངས་པ་ཡང་གཙོ་ཆེ་བ་ལ་དགོངས་པ་

ཡིན་ཏེ། ལེའུ་གཉིས་པའི། ཨེ་མའོ་སངས་རྒྱས་ཨེ་མའོ་ཆོས། །ཞེས་སོགས་ཀྱི་རྨད་དུ་བྱུང་བའི་

བསྟོད་ཚིག་དེ་བདེན་གཉིས་སོ་སོ་བ་དང་ཟུང་འཇུག་གི་རྫོགས་རིམ་སྟོན་པའི་སྒྲ་ཇི་བཞིན་པའི་

ཚིག་ཡིན་པར་སྒྲོན་གསལ་དུ་གསུངས་པའི་ཕྱིར་དང་། ཡེ་རྡོར་ཀུན་ཊཱིཀ་ལས། སྒྲ་ཇི་བཞིན་པས་

ཕྱིའི་སྤྱོད་པ་ཙམ་སྟོན་གྱི་གཞན་སྟོན་མི་ནུས་ཞེས་སྐལ་ལྡན་གྲགས་པ་སོགས་སྨྲ་བ་ཡང་མི་འཐད་དེ། 

ལེའུ་གཉིས་པའི་རྨད་དུ་བྱུང་བའི་བསྟོད་པས་བདེན་གཉིས་སོ་སོ་བ་དང་ཟུང་འཇུག་གི་རྫོགས་

རིམ་སྟོན་པ་རྣམས་འགྲེལ་པས་སྒྲ་ཇི་བཞིན་པར་བཤད་པའི་ཕྱིར། ཞེས་གསུངས་པའི་ཕྱིར།

མཐའ་དྲུག་གི་སྒྲ་ཇི་བཞིན་མ་ཡིན་པའི་བཤད་པས་རྫོགས་རིམ་སྟོན་པ་ཡོད་དེ། གླེང་གཞིའི་

ཡི་གེ་བཞི་བཅུས་སྦས་པ་གསུམ་གྱི་རྫོགས་རིམ་མང་དུ་བཤད་པ་དང་། མཐར་ཐུག་གི་རྫོགས་

རིམ་ཡང་བཤད་པའི་ཕྱིར། རྒྱུད་ཊཱིཀ་ལས། ཚུལ་བཞིའི་བཤད་པ་འཇུག་པ་དང་སྒྲ་ཇི་བཞིན་མིན་

པའི་བཤད་པ་འཇུག་པ་གཉིས་མི་འགལ་ཏེ། གླེང་གཞིའི་སྦས་བཤད་ཀྱི་ཡི་གེ་བཞི་བཅུའི་བཤད་

པ་དེ་ལ་སྒྲ་ཇི་བཞིན་པ་མིན་པའི་དོན་ཚང་བའི་ཕྱིར། ཞེས་པའི་དོན་གྲུབ་པའི་ཕྱིར། དེ་འདྲའི་ཡིག་

དོན་དང་སྤྱི་དོན་དུ་བསྐྱེད་རིམ་བཤད་འཇུག་པས་སྟོན་པའི་སྒྲ་ཇི་བཞིན་མིན་པའི་བཤད་པ་ཡིན་

སྙམ༑ འདུས་པའི་རྩ་རྒྱུད་ཀྱི་ཚུལ་བཞིའི་བཤད་པ་བཅུ་གསུམ་གང་རུང་ལ་རྫོགས་རིམ་སྟོན་པས་

ཁྱབ་ལ། བསྐྱེད་རིམ་སྟོན་པས་ཁྱབ་མ་ཁྱབ་དཔྱད། སྐབས་འདིར་དྲང་དོན་ཀུན་རྫོབ་བདེན་པ་དོན་

གཅིག ངེས་དོན་སྟོང་ཉིད་དོན་དམ་བདེན་པ་རྣམས་དོན་གཅིག་ཟེར་དགོས་སམ། དེ་ལྟར་དགོས་

ན་མཐའ་དྲུག་གི་དྲང་དོན་དེ་ལ་དྲང་དོན་མི་དགོས་ཤིང་། རྣམ་ཐར་སྒོ་གསུམ་སོགས་སྟོང་ཉིད་ཀྱང་

འཇོག་ལ། དྲང་ངེས་ཀྱི་བཤད་པས་དྲང་དོན་དུ་གསུངས་པ་རྣམས་དང་། ཚུལ་བཞིའི་ཡིག་སྤྱི་

གཉིས་འཇོག་ཅིང་། མཐའ་དྲུག་གི་ངེས་དོན་ལ་ངེས་དོན་མི་དགོས་ཤིང་དྲང་ངེས་ཀྱི་བཤད་པས་

ངེས་དོན་དུ་གསུངས་པའི་དོན་རྣམས་དང་། ཚུལ་བཞིའི་སྦས་མཐའ་གཉིས་འཇོག་ཟེར་དགོས་སམ་

དཔྱད༑ དོན་གྱི་འོད་གསལ་ལ་དོན་དམ་བདེན་པའི་ཐ་སྙད་བཏགས་ཀྱང་དོན་དམ་བདེན་པ་མིན་ཏེ། 

སྒྱུ་ལུས་ལ་ཡེ་ཤེས་ཀྱི་སྐུའི་ཐ་སྙད་བཏགས་ཀྱང་ཡེ་ཤེས་མིན་པ་བཞིན་ཡིན་པའི་ཕྱིར།

ཡང་ཁ་ཅིག སྒྲ་ཇི་བཞིན་པའི་རྡོ་རྗེའི་ཚིག་དང་། དྲང་ངེས་ཀྱི་བཤད་པ་གཉིས་འགལ་བར་

ཐལ༑ སྒྲ་ཇི་བཞིན་པའི་ཚིག་དེ་རང་གི་དངོས་ཟིན་གྱི་དོན་གསལ་བར་སྟོན་དགོས་ཤིང་། དྲང་ངེས་

ཀྱི་ཚིག་ལ་རང་གི་དོན་གཙོ་བོ་གསལ་བར་མི་སྟོན་དགོས་པའི་ཕྱིར་ན་མ་ཁྱབ་སྟེ། སྒྲ་ཇི་བཞིན་

པའི་རྡོ་རྗེའི་ཚིག་དེ་ལ་རང་གི་དངོས་ཟིན་དང་མི་མཐུན་པའི་དོན་གཉིས་པ་ཡོད་མེད་གཉིས་ལས། 

མེད་པའི་སྒྲ་ཇི་བཞིན་པ་ལ་དྲང་ངེས་ཀྱི་བཤད་པ་འཇུག་པ་མེད་ཀྱང་། དོན་གཉིས་པ་ཡོད་པའི་སྒྲ་ཇི་

བཞིན་པའི་ཚིག་ལ་དྲང་ངེས་ཀྱི་བཤད་པ་འཇུག་པ་མི་འགལ་བའི་ཕྱིར་ཏེ། རྒྱུད་ཊཱིཀ་ལས། རིགས་

ངན་ཕྱིར་ལྡང་བ་དང་། སྨིག་མ་མཁན་ནང་དུ་གནས་པ་དང་། མཚམས་མེད་ནང་དུ་འཇུག་པའི་རླུང་

ལྡང་འཇུག་གནས་གསུམ་གྱི་རྡོ་རྗེ་བཟླས་པ་ལ་སྦྱར་བའི་ངེས་དོན་དུ་བཤད་པ་གཉིས་འགལ་ལོ་

ཞེ་ན། སྐྱོན་མེད་དེ། སྒྲ་ཇི་བཞིན་པའི་བཤད་པ་དེ་ལ་དངོས་ཟིན་དང་མི་མཐུན་པའི་དོན་གཉིས་པ་

ཡོད་མེད་གཉིས་ལས། མེད་པའི་སྒྲ་ཇི་བཞིན་པའི་བཤད་པ་དེ་དྲང་ངེས་ཀྱི་བཤད་པ་འཇུག་པ་དང་

འགལ་ཡང་། དངོས་ཟིན་དང་མི་མཐུན་པའི་དོན་གཉིས་པ་ཡོད་པའི་སྒྲ་ཇི་བཞིན་པའི་བཤད་པ་དེ་

དྲང་ངེས་ཀྱི་བཤད་པ་འཇུག་པ་མི་འགལ་བའི་ཕྱིར། ཞེས་གསུངས་པའི་ཕྱིར།

དེ་ཡང་རྩ་རྒྱུད་ལེའུ་ལྔ་པའི། རིགས་ངན་སྨིག་མ་མཁན་ལ་སོགས། །ཞེས་སོགས་དང་། སེམས་

ཅན་མཚམས་མེད་ལ་སོགས་པའི། །ཞེས་སོགས་ཀྱི་གཞུང་དེ་སྒྲ་ཇི་བཞིན་པ་ཡིན་ཀྱང་། དགོངས་

པ་ལུང་སྟོན་དུ། རིགས་ངན་མྱུར་བར་ཤེས་པར་བྱ། །སྨིག་མ་མཁན་ནི་དལ་བ་སྟེ། །མཚམས་མེད་

བྱེད་པ་གཉིས་ཀ་ཡིན། །ཞེས་རླུང་ལྡང་འཇུག་གནས་གསུམ་གྱི་རྡོར་བཟླས་ལ་སྦྱར་བའི་ངེས་དོན་

བཤད་པས་གཞུང་དེ་ལ་དྲང་ངེས་ཀྱི་བཤད་པ་འཇུག་པར་གསུངས།

ཁ་ཅིག དགོངས་པས་བཤད་པ་ཡིན་ན། མཐའ་དྲུག་གི་དགོངས་བཤད་ཡིན་པས་ཁྱབ་ཟེར་

ན༑ རྒྱུད་སྡེ་འོག་མ་མན་ཆད་དུ་མཐའ་དྲུག་གི་བཤད་པ་རེ་རེ་ནས་འཇུག་པ་ཡོད་པར་ཐལ། དེ་ལ་

སྤྱིར་དྲང་ངེས་དགོངས་དགོངས་མིན་སྒྲ་ཇི་བཞིན་ཡིན་མིན་གཉིས་ཏེ་དྲུག་རེ་རེ་ནས་འཇུག་པ་

ཡོད་པར་རྒྱུད་ཊཱིཀ་ཏུ་གསུངས་པའི་ཕྱིར། འདོད་མི་ནུས་ཏེ། རྒྱུད་སྡེ་འོག་མ་མན་ཆད་དུ་མཐའ་

དྲུག་གི་དྲང་ངེས་དགོངས་དགོངས་མིན་བཞི་འཇུག་པ་མེད་པའི་ཕྱིར། རྒྱུད་སྡེ་འོག་མ་མན་ཆད་

དུ་མཐའ་དྲུག་གི་དྲང་ངེས་ཀྱི་བཤད་པ་འཇུག་པ་མེད་དེ། མཐའ་དྲུག་གི་དྲང་ངེས་ཀྱི་བཤད་པ་གཞུང་

གཅིག་ཁོ་ན་ལ་འཇུག་དགོས་ལ། རྒྱུད་སྡེ་འོག་མ་མན་ཆད་དུ་དྲང་ངེས་ཀྱི་བཤད་པའི་འཇུག་གཞིའི་

མདོ་གཉིས་འགལ་བའི་ཕྱིར། རྒྱུད་སྡེ་འོག་མ་མན་ཆད་དུ་མཐའ་དྲུག་གི་དགོངས་དགོངས་མིན་

གྱི་བཤད་པ་གཉིས་འཇུག་པ་མེད་དེ། རྒྱུད་ཊཱིཀ་ལས། རྒྱུད་སྡེ་འོག་མ་གསུམ་མན་ཆད་དུ་དགོངས་

དགོངས་མིན་གྱི་བཤད་པ་འཇུག་པ་ཡོད་ཀྱང་། མཐའ་དྲུག་གི་ཡ་གྱལ་དུ་གྱུར་པའི་དགོངས་དགོངས་

མིན་གྱི་བཤད་པ་འཇུག་པ་མེད་དེ། མཐའ་དྲུག་གི་ཡ་གྱལ་དུ་གྱུར་པའི་དགོངས་དགོངས་མིན་གྱི་

བཤད་དོན་ཡིན་ན། རྒྱུད་སྡེ་འོག་མ་གསུམ་མན་ཆད་དུ་ཐུན་མོང་དུ་མ་གྱུར་པའི་དོན་ཡིན་དགོས་

པའི་ཕྱིར། ཞེས་གསུངས་པའི་ཕྱིར། མཚན་ཉིད་ཐེག་པར་སྤྱིར་དྲང་ངེས་སོགས་བཤད་པ་དྲུག་

ཡོད་ཀྱང་མཐའ་དྲུག་གི་བཤད་པ་གང་ཡང་མེད་པར་གསུངས། རྒྱུད་སྡེ་འོག་མ་གསུམ་དུ་མཐའ་དྲུག་

གི་སྒྲ་ཇི་བཞིན་པའི་བཤད་པ་འཇུག་པ་ཡོད་དེ། དཀྱིལ་འཁོར་ཐིག་ཚོན་བྲིས་པ་སོགས་ཀྱི་བཤད་

པ་ཡོད་པའི་ཕྱིར།

རྒྱུད་སྡེ་འོག་མ་གསུམ་ལ་མཐའ་དྲུག་གི་སྒྲ་ཇི་བཞིན་མིན་པའི་བཤད་པ་འཇུག་པ་ཡོད་དེ། 

སྤྱོད་རྒྱུད་དུ་ཀོ་ཊཱ་ཁྱ་ལ་སོགས་པའི་ཡི་གེ་བཅུ་ཕྱག་རྡོར་གྱི་མཚན་གྱི་རྣམ་གྲངས་སུ་གསུངས་པའི་

བཤད་པ་ཡོད་པའི་ཕྱིར། སྒྲ་ཇི་བཞིན་པའི་བཤད་པ་ལ་མཐའ་དྲུག་གི་སྒྲ་ཇི་བཞིན་པའི་བཤད་པ་མི་

དགོས་ཏེ། གཟུགས་ནས་རྣམ་མཁྱེན་གྱི་བར་གྱི་ཆོས་རྣམས་རང་བཞིན་གྱིས་མེད་པར་སྟོན་པའི་

བཤད་པ་དེ། རྒྱུད་སྡེ་བཞི་ཀས་སྒྲ་ཇི་བཞིན་པའི་བཤད་པར་འདོད་པའི་ཕྱིར། དེས་མཚོན་ནས་

བཤད་པ་དྲུག་ཀ་ལ་མཐའ་དྲུག་གི་ཡ་གྱལ་མི་དགོས་པ་ཤེས་པར་གྱིས། རྒྱུད་སྡེ་འོག་མ་མན་ཆད་

དུ་བསྟན་པའི་དོན་ཡང་ཡིན། ཡིག་སྤྱི་གཉིས་ཀྱི་བཤད་པས་བསྟན་པའི་དོན་ཡང་ཡིན་པའི་གཞི་

མཐུན་ཡོད་ཀྱང་། རྒྱུད་སྡེ་འོག་མ་མན་ཆད་དུ་ཡིག་སྤྱི་གཉིས་ཀྱི་བཤད་པ་འཇུག་པ་མེད་དེ། དེར་

ཚུལ་བཞིའི་བཤད་པ་འཇུག་པ་མེད་པའི་ཕྱིར། རྒྱུད་སྡེ་འོག་མ་མན་ཆད་དུ་སྦས་དོན་དང་མཐར་

ཐུག་གི་བཤད་པ་འཇུག་པ་མེད་དེ། དེར་སྦས་པ་གསུམ་དང་མཐར་ཐུག་གཉིས་གང་ཡང་སྟོན་པ་

མེད་པའི་ཕྱིར།

ཚུལ་བཞིའི་སྤྱི་དོན་གྱི་བསྐྱེད་རིམ་སྟོན་པའི་བཤད་པ་རྣམས་ཡིག་དོན་གྱི་བཤད་པ་ཡིན་

ནམ་དཔྱད་དེ། ཡིག་དོན་གྱི་བཤད་པ་དེ་ལ་བསྐྱེད་རིམ་སྟོན་པའི་བཤད་པ་ཡོད་པའི་ཕྱིར་ཏེ། ཟིལ་

གནོན་རྡོ་རྗེའི་གཞུང་དེ་དང་པོའ་ིམགོན་པོ་སྤྲུལ་སྐུ་རྡོར་སེམས་སུ་བསྒྱུར་ཚུལ་གསལ་བར་མ་

བསྟན་ཀྱང་། ཡིག་དོན་ཁ་བསྐང་ནས་དང་པོའ་ིམགོན་པོ་སྤྲུལ་སྐུར་བསྒྱུར་ཚུལ་བཤད་པ་དེ། ཡིག་

དོན་དང་བསྐྱེད་རིམ་སྟོན་པའི་བཤད་པ་ཡིན་པའི་ཕྱིར་རོ། །སྤྱི་དོན་ཞེས་པ་ཉམས་སུ་བླང་བྱ་ཐུན་

མོང་བའི་དོན་ལ་བྱེད་དེ། སྟོང་ཉིད་རྟོགས་པའི་ལྟ་བ་ལྟ་བུ་རྒྱུད་སྡེ་བཞི་དང་སྡེ་སྣོད་གསུམ་གྱི་གདུལ་



བསྐྱེད་རྫོགས་ཀྱི་དོགས་སློང་།294

བྱ་ཐུན་མོང་བའི་ཉམས་སུ་བླང་བྱའི་སྤྱི་དོན་དང་། བསྐྱེད་རིམ་པའི་ལམ་རྣམས་བསྐྱེད་རིམ་པ་ཁོ་

ནའི་ཉམས་སུ་བླང་བྱ་ཡིན་ཀྱང་། འཇིག་རྟེན་པའི་དངོས་གྲུབ་དང་། མཆོག་གི་དངོས་གྲུབ་དོན་དུ་

གཉེར་བ་གཉིས་ཀའི་ཉམས་སུ་བླང་བྱ་ཐུན་མོང་བའི་སྤྱི་དོན་དང་གཉིས་སུ་ཡོད་དེ།

སྒྲོན་གསལ་དུ། སྤྱི་ཡི་དོན་ནི་རྣམ་པ་གཉིས། །ཞེས་གསུངས་པའི་ཕྱིར། ལྷའི་རྣལ་འབྱོར་

ལྟ་བུ་རྫོགས་རིམ་པ་དང་བསྐྱེད་རིམ་པའི་ཉམས་སུ་བླང་བྱ་ཐུན་མོང་བའི་སྤྱི་དོན་དུ་གསུངས་

ཀྱང༑ སྤྱི་དོན་གྱི་བཤད་པའི་མཚན་ཉིད་དུ་བསྐྱེད་རིམ་པ་མན་ཆད་གང་རུང་དང་ཉམས་སུ་བླང་

བྱ་ཐུན་མོང་བའི་དོན་ཞེས་གསུངས་པ་དང་མི་འགལ་ཏེ། རྫོགས་རིམ་པའི་ཉམས་སུ་བླང་བྱའི་སྤྱི་

དོན་ཡོད་ཀྱང་དེ་བསྐྱེད་རིམ་པ་མན་ཆད་དང་ཉམས་སུ་བླང་བྱ་ཐུན་མོང་བའི་དོན་དུ་འཇོག་པ་ལ་

འགལ་བ་མེད་པའི་ཕྱིར། རྫོགས་རིམ་པའི་ལམ་ལ་སྤྱི་དོན་མེད་དེ། དེ་ལ་བསྐྱེད་རིམ་པ་མན་ཆད་

དང་ཉམས་སུ་བླང་བྱ་ཐུན་མོང་བའི་དོན་མེད་པའི་ཕྱིར།

དེ་ལ་ཁ་ཅིག བསྐྱེད་རིམ་པའི་ཉམས་སུ་བླང་བྱ་ལ་སྤྱི་དོན་མི་དགོས་པར་ཐལ། བསྐྱེད་

རིམ་པའི་གསང་བ་སྙོམས་འཇུག་དེ་སྤྱི་དོན་མ་ཡིན་པའི་ཕྱིར་ཏེ། དེ་སྦས་དོན་ཡིན་པའི་ཕྱིར་ཟེར་

ན་མ་ཁྱབ་སྟེ། དེ་སྦས་དོན་ཡིན་ཀྱང་ཚུལ་བཞིའི་སྦས་དོན་མ་ཡིན་པའི་ཕྱིར། དེར་ཐལ། དེ་ཚུལ་

བཞིའི་སྤྱི་དོན་ཡིན་པའི་ཕྱིར་ཏེ། སྒྲོན་གསལ་ལས། བསྐྱེད་པའི་རིམ་དང་ལྡན་པ་དང་། །སྤྱི་ཡི་དོན་

ནི་ཡིན་པར་གསུངས། །ཞེས་གསུངས་པའི་ཕྱིར་དང་། བསྐྱེད་རིམ་པའི་འདོད་ཆགས་ཆོས་སྦས་

ཚུལ་བཞིའི་སྦས་དོན་དུ་འཇོག་ན་དེ་ངེས་དོན་ཡིན་དགོས་པ་ལས། དེ་ངེས་དོན་མ་ཡིན་པའི་ཕྱིར་

ཏེ༑ དེ་དྲང་དོན་ཡིན་པའི་ཕྱིར། གཟུངས་དཀྱིལ་གྱི་ཐད་ཀྱི་ཟུར་མཆན་ལས། དེ་དྲང་དོན་དུ་འགྱུར་

ཚུལ་ནི། བསྐྱེད་རིམ་པས་ཕྱག་རྒྱ་གཉིས་ལ་བརྟེན་ནས་བྱང་སེམས་ཕབ་པ་ཕཊ་ཡིག་བསྒོམས་

པ་སོགས་ཀྱིས་བཀག་པ་ལས། དགའ་བ་བཞི་བསྐྱེད་ནས་བསྒོམས་པའོ། །ཞེས་དང་། གཟུངས་

དཀྱིལ་གྱི་རྒྱུད་ཊཱིཀ་ལས། སྒྲུབ་པ་པོ་གཅིག་ཉིད་ཀྱང་རྣམ་སྣང་ལ་སོགས་པ་མི་འདྲ་བ་དུ་མར་བསྐྱེད་

ནས་སྤྱན་སོགས་ལྷ་མོ་དགུ་པོ་རེ་རེ་ནས་སྙོམས་པར་འཇུག་ཏུ་རུང་ངོ་།།

དེ་རྣམས་ནི་བསྐྱེད་རིམ་ལ་སྦྱར་ཏེ་བཤད་པའི་ཆ་ནས་དྲང་དོན་ནོ། །ཞེས་གསུངས་པའི་ཕྱིར་

ཏེ༑ དེ་སྤྱི་དོན་ཡིན་པའི་ཆ་ནས་དྲང་དོན་དུ་བཤད་པ་ཡིན་པའི་ཕྱིར་ཏེ། ཚུལ་བཞིའི་ཡིག་སྤྱི་གཉིས་

དྲང་དོན་དང་། སྦས་མཐའ་གཉིས་ངེས་དོན་དུ་བཤད་པའི་ཕྱིར། དེ་ལ་ཁོ་ན་རེ། བསྐྱེད་རིམ་པའི་

འདོད་ཆགས་ཆོས་སྦས་དེ་ཚུལ་བཞིའི་སྦས་དོན་ཡིན་པར་ཐལ། ཚུལ་བཞིའི་སྦས་དོན་གྱི་འདོད་

ཆགས་ཆོས་སྦས་ཀྱི་སྐབས་སུ་གཞིའི་དང་། བསྐྱེད་རིམ་པའི་དང་། རྫོགས་རིམ་པའི་འདོད་ཆགས་

ཆོས་སྦས་གསུམ་རྒྱུད་ཊཱིཀ་སོགས་སུ་བཤད་པའི་ཕྱིར་ན་མ་ཁྱབ་སྟེ། སྦས་དོན་རྣམས་ཕྱོགས་གཅིག་

ཏུ་བསྡུས་ནས་བསྟན་པ་ཡིན་གྱི་ཚུལ་བཞིའི་སྦས་དོན་ཡིན་པར་མ་གསུངས་པའི་ཕྱིར། སྦས་དོན་

གསུམ་ཡོད་དེ། འདོད་ཆགས་ཆོས་ནི་རབ་སྟོན་དང་། །ཀུན་རྫོབ་བདེན་པ་རྟོགས་པ་དང་། །ཡེ་

ཤེས་གསུམ་པོ་རྣམ་བརྟགས་པའི། །སྙིང་པོ་ཡོད་པས་སྦས་པའོ། །ཞེས་གསུངས་པ་ལྟར་འདོད་

ཆགས་ཆོས་སྦས། ཀུན་རྫོབ་སྒྱུ་མའི་སྦས་པ། སྣང་བ་སེམས་སྦས་དང་གསུམ་ཡོད། དེ་རེ་རེ་ལ་

གཞི་དང་ལམ་གྱི་སྦས་པ་གཉིས་གཉིས་གསུངས། གཞིའི་སྦས་པ་གསུམ་ལ་དྲང་དོན་དང་ངེས་དོན་

གཉིས་ཡོད་ཟེར་མཁན་ཡོད་དེ་དཔྱད། འདིར་སྣང་བ་སེམས་སྦས་ལ་གསུམ་ལས་མ་གསུངས་ཀྱང་། 

རྫོགས་རིམ་ལུས་དབེན་གྱི་སོར་སྡུད་རྟོག་དཔྱོད་གསུམ་ལ་སྣང་བ་གསུམ་མེད་ཅིང་། རླུང་འབྱུང་

འཇུག་གནས་གསུམ་བགྲང་བའི་རྡོར་བཟླས་ལ་ཡང་སྣང་བ་གསུམ་མེད་པས་དེ་རྣམས་སྣང་བ་སེམས་

སྦས་སུ་བསྡུས་ཀྱང་སྣང་བ་སེམས་སྦས་མིན་ཟེར་རམ།

ཡང་ན་དེ་རྣམས་སྦས་པ་གསུམ་གང་རུང་དུ་འཇོག་ན་སྣང་བ་སེམས་སྦས་ལས་གཞན་དུ་

འོས་མེད་པས་སྣང་བ་སེམས་སྦས་ཡིན་བྱས་ཆོག་གམ་དཔྱད་དེ། ཡེ་རྡོར་ཀུན་བཏུས་ཊཱིཀ་ལས། 

གསུམ་པོ་དེ་ཙམ་ཞིག་གསུངས་པ་ནི་གཙོ་བོ་ལ་དགོངས་ཀྱི། དེ་ཙམ་དུ་མ་ངེས་ཏེ། སྒྲོན་གསལ་

ལས་གསང་བ་གསུམ་ཚུལ་བཞིར་བཤད་པའི་སྐབས་སུ་འཇུག་གནས་ལྡང་བ་གསུམ་སྦས་པར་

བཤད་པས། རྡོ་རྗེ་བཟླས་པ་སྦས་དོན་དུ་བཤད་པ་ཡེ་ཤེས་གསུམ་གྱི་སྦས་པའི་ཁོངས་སུ་སྡུད་དགོས་

པ་བཞིན་ནོ། །དེས་ན་ལུས་དབེན་ཀྱང་སྦས་པ་དེའི་ཁོངས་སུ་བསྡུའོ། །ཞེས་གསུངས། ཟིལ་གནོན་

རྡོ་རྗེའི་གཞུང་གི་མཐར་ཐུག་ཏུ་རིམ་པ་བཞི་པའི་དོན་གྱི་འོད་གསལ་གྱི་ཉེ་རྒྱུའི་སྣང་མཆེད་ཐོབ་

གསུམ་བསྟན་ཀྱང་དེའི་ལས་སུ་གྲུབ་པའི་དོན་གྱི་འོད་གསལ་མཐར་ཐུག་ཡིན་པ་ལ་དགོངས་ཀྱི། 

སྣང་བ་གསུམ་དེ་ཡང་སྣང་བ་སེམས་སྦས་ཡིན། སྣང་བ་དེ་གསུམ་རིམ་པ་བཞི་པར་བསྡུས་པར་

གསུངས་པས། དོན་གྱི་འོད་གསལ་ཐོབ་ཁ་མའི་རྒྱུད་ཀྱི་མ་དག་པའི་སྒྱུ་ལུས་དེ་རིམ་པ་བཞི་པར་

བསྡུ་ཟེར་དགོས་སམ་དཔྱད།

སྤྱིར་སྦས་པ་དེ་ལ་བསྟན་ཀྱང་མི་གསལ་བའི་ཚུལ་གྱིས་སྦས་པ་དང་། མ་བསྟན་པར་སྦས་

པ་གཉིས་ཡོད་དེ། བླ་མེད་རྩ་རྒྱུད་དུ་བླ་མེད་ཀྱི་མཆོག་ཏུ་གསང་བ་རྣམས་བསྟན་ཀྱང་མི་མངོན་

པའི་ཚུལ་གྱིས་སྦས་པ་དང་། རྒྱུད་སྡེ་འོག་མ་གསུམ་དུ་བླ་མེད་ཀྱི་མཆོག་ཏུ་གསང་བ་རྣམས་མ་

བསྟན་པར་སྦས་པ་གཉིས་ཡོད་པའི་ཕྱིར། སྙིང་པོ་ཡོད་པས་སྦས་པའོ། །ཞེས་དང་། རྒྱུད་ཊཱིཀ་

ལས༑ ཕྱི་ན་མི་མངོན་ཞིང་ནང་ན་སྙིང་པོ་ཡོད་པའི་ཚུལ་གྱིས་བསྟན་པའི་དོན་གྱིས་ན་སྦས་དོན་

ཞེས་བྱའོ། །ཞེས་གསུངས་པའི་ཕྱིར། བླ་མེད་རྩ་རྒྱུད་དུ་བསྟན་ཀྱང་མི་གསལ་བར་སྦས་པ་ལ་སྦས་

དོན་མི་དགོས་ཏེ། དེར་འོད་ཟུང་གཉིས་བསྟན་ཀྱང་མི་གསལ་བར་སྦས་པའི་ཕྱིར། རྒྱུད་སྡེ་འོག་

མར་བླ་མེད་ཀྱི་མཆོག་ཏུ་གསང་བ་རྣམས་མ་བསྟན་པར་སྦས་པ་ཡིན་ཏེ།

གསལ་སྒྲོན་ལས། རྒྱུད་སྡེ་འོག་མ་གང་དུ་ཡང་རྡོར་བཟླས་མ་བཤད་པར་སྦས་པར་གསུངས་

པ་ལྟ་བུ་ནི། རྒྱུད་དེར་མ་བསྟན་པའི་སྦས་པ་ཡིན་པས། དེ་འདྲ་བ་ལ་ནི་དེའི་མན་ངག་དེ་ལས་མི་རྙེད་

པས་གཞན་དུ་བཙལ་དགོས་པས་སྦས་ཚུལ་གཉིས་གསུངས་པའི་ཁྱད་པར་ཤེས་དགོས་སོ། །ཞེས་

གསུངས་པའི་ཕྱིར། བླ་མེད་ཀྱི་གསང་བ་རྣམས་རྒྱུད་སྡེ་འོག་མར་སྦས་པ་ཡིན་ཀྱང་དེ་དེའི་སྦས་

དོན་མིན། རྒྱ་ཆེ་བའི་ལམ་གྱི་རིམ་པའི་ངོ་བོ་ངེས་པ་གྲངས་ངེས་པ་གོ་རིམ་ངེས་པ་གསུམ་ཡུམ་

གྱི་མདོའ་ིསྦས་དོན་ཡིན་ཀྱང་དེར་སྦས་བཤད་འཇུག་པ་མེད། ཡུམ་གྱི་མདོར་ཡུལ་མཆོག་སྟོང་ཉིད་

རྫོགས་པར་དངོས་སུ་བསྟན་ཀྱང་ཡུལ་ཅན་མཆོག་ལྷན་སྐྱེས་བདེ་ཆེན་ཡེ་ཤེས་མ་བསྟན་པར་

སྦས་པ་བཞིན་དུ། དྲི་མའི་གཙོ་བོ་ཤེས་སྒྲིབ་ཆུང་ངུའི་ཆུང་ངུ་རྫོགས་པས་དངོས་སུ་བསྟན་ཀྱང་

དེའི་གཉེན་པོ་མཆོག་སློབ་མཐའ་དོན་གྱི་འོད་གསལ་མ་བསྟན་པར་སྦས་པ་ཡིན་ཏེ། གྲུབ་མཐའི་རྩ་

བར༑ ཡུལ་མཆོག་བསྟན་ཀྱང་ཡུལ་ཅན་མཆོག་སྦས་བཞིན། །དྲི་གཙོ་བསྟན་ཀྱང་གཉེན་པོ་མཆོག་

སྦས་ཕྱིར། །ཞེས་གསུངས། དེ་ཡང་སྟག་ལོས་ཡུམ་གྱི་མདོར་སྒྲིབ་པ་ཕྲ་མོ་རྫོགས་པར་མ་བསྟན་

པས་མདོ་ལུགས་ཀྱི་སངས་རྒྱས་སྒྲིབ་པ་མ་སྤང་བར་འདོད་པ་དགག་པའི་ཁྱད་པར་དུ་བྱས་པའོ།།

མཐར་ཐུག་གི་དོན་ལ་གཉིས་སུ་ཡོད་དེ། འོད་གསལ་བ་ནི་རབ་སྟོན་དང་། །ཟུང་དུ་འཇུག་

པ་རྟོགས་པ་སྟེ། །རྣམ་པ་གཉིས་སུ་མཐའ་བཤད་དེ། །མཐའ་ནི་མུར་ཐུག་པ་ཡི་ཚིག །ཅེས་

གསུངས་པ་ལྟར་འོད་གསལ་གྱི་མཐར་ཐུག་དང་། ཟུང་འཇུག་གི་མཐར་ཐུག་གཉིས་སུ་གྲངས་ངེས་

པའི་ཕྱིར། མཐར་ཐུག་པའི་དོན་ནི་ལམ་གྱི་བགྲོད་པ་མཐར་ཐུག་པ་ལ་མི་བྱེད་དེ། ལྷན་སྐྱེས་ཀྱི་

བདེ་བས་སྟོང་ཉིད་རྟོགས་པ་མཐར་ཐུག་པ་ནི་འོད་གསལ་གྱི་མཐར་ཐུག་པ་དང་། ཤིན་ཏུ་ཕྲ་བའི་

རླུང་སྒྱུ་ལུས་སུ་གྱུར་ཅེས་རིགས་འདྲ་རྒྱུན་མི་ཆད་པའི་ཚུལ་གྱིས་ཟུང་འཇུག་གི་སྐུར་མཐར་ཐུག་

པ་ནི་ཟུང་འཇུག་གི་མཐར་ཐུག་པར་གསུངས་པའི་ཕྱིར་ཏེ། རྒྱུད་ཊཱིཀ་ལས། མཐར་ཐུག་པའི་ཚུལ་

ནི༑ ཤིན་ཏུ་ཕྲ་བའི་སེམས་དེ་ལྷན་ཅིག་སྐྱེས་པའི་བདེ་བ་ཆེན་པོའ་ིཡེ་ཤེས་ཀྱི་ངོ་བོར་གྱུར་ཏེ་སྟོང་

ཉིད་ལ་གཉིས་སྣང་ནུབ་པའི་ཚུལ་གྱིས་འོད་གསལ་གྱི་མཐར་ཐུག ཤིན་ཏུ་ཕྲ་བའི་རླུང་དེ་རིགས་

འདྲ་རྒྱུན་མི་ཆད་པའི་མཚན་དཔེས་བརྒྱན་པའི་དག་པའི་སྒྱུ་མའི་སྐུར་བཞེངས་པའི་ཚུལ་གྱིས་ཟུང་

འཇུག་གི་སྐུར་མཐར་ཐུག་པ་ཡིན་ནོ། །ཞེས་གསུངས།

ཟུང་འཇུག་གི་མཐར་ཐུག་པ་དེ་འོད་གསལ་སྒྱུ་ལུས་ཟུང་དུ་འཇུག་པ་ལ་མི་བྱེད་དེ། དག་པའི་སྒྱུ་

ལུས་ཐོབ་པ་ནས་ཟུང་འཇུག་གི་སྐུར་མཐར་ཐུག་པའི་ཕྱིར། འོད་གསལ་སྒྱུ་ལུས་ཟུང་དུ་འཇུག་པ་

ཙམ་ལ་ཟུང་འཇུག་དུ་མི་བྱེད་དེ། དཔེའི་འོད་གསལ་དེ་མ་དག་པའི་སྒྱུ་ལུས་གཉིས་ཟུང་དུ་འཇུག་

པ་ཡོད་པའི་ཕྱིར་ཏེ། སྦས་དོན་གྱི་བདེན་གཉིས་དབྱེར་མེད་ཀྱི་ཨེ་ཝཾ་འཇོག་ཚུལ་ཡོད་པའི་ཕྱིར། 

ལེའུ་གསུམ་པའི། རིན་ཆེན་བརྟན་པར་གྱུར་ནས་སྤྲོ། །ཞེས་སོགས་ཀྱི་མཐར་ཐུག་གི་དོན་ལ་སྙིང་

གའི་སྔགས་ཐིག་བསྒོམ་པ་བརྟན་པ་ན་རླུང་འབྱུང་འཇུག་གནས་གསུམ་བགྲང་བའི་རྡོར་བཟླས་

འཇོག་པར་གསུངས་པ་དེ། རྡོར་བཟླས་ཀྱི་བྱེད་ལས་སུ་མཐར་ཐུག་གཉིས་བསྐྱེད་པ་ལ་དགོངས་

པའམ༑ རྟེན་ཟུང་འཇུག་པས་རྡོར་བཟླས་བྱེད་པ་དགོས་པར་འདིའི་དོན་གྱི་ཆ་གཅིག་ཡིན་པ་ལ་

དགོངས་པར་གསུངས་ཏེ། མཐའ་གཅོད་མྱུ་གུ་ལས། རྡོར་བཟླས་འདིས་ཟུང་འཇུག་བསྐྱེད་པ་རྡོར་

བཟླས་ཀྱི་ལས་སུ་བྱས་པའི་སྒོ་ནས་མཐར་ཐུག་ཏུ་གསུངས་པའམ། ཡང་ན་ཟུང་འཇུག་གི་སྐབས་

སུ་ཡང་ངག་དབེན་གྱི་སྐབས་སུ་འདྲ་བའི་རྡོར་བཟླས་བྱེད་པ་ཕྱོགས་གཅིག་ཏུ་དགོངས་ནས་དེ་

ལྟར་བཤད་དོ། །ཞེས་དང་།

རྒྱུད་ཊཱིཀ་ལས། ཟུང་འཇུག་པའི་རྟེན་གྱིས་རྡོར་བཟླས་བྱེད་པ་དེ་འདིའི་བརྗོད་བྱའི་དོན་གྱི་ཆ་

གཅིག་ཡིན་པ་ལ་དགོངས་པའམ། ལེའུ་བཅུ་གཅིག་པའི་སྒྲོན་གསལ་དུ། དོན་གྱི་འོད་གསལ་གྱི་

སྔ་ལོགས་ཀྱི་སྣང་མཆེད་ཐོབ་གསུམ་མཐར་ཐུག་ཏུ་བཤད་པ་བཞིན་དུ། འདིར་ཡང་རྡོར་བཟླས་ཀྱི་

བྱེད་ལས་ལ་མཐར་ཐུག་གཉིས་བསྐྱེད་པ་ལ་དགོངས་པ་གང་རུང་ཡིན་པའི་ཕྱིར། ཞེས་གསུངས་

སོ༑ །དོན་གྱི་འོད་གསལ་གྱི་སྔ་ལོགས་ཀྱི་སྣང་མཆེད་ཐོབ་གསུམ་གྱི་བྱེད་ལས་སུ་བསྐྱེད་པའི་དོན་

གྱི་འོད་གསལ་མཐར་ཐུག་གི་དོན་དུ་འཇོག་པ་བཞིན་དུ། ངག་དབེན་རྡོར་བཟླས་ཀྱི་ལས་སུ་གྲུབ་

པའི་མཐར་ཐུག་གཉིས་མཐར་ཐུག་གི་དོན་དུ་འཇོག་པ་ཡིན་གྱི། བྱེད་ལས་ཅན་གྱི་རྡོར་བཟླས་མཐར་

ཐུག་གི་དོན་དུ་འཇོག་པ་མིན་ནོ།།

སྐབས་འདིར་རྩ་རྒྱུད་ལ་མཐའ་དྲུག་ཚུལ་བཞིའི་བཤད་པ་འཇུག་ཚུལ་གཙོ་བོར་གསུངས་

ཀྱང༑ བཤད་རྒྱུད་རྣམས་ལ་ཡང་མཐའ་དྲུག་ཚུལ་བཞིའི་བཤད་པ་འཇུག་པ་ཡོད་པར་གསུངས་

ཏེ༑ འདུས་པ་ཕྱི་མའི་འགྲེལ་པར་ན་རོ་པས་ཚུལ་བཞི་དང་དྲང་ངེས་ཀྱི་བཤད་པ་མང་དུ་མཛད་པ་དང་། 

དགོངས་པ་ལུང་སྟོན་དུ་རྩ་རྒྱུད་ལེའུ་བཅུ་གཉིས་ཀྱི་གཞུང་རྣམས་ཚང་བར་སོར་བཞག་མཛད་པ་

ལ་མཐའ་དྲུག་དང་ཚུལ་བཞིས་བཤད་དགོས་པ་མང་དུ་ཡོད་པ་བཞིན་དུ། བཤད་རྒྱུད་གཞན་ལ་ཡང་

སྦས་པ་འགའ་ཞིག་བཀོད་པ་ལ་བཤད་པ་རྣམས་འཇུག་དགོས་པ་དང་། འདུས་པའི་རྩ་རྒྱུད་ཀྱི་གླེང་

གཞིའི་ཡི་གེ་བཞི་བཅུ་ཚིགས་བཅད་བཞི་བཅུས་བཤད་པ་ལྟར་བཤད་རྒྱུད་རྡོར་འཕྲེང་གི་གླེང་གཞི་

ཡང་དེ་ལྟར་བཤད་པ་ལ་འགལ་བ་མེད་པར་གསུངས་ཏེ།

བཤད་རྒྱུད་རྡོར་འཕྲེང་གི་ཟིན་བྲིས་རྗེས་གནང་བ་ལས། འདི་ལ་འདུས་པ་ཕྱི་མའི་འགྲེལ་པར་

ནཱ་རོ་པས་ཚུལ་བཞི་དང་དྲང་ངེས་ཀྱི་བཤད་པ་མང་དུ་མཛད་ལ། མན་ངག་སྙེ་མ་སོགས་སུ་ཡང་བཤད་

རྒྱུད་ལ་དྲང་ངེས་ཀྱི་བཤད་པ་ཡོད་པས། བཤད་རྒྱུད་ལ་མ་སྦས་པར་གསལ་བར་བཤད་པ་ཤིན་ཏུ་མང་

མོད་ཀྱང་། གཞུང་ཁ་ཅིག་ལ་རྩ་རྒྱུད་བཞིན་དུ་བཤད་དགོས་པ་ཡང་ཡོད་དོ། །དེ་ལྟ་ནའང་འགལ་

བ་ནི་མེད་དེ། དགོངས་པ་ལུང་སྟོན་ལས་རྩ་རྒྱུད་ཀྱི་ལེའུ་བཅུ་གཉིས་ཀྱི་གཞུང་རྣམས་ཚང་བར་

སོར་བཞག་མཛད་ལ། དེ་ལ་མཐའ་དྲུག་དང་ཚུལ་བཞིས་བཤད་དགོས་པ་མང་དུ་ཡོད་པ་བཞིན་

དུ༑ བཤད་རྒྱུད་གཞན་ལ་ཡང་མ་སྦས་པར་གསལ་བར་བཤད་པ་ཤིན་ཏུ་མང་ཡང་། རྩ་རྒྱུད་ལྟར་

སྦས་པ་འགའ་ཞིག་ཡོད་པས་སོ།།

དེས་ན་རྒྱུད་འདི་རྩ་རྒྱུད་ཀྱི་གླེང་གཞིའི་ཡི་གེ་བཞི་བཅུ་ཚིགས་བཅད་བཞི་བཅུས་བཤད་པ་

ལྟར་རྒྱུད་འདིའི་གླེང་གཞི་ཡང་དེ་ལྟར་བཤད་པ་ལ་འགལ་བ་མེད་དོ། །ཞེས་གསུངས་སོ། །ཁ་ཅིག་

ན་རེ། རྫོགས་རིམ་རྫོགས་པར་ཉན་པའི་སྣོད་རུང་བའི་དབང་པོ་མ་སྦྱངས་པའི་གང་ཟག་དམན་པ་

བཞི་ཡོད་པར་ཐལ། རིམ་གཉིས་རགས་པ་ཀུན་ཉན་པའི་སྣོད་དུ་རུང་བའི་དབང་པོ་མ་སྦྱངས་པའི་

གང་ཟག་དམན་པ་བཞི་ཡོད་པའི་ཕྱིར་ན་མ་ཁྱབ་སྟེ། དབང་པོ་མ་སྦྱངས་པའི་གང་ཟག་བཞི་དེ་རིམ་

གཉིས་རགས་པ་ཀུན་ཉན་པའི་སྣོད་རུང་ཡང་རྫོགས་རིམ་རྫོགས་པར་ཉན་པའི་སྣོད་དུ་མི་རུང་

བའི་ཉན་པའི་ཚོགས་བཤད་ཀྱི་གང་ཟག་ཏུ་གསུངས་ཤིང་། འོད་ཟུང་གཉིས་གང་ཟག་དམན་པ་ལ་

སྦས་པར་གསུངས་པ་དེ་དབང་པོ་མ་སྦྱངས་པའི་གང་ཟག་དམན་པའི་དབང་དུ་བྱས་པར་གསུངས་

པའི་ཕྱིར།

ཁོ་ན་རེ། རྫོགས་རིམ་རྫོགས་པར་ཉན་པའི་སྣོད་དུ་རུང་བའི་དབང་པོ་མ་སྦྱངས་པའི་གང་ཟག་

དམན་པ་བཞི་ཡོད་པར་ཐལ། འདུས་པའི་རྩ་རྒྱུད་ཀྱི་གཞུང་རྫོགས་པར་ཉན་པའི་སྣོད་དུ་རུང་བའི་

དེ་བཞི་ཡོད་པའི་ཕྱིར་ན་མ་ཁྱབ་སྟེ། དེ་འདྲའི་དབང་པོ་མ་སྦྱངས་པ་རྣམས་རྩ་རྒྱུད་ཀྱི་གཞུང་མ་

ལུས་པ་ཐོས་ཀྱང་མཐའ་དྲུག་གི་རྣམ་དབྱེ་ལ་རྨོངས་པ་དང་མ་བྲལ་བས་འོད་ཟུང་སོགས་རྫོགས་

པར་ཉན་པའི་སྣོད་རུང་དུ་མ་སོང་བའི་ཕྱིར་ཏེ། ལེའུ་བཅུ་བདུན་པའི་སྒྲོན་གསལ་ལས། རྒྱུད་ཀྱི་

གཞུང་མ་ལུས་པ་ཐོས་ཀྱང་མཐའ་དྲུག་གི་ཚིག་གི་དབྱེ་བས་རྒྱུད་ཀྱི་དོན་ལ་རྨོངས་པ་དང་མ་བྲལ་

བའི་ཙན་དན་ལྟ་བུའི་གང་ཟག་ལ་སོགས་པའི་ཉན་པ་པོ་རྣམས་ཞེས་གསུངས་པའི་ཕྱིར། དབང་བོ་

མ་སྦྱངས་པ་ནི་རྒྱུད་ཊཱིཀ་ཏུ། གང་ཟག་དམན་པ་བཞི་དབང་བོ་མ་སྦྱངས་པ་ནི། ཚེ་དེ་ལ་བསྐྱེད་

རིམ་དང་ལུས་དབེན་མཐར་ཕྱིན་ནས་ངག་དབེན་གྱི་རྟོགས་པ་སྐྱེ་ནུས་ཀྱང་། ངག་དབེན་ཚེ་དེ་ལ་

མཐར་ཕྱིན་མི་ནུས་པའི་གང་ཟག་ཡིན་ལ། ཞེས་གསུངས། གང་ཟག་དམན་པ་དབང་པོ་སྦྱངས་

པས་ནི་སེམས་དབེན་གྱི་རྟོགས་པ་སྐྱེ་ནུས་ཀྱང་། ཚེ་དེ་ལ་སེམས་དབེན་མཐར་ཕྱིན་མི་ནུས་པའི་

གང་ཟག་ཡིན་པར་གསུངས་ལ། དེ་འདྲའི་དབང་པོ་སྦྱངས་པས་རྫོགས་རིམ་རྫོགས་པར་ཉན་པའི་

སྣོད་རུང་ཡིན་པས་ཉན་པའི་སྣོད་རུང་གི་སྒོ་ནས་སློབ་བཤད་ཀྱི་གང་ཟག་དང་། སྐྱེ་བའི་སྣོད་རུང་

གི་སྒོ་ནས་ཚོགས་བཤད་ཀྱི་གང་ཟག་དུ་གསུངས་པས། དེ་འདྲ་བ་དེ་སློབ་བཤད་ཀྱི་གང་ཟག་དང་

ཚོགས་བཤད་གཉིས་ཀ་ཡིན་བྱས་ཆོག་གམ་དཔྱད། འདུས་པའི་ཆེད་དུ་བྱས་པའི་གདུལ་བྱ་ལ་བླ་

མེད་དུ་རིགས་ངེས་མི་དགོས་པ་ལྟ་བུར་མཆན་དུ་གསུངས།

འདུས་པའི་མཚན་གྱི་དོན་ལ་དཔྱད་པ།

འདུས་པའི་རྩ་རྒྱུད་ཀྱི་ཐོག་མའི་མཚན་ལ་ལོ་ཙྪ་བ་རྣམས་ཀྱི་བསྒྱུར་མི་འདྲ་བའི་དབང་

གིས་དུ་མ་ཡོད་ཀྱང་། པ་ཚབ་ཀྱི་བསྒྱུར་ལས། རྣལ་འབྱོར་ཆེན་པོའ་ིརྒྱུད་དཔལ་གསང་བ་འདུས་

པ་ཞེས་བྱུང་བ་དག་པར་གསུངས་ཏེ། དེ་ཡང་འདུས་པ་ཕྱི་མས་རྩ་རྒྱུད་ཀྱི་དོན་ཞུ་ལན་ལྔ་བཅུ་རྩ་

གསུམ་གྱིས་བཀྲལ་བའི་ནང་ཚན་མཚན་དོན་གྱི་ཞུ་ལན་བཞི་བྱུང་བ་པ་ཚབ་ཀྱི་བསྒྱུར་གྱི་མཚན་

དོན་ལ་ཚང་ལ། བསྒྱུར་གཞན་གྱི་མཚན་དོན་ལ་མ་ཚང་བར་གསུངས་པའི་ཕྱིར། དེ་འདུས་པ་ཕྱི་

མའི་འགྲེལ་པར་ནཱ་རོ་པས། རྒྱུད་འདིའི་མིང་ཅི་ཡིན་ཞེ་ན། དཔལ་གསང་བ་འདུས་པ་རྣལ་འབྱོར་

ཅེས་སྟོན་ཏེ། གསང་བ་དང་འདུས་པ་དང་། དཔལ་གྱི་དོན་འབྲེལ་བ་དང་། རྒྱུད་དང་རྣལ་འབྱོར་

ཞེས་ཐེ་ཚོམ་བཞི་ཞུས་ཏེ། ཞེས་གསུངས་པ་ལྟར་བཞི་ཡོད་པ་ལས། རྣལ་འབྱོར་གྱི་དོན་ཞུས་པའི་

ལན་ནི། རྒྱུད་ཕྱི་མ་ལས། ཐབས་དང་ཤེས་རབ་སྙོམས་འཇུག་པ། །རྣལ་འབྱོར་ཞེས་ནི་བཤད་

པ་ཡིན། །གང་ཞིག་དངོས་མེད་ཤེས་རབ་སྟེ། །ཐབས་ནི་དངོས་པོའ་ིམཚན་ཉིད་དོ། །ཞེས་ཐབས་

ཤེས་མཉམ་པར་སྦྱོར་བའི་དོན་རྣལ་འབྱོར་གྱི་དོན་དུ་གསུངས།

གསང་བ་དང་འདུས་པ་ཞུས་པའི་ལན་ནི། དེ་ཉིད་ལས། སྐུ་གསུང་ཐུགས་ནི་རྣམ་པ་གསུམ། ། 

གསང་བ་ཞེས་བྱར་བསྟན་པ་ཡིན། །སངས་རྒྱས་ཐམས་ཅད་ཅེས་བྱ་བ། །ཚོགས་པ་འདུས་པ་ཡིན་

པར་བཤད། །ཅེས་སྐུ་གསུང་ཐུགས་ཀྱི་གསང་བ་གསུམ་ནི་འདུ་རྒྱུ་དང་། དེ་གསུམ་ཚོགས་པ་

ནི་འདུས་པ་ཡིན་པར་གསུངས། རྒྱུད་ཀྱི་དོན་ཞུས་པའི་ལན་དེ་ཉིད་ལས། རྒྱུད་ནི་རྒྱུན་ཞེས་བྱ་

བར་གྲགས། །ཞེས་སོགས་སྔར་དྲངས་པ་ལྟར་ཚིགས་བཅད་གཉིས་འབྱུང་། དཔལ་གྱི་དོན་ཞུས་

པའི་ལན་དངོས་སུ་མེད་ཅིང་། གང་བཤད་པར་བྱ་བའི་རྒྱུད་ཀྱི་དོན་ཐམས་ཅད་ཁྲིགས་ཆགས་སུ་

འབྲེལ་བའི་འབྲེལ་ཕུན་སུམ་ཚོགས་པ་དེ་དཔལ་གྱི་དོན་དུ་གསུངས། དེ་ཡང་རྒྱུད་ཕྱི་མར་བསྙེན་

སྒྲུབ་ཡན་ལག་བཞི་དང་། ལེའུ་སོ་སོའ་ིདྲིས་ལན་གསུངས་པ་རྣམས་དཔལ་གྱི་དྲིས་ལན་དུ་འདུ་

ཞིང༑ ཐབས་རྒྱུད་ཀྱི་དབྱེ་བའི་དྲིས་ལན་དང་། སྤྱི་སྡོམ་ཡང་མཚན་དོན་གྱི་དྲིས་ལན་དུ་འདུ་བས། 

རྩ་རྒྱུད་ཀྱི་གཞུང་ནི་གཙོ་བོར་རྒྱུད་ཀྱི་མཚན་གྱི་གཞུང་ཉིད་འཆད་པ་ལ་སྦྱར་ན་ཤིན་ཏུ་ངོ་མཚར་

བ་བསྐྱེད་པར་མཐའ་གཅོད་དུ་གསུངས་སོ།།

སྦས་བཤད་ཀྱི་ཡི་གེ་བཞི་བཅུ་ཚིགས་བཅད་བཞི་བཅུས་བཤད་པ་རྣམས་སྦས་བཤད་དུ་འདུ་

སྟེ༑ ཨེ་ཝཾ་ལ་སོགས་པའི་ཡི་གེ་བཅུ་གསུམ་དང་། ག་ཝཱན་ལ་སོགས་པའི་ཡི་གེ་བརྒྱད་དང་། ཙིད་ཥུ་

བི་སྟེ་ཡི་གེ་ཉེར་བཞིས་སྣང་བ་སེམས་སྦས་བསྟན། ཏ་ཧྲི་ད་ཡ་བ་ཥིད་བྷ་གེ་ཧཱ་སྟེ་ཡི་གེ་དགུས་འདོད་

ཆགས་ཆོས་སྦས་བསྟན། ཀཱ་ཡ་ཝ་ག་ཛྲ་ཡོ་ཛར་བདུན་གྱིས་ཀུན་རྫོབ་སྒྱུ་མའི་སྦས་པ་བསྟན་པར་

གསུངས༑ གཞུང་དེ་རྣམས་ཀྱིས་བསྟན་པའི་དོན་དེ་རྣམས་ལ་སྦས་པ་གསུམ་གང་རུང་དགོས་མི་

དགོས་དཔྱད། རྩ་རྒྱུད་ཀྱི་ལུས་ཀྱི་སྐབས་སུ་རིགས་བརྒྱའི་ལུས་དབེན་ལས་མ་གསུངས་ཀྱང་། གླེང་

གཞིའི་སྐབས་འདིར་རིགས་བརྒྱའི་ལུས་དབེན་གྱི་སྟེང་དུ་ཁྲོ་བཅུ་བྱམས་པ་ཀུན་བཟང་གཉིས་ཏེ་

བཅུ་གཉིས་ལའང་ལུས་དབེན་གསུངས་པས་ལུས་དབེན་བརྒྱ་དྲུག་ཅུ་གསུངས། དེ་ལས་རྒྱས་པར་

ཕྱེ་ན་ལུས་དབེན་བརྒྱ་དང་དྲུག་ཅུ་དེའི་སྟེང་དུ་རྩ་བའི་ལྷ་སོ་གཉིས་ཀྱི་ལུས་དབེན་བསྣན་པས་བརྒྱ་

དང་གོ་གཉིས་ཡོད་པར་གསུངས།

རྩ་རྒྱུད་ཀྱི་མཚན་དོན་གྱི་རྣལ་འབྱོར་དང་གསང་བ་འདུས་པ་གཉིས་ལ་ཚུལ་བཞི་སོ་སོར་

འཇུག་ཀྱང་དེ་གཉིས་མཚན་དོན་དུ་འདུས་ནས་ལེའུ་དང་པོར་ཚུལ་བཞི་འཇུག་པའི་གཞུང་བརྒྱད་

ཡོད་དེ། མཚན་དོན། གླེང་གཞི། ཟིལ་གནོན་རྡོ་རྗེ། འདུས་པ་གསང་བ་ལས་བྱུང་བ། སྐུ་གསུང་

ཐུགས་གསང་བ། རྡོ་རྗེ་དམ་ཚིག་འབྱུང་བའི་ཚིག ཡེ་ཤེས་སྒྲོན་མ། སྐུ་གསུང་ཐུགས་བསླུ་བ་རྡོ་རྗེ་

སྟེ་བརྒྱད་ཡོད། ཟིལ་གནོན་རྡོ་རྗེའི་ཡིག་སྤྱི་གང་རུང་ལ་བསྐྱེད་རིམ་དགོས། གཞན་བདུན་གྱི་ཡིག་

སྤྱི་གང་རུང་ལ་བསྐྱེད་རིམ་ཡིན་མིན་དུ་མ་ཡོད། དེ་བརྒྱད་ཀྱི་སྦས་དོན་ལ། མཚན་དོན། སྐུ་གསུང་

ཐུགས་གསང་བ། ཡེ་ཤེས་སྒྲོན་མ། བསླུ་བ་རྡོ་རྗེ་བཞིའི་སྦས་དོན་ལ་ལམ་གྱི་སྣང་བ་སེམས་སྦས་

དགོས༑ གླེང་གཞིའི་སྣང་བ་སེམས་སྦས་ལ་གཞི་ལམ་གཉིས་ཡོད་ཅིང་། སྦས་པ་གཞན་གཉིས་ལ་

ལམ་གྱི་དེ་དགོས། ཟིལ་གནོན་རྡོ་རྗེའི་གཞི་ལམ་གྱི་འདོད་ཆགས་ཆོས་སྦས་གཉིས་ཡོད། འདུས་

པ་གསང་བའི་ལམ་གྱི་འདོད་ཆགས་ཆོས་སྦས་དང་ལམ་གྱི་སྣང་བ་སེམས་སྦས་གཉིས་ཡོད། རྡོ་

རྗེ་དམ་ཚིག་འབྱུང་བའི་སྦས་དོན་ལ་ལམ་གྱི་འདོད་ཆགས་ཆོས་སྦས་དགོས་སོ།།

དེ་བརྒྱད་ཀྱི་མཐར་ཐུག་ནི། མཚན་དོན། འདུས་པ་གསང་བ། སྐུ་གསུང་ཐུགས་གསང་བ། 

དམ་ཚིག་འབྱུང་བའི་རྡོ་རྗེ་བཞིའི་མཐར་ཐུག་ནི་ཟུང་འཇུག་དང་། གླེང་གཞིའི་མཐར་ཐུག་ལ་འོད་

གསལ་དང་ཟུང་འཇུག་གཉིས་བཤད། ཟིལ་གནོན་རྡོ་རྗེ། ཡེ་ཤེས་སྒྲོན་མ། བསླུ་བ་རྡོ་རྗེ་གསུམ་གྱི་

མཐར་ཐུག་ནི་འོད་གསལ་གྱི་མཐར་ཐུག་གོ །ལེའུ་དང་པོར་དྲང་ངེས་ཀྱི་བཤད་པ་ཉེར་བདུན་ཡོད་

པར་རྒྱུད་ཊཱིཀ་དུ་བཤད་ཀྱང་། ཁྲི་ཐོག་བདུན་ཅུ་བའི་སྡོམ་ཚིག་དང་། སྡོམ་ཚིག་དམ་པ་གསལ་

བྱེད་གཉིས་སུ་རྣམ་སྣང་ཕྱུང་བའི་དམ་ཚིག་འབྱུང་བའི་རྡོ་རྗེའི་ཏིང་ངེ་འཛིན་མ་བགྲང་བར་ཉེར་

དྲུག་དུ་བཤད་པ་ནི། འདི་དང་བསྡུས་དཀྱིལ་རྒྱས་བཤད་ཀྱི་དམ་ཚིག་འབྱུང་བའི་རྡོ་རྗེ་གཉིས་དྲང་

ངེས་འཇུག་ཚུལ་འདྲ་བ་ལ་དགོངས་སམ་དཔྱད།

སྒྲོན་གསལ་གྱི་ལེའུ་བསྡུས་དོན་གྱི་སྐབས་སུ་ཡུམ་གསུམ་དང་གཤིན་རྗེ་གཤེད་འབྱིན་

པའི་ཏིང་ངེ་འཛིན་བཞི་དྲང་ངེས་དང་། རྒྱས་བཤད་དུ་སྒྲ་ཇི་བཞིན་པར་འགྱུར་རྙིང་གཉིས་དང་ཆག་

འགྱུར་ལས་བཤད་པ་འགྱུར་སྐྱོན་ཡིན་ཞིང་། པ་ཚབ་ཀྱིས་རྒྱས་བཤད་དང་མཐུན་པར་བསྡུས་དོན་

འདིར་ཡང་སྒྲ་ཇི་བཞིན་པར་འགྱུར་བ་ལེགས་པར་མཆན་དུ་གསུངས་པས་ཏིང་ངེ་འཛིན་དེ་བཞིའི་

གཞུང་ལ་དྲང་ངེས་མི་འཇུག་གོ །ལེའུ་གཉིས་པའི། དངོས་པོ་མེད་པས་བསྒོམ་པ་མེད། །ཅེས་

སོགས་ཀྱི་སྦས་དོན་ལ་ལམ་གྱི་སྣང་བ་སེམས་སྦས་དང་ཀུན་རྫོབ་སྒྱུ་མའི་སྦས་པ་གཉིས་ཡོད། 

མཐར་ཐུག་ལ་འོད་གསལ་ཟུང་འཇུག་གཉིས་ཡོད། ལེའུ་གསུམ་པའི། རིན་ཆེན་ཆེན་པོ་ཁ་དོག་

ལྔ༑ །ཞེས་སོགས་ཀྱི་སྤྱི་དོན་ལ་བསྐྱེད་རིམ་གྱི་ཕྲ་ཐིག་དང་། སྦས་དོན་ལ་རྫོགས་རིམ་གྱི་ཕྲ་ཐིག 

མཐར་ཐུག་འོད་ཟུང་གཉིས་སོ། །ལེའུ་དྲུག་པའི། དེ་ནས་དཔལ་ལྡན་རྡོ་རྗེ་འཛིན། །ཞེས་སོགས་

ཀྱི་སྦས་དོན་ནི་རིམ་པ་གསུམ་པའི་སྒྱུ་ལུས། མཐར་ཐུག་ནི་ཟུང་འཇུག་གོ །ལེའུ་བདུན་པའི། ཆགས་

ཅན་ཡེ་ཤེས་འདོད་པ་ཡིས། །ཞེས་སོགས་ཀྱི་སྦས་དོན་ལ་ལམ་གྱི་སྦས་པ་གསུམ་དང་། མཐར་

ཐུག་ནི་འོད་གསལ་ལོ། །ལེའུ་བཅུ་བདུན་པའི། གསང་བའི་ཡི་གེ་ཐོས་ནས་ཞེས་སོགས་ཀྱི་སྦས་

དོན་ལ་རླུང་ལྡང་འཇུག་གནས་གསུམ་བགྲང་བའི་རྡོར་བཟླས་དང་། མཐར་ཐུག་ལ་དོན་གྱི་འོད་

གསལ་གྱི་སྔ་ལོགས་ཀྱི་སྣང་བའི་ཡེ་ཤེས་གསུམ་ལ་བཤད་ཀྱང་། དེ་ཡི་སྦས་མཐར་གཉིས་རྒྱུ་ལ་

འབྲས་བུའི་མིང་གིས་གསུངས་པར་བཤད་དོ།།

ཁ་ཅིག་ན་རེ། བསྐྱེད་རིམ་དངོས་སུ་སྟོན་པའི་རྡོ་རྗེའི་ཚིག་ཡིན་ན། དྲང་ངེས་ཀྱི་བཤད་པ་འཇུག་

པས་ཁྱབ་པར་ཐལ། དེ་ཡིན་ན་ངེས་དོན་གྱི་རྫོགས་རིམ་གྱི་བཤད་པ་འཇུག་པའི་རྡོ་རྗེའི་ཚིག་ཡིན་

པས་ཁྱབ་པའི་ཕྱིར་སྟེ། ཡེ་ཤེས་རྡོ་རྗེ་ཀུན་བཏུས་ཀྱི་ཊིཀྐ་ལས། དངོས་སུ་བསྐྱེད་རིམ་བཤད་པའི་

ཆ་རྣམས་ལ་ངེས་དོན་རྫོགས་རིམ་གྱི་བཤད་པ་དེ་ངེས་པར་ཐོབ་པ་ནི། མཐའ་དྲུག་ཚུལ་བཞིའི་བཤད་

པ་འཇུག་པའི་བླ་མེད་རྩ་རྒྱུད་རྣམས་ཀྱི་སྤྱི་ལུགས་ཡིན་ནོ། །ཞེས་གསུངས་པའི་ཕྱིར་ན་མ་ཁྱབ་སྟེ། 

བསྐྱེད་རིམ་དངོས་སུ་གསུངས་པའི་ཆ་རྣམས་ཀྱིས་མཚོན་རྒྱུའི་རྫོགས་རིམ་རེ་ཡོད་དགོས་པའི་

དོན་ཡིན་གྱི། བསྐྱེད་རིམ་དངོས་སུ་གསུངས་པའི་གཞུང་ལ་དྲང་ངེས་ཀྱི་བཤད་པ་ངེས་པར་ཐོབ་པའི་

དོན་མ་ཡིན་པའི་ཕྱིར་ཏེ། ཟིལ་གནོན་རྡོ་རྗེའི་གཞུང་དང་། ལེའུ་བཅུ་གཅིག་པའི་བསྐྱེད་རིམ་རྒྱས་

པར་བཤད་པ་རྣམས་ལ་དྲང་ངེས་ཀྱི་བཤད་པ་འཇུག་པར་མ་གསུངས་པའི་ཕྱིར།

བསྐྱེད་རིམ་གྱི་སྦྱང་གཞི་སྦྱོང་བྱེད་ལ་དོགས་པ་དཔྱད་པ།

 ཁོ་ན་རེ། བསྐྱེད་རིམ་གྱི་གཙོ་བོ་ལ་སྐྱེ་ཤི་བར་དོ་གསུམ་གང་རུང་དང་རྣམ་པ་མཐུན་པར་

བསྒོམ་པའི་རྣལ་འབྱོར་ཡིན་པས་ཁྱབ་པར་ཐལ། ཟབ་དོན་དུ། བསྐྱེད་རིམ་གྱི་མཚན་ཉིད་ཀྱི་ཟུར་

དུ༑ སྐྱེ་ཤི་བར་དོ་གསུམ་པོ་ཅི་རིགས་དང་རྣམ་པ་མཐུན་པར་བློས་གསར་དུ་བཏགས་ནས་སྒོམ་པའི་

རྣལ་འབྱོར་ཞེས་གསུངས་པའི་ཕྱིར་ན་མ་ཁྱབ་སྟེ། མ་དག་པའི་སྣོད་བཅུད་གཉིས་ཀ་བླ་མེད་ལམ་

གྱི་སྦྱང་གཞིའི་གཙོ་བོར་གསུངས་པས་མ་དག་པའི་སྣོད་སྦྱང་གཞིར་བྱས་ཏེ་དེ་ཆགས་འཇིག་

དང་རྣམ་པ་མཐུན་པར་ཡེ་ཤེས་ཀྱི་ས་བསྒོམ་པ་ནས་རྟེན་གཞལ་ཡས་ཁང་བསྐྱེད་པའི་བར་གྱི་རྣལ་

འབྱོར་དེ་བསྐྱེད་རིམ་གྱི་གཙོ་བོ་ཡང་ཡིན། བཅུད་སེམས་ཅན་གྱི་སྐྱེ་ཤི་བར་དོ་གསུམ་སྦྱང་གཞིར་

བྱས་ཏེ་དེ་གསུམ་ཅི་རིགས་དང་རྣམ་པ་མཐུན་པར་ལྷའི་རྣལ་འབྱོར་བསྒོམ་པའི་བསྐྱེད་རིམ་ཡང་

བསྐྱེད་རིམ་གྱི་གཙོ་བོ་ཡིན་པའི་ཕྱིར་ཏེ།

པཎ་ཆེན་བློ་བཟང་ཆོས་རྒྱན་གྱིས་མཛད་པའི་འདུས་པའི་བསྐྱེད་རིམ་ལས། བླ་མེད་ཀྱི་ལམ་

གྱི་སྦྱང་གཞིའི་གཙོ་བོ་ནི་མ་དག་པའི་སྣོད་བཅུད་གཉིས་སུ་ངེས་ལ། སྦྱང་གཞི་སྣོད་ཀྱི་འཇིག་རྟེན་ཡེ་

ཤེས་ཀྱི་ས་བསྒོམ་པ་ནས་ལྷག་མོས་ཀྱི་རྟེན་བསྐྱེད་པའི་བར་གྱི་སྦྱང་གཞི་འདུ། བཅུད་ཀྱི་འཇིག་

རྟེན་ལྷག་མོས་ཀྱི་ལྷ་བསྒོམ་པ་ནས་རིགས་བདག་གི་རྒྱས་འདེབས་པའི་བར་གྱི་སྦྱང་གཞིར་

འདུས་པའི་ཕྱིར། ཞེས་གསུངས་པའི་ཕྱིར། ལེའུ་བཅུ་གཉིས་པའི། དགོན་པ་ཆེན་པོའ་ིས་ཕྱོགས་

སུ༑ །ཞེས་སོགས་ཀྱི་དྲང་དོན་གནས་ཀྱི་དེ་ཉིད་ཀྱང་སྦྱང་གཞི་སྦྱོང་བྱེད་སྦྱོང་བའི་བསྐྱེད་རིམ་ཡིན་

ཏེ༑ དེའི་ངེས་དོན་དུ་རྫོགས་རིམ་མང་པོ་ལུང་སྟོན་ལས་གསུངས་པའི་ཕྱིར། ཡང་ཁོ་ན་རེ། བསྐྱེད་

རིམ་ཡིན་ན། སྦྱང་གཞི་སྦྱོང་བྱེད་སྦྱར་ནས་བསྒོམ་པའི་རྣལ་འབྱོར་ཡིན་པས་ཁྱབ་པར་ཐལ། བརྩེ་

བ་སྙིང་རྗེ་ཆེན་པོ་ལ་དམིགས་པའི་དེ་ཉིད་དང་། སྲུང་འཁོར་གྱི་གཙོ་བོ་བསྐྱེད་པའི་དེ་ཉིད་སོགས་

ཡན་ལག་གམ་སྔོན་འགྲོ་ཙམ་ཡིན་གྱི། བསྐྱེད་རིམ་དངོས་མ་ཡིན་པའི་ཕྱིར་ཏེ། རྣམ་བཞག་རིམ་

པའི་རྣམ་བཤད་ལས། སྲུང་འཁོར་ནི་སྲིད་པར་སྐྱེ་བའི་རིམ་པ་ལྟར་བསྒོམ་པའི་བསྐྱེད་རིམ་དངོས་

གཞིའི་ཡན་ལག་གམ་སྔོན་འགྲོ་ཙམ་ཡིན་པས། དེ་དག་ལ་སྲིད་པའི་རིམ་པ་དང་ཆོས་མཐུན་སྦྱར་

མི་དགོས་སོ། །ཞེས་དང་།

རིག་མ་འདུ་བྱ་བ་མན་ཆད་རྣམས་ནི་སངས་རྒྱས་ཀྱི་མཛད་པ་དང་སྦྱར་གྱི་སྲིད་པའི་རིམ་པ་

དང་མི་སྦྱར་ཏེ། ཞེས་སོགས་གསུངས་པའི་ཕྱིར་ཟེར་ན་མ་ཁྱབ་སྟེ། དེ་རྣམས་སྲིད་པའི་རིམ་པ་

དང་ཆོས་མཐུན་སྦྱར་བའི་བསྐྱེད་རིམ་དངོས་མིན་པའི་དོན་ཡིན་གྱི། དེ་རྣམས་བསྐྱེད་རིམ་ཡིན་

པའི་ཕྱིར་ཏེ། བསྐྱེད་རིམ་སྤྱིའི་སྡུད་བྱེད་ཀྱི་ཆིངས་རྣམས་སུ་བསྡུས་པའི་ཕྱིར། དེར་ཐལ། དེ་

རྣམས་དེ་ཉིད་ཞེ་དགུའི་ཆིངས། རྣལ་འབྱོར་དྲུག་གི་ཆིངས། བསྙེན་སྒྲུབ་ཡན་ལག་བཞིའི་ཆིངས། 

རྡོ་རྗེ་བཞིའི་ཆིངས། ཏིང་ངེ་འཛིན་གསུམ་གྱི་ཆིངས་རྣམས་སུ་བསྡུས་པའི་ཕྱིར། བསྡུ་ཚུལ་ནི་

བསྐྱེད་རིམ་ཆེན་མོ་དང་། པཎ་ཆེན་བསོད་གྲགས་ཀྱི་འདུས་པའི་བསྐྱེད་རིམ་རྣམ་བཞག་སོགས་

ལས་ཤེས་དགོས་སོ།།

ཁ་ཅིག བརྩེ་བ་སྙིང་རྗེ་ཆེན་པོ་ལ་དམིགས་པའི་དེ་ཉིད་དེ། སྦྱང་གཞི་ཆོས་མཐུན་སྦྱར་བའི་

རྣལ་འབྱོར་ཡིན་པར་ཐལ། འཇིགས་བྱེད་ཀྱི་ཚོགས་ཞིང་དང་བདུན་རྣམ་དག་དེ་སྦྱང་གཞི་དང་

ཆོས་མཐུན་སྦྱར་བའི་ཕྱིར་ན་མ་ཁྱབ་སྟེ། འཇིགས་བྱེད་ཀྱི་དེ་འཆི་བ་འོད་གསལ་མངོན་དུ་བྱེད་པ་

ལ་དངོས་ཀྱི་སྐྱེ་བ་ཕྱི་མ་འཕེན་བྱེད་ཀྱི་སྐྱེས་གནས་མྱོང་འགྱུར་གྱི་ལས་བསགས་པ་དང་ཆོས་

མཐུན་པར། འཆི་བ་ཆོས་སྐུའི་ལམ་འཁྱེར་གྱི་སྔོན་དུ་བསོད་ནམས་ཀྱི་ཚོགས་བསགས་པ་དེས་

སྐྱེས་ནས་མྱོང་འགྱུར་གྱི་ལས་སྦྱོར་བྱེད་དུ་གསུངས་པས་སྦྱང་གཞི་སྦྱོང་བྱེད་སྦྱར་ལ། འདུས་པའི་

སྐབས་འདིར་བསོད་ནམས་ཀྱི་ཚོགས་བསགས་པ་དེ་སྦྱང་གཞི་དང་སྦྱར་བར་མ་གསུངས་པའི་

ཕྱིར༑

ཡང་ཁ་ཅིག འཆི་བ་ཆོས་སྐུའི་ལམ་འཁྱེར་གྱི་སྦྱང་གཞི་ཡིན་ན། འཆི་བ་འོད་གསལ་ཡིན་

པས་ཁྱབ་ཟེར་ན། སྦྱང་གཞི་རགས་པ་ཉེར་ལྔའི་ཐིམ་རིམ་རྣམས་ཆོས་ཅན། དེར་ཐལ། དེའི་ཕྱིར། 

དེར་ཐལ། སྒྲུབ་པ་པོ་རང་ཉིད་ལ་འབྱུང་འགྱུར་གྱི་འཆི་རིམ་རྣམས་འཆི་བ་ཆོས་སྐུའི་ལམ་འཁྱེར་

གྱི་སྦྱང་གཞི་ཡིན་པའི་ཕྱིར། དེར་ཐལ། དེ་འདྲའི་ལམ་འཁྱེར་དེ་སྒྲུབ་པ་པོ་རང་ཉིད་ལ་འབྱུང་འགྱུར་

གྱི་རགས་པ་ཉེར་ལྔའི་ཐིམ་རིམ་དང་རྣམ་པ་མཐུན་པར་ཕུང་སོགས་དང་ངོ་བོ་དབྱེར་མེད་དུ་

བསྐྱེད་པའི་ལྷ་རྣམས་རིམ་གྱིས་ཐིམ་པར་བསྒོམ་པའི་སྒོ་ནས་དེ་རྣམས་སྦྱོང་བྱེད་ཀྱི་རྣལ་འབྱོར་

ཡིན་པའི་ཕྱིར་ཏེ། པཎ་ཆེན་ཆོས་རྒྱན་གྱི་འདུས་པའི་བསྐྱེད་རིམ་ལས། འདི་ལྟར་བསྒོམ་པ་ལ་འཆི་

བ་ཆོས་སྐུའི་ལམ་འཁྱེར་ཞེས་བྱ་སྟེ། གཞིའི་འཆི་རིམ་དང་རྣམ་པ་མཐུན་པར་སྒྲུབ་པ་པོ་རང་ཉིད་

ཀྱི་མ་འོངས་པའི་འཆི་བ་སྦྱོང་བར་བྱེད། ཅེས་གསུངས་པའི་ཕྱིར། རྩ་བར་འདོད་མི་ནུས་ཏེ། འཆི་

རིམ་དེ་རྣམས་གཉུག་སེམས་མ་ཡིན་པའི་ཕྱིར།

ཁོ་ན་རེ། ལམ་འཁྱེར་གསུམ་གྱི་སྦྱང་གཞི་ལ་སྒྲུབ་པ་པོ་རང་ཉིད་ལ་འབྱུང་འགྱུར་གྱི་སྐྱེ་ཤི་

བར་དོ་གསུམ་འཇོག་མི་དགོས་པར་ཐལ། ཚེ་དེ་ལ་སངས་རྒྱ་ངེས་ཀྱི་རིན་ཆེན་ལྟ་བུའི་གང་ཟག་

གི་རང་ཉིད་ལ་མ་འོངས་པ་ན་འབྱུང་འགྱུར་གྱི་སྐྱེ་ཤི་བར་དོ་གསུམ་འོང་རྒྱུ་མེད་པའི་ཕྱིར་ཟེར་ན་

མ་གྲུབ་སྟེ། རིན་ཆེན་ལྟ་བུས་དེ་གསུམ་སྦྱོང་བྱེད་ཀྱི་རིམ་གཉིས་ཀྱི་ལམ་མ་བསྒོམ་ན་སྐྱེ་ཤི་བར་

དོ་གསུམ་འོང་རྒྱུ་ཡོད་པའི་ཕྱིར་ཏེ། དེ་འདྲར་འོང་རྒྱུ་ཡོད་པ་དེ་སྦྱོང་བྱེད་ལམ་བསྒོམ་པའི་མཐུས་

སྐུ་གསུམ་དུ་སྒྱུར་བར་བྱེད་པའི་ཕྱིར། འདུས་པའི་བསྐྱེད་རིམ་ཆེན་མོ་ལས། དེ་ལྟར་ན་ཐབས་

མཁས་དང་བྲལ་བ་ལ་འཁོར་བའི་རྒྱུར་གྱུར་པའི་སྐྱེ་ཤི་བར་དོ་གསུམ་འོང་རྒྱུ་དེ། ཐབས་མཁས་ཀྱི་

མཐུས་དེ་གསུམ་ཇི་ལྟ་བའི་ལམ་གྱིས་སྐུ་གསུམ་དུ་བསྒྱུར་བ་ཡིན་ཏེ། ཞེས་སོགས་གསུངས་པའི་

ཕྱིར༑ དེས་ན་སྦྱང་གཞི་དེ་རྣམས་མ་འོངས་པ་ན་འོང་རྒྱུ་དགོས་པར་ཐལ། སྐྱེ་ཤི་བར་དོ་གསུམ་

འདས་ཟིན་པ་དང་། དེ་ལྟར་འབྱུང་ཟིན་པ་རྣམས་སྦྱང་གཞིར་འཇོག་ཚུལ་མེད་པའི་ཕྱིར་ཏེ། བསྐྱེད་

རིམ་ཆེན་མོ་ལས། བསྐལ་པ་དཔག་ཏུ་མེད་པའི་སྔ་རོལ་ཏུ་འདས་ཟིན་པའི་སེམས་ཅན་དེ་དག་གི་

སྐྱེ་བ་དེ་དག་དང་། རྒྱུད་ཐ་དད་པའི་སྒྲུབ་པ་པོས་ད་ལྟ་ལམ་བསྒོམས་ནས་སྦྱོང་བ་ལ་འབྲེལ་བ་དང་

དགོས་པ་གང་ཡང་མེད་པའི་ཕྱིར་རོ།།

དེས་ན་འདིར་ནི་སྦྱང་གཞི་གསུམ་པོ་དེ་དང་རྣམ་པ་མཐུན་པའི་ལམ་གྱིས་གསུམ་པོ་དེ་དངོས་

མི་འབྱུང་བར་དེའི་དོད་དུ་དེ་དང་ཆོས་མཐུན་པའི་ལམ་དུས་དང་འབྲས་དུས་ཀྱི་སྐུ་གསུམ་འབྱུང་

བར་བྱེད་པ་ཉིད་སྦྱོང་བྱེད་རིམ་གཉིས་ཀྱིས་སྦྱང་གཞི་གསུམ་སྦྱོང་བའི་དོན་དུ་ཤེས་པར་བྱའོ། ། 

ཞེས་གསུངས་པའི་ཕྱིར་དང་། པཎ་ཆེན་བསོད་གྲགས་ཀྱི་འདུས་པའི་བསྐྱེད་རིམ་ལས་ཀྱང་། དེ་

ལྟར་ན་རིམ་པ་དང་པོའ་ིཆོས་ལོངས་སྤྲུལ་གསུམ་གྱི་མཐུན་ཡུལ་འཛམ་བུ་གླིང་པའི་བསྐལ་བ་དང་

པོའ་ིམིའི་འཆི་བ་བར་དོ་སྐྱེ་བ་གསུམ་ཡིན་ཀྱང་། ད་ལྟ་ལམ་བསྒོམ་པའི་རྣལ་འབྱོར་པས་དེ་སྦྱང་གཞིར་

མི་བྱེད་དེ་བྱེད་མི་ནུས་ཤིང་བྱས་པ་ལ་དགོངས་པ་གང་ཡང་མེད་པའི་ཕྱིར། དཔེར་ན་ན་ནིང་འགག་པའི་

བུད་ཤིང་ད་ལོའ་ིམེས་བསྲེག་མི་ནུས་པ་བཞིན་ནོ།།

འོ་ན་གང་སྦྱང་གཞིར་བྱེད་པ་ཡིན་ཞེ་ན། རྣལ་འབྱོར་པ་རང་ཉིད་ལ་མ་འོངས་པ་ན་འབྱུང་རྒྱུའི་

སྐྱེ་ཤི་བར་དོ་གསུམ་སྦྱང་གཞིར་བྱེད་ལ། ཞེས་གསུངས་པའི་ཕྱིར། འདི་རྣམ་བཞག་རིམ་པའི་

ཊིཀྐའི་ཚིག་སྣ་འདུས་པའོ། །རིམ་གཉིས་མ་བསྒོམ་པའི་གང་ཟག་གི་མ་འོངས་པ་ན་འབྱུང་རྒྱུའི་སྐྱེ་

ཤི་བར་དོ་གསུམ་རིམ་གཉིས་ཀྱི་སྦྱང་གཞི་མ་ཡིན་ཏེ། སྦྱོང་བྱེད་ལམ་མ་བསྒོམ་པར་དེ་གསུམ་

དངོས་མི་འབྱུང་བར་བྱེད་མི་ནུས་ཤིང་། སྦྱང་གཞི་སྦྱོང་བྱེད་སྦྱངས་འབྲས་གསུམ་རྒྱུན་ཆགས་

པ་རྒྱུད་ཀྱི་དོན་དུ་འཇོག་ཚུལ་སྔར་ལྟར་ཡིན་པའི་ཕྱིར། ཁོ་ན་རེ། བསྐྱེད་རིམ་གྱིས་མ་འོངས་པ་

ན་འབྱུང་རྒྱུའི་སྐྱེ་ཤི་བར་དོ་གསུམ་དངོས་མི་འབྱུང་བར་བྱེད་ནུས་པར་ཐལ། དེ་གསུམ་དང་རྣམ་

པ་མཐུན་པའི་ལམ་གྱིས་དེ་གསུམ་དངོས་མི་འབྱུང་བར་བྱེད་པ་སོགས་སྦྱང་གཞི་སྦྱོང་བའི་དོན་དུ་

གསུངས་པའི་ཕྱིར་ན་མ་ཁྱབ་སྟེ། དེ་གསུམ་དངོས་སུ་སྦྱོང་བྱེད་ནི་རྫོགས་རིམ་དགོས་ཀྱང་། བསྐྱེད་

རིམ་གྱིས་རྫོགས་རིམ་དེའི་སྨིན་བྱེད་ཁྱད་པར་ཅན་དུ་གྱུར་པའི་སྒོ་ནས་སྐྱེ་ཤི་བར་དོ་གསུམ་མོས་

པ་ཡིད་བྱེད་ཀྱིས་སྦྱང་བའི་ཕྱིར་ཏེ། བསོད་གྲགས་ཀྱི་བསྐྱེད་རིམ་རྣམ་བཞག་ལས། དེས་ན་རིམ་

པ་དང་པོའ་ིསྐབས་སུ་སྦྱང་གཞི་གསུམ་པོ་དེ་དང་རྣམ་པ་མཐུན་པའི་ལམ་སྒོམ་དགོས་པས། སྦྱང་

གཞི་གསུམ་དེ་མོས་པ་ཡིད་བྱེད་ཀྱིས་སྦྱངས། དེས་རྒྱུད་སྨིན་ཏེ་རིམ་པ་གཉིས་པའི་སྐབས་སུ་དངོས་

གནས་ལ་སྦྱངས་ཏེ། ཞེས་གསུངས་པའི་ཕྱིར།

མཐུན་ཡུལ་དང་སྦྱང་གཞི་གཉིས་ལ་མུ་བཞི་ཡོད་མེད་ལ་དཔྱད་པ།

ཡང་ཁ་ཅིག བསྐྱེད་རིམ་པའི་སྐུ་གསུམ་ལམ་འཁྱེར་གྱི་ཆོས་མཐུན་ཡུལ་ལ་ད་ལྟར་བ་དང་མ་

འོངས་པ་ན་འབྱུང་རྒྱུའི་སྐྱེ་ཤི་བར་དོ་གསུམ་མེད་པར་ཐལ། སྐབས་འདིར་བསྐལ་པ་དང་པོའ་ིམིའི་

སྐྱེ་ཤི་བར་དོ་གསུམ་ལམ་འཁྱེར་གསུམ་གྱི་མཐུན་ཡུལ་དུ་བཤད་པའི་ཕྱིར་ན་མ་ཁྱབ་སྟེ། སྐབས་

འདིར་དེ་ལྟར་བཤད་པ་ལ་དགོས་པ་ཡོད་པའི་ཕྱིར། དེ་ཡང་འཆི་བ་སྦྱོང་བྱེད་ལྷག་མོས་འོད་གསལ་

དུ་སྡུད་པ་ལ། འཆི་བ་པོ་དང་འདྲ་བའི་ལྷག་མོས་ཀྱི་ལྷ་བསྐྱེད་དགོས། དེ་བསྐྱེད་པ་ནི་གཞལ་ཡས་

ཁང་དུ་ལྷ་བསྐྱེད་པའི་ཐོག་མ་ཡིན་ཞིང་། གཞལ་ཡས་ཁང་བསྐྱེད་པ་ཡང་སྣོད་ཀྱི་རི་གླིང་སོགས་ཆགས་

པ་དང་ཆོས་མཐུན་ལ། སྣོད་དེར་བཅུད་ཆགས་པའི་ཐོག་མ་བསྐལ་པ་དང་པོའ་ིམི་ཡིན་པས་ལྷག་མོས་

ཀྱི་ལྷ་བསྐྱེད་པ་དེ་བསྐལ་པ་དང་པོའ་ིམི་ཐོག་མར་སྐྱེ་བ་དང་ཆོས་མཐུན། ལྷག་མོས་འོད་གསལ་

དུ་སྡུད་པ་མི་དེ་ཤི་བ་དང་ཆོས་མཐུན། དང་པོའ་ིམགོན་པོ་བསྐྱེད་པ་དེ་མི་དེ་ཤི་ནས་འཛམ་གླིང་གི་

མིའི་བར་དོ་གྲུབ་པ་དེ་དང་ཆོས་མཐུན། དང་པོའ་ིམགོན་པོ་སྤྲུལ་སྐུ་རྡོར་སེམས་སུ་བསྒྱུར་བ་ནི་བར་དོ་

བ་དེ་འཛམ་གླིང་གི་མི་མོ་ཞིག་གི་མངལ་དུ་སྐྱེ་བ་གཟུང་བ་དང་ཆོས་མཐུན་ཆེད་ཡིན་པར་བསྐྱེད་

རིམ་ཆེན་མོ་དང་བསོད་གྲགས་ཀྱི་འདུས་པའི་བསྐྱེད་རིམ་སོགས་སུ་གསུངས་པའི་ཕྱིར། དེ་ལྟར་

སྒོམ་པ་པོ་ལ་འཛམ་གླིང་པའི་མིའི་རྟེན་ཅན་དགོས་པས་བསྒོམ་པའི་ལམ་འཁྱེར་དེའི་གཞིའི་མཐུན་

ཡུལ་ལ་འཛམ་གླིང་གི་སྣོད་བཅུད་དགོས་པར་གསུངས། རྩ་བར་འདོད་མི་ནུས་ཏེ། སྐུ་གསུམ་ལམ་

འཁྱེར་དེ་མར་སྦྱང་གཞི། ཡར་འབྲས་བུ། བར་དུ་རྫོགས་རིམ་གསུམ་ཆར་དང་རྣམ་པ་མཐུན་པར་

བྱེད་དགོས་པར་རྣམ་བཞག་རིམ་པའི་ཊིཀྐ་དང་བསྐྱེད་རིམ་ཆེན་མོ་སོགས་སུ་གསུངས་པས་མར་

གྱི་སྦྱང་གཞི་དེ་ལ་དེའི་རྣམ་པ་མཐུན་ཡུལ་ཡོད་དོ།།

སྐུ་གསུམ་ལམ་འཁྱེར་གྱི་ཆོས་མཐུན་ཡུལ་དང་སྦྱང་གཞི་གཉིས་ལ་མུ་བཞི་ཡོད་པར་པཎ་

ཆེན་བསོད་གྲགས་ཀྱིས་གསུངས། བསྐྱེད་རིམ་གྱི་ཆོས་སྐུའི་མཐུན་ཡུལ་ཡིན་ལ། དེའི་སྦྱང་གཞི་

མ་ཡིན་པ་ནི། བསྐལ་བ་དང་པོའ་ིམངལ་སྐྱེས་ཀྱི་མིའི་འཆི་རིམ་གཞིའི་མཐུན་ཡུལ་དང་། འཆི་

རིམ་ཇི་བཞིན་པའི་དཔེའི་འོད་གསལ་མཐར་ཐུག་དང་། རིམ་པ་བཞི་པའི་དོན་གྱི་འོད་གསལ་ལྟ་བུ་

ལམ་གྱི་མཐུན་ཡུལ་དང་། མི་སློབ་པའི་དོན་གྱི་འོད་གསལ་དེ་འབྲས་བུའི་ཆོས་མཐུན་ཡུལ་ཡིན། 

མི་སློབ་པའི་ས་ནས་ཐིམ་རིམ་དང་རྟགས་བརྒྱད་སོགས་མེད་ཀྱང་མི་སློབ་པའི་ཟུང་འཇུག་ཐོབ་པ་

ལ་དེ་རྣམས་སྔོན་དུ་འགྲོ་དགོས་པས་རྣམ་པ་མཐུན་ཙམ་དུ་གསུངས། དེ་རྣམས་བསྐྱེད་རིམ་གྱི་ཆོས་

སྐུའི་ལམ་འཁྱེར་གྱི་མཐུན་ཡུལ་ཡིན་ལ་སྦྱང་གཞི་མ་ཡིན། སྒྲུབ་པ་པོའ་ིམ་འོངས་པ་ན་འབྱུང་འགྱུར་

གྱི་སྐྱེ་གནས་གཞན་གསུམ་གྱི་འཆི་རིམ་དེ་དེའི་སྦྱང་གཞི་ཡིན་ཀྱང་མཐུན་ཡུལ་མ་ཡིན་ཏེ། དེ་དག་

དང་རྣམ་པ་མཐུན་པར་སྒོམ་མི་དགོས་པར་སྦྱང་ནུས་པའི་ཕྱིར།

སྒྲུབ་པ་པོའ་ིརང་ཉིད་ལ་མ་འོངས་པ་ན་འབྱུང་རྒྱུའི་འཆི་དུས་ཀྱི་ཐིམ་རིམ་དང་རྟགས་རྣམས་

རིམ་བཞིན་ཤར་ཏེ་མངོན་དུ་བྱེད་པའི་འཆི་བའི་རིམ་པ་དེ་ཆོས་སྐུའི་ལམ་འཁྱེར་གྱི་མཐུན་ཡུལ་

དང་སྦྱང་གཞི་གཉིས་ཀ་ཡིན། མངལ་སྐྱེས་ཀྱི་མིའི་འཆི་རིམ་ལ་ཆོས་སྐུའི་ལམ་འཁྱེར་གྱི་མཐུན་

ཡུལ་མི་དགོས་ཏེ། ཐོག་འབེབས་པ་སོགས་གློ་བུར་གྱི་རྐྱེན་དྲག་པོས་ཅིག་ཆར་དུ་འཆི་བ་དེ་དེའི་

མཐུན་ཡུལ་དུ་མི་རུང་བའི་ཕྱིར། བསྐལ་པ་དང་པོའ་ིརྫུས་སྐྱེས་ཀྱི་མིའི་ཅིག་ཆར་འཆི་བ་དེ་ཆོས་

སྐུའི་ལམ་འཁྱེར་གྱི་མཐུན་ཡུལ་དང་སྦྱང་གཞི་གང་ཡང་མིན་ནོ།།

དེ་ལ་ཁོ་ན་རེ། བསྐལ་པ་དང་པོའ་ིརྫུས་སྐྱེས་ཀྱི་མིའི་འཆི་བ་དེ་ཆོས་སྐུའི་མཐུན་ཡུལ་ཡིན་པར་

ཐལ༑ ལྷག་མོས་ཀྱི་ལྷ་འོད་གསལ་དུ་སྡུད་པ་བསྐལ་པ་དང་པོའ་ིམི་ཤི་བ་དང་མཐུན་པར་གསུངས་པའི་

ཕྱིར་ན་མ་ཁྱབ་སྟེ། དེ་ལྟར་གསུངས་པ་དེ་བསྐལ་པ་དང་པོའ་ིམི་རིམ་གྱིས་ཐ་མལ་པ་ཁམས་དྲུག་

ལྡན་དུ་གྱུར་ནས་རིམ་གྱིས་འཆི་བ་དེ་དེའི་མཐུན་ཡུལ་དུ་གསུངས་པའི་ཕྱིར། རྣམ་བཞག་གི་ཊིཀྐར་

བསྐལ་པ་དང་པོའ་ིམི་རིམ་གྱིས་ཐ་མལ་པ་ཁམས་དྲུག་ལྡན་དུ་གྱུར་ནས་རིམ་གྱིས་འཆི་བ་དང་། ད་

ལྟའི་ཁམས་དྲུག་ལྡན་པ་རིམ་གྱིས་འཆི་བ་དེ་འབྱུང་བའི་ཐིམ་ཚུལ་ལ་མི་འདྲ་བའི་ཁྱད་པར་ཅི་ཡང་

མེད་པས་དེ་གཉིས་ཀ་མཐུན་ཡུལ་དུ་བྱེད་པར་གསུངས་པའི་ཕྱིར། ཁོ་ན་རེ། བསྐལ་པ་དང་པོའ་ི

རྫུས་སྐྱེས་མི་ཚེ་སྨད་ལ་ཁམ་ཟས་རགས་པ་ཟོས་པས་འོད་དང་རྫུ་འཕྲུལ་ཉམས། ཕོ་མོའ་ིདབང་པོ་

སོ་སོར་དོད་པ་སོགས་རིམ་གྱིས་ཐ་མལ་པར་གྱུར་པ་དེ་རིམ་གྱིས་འཆི་བ་ཡོད་པར་ཐལ། དེ་འདྲའི་

རྫུས་སྐྱེས་ཀྱི་མི་རིམ་གྱིས་ཐ་མལ་པར་གྱུར་པ་རིམ་གྱིས་འཆི་བ་མཐུན་ཡུལ་དུ་གསུངས་པའི་

ཕྱིར་ན་མ་ཁྱབ་སྟེ། དེ་འདྲའི་རྫུས་སྐྱེས་དེ་སྐྱེ་བ་བརྗེས་ནས་མངལ་སྐྱེས་ཀྱི་ཁམས་དྲུག་ལྡན་དུ་

གྱུར་ནས་རིམ་གྱིས་འཆི་བ་ལ་བྱེད་པ་རྣམ་བཞག་གི་ཊིཀྐའི་དགོངས་པ་ཡིན་གྱི། དེ་འདྲའི་རྫུས་སྐྱེས་

ཀྱི་མི་ཚེ་སྨད་ལ་ཐ་མལ་པར་གྱུར་པ་དེ་རིམ་གྱིས་འཆི་བ་ཡོད་པ་མ་གསུངས་པའི་ཕྱིར།

ཡང་ཁ་ཅིག རིམ་པ་དང་པོའ་ིབར་དོ་ལོངས་སྐུའི་ལམ་འཁྱེར་གྱི་གཞིའི་ཆོས་མཐུན་ཡུལ་

ལ་འཛམ་གླིང་གི་མིའི་བར་དོ་དགོས་ཟེར་ན། དེ་མི་འཐད་པར་ཐལ། བར་དོ་དེའི་ཐོབ་མཆེད་སྣང་

གསུམ་དང་དེའི་རྒྱུའི་རླུང་གསུམ་དང་སྣང་གསུམ་གྱི་བཞོན་རླུང་གསུམ་དང་། བར་དོའ་ིཤིན་ཏུ་ཕྲ་

བའི་རླུང་སེམས་ངོ་བོ་གཅིག་པ་སོགས་དེ་རྣམས་དེའི་གཞིའི་མཐུན་ཡུལ་ཡིན་པའི་ཕྱིར། དེར་ཐལ། 

ལོངས་སྐུའི་ལམ་འཁྱེར་དེ་དེ་རྣམས་དང་རྣམ་པ་མཐུན་པར་བསྒོམ་ནས་དེ་རྣམས་སྦྱོང་བྱེད་ཀྱི་རྣལ་

འབྱོར་ཡིན་པའི་ཕྱིར། དེར་ཐལ། དེ་བཞིན་ཉིད་ལས་བྱང་ཆུབ་པའི་མཇུག་ཐོགས་སུ་གདན་དབུ་མའི་

སྟེང་དུ་ཡི་གེ་བསྒོམ་པ་ནི་འཆི་བ་འོད་གསལ་ལས་སྣང་གསུམ་གྱི་རྒྱུའི་རླུང་གཡོས་པ་དང་ཆོས་

མཐུན༑ དེ་ལས་ཟླ་ཉི་པད་གསུམ་བསྐྱེད་པ་ནི་བར་དོའ་ིལུགས་བཟློག་གི་ཐོབ་མཆེད་སྣང་གསུམ་

དང༑ པདྨའི་སྟེང་དུ་ཡི་གེ་གསུམ་བརྩིགས་པ་ནི་སྣང་གསུམ་གྱི་བཞོན་རླུང་གསུམ་དང་། དེ་རྣམས་

གཅིག་ཏུ་འདྲེས་པ་ལས་ཟླ་བའི་དཀྱིལ་འཁོར་གཅིག་ཏུ་གྱུར་པ་ནི་བར་དོའ་ིཤིན་ཏུ་ཕྲ་བའི་རླུང་

སེམས་ངོ་བོ་གཅིག་པ་མཚོན་ཏེ་ཟླ་བ་ལས་བྱང་ཆུབ་པའོ། །ཟླ་བའི་སྟེང་དུ་ཡི་གེ་གསུམ་བསྒོམ་པ་

བར་དོའ་ིངག་མཚོན་ཏེ་ས་བོན་ལས་བྱང་ཆུབ་པའོ། །དེ་ལས་འོད་ཟེར་སྤྲོ་བསྡུ་བྱེད་པ་བར་དོའ་ིབྱ་

བ་དང་། དེ་རྣམས་རྡོ་རྗེ་རྩེ་ལྔ་པར་འགྱུར་བ་ནི་བར་དོའ་ིཡིད་མཚོན་ཏེ་ཕྱག་མཚན་ལས་བྱང་ཆུབ་

པ་དང་། དེ་ལས་དང་པོའ་ིམགོན་པོ་བསྐྱེད་པ་ནི་བར་དོའ་ིལུས་དང་ཆོས་མཐུན་ཞིང་སྐུ་རྫོགས་པ་

ལས་བྱང་ཆུབ་པའོ། །དེ་རྣམས་ལོངས་སྐུའི་ལམ་འཁྱེར་གྱི་གཞིའི་ཆོས་མཐུན་ཚུལ་ལོ།།

ལོངས་སྐུའི་ལམ་འཁྱེར་དེའི་ལམ་དང་འབྲས་བུའི་ཆོས་མཐུན་ཚུལ་ནི། པཎ་ཆེན་ཆོས་རྒྱན་

དང་བསོད་གྲགས་ཀྱི་འདུས་པའི་བསྐྱེད་རིམ་རྣམ་བཞག་སོགས་ལས་ཤེས་དགོས་སོ། །སྔ་མ་དེ་

རྣམས་ཀྱིས་མཚོན་ནས་ལོངས་སྐུའི་ལམ་འཁྱེར་དེའི་མཐུན་ཡུལ་དང་སྦྱང་གཞི་གཉིས་ལ་མུ་བཞི་

བརྩི་སླའོ། །སྐབས་འདིའི་མངོན་བྱང་ལྔ་པོ་གང་རུང་ལ་བར་དོ་ལོངས་སྐུའི་ལམ་འཁྱེར་མི་དགོས་

ཏེ༑ དེ་བཞིན་ཉིད་ལས་བྱང་ཆུབ་པ་དེ་འཆི་བ་ཆོས་སྐུའི་ལམ་འཁྱེར་ཡིན་པའི་ཕྱིར། འདི་རྣམས་ནི་

རིགས་དྲུག་པ་རྡོ་རྗེ་འཆང་གི་སྒྲུབ་ཐབས་ཀྱི་དབང་དུ་བྱས་པ་ཡིན། གཙོ་བོ་འཕོ་བའི་རིགས་ཉི་ཚེ་བའི་

སྒྲུབ་ཐབས་ཀྱི་དབང་དུ་བྱས་ན་ཆོས་མཐུན་ཚུལ་རིགས་དྲུག་པའི་སྒྲུབ་ཐབས་དང་ཆེས་མི་འདྲ་སྟེ། དེ་

བཞིན་ཉིད་ལས་བྱང་ཆུབ་པའི་མཇུག་ཐོགས་སུ་ཟླ་ཉི་པད་གསུམ་བསྐྱེད་པ་བར་དོའ་ིལུགས་ལྡོག་

གི་སྣང་བ་གསུམ་མཚོན་པ་རིགས་ཐམས་ཅད་ལ་འདྲ་ཡང་། རིགས་ཉི་ཚེ་བ་ལ་ཟླ་ཉི་པདྨ་གསུམ་

བསྐྱེད་པའི་ཡི་གེ་གསུམ་སྣང་གསུམ་གྱི་བཞོན་རླུང་མཚོན། པདྨའི་སྟེང་གི་ཡི་གེ་གསུམ་ནི་བར་དོའ་ི

ལུས་ངག་ཡིད་གསུམ་མཚོན་བྱེད་དུ་གསུངས་པས་འདི་གཉིས་སྔ་མ་དང་མི་འདྲའོ།།

དེ་རྣམས་གཅིག་ཏུ་འདྲེས་ནས་ཟླ་བར་གྱུར་པ་ནི། བར་དོས་མངལ་དུ་སྐྱེ་བ་བླངས་པ་དང་

ཆོས་མཐུན་ནོ། །རིགས་དྲུག་པའི་དང་པོའ་ིམགོན་པོ་སྤྲུལ་སྐུ་རྡོར་སེམས་སུ་བསྒྱུར་བའི་དོད་དུ་

གསུངས་པས། དེ་ནས་སྐྱེ་བ་སྤྲུལ་སྐུའི་ལམ་འཁྱེར་འཇོག་གམ་སྙམ། ཟླ་བས་ཡི་གེ་གསུམ་བསྐྱེད་

ཅིང༑ དེས་ཕྱག་མཚན་ཡི་གེས་མཚོན་པ་དང་། དེ་ལས་འོད་ཟེར་སྤྲོ་བསྡུ་དང་། དེ་ནས་རྣམ་སྣང་

སོགས་ཀྱི་སྐུ་རྫོགས་པ་རྣམས་ནི་བར་དོས་ཉིང་མཚམས་སྦྱོར་བའི་རླུང་སེམས་ཀྱིས་མངལ་དུ་

ངག་ཡིད་ལུས་ཁྱད་པར་ཅན་བསྐྱེད་པ་དང་འདྲ་བར་མཐའ་གཅོད་རིན་ཆེན་མྱུ་གུར་གསུངས་པས། 

ས་བོན། ཕྱག་མཚན། སྐུ་རྫོགས་པ་རྣམས་མངལ་དུ་སེམས་ཅན་གྱི་ངག ཡིད་ལུས་རྣམས་གསར་

དུ་གྲུབ་པ་དང་ཆོས་མཐུན་པའོ། །དེས་ན་རིགས་ཉི་ཚེ་བའི་མངོན་བྱང་ལྔ་བོ་གང་རུང་ལ་བར་དོ་ལོངས་

སྐུའི་ལམ་འཁྱེར་མ་ཡིན་པས་ཁྱབ་བམ་དཔྱད།

གཙོ་བོ་འཕོ་ཚུལ་ལ་དོགས་པ་དཔྱད་པ།

རྩ་རྒྱུད་ལེའུ་བཅུ་གཅིག་པར་རིགས་ཉི་ཚེ་བ་ལ་མི་བསྐྱོད་པ་སོགས་རིགས་ལྔའི་མངོན་བྱང་

ཙམ་གསུངས་པ་མཚོན་བྱེད་ཡིན་པས་མེ་ཏོག་གང་ལ་ཕོག་པའི་ལྷ་གཙོ་བོར་བསྒོམ་པའི་དབང་

དུ་བྱས་ནས་ལྷ་སོ་གཉིས་ཀྱི་སྒྲུབ་ཐབས་ཡོད་པར་གསུངས། རིགས་ཉི་ཚེ་བ་ལ་སྐུ་རྫོགས་པའི་མངོན་

བྱང་ནས་གཙོ་བོ་འཕོ་བ་ཡིན་ཏེ། གཙོ་བོ་འཕོས་པའི་དོན་སྔར་གྱི་དཀྱིལ་འཁོར་གྱི་གཙོ་བོ་ལས་

གཞན་པའི་ལྷའི་རྣམ་པ་ང་རྒྱལ་གཉིས་བཟུང་ནས་དཀྱིལ་འཁོར་གྱི་གཙོ་བོ་སོང་བ་ལ་བྱེད་པས། 

ལྷག་མོས་ཀྱི་གཙོ་བོ་རིགས་དྲུག་པ་དགོས་པ་ལས་སྐུ་རྫོགས་པའི་མངོན་བྱང་ནས་རྣམ་སྣང་

སོགས་རིགས་ཉི་ཚེ་བའི་ལྷ་ང་རྒྱལ་དང་རྣམ་པ་གཉིས་བཟུང་ནས་དཀྱིལ་འཁོར་གྱི་གཙོ་བོར་སོང་

བའི་ཕྱིར།

གཙོ་བོ་འཕོས་པ་ལ་དཀྱིལ་འཁོར་རྒྱལ་མཆོག་ནས་མི་འཕོས་པར་མངོན་བྱང་ལྔ་བསྐྱེད་ནས་

འཕོ་བ་དང་། མངོན་བྱང་ནས་མི་འཕོ་ལ་རང་དཀྱིལ་འཁོར་རྒྱལ་མཆོག་ནས་འཕོ་བ་གཉིས་ལས། 

དཀྱིལ་འཁོར་རྒྱལ་མཆོག་ནས་འཕོ་བ་ནི་རིགས་དྲུག་པ་རྡོ་རྗེ་འཆང་ཁོ་ནའི་དབང་དུ་བྱས་པར་

གསུངས་ཏེ། རིགས་ཉི་ཚེ་བ་ལ་ནི་མངོན་བྱང་ནས་གཙོ་བོར་སོང་བ་དེ་དཀྱིལ་འཁོར་རྒྱལ་མཆོག་

གི་ཡང་གཙོ་བོར་སོང་དགོས་པས་དེ་ཡང་དཀྱིལ་འཁོར་རྒྱལ་མཆོག་ནས་གཙོ་བོར་འཕོས་པའི་

དོན་མེད་པའི་ཕྱིར། དེ་ཡང་རིགས་དྲུག་པའི་དཀྱིལ་འཁོར་རྒྱལ་མཆོག་གི་ཚེ་ཡུམ་གྱི་པདྨའི་མི་

བསྐྱོད་པ་སྤྲོས་སྤྱི་སྒོས་ཀྱི་མཛད་པ་མཛད་ནས་སྔར་གྱི་དཀྱིལ་འཁོར་གྱི་གཙོ་བོ་ལ་ཐིམ་པའི་ཚེ་

སྔར་མི་བསྐྱོད་པ་མ་ཡིན་པའི་རྡོ་རྗེ་འཆང་དེ་མི་བསྐྱོད་པ་དྲག་པོའ་ིང་རྒྱལ་དང་རྣམ་པར་འཕོས་

པས་གཙོ་བོ་འཕོས་པར་འཇོག རིགས་ཉི་ཚེ་བ་མི་བསྐྱོད་པ་ལྟ་བུ་ལ་མི་བསྐྱོད་པ་སྤྲོས་མཛད་པ་

མཛད་ནས་དཀྱིལ་འཁོར་གྱི་གཙོ་བོ་མི་བསྐྱོད་པ་ལ་ཐིམ་པའི་ཚེ་མི་བསྐྱོད་པའི་ང་རྒྱལ་དང་རྣམ་

པ་གཉིས་ཀ་འཕོ་བ་མེད་པས་གཙོ་བོ་འཕོས་པའི་དོན་མེད་པ་ལྷ་གཞན་རྣམས་ལའང་འདྲ་བའི་

ཕྱིར༑ མི་བསྐྱོད་པ་གཙོ་བོར་སོང་ན་དེ་ལ་རེག་བྱ་རྡོ་རྗེ་མས་འཁྱུད་པ་དཀྱིལ་འཁོར་གྱི་དབུས་སུ་

སོང་བའོ།།

གཤེགས་པ་གཞན་བཞི་ལ་དཔེར་ན་རྣམ་སྣང་གཙོ་བོར་སོང་ཚེ་རྣམ་སྣང་ལ་སྤྱན་མས་འཁྱུད་

པ་དབུས་སུ་བཞག རྣམ་སྣང་གི་གནས་སུ་མི་བསྐྱོད་པ། སྤྱན་མའི་གནས་སུ་རེག་བྱ་རྡོ་རྗེ་མ་འཇོག 

དོན་གྲུབ་གཙོ་བོར་སོང་ཚེ་དེ་ལ་སྒྲོལ་མས་འཁྱུད་པ་དབུས་སུ་བཞག དོན་གྲུབ་ཀྱི་གནས་སུ་མི་

བསྐྱོད་པ། སྒྲོལ་མའི་གནས་སུ་རེག་བྱ་རྡོ་རྗེ་མ་འཇོག་པའི་བར་རིགས་འགྲེ། དེ་བཞིན་གཤེགས་

པ་ལས་གཞན་འཁོར་རྣམས་གཙོ་བོར་སོང་ཚེ་དེ་ལ་དེའི་རིགས་བདག་གི་དེ་བཞིན་གཤེགས་པ་

གཅིག་གཙོ་བོར་སོང་བ་དེ་ལ་སྟིམ་དགོས་མི་དགོས་གཉིས་ཡོད་དོ།།

ཡུམ་བཞི་དང་རེག་བྱ་རྡོ་རྗེ་མ་གཙོ་བོར་སོང་ཚེ་དེ་བཞིན་གཤེགས་པ་དབུས་སུ་སོང་དགོས་

པས་དེ་ལ་དེ་བཞིན་གཤེགས་པ་བསྟིམ་མི་དགོས། དེ་ལས་གཞན་རྡོ་རྗེ་མ་བཞི་སོགས་གཙོ་བོར་

སོང་ཚེ་དེའི་འཁོར་དུ་དེ་བཞིན་གཤེགས་པ་ལྔ་འོང་ས་མེད་པས་དེ་རྣམས་ཀྱི་རིགས་བདག་དེ་

བཞིན་གཤེགས་པ་ཞིག་གང་གཙོ་བོར་སོང་བ་དེ་ལ་བསྟིམ་དགོས་གསུངས། དེ་ཡང་ཡུམ་བཞི་

གཙོ་བོར་སོང་ཚེ་རང་རང་གི་ཡང་དེ་བཞིན་གཤེགས་པ་གང་རུང་གིས་འཁྱུད་པ་བྱས། ཡབ་བཞིའི་

གནས་སུ་མི་བསྐྱོད་པ་བཞག ཡུམ་བཞིའི་གནས་སུ་རེག་བྱ་རྡོ་རྗེ་མ་བཞག་གོ །གཟུགས་རྡོ་རྗེ་མ་

བཞི་སོགས་གཙོ་བོར་སོང་ཚེ་ས་སྙིང་སོགས་བཞི་གང་རུང་གིས་འཁྱུད་པ་བྱས། རིགས་བདག་

གི་དེ་བཞིན་གཤེགས་པ་ཞིག་དེ་ལ་བསྟིམ། གཤེགས་པའི་གནས་སུ་མི་བསྐྱོད་པ་བཞག རྡོ་རྗེ་

མའི་གནས་སུ་རེག་བྱ་རྡོ་རྗེ་མ་བཏང་། ས་སྙིང་སོགས་ཀྱི་གནས་སུ་རང་འདྲ་གཉིས་པར་བཞག་གོ ། 

བྱམས་པ་དང་ས་སྙིང་གང་རུང་གཙོ་བོར་སོང་ན་གཟུགས་རྡོ་རྗེ་མས་འཁྱུད་པ་བྱས། དེ་གཉིས་ཀྱི་

རིགས་བདག་རྣམ་སྣང་དེ་གཉིས་ལ་བསྟིམ། རྣམ་སྣང་གི་གནས་སུ་མི་བསྐྱོད་པ་བཞག གཟུགས་

རྡོ་རྗེ་མའི་གནས་སུ་རེག་བྱ་རྡོ་རྗེ་མ་དང་། ས་སྙིང་དང་བྱམས་པའི་གནས་སུ་རང་འདྲ་རེ་བཏང་སྟེ། 

ཕྱོགས་གཞན་གསུམ་གྱི་སེམས་དཔའ་གཉིས་གཉིས་ལའང་དེའི་རིགས་པ་སྦྱར་རོ།།

གཤིན་རྗེ་གཤེད་དང་མི་གཡོ་བ་གཉིས་གཙོ་བོར་སོང་ན་གཟུགས་རྡོ་རྗེ་མས་འཁྱུད་པ་བྱས། 

རྣམ་སྣང་དེ་ལ་བསྟིམ་རྣམ་སྣང་གནས་སུ་མི་བསྐྱོད་པ་བཞག གཟུགས་རྡོ་རྗེ་མའི་གནས་སུ་རེག་

བྱ་རྡོ་རྗེ་མ་དང་གཤིན་རྗེ་གཤེད་དང་མི་གཡོ་བའི་གནས་སུ་རང་འདྲ་རེ་བཞག་སྟེ། ཕྱོགས་གཞན་

གསུམ་གྱི་ཁྲོ་བོ་གཉིས་གཉིས་ལ་དེའི་རིགས་པ་བསྒྲེ། སྟེང་འོག་གི་ཁྲོ་བོ་གཉིས་གཙོ་བོར་སོང་ན་

དེ་གཉིས་ལ་རེག་བྱ་རྡོ་རྗེ་མས་འཁྱུད་པ་བྱ། མི་བསྐྱོད་པ་དེ་གཉིས་ལ་བསྟིམ། ཁྲོ་བོ་གཉིས་ཀྱི་

གནས་སུ་རང་འདྲ་རེ་བཞག་པར་མཐའ་གཅོད་མྱུ་གུ་ལས་གསུངས། འཁོར་བྱང་ཆུབ་སེམས་དཔའ་

ཤར་ཕྱོགས་པ་རྣམས་ཀྱི་རིགས་བདག་རྣམ་སྣང་ཡིན་པ་ནས། བྱང་ཕྱོགས་པ་རྣམས་ཀྱི་རིགས་

བདག་དོན་གྲུབ་ཀྱི་བར་དང་། སྟེང་འོག་གི་ཁྲོ་བོ་གཉིས་མི་བསྐྱོད་པའི་རིགས་སོ། །རིགས་དྲུག་

པ་སོགས་དེ་བཞིན་གཤེགས་པ་དང་བྱང་ཆུབ་སེམས་དཔའ་གང་གཙོ་བོར་སོང་བ་དེའི་འཁོར་དུ་

བདེ་གཤེགས་རིགས་ལྔ་འོང་བ་རྣམས་ཀྱི་རིགས་བདག་མི་བསྐྱོད་པ་ཡིན། ཡིག་ཆ་འགའ་ཞིག་

ཏུ་སེམས་དཔའ་སོགས་གཙོ་བོར་སོང་ཚེ་དེའི་རིགས་བདག་གི་དེ་བཞིན་གཤེགས་པ་དེ་དེའི་

རིགས་བདག་ལ་བསྟིམ། ཞེས་ས་སྙིང་ལྟ་བུ་གཙོ་བོར་སོང་ཚེ་དེའི་རིགས་བདག་རྣམ་སྣང་དེ་ས་

སྙིང་གི་དབུ་རྒྱན་དུ་ཡོད་པའི་རྣམ་སྣང་ལ་བསྟིམ་པར་གསུངས་ཀྱང་། ས་སྙིང་གཙོ་བོར་སོང་ཚེ་དེ་

བཞིན་གཤེགས་པའི་ངོ་བོར་སོང་དགོས། དེ་ལ་དེའི་རིགས་བདག་རྣམ་སྣང་དེ་ས་སྙིང་ལ་བསྟིམ་

པ་དགོས་ཀྱི། དེའི་རིགས་བདག་རྣམ་སྣང་ས་སྙིང་གི་དབུ་རྒྱན་ལ་བསྟིམ་པས་ས་སྙིང་དེ་བཞིན་

གཤེགས་པའི་ངོ་བོར་སོང་བའི་གོ་མི་ཆོད་པའི་ཕྱིར།

སྙིམ་པའི་མེ་ཏོག་ལས། གང་ཚེ་འཁོར་གཙོ་སངས་རྒྱས་འགྱུར། །བྱུང་བ་དེར་ནི་ཐིམ་པར་

འགྱུར༑ །ཞེས་དང་། མཐའ་གཅོད་མྱུ་གུ་ལས། དེ་བཞིན་གཤེགས་པ་ལས་གཞན་གཙོ་བོར་སོང་

ཚེ་འཁོར་དུ་དེ་བཞིན་གཤེགས་པ་ལྔ་འོང་ས་མེད་པས་གཙོ་བོར་སོང་བ་དེའི་རིགས་བདག་གི་དེ་

བཞིན་གཤེགས་པ་གང་ཡིན་པ་གཅིག་གཙོ་བོར་སོང་བ་དེ་ལ་བསྟིམ། ཞེས་གསུངས་པའི་ཕྱིར། རྗེ་

འགོས་ཀྱི་སྟོང་ཐུན་དང་། ཡིག་ཆ་འགའ་ཞིག་ཏུ་ལྷ་མོ་རྣམས་གཙོ་བོར་སོང་བའི་རྗེས་ཆགས་དང་། 

དཀྱིལ་འཁོར་རྒྱལ་མཆོག་གི་ཚེ་མཚན་བསྒྱུར་ནས་ཡབ་ཀྱི་རྣམ་པར་བཟུང་བར་གསུངས་ཀྱང་། 

དེ་ལྟར་བྱས་ན་དེ་བཞིན་གཤེགས་པ་ལས་གཞན་པའི་འཁོར་གཙོ་བོར་སོང་བ་མ་ཡིན་པར་འགྱུར་

ཏེ༑ མཐའ་གཅོད་མྱུ་གུ་ལས། ལྷ་མོ་རྣམས་གཙོ་བོར་སོང་བའི་ཚེ་མཚན་བསྒྱུར་བ་དང་། ང་རྒྱལ་

འཕོ་བ་བྱས་ན་དེ་བཞིན་གཤེགས་པ་ལས་གཞན་པའི་ལྷ་རྣམས་གཙོ་བོར་མ་སོང་འདུག་པས་མི་

འཐད་དམ་སྙམ་པ་སྣང་ཞིང་། ཞེས་གསུངས་པའི་ཕྱིར།

ཡང་ཁ་ཅིག རིགས་དྲུག་པ་ལྟར་ན་དཀྱིལ་འཁོར་རྒྱལ་མཆོག་གི་གཙོ་བོ་འཕོས་པའི་གཙོ་བོ་

ད་ེལ་མ་ིབསྐྱོད་པ་དྲག་པ་ོཡིན་མ་ིདགོས་པར་ཐལ། ད་ེའདྲའ་ིཡུམ་གྱ་ིཔདྨ་ནས་ལྷ་ས་ོགཉིས་ར་ེར་ེནས་



གཙོ་བོ་འཕོ་ཚུལ་ལ་དོགས་པ་དཔྱད་པ། 317

གཙོ་བོར་སོང་བའི་དཀྱིལ་འཁོར་ཡོངས་རྫོགས་སོ་གཉིས་སྤྲོས་པ་ཡོད་པའི་ཕྱིར་ན་མ་ཁྱབ་སྟེ། དེ་

འདྲའི་སྤྲོས་པའི་རྣམ་སྣང་གི་དཀྱིལ་འཁོར་ལ་རྣམ་སྣང་ལ་སྤྱན་མས་འཁྱུད་པ་གཙོ་བོར་བཞག རྣམ་

སྣང་གི་གནས་སུ་མི་བསྐྱོད་པ། སྤྱན་མའི་གནས་སུ་རེག་བྱ་རྡོ་རྗེ་མ་བཏང་བ་ནས་གནོད་མཛེས་

ཀྱི་དཀྱིལ་འཁོར་ལ་གནོད་མཛེས་ལ་རེག་བྱ་རྡོ་རྗེ་མས་འཁྱུད་པ་གཙོ་བོར་བཞག དེ་ལ་མི་བསྐྱོད་པ་

ཐིམ༑ གནོད་མཛེས་ཀྱི་གནས་སུ་རང་འདྲ་རེ་བཞག་པའི་བར་གཙོ་བོ་འཕོས་པ་དང་རྣམ་པ་འདྲ་ཡང་

དེ་ལ་གཙོ་བོ་འཕོས་པའི་དོན་མེད་དེ། ཕྱུང་བའི་དཀྱིལ་འཁོར་དེ་རྣམས་ལ་སྔར་གཙོ་བོ་གཅིག་ཡོད་པ་

བསྒྱུར་ནས་ལྷ་གཞན་གཙོ་བོར་སོང་བ་མེད་པའི་ཕྱིར། དེ་ནས་རྣམ་སྣང་གཙོ་བོར་སོང་བའི་དཀྱིལ་

འཁོར་ལ་གཙོ་བོ་འཕོས་པའི་རྣམ་སྣང་གི་དཀྱིལ་འཁོར་མི་དགོས་པ་གནོད་མཛེས་ཀྱི་བར་ལ་

རིགས་བསྒྲེ། དེ་ཡང་དཀྱིལ་འཁོར་རྒྱལ་མཆོག་གི་མཛད་པ་མཛད་པ་ལ་ལྷ་རེ་རེས་འདུལ་དགོས་

ཀྱི་གདུལ་བྱ་ལ་ལྷ་རེ་རེ་སྤྲོ་བ་དང་། དཀྱིལ་འཁོར་ཡོངས་རྫོགས་ཀྱིས་འདུལ་དགོས་ཀྱི་གདུལ་བྱ་ལ་

དཀྱིལ་འཁོར་ཡོངས་རྫོགས་རེ་སྤྲོས་དགོས་པས། ལྷ་སོ་གཉིས་ཀྱི་དཀྱིལ་འཁོར་ཡོངས་རྫོགས་

སོ་གཉིས་སྤྲོས་ཏེ་སྤྱི་སྒོས་ཀྱི་མཛད་པ་མཛད་པ་ཡོད་དོ།།

ཁོ་ན་རེ། དཀྱིལ་འཁོར་རྒྱལ་མཆོག་གི་ཡུམ་གྱི་པདྨའི་དཀྱིལ་འཁོར་གྱི་དབུས་ན་གནས་

པའི་མི་བསྐྱོད་པ་ཡིན་ན། དཀྱིལ་འཁོར་དེའི་གཙོ་བོ་ཡིན་པས་ཁྱབ་པར་ཐལ། རིགས་དྲུག་པའི་

ཡུམ་གྱི་པདྨའི་དཀྱིལ་འཁོར་གྱི་གཙོ་བོ་ཡིན་ན། མི་བསྐྱོད་པ་ཡིན་པས་ཁྱབ་པའི་ཕྱིར་ན་མ་ཁྱབ་

སྟེ༑ མངོན་བྱང་ནས་རེག་བྱ་རྡོ་རྗེ་མ་གཙོ་བོར་འཕོས་པའི་དཀྱིལ་འཁོར་རྒྱལ་མཆོག་གི་མངལ་གྱི་

དཀྱིལ་འཁོར་གྱི་གཙོ་བོ་རེག་བྱ་རྡོ་རྗེ་མ་ལ་འཁྱུད་པའི་མི་བསྐྱོད་པ་དེ་དཀྱིལ་འཁོར་དེའི་དབུས་

ན་གནས་ཀྱང་དེའི་གཙོ་བོ་མ་ཡིན་པའི་ཕྱིར་ཏེ། གཙོ་བོ་འཕོས་པའི་དབང་གིས་རེག་བྱ་རྡོ་རྗེ་མ་གཙོ་

བོར་སོང་བའི་ཕྱིར། དེས་ན་གཙོ་བོ་འཕོས་པའི་དབང་གིས་དཀྱིལ་འཁོར་གྱི་གཙོ་བོར་སོང་བའི་

རེག་བྱ་རྡོ་རྗེ་མ་ཡིན་ན། གཙོ་བོ་འཕོས་པའི་རེག་བྱ་རྡོ་རྗེ་མ་ཡིན་པས་མ་ཁྱབ་པ་ལྷ་གཞན་རྣམས་

ལའང་རིགས་འགྲེ།

ཁོ་ན་རེ། རིགས་དྲུག་པའི་དཀྱིལ་འཁོར་རྒྱལ་མཆོག་གི་གཙོ་བོ་ཡིན་ན། མི་བསྐྱོད་པ་ཞེ་སྡང་

རྡོ་རྗེ་ཡིན་པས་ཁྱབ་ཟེར་ན། རིགས་དྲུག་པའི་ཡུམ་གྱི་པདྨའི་དཀྱིལ་འཁོར་གྱི་གཙོ་བོ་མི་བསྐྱོད་

པ་ཆོས་ཅན། དེར་ཐལ། དེའི་ཕྱིར། དེར་ཐལ། དཀྱིལ་འཁོར་རྒྱལ་མཆོག་གི་ལྷ་དང་དཀྱིལ་འཁོར་

གྱི་གཙོ་བོ་གཉིས་ཀ་ཡིན་པའི་ཕྱིར། རྩ་བར་འདོད་མི་ནུས་ཏེ། དེ་འདྲའི་མི་བསྐྱོད་པ་དེ་མི་བསྐྱོད་

པ་ཞི་བ་ཡིན་པའི་ཕྱིར། རྟགས་སྒྲུབ་ཐབས་ཀྱིས་སྒྲུབས། ཡང་ཁོ་ན་རེ། ཡེ་ཤེས་ཀྱི་ས་བསྒོམ་པ་

ནས་མཆོད་པའི་ང་རྒྱལ་གྱི་བར་དང་པོ་སྦྱོར་བར་གསུངས་པས། དང་པོ་སྦྱོར་བ་དང་དཀྱིལ་འཁོར་

རྒྱལ་མཆོག་གཉིས་འགལ་ཟེར་ན། མདོ་བསྲེ་ལས་དེ་ལྟར་གསུངས་པ་དང་པོ་སྦྱོར་བ་ཙམ་དང་། ལེའུ་

དང་པོའ་ིསྒྲོན་གསལ་ལས་མི་བསྐྱོད་པ་བཅུག་ནས་ཞེ་སྡང་རྡོ་རྗེར་བསྒྱུར་བ་དང་པོ་སྦྱོར་བར་གསུངས་

པ་གཙོ་བོ་ལ་དགོངས་པའི་ཕྱིར་ཏེ། དང་པོ་སྦྱོར་བ་དང་དཀྱིལ་འཁོར་རྒྱལ་མཆོག་གི་འཁོར་འགལ་

ཡང༑ དེ་གཉིས་ཀྱི་གཙོ་བོ་གཉིས་མི་འགལ་བའི་ཕྱིར། དེར་ཐལ། སྒོ་བདུན་གྱི་བསྐྱེད་ཆོག་རྫོགས་

པའི་ཞེ་སྡང་རྡོ་རྗེ་དེ་དང་པོ་སྦྱོར་བ་དང་དཀྱིལ་འཁོར་རྒྱལ་མཆོག་གི་གཙོ་བོ་གཉིས་ཀ་ཡིན་པའི་

ཕྱིར༑ དེ་འདྲའི་ཞེ་སྡང་རྡོ་རྗེ་ཆོས་ཅན། དང་པོ་སྦྱོར་བའི་གཙོ་བོ་ཡིན་པར་ཐལ། རེག་བྱ་རྡོ་རྗེ་མ་

སོགས་ལྷ་ལྷག་མ་སོ་གཅིག་འབྱིན་པ་པོ་ཡིན་པའི་ཕྱིར།

མདོར་བྱས་ལས། ཞེ་སྡང་རྡོ་རྗེའི་ཏིང་འཛིན་གནས། །དཀྱིལ་འཁོར་ཐམས་ཅད་སྤྲོ་བར་བྱ། ། 

ཞེས་གསུངས་པའི་ཕྱིར། དེ་ཆོས་ཅན། དཀྱིལ་འཁོར་རྒྱལ་མཆོག་གི་གཙོ་བོ་ཡིན་པར་ཐལ། སྒོ་

བདུན་གྱི་བསྐྱེད་ཆོག་རྫོགས་པར་བྱས་པའི་གཞལ་ཡས་ཁང་གི་དབུས་ན་བཞུགས་པའི་གཙོ་བོ་

མི་བསྐྱོད་པ་ཡིན་པའི་ཕྱིར། སྒོ་བདུན་གྱི་བསྐྱེད་ཆོག་རྫོགས་པའི་གཞལ་ཡས་ཁང་གི་དབུས་ན་

བཞུགས་པའི་མི་བསྐྱོད་པ་ལ་གཙོ་བོ་མི་དགོས་ཏེ། མངོན་བྱང་ནས་རེག་བྱ་རྡོ་རྗེ་མ་གཙོ་བོར་འཕོས་

པའི་གཞལ་ཡས་ཁང་གི་དབུས་ན་སྒོ་བདུན་གྱི་བསྐྱེད་ཆོག་རྫོགས་པར་བྱས་ནས་བཞུགས་པའི་



གཙོ་བོ་འཕོ་ཚུལ་ལ་དོགས་པ་དཔྱད་པ། 319

མི་བསྐྱོད་པ་དེ་གཙོ་བོ་མ་ཡིན་པའི་ཕྱིར། མཐའ་གཅོད་མྱུ་གུ་ལས། རེག་བྱ་རྡོ་རྗེ་མ་གཙོ་བོར་

སོང་ན་དེ་ལ་མི་བསྐྱོད་པས་འཁྱུད་པ་མ་གཏོགས་པ་མི་བསྐྱོད་པ་གཙོ་བོར་སོང་བའི་སྐབས་དང་

འདྲ༑ ཞེས་གསུངས་པའི་དོན་གྲུབ་པའི་ཕྱིར།

རིགས་དྲུག་པའི་དཀྱིལ་འཁོར་རྒྱལ་མཆོག་གི་གཙོ་བོ་ཞེ་སྡང་རྡོ་རྗེ་དེ། མངལ་གྱི་གཞལ་

ཡས་ཁང་སྤྲོས་སྒོ་བདུན་གྱི་བསྐྱེད་ཆོག་རྫོགས་ནས་རྩ་བའི་གཞལ་ཡས་ཁང་ལ་ཐིམ་པའི་བར་

དང་པོ་སྦྱོར་བ་ཡིན་ཀྱང་། དེ་ཐིམ་པ་ནས་དང་པོ་སྦྱོར་བ་མ་ཡིན་པར་འགྱུར་ཏེ། དེ་ནས་དཀྱིལ་

འཁོར་རྒྱལ་མཆོག་གི་ལྷ་འབྱིན་པ་པོ་མ་ཡིན་པར་འགྱུར་བའི་ཕྱིར། རིགས་ཉི་ཚེ་བ་མངོན་བྱང་

ནས་རྣམ་སྣང་གཙོ་བོར་སོང་བ་ལྟ་བུ་ལ། མངལ་གྱི་དཀྱིལ་འཁོར་གྱི་གཙོ་བོ་རྣམ་སྣང་སྤྲོས་ཏེ་བསྐྱེད་

ཆོག་རྫོགས་ནས་རྩ་བའི་རྣམ་སྣང་ལ་ཐིམ་པའི་གཙོ་བོ་རྣམ་སྣང་དེ། སྔར་ནས་གཞལ་ཡས་ཁང་གི་

དབུས་སུ་ཞུགས་པའི་རྣམ་སྣང་དང་སྒོ་བདུན་གྱི་བསྐྱེད་ཆོག་རྫོགས་པའི་རྣམ་སྣང་གཉིས་ཀ་ཡིན་

ཟེར་རམ། དེ་ཡིན་ཟེར་ན། དེ་འདྲའི་རྣམ་སྣང་དེ། དཀྱིལ་འཁོར་རྒྱལ་མཆོག་གི་མཛད་པ་མ་མཛད་

པར་སྔར་ནས་གཞལ་ཡས་ཁང་གི་དབུས་སུ་ཞུགས་པའི་རྣམ་སྣང་དང་། དཀྱིལ་འཁོར་རྒྱལ་མཆོག་

གི་མཛད་པ་མཛད་དེ་སྔར་ནས་རྟེན་གྱི་དབུས་སུ་མ་བཞུགས་པར་སྒོ་བདུན་གྱི་བསྐྱེད་ཆོག་

རྫོགས་ནས་རྟེན་གྱི་དབུས་སུ་ཞུགས་པའི་རྣམ་སྣང་གཉིས་ཀ་ཡིན་པར་ཐལ། སྔར་ནས་རྟེན་གྱི་

དབུས་སུ་ཞུགས་པའི་རྣམ་སྣང་དེ་གཞན་དུ་མི་བསྒྱུར་བར་རྣམ་སྣང་ཡིན་བཞིན་པར་ཞུགས་པའི་

ཕྱིར་ཟེར་བ་སོགས་སྤྲོས་པས་ཆོག

ཡང་ཁ་ཅིག དཀྱིལ་འཁོར་རྒྱལ་མཆོག་གི་ཡུམ་གྱི་པདྨའི་གཞལ་ཡས་ཁང་སྤྲོས་པའི་ཚེ་ལྷ་

སོ་གཉིས་བཀོད་པའི་རྟེན་བརྟེན་པ་ཡོངས་རྫོགས་སྤྲོ་དགོས་པར་ཐལ། དེ་འདྲའི་ཕྱུང་བའི་རྟེན་གྱི་

དཀྱིལ་འཁོར་དེ་འདུས་པའི་ལྷ་གྲངས་རྫོགས་པར་འགོད་པའི་གཞི་ཡིན་པའི་ཕྱིར་ན་མ་ཁྱབ་སྟེ། 

འདུས་པའི་ལྷ་གྲངས་རྫོགས་པར་འགོད་པའི་གཞིའི་དཀྱིལ་འཁོར་ལ་ལྷ་རྫོགས་པར་བཀོད་པས་མ་



བསྐྱེད་རྫོགས་ཀྱི་དོགས་སློང་།320

ཁྱབ་པའི་ཕྱིར། དེར་ཐལ། ལྷག་མོས་འོད་གསལ་དུ་སྡུད་པ་ནས་དཀྱིལ་འཁོར་རྒྱལ་མཆོག་གི་ལྷ་

མ་སྤྲོས་པའི་སྐབས་སུ་ཕྱིའི་གཞལ་ཡས་ཁང་ལ་ལྷ་གྲངས་རྫོགས་པར་མ་འགོད་པའི་ཕྱིར། འདིར་

འདུས་པའི་ལྷ་གྲངས་ལ་སློབ་དཔོན་རྣམས་ཀྱི་བཞེད་པ་མི་མཐུན་པ་མང་དུ་ཡོད་ཀྱང་། རྣམ་གཞག་

རིམ་པར་འདུས་པའི་ལྷ་གྲངས་འདི་ཙམ་དགོས་ཞེས་ལུང་རིགས་གཉིས་བཀོད་པ་དེ་བསྐྱེད་རིམ་

ཆེན་མོ་དང་། པཎ་ཆེན་གཉིས་ཀྱི་འདུས་པའི་བསྐྱེད་རིམ་རྣམ་གཞག་དུ་གསལ་ལོ།།

དེ་ལ་ཁོ་ན་རེ། དེ་འདྲའི་སྐབས་ཀྱི་རྟེན་གྱི་གཞལ་ཡས་ཁང་དུ་ལྷ་གྲངས་རྫོགས་པར་འགོད་པ་

ཡིན་པར་ཐལ། དེ་འདྲའི་རྟེན་གྱི་གཙོ་བོའ་ིལུས་ལ་ལུས་དཀྱིལ་གྱི་ལྷ་རྫོགས་པར་བསྒོམ་པ་ཡོད་

པའི་ཕྱིར་ན་མ་ཁྱབ་སྟེ། དེ་འདྲའི་ལུས་དཀྱིལ་གྱི་ལྷ་གཞལ་ཡས་ཁང་དུ་གནས་ཀྱང་གཞལ་ཡས་

ཁང་ལ་བཀོད་པའི་ལྷ་མ་ཡིན་པའི་ཕྱིར་ཏེ། ལུས་དཀྱིལ་གྱི་ལྷ་དང་ལུས་དཀྱིལ་གྱི་གཞལ་ཡས་ཁང་

ལ་འགོད་པའི་ལྷ་གཉིས་འགལ་བར་ཡིག་ཆ་རྣམས་སུ་གསུངས་པའི་ཕྱིར། ལུས་དཀྱིལ་གྱི་ལྷ་ནི་

ཕུང་སོགས་ལུས་ཀྱི་ཆ་དེ་དང་དེ་ཡོངས་སུ་གྱུར་པ་ལས་ལྷ་དེ་དང་དེར་བསྐྱེད་ནས་བསྒོམ་པའི་ལྷ་

ཡིན་པ་དགོས་ཀྱི། ལུས་ལ་བཀོད་པའི་ལྷ་ཡིན་པ་ཙམ་གྱིས་ལུས་དཀྱིལ་གྱི་ལྷར་མི་འགྱུར་ཏེ། དེ་

ནི་རྒྱུད་སྡེ་འོག་མ་ལ་ཡང་ཡོད་པའི་ཕྱིར། རང་གི་ཕུང་སོགས་དང་ངོ་བོ་དབྱེར་མེད་དུ་བསྒོམ་པའི་

ལྷ་ཡིན་པ་ཙམ་གྱིས་ཀྱང་དེར་མི་འགྱུར་ཏེ། དེ་ནི་ལྷག་མོས་ལུས་ལ་བསྡུ་བ་ལ་ཡང་ཡོད་པའི་ཕྱིར། 

ལུས་དཀྱིལ་གྱི་གཞལ་ཡས་ཁང་གི་ནང་དུ་བསྒོམ་པའི་ལྷ་ཡིན་པ་ཙམ་གྱིས་ཀྱང་དེར་མི་འགྱུར་

ཏེ༑ རྟེན་གྱི་གཙོ་བོ་སྤྲུལ་སྐུ་རྡོར་སེམས་དེ་ལུས་དཀྱིལ་གྱི་ལྷ་མ་ཡིན་པའི་ཕྱིར། སྙིང་གའི་ཐད་དུ་

ལྷ་བཞི་ཡོད་ཀྱང་ཡེ་ཤེས་སེམས་དཔའ་ལུས་དཀྱིལ་གྱི་ལྷ་མིན། སྙིང་གའི་ཐད་རྒྱབ་ལ་ཅུང་ཟད་ཉེ་

བར་མི་བསྐྱོད་པ། དེའི་མདུན་ཕྱོགས་སུ་མཱ་མ་ཀཱི། འཇམ་དབྱངས་མཱ་མ་ཀཱིའི་སྟེང་དང་། ཡེ་ཤེས་

སེམས་དཔའ་མི་བསྐྱོད་པའི་རྒྱབ་ཏུའམ་དེའི་སྟེང་ངམ་འཇམ་དབྱངས་ཀྱི་སྟེང་ཙམ་དུ་བསྒོམས་ཀྱང་

རུང་བར་གསུངས། དེ་སོགས་ལུས་དཀྱིལ་གྱི་ལྷ་འགོད་ཚུལ་ཡིག་ཆུང་དུ་གསལ།



གཙོ་བོ་འཕོ་ཚུལ་ལ་དོགས་པ་དཔྱད་པ། 321

ཡང་ཁོ་ན་རེ། རིགས་དྲུག་པའི་སྒྲུབ་ཐབས་ལ་རྣལ་འབྱོར་དག་རིམ་གྱི་ངག་འདོན་ལྟར་བྱེད་

པ་ཁོ་ན་དགོས་ཟེར་ན། རིགས་དྲུག་པ་ལ་ཏིང་ངེ་འཛིན་གསུམ་གའི་སྐབས་སུ་དྲུག་པ་རྡོ་རྗེ་འཆང་

ཁོ་ནས་བྱེད་པ་དང་། རིགས་བདག་གིས་རྒྱས་འདེབས་པའི་གོང་ཙམ་དུ་རིགས་ལྔ་རེ་རེ་འཕོས་པ་

སོགས་མེད་པར་ཐལ། འདོད་པ་དེའི་ཕྱིར། འདོད་མི་ནུས་ཏེ། བསྐྱེད་རིམ་པའི་མངོན་ཤེས་ལྔ་སྒྲུབ་

པའི་ལས་སྦྱོར་གྱི་སྐབས་ཏིང་ངེ་འཛིན་གསུམ་ག་དྲུག་པ་རྡོ་རྗེ་འཆང་ཁོ་ནས་བྱེད་པར་ལེའུ་བཅུ་

གཅིག་པའི་རྒྱུད་ཊཱིཀ་ཏུ་གསུངས་པའི་ཕྱིར་དང་། དམ་ཚིག་ལྔའི་ལས་སྦྱོར་གྱི་སྐབས་སུ་མངོན་

བྱང་ནས་དམ་ཚིག་སེམས་དཔའི་བར་དྲུག་པ་རྡོ་རྗེ་འཆང་གིས་བྱེད། དེ་ནས་མི་བསྐྱོད་པ་སོགས་

རིགས་ལྔ་རེར་གཙོ་བོ་འཕོས་ཏེ་རྗེས་ཆགས་དང་དཀྱིལ་འཁོར་རྒྱལ་མཆོག་སོགས་བྱ་བར་ལེའུ་

དགུ་པའི་རྒྱུད་ཊཱིཀ་སོགས་སུ་གསུངས་པའི་ཕྱིར།

པཎ་ཆེན་ཆོས་རྒྱན་གྱི་འདུས་པའི་བསྐྱེད་རིམ་ལས། དེ་ཡང་ཏིང་ངེ་འཛིན་གསུམ་གའི་སྐབས་

སུ་མ་ིའཕོས་པར་རྡ་ོརྗ་ེའཆང་ཁ་ོནས་གཙ་ོབ་ོབྱེད་པ་དང་། མངོན་བྱང་ལྔའ་ིསྐབས་སུ་འཕ་ོབ་དང་། རིགས་

བདག་གིས་རྒྱས་འདེབས་པའི་གོང་ཙམ་ནས་འཕོ་བ་དང་། དཀྱིལ་འཁོར་རྒྱལ་མཆོག་གི་སྐབས་སུ་

འཕོ་བ་དང་། ལས་ཀྱི་རྒྱལ་མཆོག་གི་སྐབས་སུ་འཕོ་བ་རྣམས་སུ་ཡོད་ལ། བསྙེན་དུས་ཀྱི་གཙོ་

བོ་འཕོ་བ་ནི་མངོན་བྱང་ལྔས་བསྐྱེད་པ་དང་། དཀྱིལ་འཁོར་རྒྱལ་མཆོག་གི་སྐབས་རྣམས་སུ་ངེས་

ཤིང་། སྒྲུབ་དུས་དེ་ཐམས་ཅད་ཀྱི་སྐབས་སུ་ཅི་རིགས་པར་འཕོ་བ་ཡོད་དོ། །ཞེས་གསུངས་པ་ལྟར་

རོ༑།

ལྷག་མོས་དང་ལུས་དཀྱིལ་གྱི་གཙོ་བོ་ནི་འཕོ་བ་མེད་དེ། དང་པོ་ཡིན་ན་རྡོ་རྗེ་འཆང་ཡིན་པས་

ཁྱབ༑ གཉིས་པ་ཡིན་ན་མི་བསྐྱོད་པ་ཡིན་པས་ཁྱབ་པར་གསུངས། ཕྲ་ཐིག་དང་། བསྐྱེད་རིམ་པའི་རྡོར་

བཟླས་ཡིད་བཟླས་གཉིས་དང་། དམ་ཚིག་གི་བཟླས་པ་སོགས་ལྔ་དང་། ལྷ་སོ་སོའ་ིསྔགས་བཟླ་

ཚུལ་རྣམས་བསྐྱེད་རིམ་ཡིག་ཆ་རྣམས་ལས་ཤེས།



བསྐྱེད་རྫོགས་ཀྱི་དོགས་སློང་།322

ཀུན་བཟང་སུམ་བརྒྱ་དྲུག་ཅུ་བཀོད་པའི་ཚིགས་སུམ་བརྒྱ་དྲུག་ཅུ་ནི། དགའ་བོ་མངལ་གནས་

ཀྱི་མདོ་ལས། མགོ་ཐོད་རུས་པ་དགུ་འདུས་ཤིང་། །འགྲམ་པའི་རུས་པ་གཉིས་འབྲེལ་ཏེ། །སོ་ནི་སུམ་

ཅུ་རྩ་གཉིས་ལྡན། །དེ་ཡི་རྩ་བའང་དེ་བཞིན་ནོ། །རྣ་རྩ་གཉའ་བའི་རུས་པ་དང་། །རྐན་དང་སྣ་ཡི་

རུས་པ་ནི། །བྲང་དང་མིད་པའི་རུས་པ་ནི། །བསྡུས་ན་རུས་པ་ཉི་ཤུ་ཡོད། །མིག་ལ་རུས་པ་བཞི་

ཡོད་དེ། །ཕྲག་པ་བྱིན་པ་ཟུང་གཉིས་ཡོད། །ལག་པ་གཉིས་དང་སོར་མོ་རྣམས། །བསྡུས་ནས་རུས་

པ་ལྔ་བཅུ་ཡོད། །ལྟག་རྒྱབ་རུས་པ་བརྒྱད་ཡོད་དེ། །སྒལ་ཚིགས་ལ་ནི་སུམ་ཅུ་གཉིས། །འདི་དག་

ཀུན་ལ་རྩ་ཡོད་པས། །འདི་ཡི་གྲངས་ནི་ཆ་བཞིར་འགྱུར། །རྩིབ་ལོགས་གཡས་པའི་རུས་པ་ནི། ། 

ཕན་ཚུན་འབྲེལ་བ་བཅུ་གསུམ་ཡོད། །རྩིབ་ལོགས་གཡོན་འབྲེལ་སྐྱེ་བ་ནི། །རུས་པ་དག་ནི་བཅུ་

གསུམ་ཡོད། །རུས་པའི་ལུ་གུ་རྒྱུད་འདི་དག །གསུམ་གསུམ་དག་ནི་ཕན་ཚུན་འབྲེལ། །གཉིས་

གཉིས་དག་ནི་ཚིགས་ལྡན་ཏེ། །ལྷག་མ་གཞན་ནི་འབྲེལ་བ་མེད། །གཡས་གཡོན་བརླ་ནི་གཉིས་པོ་

ལ༑ །བསྡུས་ན་རུས་པ་ལྔ་བཅུ་ཡོད། །ལུས་ནང་འབྲེལ་བའི་རུས་པ་ནི། །བསྡུས་ན་སུམ་བརྒྱ་དྲུག་

ཅུ་ཡོད། །གསུངས་སོ།།

བསྐྱེད་རིམ་ཐོབ་མཚམས་དང་ལྷ་ཕྲ་རགས་སོགས་ལ་དཔྱད་པ།

ཁ་ཅིག་ན་རེ། རྟེན་དང་བརྟེན་པ་འདི་ཙམ་བསྒོམ་མོ་སྙམ་པའི་འཕེན་པ་ཇི་ལྟར་བཏང་བ་བཞིན་

རགས་པའི་རྟེན་དང་བརྟེན་པ་ཐམས་ཅད་རིམ་གྱིས་གསལ་བཏབ་པ་ན་ཚད་དེ་ལས་ལྷག་ཆད་མེད་

པར་གསལ་སྣང་དང་ང་རྒྱལ་ངང་གིས་སྐྱེས་པའི་བཅོས་མིན་གྱི་མྱོང་བ་ནམ་ཐོན་པ་ན། བསྐྱེད་རིམ་

གྱི་རྟོགས་པ་དང་པོར་ཐོབ་དགོས་ཟེར་ན། དེ་འདྲའི་མྱོང་བ་ཐོན་པའི་གང་ཟག་ལ་བསྐྱེད་རིམ་ཐོབ་

པས་ཁྱབ་པར་ཐལ། བསྐྱེད་རིམ་ཐོབ་ཚད་དེའི་ཕྱིར། འདོད་ན། རྒྱུད་སྡེ་འོག་མའི་རྟེན་དང་བརྟེན་

པའི་དཀྱིལ་འཁོར་ལ་ང་རྒྱལ་དང་གསལ་སྣང་ཁྱད་པར་ཅན་ཐོབ་པའི་གང་ཟག་ཆོས་ཅན། དེར་



བསྐྱེད་རིམ་ཐོབ་མཚམས་དང་ལྷ་ཕྲ་རགས་སོགས་ལ་དཔྱད་པ། 323

ཐལ༑ དེའི་ཕྱིར། དེར་ཐལ། རྒྱུད་སྡེ་འོག་མ་པ་ལ་བསྒོམ་བྱའི་རྟེན་དང་བརྟེན་པའི་དཀྱིལ་འཁོར་

ལ་དེ་འདྲའི་བཅོས་མིན་གྱི་མྱོང་བ་ཐོན་པ་ཡོད་པའི་ཕྱིར། རྩ་བར་འདོད་མི་ནུས་ཏེ། སྔགས་རིམ་

ལས༑ སྤྱིར་བསྐྱེད་རིམ་གྱི་དགོས་པ་རང་ལ་ལྷར་དམིགས་པ་ན་ང་རྒྱལ་དང་སྣང་བ་ཁྱད་པར་ཅན་

དུ་འཕོས་པ་ཙམ་མ་ཡིན་ཏེ། དེ་ཙམ་ཡིན་ན་རྒྱུད་སྡེ་འོག་མ་ཐམས་ཅད་ལ་ཡང་བསྐྱེད་རིམ་གྱི་གནད་

རྫོགས་པ་ཡོད་པར་འགྱུར་ཞིང་ལྷ་གཅིག་གིས་ཀྱང་ཆོག་པས་དཀྱིལ་འཁོར་གྱི་འཁོར་ལོ་བསྒོམ་

པ་དོན་མེད་པར་འགྱུར་རོ། །ཞེས་གསུངས་པའི་ཕྱིར།

ཁོ་ན་རེ། དེ་འདྲའི་མྱོང་བ་ཐོན་པ་ལ་བསྐྱེད་རིམ་ཐོབ་དགོས་པར་ཐལ། དབྱངས་ཅན་དགའ་

བློའ་ིས་ལམ་རྣམ་བཞག་དུ་བསྐྱེད་རིམ་ཐོབ་ཚད་དེ་ལྟར་གསུངས་པའི་ཕྱིར་དང་། སྔགས་རིམ་དུ་བསྒོམ་

པ་ལས་རུང་དུ་སོང་ཚུལ་ཡང་དེ་ལྟར་གསུངས་པའི་ཕྱིར་ཟེར་ན། དེ་དག་བསྐྱེད་རིམ་གཞིར་བཞག་

པའི་དབང་དུ་བྱས་པ་ཡིན་གྱི། སྤྱིར་རྟེན་དང་བརྟེན་པ་ལ་ང་རྒྱལ་གསལ་སྣང་བཅོས་མིན་གྱི་མྱོང་

བ་ཙམ་བསྐྱེད་རིམ་ཐོབ་ཚད་དུ་མ་གསུངས་པའི་ཕྱིར། བསྐྱེད་རིམ་གྱི་ཁྱད་པར་ནི། སྦྱང་གཞི་ཐ་

མལ་གྱི་སྣོད་བཅུད་སྦྱོང་བའི་རྟེན་དང་བརྟེན་པའི་དཀྱིལ་འཁོར་ཆ་ཚང་ཞིག་བསྒོམས་པས་སྦྱང་

གཞི་དང་སྦྱོང་བྱེད་ཀྱི་རྟེན་འབྲེལ་ཁྱད་པར་ཅན་དུ་མ་འགྲིག་ནས་རྫོགས་རིམ་གྱི་རྟོགས་པ་ཕུལ་

དུ་བྱུང་བ་རྣམས་སྐྱེ་བའི་དགེ་རྩ་ཡོངས་སུ་སྨིན་པར་འགྱུར་བའི་རྒྱུད་སྨིན་བྱེད་ཁྱད་པར་ཅན་གྱི་

ནུས་པ་ལ་བྱེད་པར་སྔགས་རིམ་ལས་གསུངས་པས་བསྐྱེད་རིམ་གྱི་གཙོ་བོ་ལ་ཁྱད་པར་དེ་རྣམས་

དགོས་པའི་ཕྱིར།

ཁོ་ན་རེ། དེ་འདྲའི་བསྒོམ་པ་ལས་རུང་དུ་སོང་བ་དེ་གནས་སྐབས་བཞིར་ཕྱེ་བའི་གཉིས་པ་ཡེ་

ཤེས་ཅུང་ཟད་བབས་པ་ནས་ཡིན་ཟེར་ན། བཞིར་ཕྱེ་བའི་ལས་དང་པོ་པའི་སྐབས་ན་བསྐྱེད་རིམ་ཐོབ་

པ་མེད་པར་ཐལ། སྐབས་དེ་ནས་བསྒོམ་པ་ལས་རུང་དུ་སོང་བ་མེད་པའི་ཕྱིར། རྟགས་ཁས། འདོད་

མི་ནུས་ཏེ། ལས་དང་པོ་པའི་སྐབས་སུ་འཕེན་པ་ཇི་ལྟར་བཏང་བ་ལྟར་རིམ་གྱིས་གསལ་བཏབ་པ་

ན་ཆད་ལྷག་མེད་པར་འཆར་ཐུབ་པ་བསྒོམ་པ་ལས་རུང་དུ་སོང་ཚུལ་ཡིན་པའི་ཕྱིར། སྔགས་རིམ་

ལས༑ ལས་དང་པོ་པའི་སྐབས་སུ་དེ་དག་གསལ་འདེབས་པ་ན་རིམ་པ་བཞིན་དུ་གསལ་བཏབ་ན་

འཆར་གྱི་དེ་ལྟར་མ་ཡིན་ན་གསལ་བར་མི་ནུས། ཞེས་དང་། དེས་ན་ཚུལ་དེ་ལྟར་སྒོམ་མོ་སྙམ་

པའི་འཕེན་པ་སྔོན་དུ་བཏང་ནས་གསལ་བཏབ་ན་ཚད་དེ་ལས་ཆད་ལྷག་མེད་པར་འཆར་ཐུབ་ན་སྒོམ་

པ་ལས་སུ་རུང་བ་ཡིན་ལ། ཞེས་གསུངས་པའི་ཕྱིར།

དེ་ལ་ཁོ་ན་རེ། གནས་སྐབས་དང་པོར་རགས་པའི་རྟེན་དང་བརྟེན་པའི་དཀྱིལ་འཁོར་ཐམས་

ཅད་ལ་གསལ་སྣང་ཁྱད་པར་ཅན་ཐོབ་པ་ཡོད་པར་ཐལ། དེར་རྟེན་དང་བརྟེན་པའི་དཀྱིལ་འཁོར་

རིམ་གྱིས་གསལ་བཏབ་ནས་གསལ་སྣང་ཁྱད་པར་ཅན་ཐོབ་པ་ཡོད་པའི་ཕྱིར་ན་མ་ཁྱབ་སྟེ། དེར་

དེ་ལྟར་གསལ་སྣང་ཐོབ་པ་ཡོད་ཀྱང་སྐྱེ་མཆེད་ཀྱི་ལྷ་ཕྲ་བ་སོགས་ལ་གསལ་སྣང་མ་ཐོབ་པའི་ཕྱིར། 

ཁོ་ན་རེ། སྐྱེ་མཆེད་ཀྱི་ལྷ་ཕྲ་བ་ལ་གསལ་སྣང་ཐོབ་པའི་རྣལ་འབྱོར་དེ། རགས་པའི་དཀྱིལ་འཁོར་

ལ་གསལ་སྣང་ཐོབ་པའི་རྣལ་འབྱོར་ཡིན་པར་ཐལ། བློ་རྩེ་འཐད་པའི་ཕྱིར། འདོད་ན། སྐྱེ་མཆེད་

ཀྱི་ལྷ་ཕྲ་བ་དེ་རགས་པའི་ལྷ་ཡིན་པར་ཐལ། འདོད་པ་དེའི་ཕྱིར། འདོད་མི་ནུས་ཏེ། ལྷ་ཕྲ་བ་དེ་

རྣམས་རགས་པའི་ལྷ་མ་ཡིན་པའི་ཕྱིར་ཏེ། ཕྲ་བའི་ལྷ་ཡིན་པའི་ཕྱིར། དེར་ཐལ། དེ་རྣམས་ལྷ་ཕྲ་བ་

ཡིན་པའི་ཕྱིར་ན་མ་ཁྱབ་སྟེ། ཕྲ་བའི་རྟེན་དང་བརྟེན་པའི་དཀྱིལ་འཁོར་ཞེས་པ་སྟེང་འོག་གི་སྣ་རྩེར་

ཕྱག་མཚན་ནམ་ཐིག་ལེ་ཕྲ་མོའ་ིནང་དུ་བསྒོམ་པའི་དཀྱིལ་འཁོར་ལ་བྱེད་པར་བསྐྱེད་རིམ་རྣམ་

བཞག་རྣམས་སུ་གསལ་བར་གསུངས་པའི་ཕྱིར། མ་ཁྱབ་མཚམས་ཀྱི་རྟགས་གྲུབ་སྟེ། སྔགས་

རིམ་ལས། འདིར་རགས་པ་ནི་དཀྱིལ་འཁོར་ལ་བཀོད་པའི་ལྷ་ཡིན་ལ། ཕྲ་བ་ནི་དེ་དག་གི་མིག་

ལ་སོགས་པ་ལ་བཀོད་པའི་ལྷའོ། །ཞེས་གསུངས་པའི་ཕྱིར། དེས་ན་ཕྲ་བའི་ལྷ་དང་ལྷ་ཕྲ་བ་གཉིས་

ལ་ཁྱད་པར་བྱེད་དགོས་སོ། །དེ་ཡང་སྤྱིར་བསྐྱེད་རིམ་ལ་ཕྲ་རགས་གཉིས་ཀ་བསྒོམ་པ་ཡོད་ཀྱང་

བསྐྱེད་རིམ་རགས་པ་ནི་རགས་པའི་རྟེན་དང་བརྟེན་པ་ཅི་རིགས་ལ་དམིགས་པར་གསུངས་པའི་



བསྐྱེད་རིམ་ཐོབ་མཚམས་དང་ལྷ་ཕྲ་རགས་སོགས་ལ་དཔྱད་པ། 325

ཕྱིར་ཏེ། མཐའ་གཅོད་ལས། དེ་ནི་སྤྱིར་ལྷ་ཕྲ་རགས་གཉིས་ཀ་སྒོམ་པ་ལ་འཇུག་ཀྱང་འདིར་ནི་རྟེན་

དང་བརྟེན་པ་རགས་པའི་རྣལ་འབྱོར་ཡིན་ནོ། །ཞེས་དང་། བསྐྱེད་རིམ་ལས་སློབ་པ་ན་ཐོག་མར་

རགས་པ་གསལ་བར་སྣང་བའི་ཏིང་ངེ་འཛིན་བསྐྱེད་པ་ཡིན་ཏེ། དཀྱིལ་འཁོར་རྒྱལ་མཆོག་ཡན་

ཆད་དོ། །ཞེས་དཀྱིལ་འཁོར་རྒྱལ་མཆོག་ཡན་ཆད་ཀྱི་སྐྱེ་མཆེད་ཀྱི་ལྷ་ཕྲ་བ་བསྒོམ་པ་ཡང་རགས་

པ་གསལ་བར་སྣང་བའི་ཏིང་ངེ་འཛིན་དུ་གསུངས་པའི་ཕྱིར།

ཡང་ཁོ་ན་རེ། རགས་པའི་རྟེན་དང་བརྟེན་པའི་དཀྱིལ་འཁོར་ལ་གསལ་སྣང་བཅོས་མིན་སྐྱེ་ན་

བསྐྱེད་རིམ་ཐོབ་པས་ཁྱབ་ཟེར་ན། དེ་འདྲ་ལ་གསལ་སྣང་བཅོས་མིན་སྐྱེས་ཀྱང་དེ་ལ་ང་རྒྱལ་བཅོས་

མིན་མ་སྐྱེས་པའི་གང་ཟག་ཆོས་ཅན། དེར་ཐལ། དེའི་ཕྱིར། དེར་ཐལ། དེ་འདྲའི་གང་ཟག་ཡོད་པའི་

ཕྱིར་ཏེ། རྟེན་དང་བརྟེན་པ་ལ་ང་རྒྱལ་བཅོས་མིན་དང་གསལ་སྣང་བཅོས་མིན་སྐྱེ་མི་སྐྱེ་ལ་མུ་བཞི་

ཡོད་པར་སྔགས་རིམ་དུ་གསུངས་པའི་ཕྱིར། རྩ་བར་འདོད་མི་ནུས་ཏེ། བསྐྱེད་རིམ་ཐོབ་པ་ལ་རྟེན་

དང་བརྟེན་པའི་ང་རྒྱལ་གསལ་སྣང་གཉིས་ཀ་བཅོས་མིན་ཐོབ་དགོས་པའི་ཕྱིར། དེར་ཐལ། བསྐྱེད་

རིམ་ཐོབ་ཚད་ཡོད་པའི་ཕྱིར། དེས་ན་བསྐྱེད་རིམ་གྱི་ཐུན་མོང་མ་ཡིན་པའི་སྤང་བྱ་ནི་ཐ་མལ་པའི་

སྣང་ཞེན་ཡིན་ལ། ཐ་མལ་པའི་སྣང་བའི་གཉེན་པོར་དག་པའི་རྟེན་དང་བརྟེན་པར་འཆར་བའི་སྣང་

བ་དང་། ཞེན་པ་དེའི་གཉེན་པོར་དག་པའི་རྟེན་དང་བརྟེན་པའི་ང་རྒྱལ་བསྒོམ་པ་ཡིན་ཞིང་། དེ་

ཡང་ང་རྒྱལ་བསྒོམ་པ་ནི་གཙོ་བོ་དང་། སྣང་བ་བསྒོམ་པ་ནི་དེའི་ཡན་ལག་ཡིན་པར་གསུངས། དེ་

ལ་རྟེན་གཞལ་ཡས་ཁང་ལ་ང་རྒྱལ་གསལ་སྣང་བཅོས་མིན་སྐྱེས་ཀྱང་། བརྟེན་པ་ལྷ་ལ་དེ་ལྟར་མ་

སྐྱེས་པ་དང་། ལྷ་ལ་ཡང་གཙོ་བོ་ཡབ་ཡུམ་ལ་ང་རྒྱལ་གསལ་སྣང་བཅོས་མིན་སྐྱེས་ཀྱང་། འཁོར་

གྱི་ལྷ་རགས་པ་ལ་དེ་ལྟར་མ་སྐྱེས་པ་ལྟ་བུ་ཡོད་ན། གཙོ་བོ་ཡབ་ཡུམ་ལ་དམིགས་པའི་བསྐྱེད་རིམ་

ཐོབ་ཀྱང་འཁོར་གྱི་ལྷ་ལ་དམིགས་པའི་བསྐྱེད་རིམ་མ་ཐོབ་པ་ཡོད་ཟེར་རམ་དཔྱད།

ཡང་ཁ་ཅིག བཞིར་ཕྱེ་བའི་ལས་དང་པོ་བའི་སྐབས་སུ་རྟེན་དང་བརྟེན་པ་ཡུད་ཙམ་རེས་

དུས་གཅིག་ཏུ་གསལ་བར་འཆར་བ་མེད་པར་ཐལ། དེའི་སྐབས་སུ་རིམ་གྱིས་གསལ་བཏབ་པར་

གསུངས་པའི་ཕྱིར་ན་མ་ཁྱབ་སྟེ། དེར་རིམ་གྱིས་གསལ་བཏབ་ནས་བསྒོམས་པས་གནས་སྐབས་

གཉིས་པར་སླེབ་ལ་ཉེ་བའི་ཚེ་རྟེན་དང་བརྟེན་པ་རགས་པ་ཡུད་ཙམ་རེས་དུས་གཅིག་ཏུ་གསལ་

བར་འཆར་བ་ཡོད་ཀྱང་དེ་ལྟར་གསལ་སྣང་བརྟན་པོར་འཆར་བ་མེད་པའི་ཁྱད་པར་ཡོད་པའི་ཕྱིར་

ཏེ༑ དེ་ལྟར་གསལ་སྣང་བརྟན་པོར་འཆར་བ་གཉིས་པ་ཡེ་ཤེས་ཅུང་ཟད་བབས་པར་སླེབ་པ་དུས་

མཉམ་པར་གསུངས་པའི་ཕྱིར། དེ་བཞིན་དུ་ཡེ་ཤེས་ཅུང་ཟད་བབས་པ་ནས་སྐྱེ་མཆེད་ཀྱི་ལྷ་ཕྲ་བ་

རྣམས་རིམ་གྱིས་གསལ་བཏབ་པར་གསུངས་ཀྱང་། དེ་ལྟར་བསྒོམས་པས་གནས་སྐབས་གཉིས་

པར་ལྷ་ཕྲ་བ་རྣམས་ཡུད་ཙམ་རེས་དུས་གཅིག་ཏུ་གསལ་བར་འཆར་བ་ཡོད་པའི་ཕྱིར། དེ་ལྟར་ཡོད་

ཀྱང་དེར་གསལ་སྣང་བརྟན་པོ་མི་འཆར་བའི་ཕྱིར་ཏེ། སྔགས་རིམ་ལས། ཕྲ་བའི་ལྷ་རྣམས་ཀྱི་ཡན་

ལག་དང་ཉིང་ལག་སོགས་ཡུད་ཙམ་རེས་སྣང་ནུས་ཀྱང་མི་བརྟན་ན་གཉིས་པའི་སྐབས་ཡིན་ལ་

བརྟན་པ་ན་གསུམ་པར་འཇོག་པར་གསུངས་པའི་ཕྱིར།

དེ་ལ་ཁོ་ན་རེ། གནས་སྐབས་གསུམ་པ་ཡེ་ཤེས་ལ་ཅུང་ཟད་དབང་ཐོབ་པར་སླེབ་པ། བསྐྱེད་

རིམ་རགས་པ་མཐར་ཕྱིན་པ་དུས་མཉམ་པར་ཐལ། དེར་སླེབ་པ་བསྐྱེད་རིམ་རགས་པ་ལ་བརྟན་པ་

ཐོབ་པ་དུས་མཉམ་པའི་ཕྱིར་ན་མ་ཁྱབ་སྟེ། སྔགས་རིམ་དུ་བསྐྱེད་རིམ་ཕྲ་རགས་བརྟན་པའི་ཚད་

དང་མཐར་ཕྱིན་པའི་ཚད་སོ་སོར་མ་བཞག་ཀྱང་། བསྐྱེད་རིམ་ཆེན་མོ་དང་ས་ལམ་རྣམ་བཞག་ཏུ་

སོ་སོར་འཇོག་པ་ལྟར་ཁས་ལེན་དགོས་པའི་ཕྱིར། དེ་ཡང་རགས་པའི་རྟེན་དང་བརྟེན་པ་རྣམས་གསལ་

བཏབ་པའི་ཚེ་དེའི་ཆ་ཐམས་ཅད་མ་འདྲེས་པར་གསལ་སིང་ངེ་ཤར་བ་ལ་བྱིང་རྒོད་དང་བྲལ་བར་

ཉིན་ཞག་གཅིག་གི་དྲུག་ཆ་འཁྱོངས་ཐུབ་པ་ནི། བསྐྱེད་རིམ་རགས་པ་བརྟན་ཚད་དང་། དེ་ལྟར་ལོ་

ཟླ་སོགས་ཇི་ཙམ་འདོད་ཀྱི་བར་འཇོག་ནུས་པ་ནི་མཐར་ཕྱིན་པའི་ཚད་དུ་གསུངས། བསྐྱེད་རིམ་

ཕྲ་མོ་བརྟན་ཚད་སོགས་ཀྱང་གོང་མ་ལ་རིགས་བསྒྲེས་བྱས་ཏེ་འཇོག་པར་གསུངས་པའི་ཕྱིར། དེ་

ཡང་གནས་སྐབས་གསུམ་པར་སླེབ་མ་ཐག་ཏུ་སེམས་གནས་བརྒྱད་པའི་སྐབས་དང་། དེ་ནས་ལོ་ཟླ་

སོགས་ཇི་ལྟར་འདོད་འདོད་དུ་བྱིང་རྒོད་དང་བྲལ་བར་དམིགས་པ་ལ་རྩོལ་མེད་ལྷུན་གྲུབ་ཏུ་འཇོག་

ནུས་པའི་སེམས་གནས་དགུ་པའི་སྐབས་མཐར་ཕྱིན་པའི་ཚད་དུ་སླེབ་པའི་ཕྱིར།

བྱས་པ་ལ་ཁོ་ན་རེ། བསྐྱེད་རིམ་ཕྲ་རགས་མཐར་ཕྱིན་པའི་ཚད་དེ་ལྟར་གསུངས་ཀྱང་གསུངས་

པ་ལྟར་ཁས་ལེན་མི་རུང་སྟེ། བསྐྱེད་རིམ་རགས་པ་མཐར་ཕྱིན་པའི་ཚད་གསུངས་པ་ལྟར་གྱི་སེམས་

གནས་དགུ་པའི་ཏིང་ངེ་འཛིན་རྙེད་ཀྱང་དེ་མཐར་ཕྱིན་པའི་ཚད་ལ་མ་སླེབ་པར་དེ་ལ་སྒོམ་བྱུང་གི་

མྱོང་བ་ཐོན་དགོས་པ་གང་ཞིག བསྐྱེད་རིམ་ཕྲ་མོ་མཐར་ཕྱིན་པ་ལ་ཡང་ཕྲ་མོ་ལ་ལོ་ཟླ་སོགས་ཇི་ལྟར་

འདོད་དུ་མཉམ་པར་འཇོག་ནུས་པའི་ཞི་གནས་ཐོབ་ཀྱང་ཕྲ་མོ་མཐར་ཕྱིན་པའི་ཚད་ལ་མི་སླེབ་པར་ཕྲ་

མོ་ལ་ལྷག་མཐོང་ཐོབ་དགོས་པའི་ཕྱིར། རྟགས་དང་པོ་གྲུབ་སྟེ། འཇམ་བཞད་སྐུ་གོང་མའི་འདུས་

པའི་བསྐྱེད་རིམ་ཟིན་བྲིས་ལས། རགས་པའི་རྣལ་འབྱོར་མཐར་ཕྱིན་པའི་ཚད། རྟེན་དང་བརྟེན་པའི་

དཀྱིལ་འཁོར་གསལ་བཏབ་པའི་ཚེ་ལྷའི་སྤྱན་གྱི་རྫི་མ་ཚུན་ཆད་ལ་མིག་གིས་མཐོང་རྒྱུ་དང་། ལག་

པས་འཛིན་རྒྱུ་ཡོད་པ་ལྟ་བུའི་རེག་མཐོང་གི་མཚན་མ་བརྟན་པོ་རྙེད་ནས་རྩོལ་མེད་སྒོམ་བྱུང་གི་

མྱོང་བ་ཐོན་པ་ན། བསྐྱེད་རིམ་རགས་པ་མཐར་ཕྱིན་པ་ཡིན་ཞེས་གསུངས་པའི་ཕྱིར། རྟགས་

གཉིས་པ་གྲུབ་སྟེ། སྔགས་རིམ་ལས། སྟེང་སྒོའ་ིཕྲ་མོ་བརྟན་པ་ན་ལུས་སེམས་ཤིན་ཏུ་སྦྱངས་པ་

ཐོབ་པར་ཤཱཀྱ་བཤེས་གཉེན་གྱིས་བཤད་ལ། དེ་ས་སྡེ་ལ་སོགས་པའི་གཞུང་ཆེ་བ་མང་པོར་ཞི་གནས་

རྙེད་པའི་སྐབས་ལ་བཤད་པས་དེའི་ཚེ་ཞི་གནས་གྲུབ་པ་ཡིན་ནོ།།

དེ་ནས་སོ་སོར་རྟོག་པའི་ཤེས་རབ་ཀྱིས་སྤྲོ་བསྡུ་ཡང་ཡང་བྱེད་པ་ནི་གཞུང་གཞན་དང་

བསྡུར་ན་ཇི་སྙེད་པ་ལ་དམིགས་པའི་ལྷག་མཐོང་སྐྱོང་བ་དང་འདྲ་བས་ན་དེ་ལྟར་བྱས་པ་དེས་ཞི་

ལྷག་ཟུང་དུ་འབྲེལ་བའི་ཏིང་ངེ་འཛིན་ཕུལ་ཕྱིན་རྙེད་དེ། དེ་ལྟ་བུའི་རྣལ་འབྱོར་བརྟན་པ་ན་བསྐྱེད་རིམ་

མཐར་ཕྱིན་པར་འཇོག་པ་ནི་གསང་བ་འདུས་པ་གཉིས་ཀྱི་ལུགས་སོ། །ཞེས་གསུངས་པའི་ཕྱིར་

ཟེར་ན། ལུང་དང་པོ་ནི་བསྐྱེད་རིམ་རགས་པ་མཐར་ཕྱིན་པ་སྒོམ་བྱུང་གིས་བརྟན་པའི་དོན་ཡིན། 

ལུང་གཉིས་པ་ནི་བསྐྱེད་རིམ་ཕྲ་མོ་ཞེས་པ་བསྐྱེད་རིམ་རགས་པ་མཐར་ཕྱིན་པའི་འོག་ཏུ་ཕྲ་ཐིག་

བསྒོམ་པ་ལ་བརྟེན་ནས་ཞི་ལྷག་ཐོབ་པའི་དོན་ཡིན་ཞིང་། དེ་ལ་ཞི་ལྷག་རིམ་གྱིས་གྲུབ་ན་ཕྲ་ཐིག་

ལ་དྲིལ་ནས་སེམས་གནས་པ་བརྟན་པའི་ཞི་གནས་གྲུབ། དེ་ནས་སྤྲོ་བསྡུ་ལ་དཔྱད་སྒོམ་བྱས་ཏེ་

ལྷག་མཐོང་གྲུབ་པའི་དོན་ནོ། །དེས་ན་ཐིག་ལེ་ཡུངས་འབྲུ་ཙམ་གྱི་ནང་དུ་ཕྲ་བའི་རྟེན་བརྟེན་པ་

གསལ་བཏབ་ནས་ཆ་ཐམས་ཅད་མ་འདྲེས་པར་སྐད་ཅིག་གིས་གསལ་སིང་ངེ་ཤར་བ་ལ་བྱིང་རྒོད་

དང་བྲལ་བར་ལོ་ཟླ་སོགས་ཇི་ཙམ་འདོད་ཀྱི་བར་མཉམ་པར་འཇོག་ནུས་པའི་ཞི་གནས་ཐོབ་ཀྱང་

ལྷག་མཐོང་མ་ཐོབ་པར་བསྐྱེད་རིམ་ཕྲ་མོ་མཐར་ཕྱིན་པ་མེད་པས་བསྐྱེད་རིམ་ཕྲ་མོ་མཐར་ཕྱིན་

པའི་ཚད་ས་ལམ་རྣམ་བཞག་ལྟར་འཇོག་དཀའ་སྙམ།

དེ་ལ་ཁོ་ན་རེ། ཕྲ་མོ་ལ་དམིགས་ནས་ཞི་གནས་གྲུབ་པ་དང་དུས་མཉམ་དུ་བསྐྱེད་རིམ་ཕྲ་

མོ་མཐར་ཕྱིན་པ་མེད་པར་ཐལ། ལུང་གཉིས་པའི་དོན་འཇོག་ཚུལ་དེའི་ཕྱིར་ན་མ་ཁྱབ་སྟེ། དེ་ནི་

ཞི་ལྷག་རིམ་གྱིས་གྲུབ་པའི་དབང་དུ་བྱས་ཀྱི་ཞི་ལྷག་ཅིག་ཆར་གྲུབ་ན་དེ་ལྟར་མ་ཡིན་ཏེ། ཕྲ་མོ་

ལ་དྲིལ་ནས་སེམས་གནས་པ་བརྟན་པའི་རྗེས་སུ་ཕྲ་བའི་རྟེན་བརྟེན་པའི་སྤྲོ་བསྡུ་ལ་དཔྱད་འཇོག་

སྤེལ་མར་བྱས་ཏེ་ཞི་ལྷག་ཅིག་ཆར་གྲུབ་པ་ཡོད་པའི་ཕྱིར། སྔགས་རིམ་ལས། རགས་པའི་ལྷའི་

རྣལ་འབྱོར་གྱི་བསྒོམ་པ་རྫོགས་པའི་འོག་ཏུ་ཕྲ་མོ་བསྒོམ་པ་ཡིན་ལ་དེའི་ཚད་ནི་དེ་ཉིད་སྣང་བ་

ལས༑ ཕྲ་མོ་བརྟན་པ་ལ་ཟླ་བ་གཉིས་དང་སྤྲོ་བསྡུ་ལ་ཟླ་བ་གཅིག་བྱ་བར་བཤད་དེ་འདི་ཕྲ་མོ་ལ་

དམིགས་ནས་ཞི་གནས་གྲུབ་པའི་དབང་དུ་མཛད་པའོ། །ཞེས་སྤྲོ་བསྡུ་ལ་དམིགས་ནས་ཞི་གནས་

གྲུབ་པར་གསུངས་པའི་ཕྱིར། ཞི་གནས་སྔོན་དུ་མ་སོང་བར་ལྷག་མཐོང་ཐོབ་པ་མདོ་ལུགས་ལ་

མེད་ཀྱང་། བསྐྱེད་རིམ་པས་སེམས་གནས་བརྒྱད་པ་དང་དགུ་པ་ལྟ་བུའི་མཚམས་ནས་ཕྲ་མོའ་ི

རྣལ་འབྱོར་གྱི་དཔྱད་དང་སྤྲོ་བསྡུ་ལ་གོམས་པར་བྱས་ན་དམིགས་རྟེན་གྱི་གནད་སོགས་ཀྱིས་ཞི་

ལྷག་ཅིག་ཆར་གྲུབ་པ་ཞིག་ཡོད་པར་བསམ་གཟུགས་མཐའ་གཅོད་ཆེན་པོར་གསུངས་པ་དེ་ཡང་

སྔགས་རིམ་གྱི་ལུང་དྲངས་མ་ཐག་པ་ལ་བརྟེན་པར་སྣང་བའི་ཕྱིར།

ཁ་ཅིག བསྐྱེད་རིམ་མཐའ་ཕྱིན་པ་ཡེ་ཤེས་ལ་ཡང་དག་པར་དབང་ཐོབ་པར་སླེབ་པ་དུས་

མཉམ་ཟེར་ན། དེ་མི་འཐད་པར་ཐལ། ཡེ་ཤེས་ལ་ཡང་དག་པར་དབང་ཐོབ་པ་རྫོགས་རིམ་མཐོན་

པོའ ་ིསྐབས་ཡིན་པར་གསུངས་པ་ཡེ་ཤེས་ལ་ཅུང་ཟད་དབང་ཐོབ་པའི་སྐབས་སུ་བསྐྱེད་རིམ་

མཐར་ཕྱིན་ནས་རྫོགས་རིམ་ཐོབ་ཀྱང་ཡེ་ཤེས་ལ་ཡང་དག་པར་དབང་ཐོབ་པའི་སྐབས་སུ་མ་སླེབ་

པ་ཡོད་པའི་ཕྱིར། ཡང་ཁ་ཅིག ལས་དང་པོ་པའི་སྐབས་སུ་ཐིག་ལེ་ཕྲ་མོའ་ིནང་དུ་རྟེན་བརྟེན་པ་

རྫོགས་པར་གསལ་བཏབ་པའི་ཕྲ་ཐིག་བསྒོམ་པ་མེད་དེ། སྔགས་རིམ་ལས། ཕྱག་མཚན་ནམ་ཐིག་

ལེ་ཕྲ་མོའ་ིནང་དུ་རྟེན་དང་བརྟེན་པའི་དཀྱིལ་འཁོར་རྫོགས་པར་སྒོམ་པ་ནི་ལས་དང་པོ་པ་དང་ཡེ་

ཤེས་ཅུང་ཟད་བབས་པ་གཉིས་ཀྱི་སྐབས་སུ་སྒོམ་པ་མིན་གྱི་གནས་སྐབས་གསུམ་པ་ནས་སྒོམ་པ་

ཡིན་ཏེ། ཞེས་གསུངས་པའི་ཕྱིར་ན་མ་ཁྱབ་སྟེ། གནས་སྐབས་བཞིར་ཕྱེ་བའི་ལས་དང་པོ་པས་མ་

སྒོམ་པའི་དོན་ཡིན་གྱི། གནས་སྐབས་གསུམ་པ་ལ་ཡང་ལས་དང་པོ་པ་ཡོད་པའི་ཕྱིར་ཏེ། སྔགས་

རིམ་ལས། རིམ་ལྔ་དང་སྤྱོད་བསྡུས་སུ་བསྐྱེད་རིམ་མཐར་ཕྱིན་གྱི་བར་ལས་དང་པོ་པར་བཞག་པ་

ནི་རྫོགས་རིམ་ལ་ལྟོས་པའི་ལས་དང་པོ་བ་ཡིན་ལ། ཞེས་གསུངས་པའི་ཕྱིར། དེས་ན་ལས་དང་པོ་

དང་བཞིར་ཕྱེ་བའི་ལས་དང་པོ་པ་གཉིས་ལ་ཁྱད་པར་ཕྱེ་དགོས་སོ། །གནས་སྐབས་གསུམ་པ་ལ་

ལས་དང་པོ་པ་མི་དགོས་ཏེ་རྫོགས་རིམ་ཐོབ་པ་ནས་ལས་དང་པོ་པ་མ་ཡིན་པར་སོང་བའི་ཕྱིར།

ཁོ་ན་རེ། གནས་སྐབས་དང་པོ་གཉིས་ཀྱི་སྐབས་སུ་ཕྲ་ཐིག་སྒོམ་པ་མེད་པར་ཐལ། དེར་ཐིག་

ལེ་ཕྲ་མོའ་ིནང་དུ་རྟེན་བརྟེན་པ་རྫོགས་པར་སྒོམ་པ་མེད་པའི་ཕྱིར་ན་མ་ཁྱབ་སྟེ། སྐབས་དེ་གཉིས་སུ་

ཐུན་བཞིའི་མངོན་རྟོགས་སྒོམ་པ་ལ་བྱིང་རྒོད་གཅོད་པའི་ཆེད་དུ་ཕྲ་ཐིག་སྒོམ་པ་ཡོད་པའི་ཕྱིར། 

སྔགས་རིམ་ལས། དེས་ན་ལས་དང་པོ་པ་དང་ཡེ་ཤེས་ཅུང་ཟད་བབས་པའི་སྐབས་གཉིས་སུ་ཕྲ་

ཐིག་སྒོམ་པ་ནི་གཙོ་ཆེར་ཐུན་བཞིའི་མངོན་རྟོགས་སྒོམ་པ་ལ་བྱིང་རྒོད་གཅོད་པའི་ཆེད་ཡིན་ལ། 

ཞེས་གསུངས་པའི་ཕྱིར། སྐབས་དེ་གཉིས་སུ་ཕྲ་ཐིག་སྒོམ་ཚུལ་དང་བྱིང་རྒོད་བཙན་ཐབས་སུ་

གཅོད་ཚུལ་སྔགས་རིམ་ལས་ཤེས་དགོས་སོ། །གནས་སྐབས་དང་པོ་གཉིས་སུ་ཐུན་བཞི་སོགས་

སོ་སོར་བཅད་ནས་རྟེན་བརྟེན་པ་གསལ་འདེབས་དགོས་ཀྱང་། གནས་སྐབས་གཉིས་པ་ནས་ཆོ་ག་

ངག་ཏུ་བརྗོད་མི་དགོས་པར་རྟེན་བརྟེན་པ་རགས་པ་རྣམས་དུས་གཅིག་ཏུ་ལམ་གྱིས་དྲན་པར་

བྱེད་ལ། ལྷ་སྐུ་ཕྲ་བ་རྣམས་རིམ་གྱིས་གསལ་བཏབ་ནས་སྒོམ་དགོས། གནས་སྐབས་གསུམ་པར་

སླེབ་པ་ནས་ཐུན་མཚམས་སོ་སོར་བཅད་མི་དགོས་པར་མངོན་རྟོགས་བསྐྱེད་ཐེབས་རེས་ཆོག་

པར་སྔགས་རིམ་དུ་གསུངས།

ཁ་ཅིག འདུས་པའི་དཀྱིལ་འཁོར་གྱི་ལྷ་ཡིན་ན། སངས་འཕགས་ཡིན་པས་ཁྱབ་ཟེར་ན། 

དག་མ་དག་གི་སྒྱུ་ལུས་པས་སྐད་ཅིག་གིས་རྟེན་དང་བརྟེན་པའི་དཀྱིལ་འཁོར་ཡོངས་རྫོགས་སུ་

ལྡང་བའི་དཀྱིལ་འཁོར་གྱི་ལྷ་རེ་རེ་ནས་ཆོས་ཅན། དེར་ཐལ། དེའི་ཕྱིར། འདོད་མི་ནུས་ཏེ། དེ་

རྣམས་སློབ་པའི་སྒྱུ་ལུས་པའི་ངོ་བོར་གྱུར་པའི་ལྷ་ཡིན་པའི་ཕྱིར།

ཁ་ཅིག་བསྐྱེད་རིམ་པས་བསྒོམ་པའི་ལྷ་ཡིན་ན། ལྷ་དངོས་གནས་པ་མ་ཡིན་པས་ཁྱབ་ཟེར་ན། 

འདུས་པའི་དཀྱིལ་འཁོར་གྱི་ལྷ་སོ་གཉིས་ཆོས་ཅན། དེར་ཐལ། དེའི་ཕྱིར། དེར་ཐལ། དེ་བསྐྱེད་

རིམ་པས་བསྒོམ་པའི་ལྷ་དང་ལྷ་དངོས་གནས་པ་གཉིས་ཀ་ཡིན་པའི་ཕྱིར། རྟགས་སླ། ཁ་ཅིག 

འདུས་པའི་བསྐྱེད་རིམ་གྱི་ལྷ་དེ་ལྷ་དངོས་གནས་པ་ཡིན་པར་ཐལ། བསྲུང་འཁོར་གྱི་གཙོ་བོ་རྡོ་རྗེ་

འཆང་དེ་ལྷ་དངོས་གནས་པ་ཡིན་པའི་ཕྱིར། དེར་ཐལ། དེ་རྡོ་རྗེ་འཆང་ཡིན་ལ་མི་བསྐྱོད་པ་མ་ཡིན་

པའི་མུ་ཡིན་པར་གསུངས་པའི་ཕྱིར་ན་མ་ཁྱབ་སྟེ། དེ་བསྐྱེད་རིམ་གྱི་རྡོ་རྗེ་འཆང་ཡིན་ལ་བསྐྱེད་

རིམ་གྱི་མི་བསྐྱོད་པ་མ་ཡིན་པའི་དོན་ཡིན་གྱི་དེ་ལ་ལྷ་དངོས་མེད་པའི་ཕྱིར། དེར་ཐལ། དེ་ཡིད་

ངོའ་ིལྷ་ཙམ་ཡིན་པའི་ཕྱིར། སྔགས་རིམ་ལས། སྤྱོད་བསྡུས་ལས་བསྐྱེད་པའི་རིམ་པ་ནས་བརྩམས་

ཏེ་ལུས་རྣམ་པར་དབེན་པའི་མཐར་ཐུག་པའི་བར་དུ་རྡོ་རྗེ་གསུམ་ལ་སོགས་པས་ཀྱང་མཚན་ཉིད་

ལ་ལྷག་པར་མོས་པ་ཙམ་ལགས་དེ་བས་ན་ལུས་རྣམ་པར་དབེན་པ་ལ་ཡང་ལྷའི་གཟུགས་མེད་

དེ༑ ཞེས་སྒྱུ་ལུས་མ་ཐོབ་པའི་གོང་དབེན་གསུམ་དང་བསྐྱེད་རིམ་གྱི་སྐབས་སུ་བློས་མོས་པ་ཙམ་

གྱི་ལྷ་སྐུ་ལས་གཞན་མེད་པར་གསུངས་ལ། དེ་བས་ན་དབེན་གསུམ་གྱི་ལྷ་སྐུ་ནི་རྫོགས་རིམ་གྱི་

ཁོངས་སུ་འདུ་བ་ཙམ་ཡིན་གྱི་ཡེ་ཤེས་ཀྱི་སྐུ་དངོས་མིན་ནོ། །ཞེས་གསུངས་པའི་ཕྱིར།

ཁོ་ན་རེ། སྒྱུ་ལུས་མ་ཐོབ་གོང་གི་དབེན་གསུམ་གྱི་ལྷ་སྐུ་དེ་ལྷ་སྐུ་དངོས་གནས་པ་ཡིན་པར་

ཐལ༑ རྫོགས་རིམ་གྱི་ལྷ་སྐུ་དངོས་གནས་པ་ཡིན་པའི་ཕྱིར་ན་མ་ཁྱབ་སྟེ། དེ་འདྲའི་ལྷ་སྐུ་དེ་རྫོགས་

རིམ་གྱི་ལྷ་སྐུ་ཡིན་ཀྱང་ཡེ་ཤེས་ཀྱི་སྐུ་དངོས་མ་ཡིན་པར་གསུངས་པའི་ཕྱིར། ཁ་ཅིག སྒྱུ་ལུས་མ་

ཐོབ་གོང་གི་དབེན་གསུམ་གྱི་ལྷ་སྐུ་དེ། རྫོགས་རིམ་གྱི་ལྷ་སྐུ་དངོས་གནས་པ་མ་ཡིན་པར་ཐལ། བློས་

མོས་པ་ཙམ་གྱི་ཡིད་ངོའ་ིལྷ་སྐུ་ཡིན་པའི་ཕྱིར་ན་མ་ཁྱབ་སྟེ། དེ་འདྲའི་ལྷ་སྐུ་དེ་ཡིད་ངོའ་ིལྷ་སྐུ་ཡིན་

ཀྱང་བསྐྱེད་རིམ་པའི་ཡིད་ངོའ་ིལྷ་སྐུ་དང་མི་འདྲ་སྟེ། བསྐྱེད་རིམ་པའི་ལྷ་རྫོགས་པར་བྱེད་པའི་ཐབས་

ས་བོན་ཕྱག་མཚན་སོགས་བློས་བཅོས་པ་ཡིན་ལ་དེ་ལས་མཐར་ལྷ་སྐུ་དངོས་གནས་པར་ལངས་

པ་ཡང་མེད་པས་བསྐྱེད་རིམ་ལ་བཅོས་མའི་རྣལ་འབྱོར་ཞེས་བྱ་ལ། རྫོགས་རིམ་པའི་ལྷ་སྐུ་རྫོགས་

པའི་ཐབས་རྩ་རླུང་ཐིག་ལེ་སོགས་བློས་མ་བཅོས་པར་ཡོད་ལ་ཐབས་དེས་མཐར་ལྷ་སྐུ་དངོས་གནས་

པར་ལངས་པ་ཡང་བློས་མ་བརྟགས་པས་རྫོགས་རིམ་ལ་མ་བཅོས་པ་དང་མ་བརྟགས་པའི་རྣལ་འབྱོར་

ཞེས་བརྗོད་པའི་ཕྱིར་ཏེ། སྔགས་རིམ་ལས། དེས་ན་བསྐྱེད་རིམ་པའི་སྐུ་རྫོགས་པའི་ཐབས་ཀྱང་

བློས་བཅོས་པ་ཡིན་ལ་ཐབས་དེ་ལས་བྱུང་བའི་ལྷ་སྐུ་ཡང་བཅོས་མའོ། །རྫོགས་རིམ་པའི་ལྷ་སྐུ་རྫོགས་

པའི་ཐབས་རྩ་རླུང་ཐིག་ལེའི་རྣལ་འབྱོར་ལ་སོགས་པ་ཡང་བློས་མ་བཅོས་པ་ཡིན་ལ་ཐབས་དེས་

སྟོང་པ་ཉིད་མངོན་དུ་བྱས་པ་དང་དེའི་མཐར་ལྷ་སྐུར་ལངས་པ་ཡང་བློས་མ་བརྟགས་པའོ། །ཞེས་

གསུངས་པའི་ཕྱིར། རྫོགས་རིམ་གྱི་ལམ་རྣམས་སྒྲུབ་གཞི་རང་ཆས་སུ་ཡོད་པ་དེ་དང་རྣམ་པ་མཐུན་

པར་བསྒོམས་ནས་དེ་རྣམས་སྦྱོང་བྱེད་དུ་གསུངས་པའི་ཕྱིར་རོ།།

རྫོགས་རིམ་གྱི་གཞི་ལམ་འབྲས་གསུམ་གྱི་དངོས་པོའ་ིགནས་ཚུལ།

རྫོགས་རིམ་གྱི་གཞི་ལམ་འབྲས་གསུམ་གྱི་དངོས་པོའ་ིགནས་ཚུལ་གསུམ་ལས། གཞིའི་

དངོས་པོའ་ིགནས་ཚུལ་ལ་ལུས་ཀྱི་དངོས་པོའ་ིགནས་ཚུལ། སེམས་ཀྱི་དངོས་པོའ་ིགནས་ཚུལ། 

ལུས་སེམས་ཐུན་མོང་བའི་དངོས་པོའ་ིགནས་ཚུལ་དང་གསུམ། དང་པོ་ལ་རགས་ཕྲ་ཤིན་ཏུ་ཕྲ་བ་

གསུམ་རིམ་བཞིན། ཤ་རུས་རྡོས་བཅས་ཀྱི་རྣམ་སྨིན་གྱི་ཕུང་པོ་དང་། རྩ་རླུང་ཐིག་ལེ་དང་། གཉུག་

མའི་རླུང་སྟེ་གསུམ་འཇོག་པར་གསུངས། རླུང་དང་ཐིག་ལེ་ལུས་ཕྲ་བ་ཡིན་ཀྱང་དེ་ལ་གསུམ་དུ་ཕྱེ་

བའི་དེ་མི་དགོས་ཏེ། སྙིང་གའི་སྲོག་འཛིན་ཤིན་ཏུ་ཕྲ་བ་དེ་གསུམ་དུ་བྱེད་པའི་ལུས་ཕྲ་བ་མ་ཡིན་

པའི་ཕྱིར། སྙིང་གའི་བྱང་སེམས་མི་ཤིགས་པ་ཡང་ཤིན་ཏུ་ཕྲ་བའི་ཐིག་ལེ་ཡིན་པས་གསུམ་དུ་ཕྱེ་

བའི་ལུས་ཕྲ་བ་མ་ཡིན་པའི་ཕྱིར། འཆི་བ་འོད་གསལ་གྱི་སྔ་ལོགས་ཀྱི་སྣང་གསུམ་བཞོན་རྒྱུའི་

རླུང་དེ་ལུས་ཤིན་ཏུ་ཕྲ་བ་ཡིན་ནམ་དཔྱད། མི་ཤིགས་པའི་ཐིག་ལེ་ཞེས་པ་ནི། ཕ་མ་གཉིས་ལས་

ཐོབ་པའི་ཁམས་དཀར་དམར་གྱི་དྭངས་མ་དང་། བར་དོའ་ིའཆི་བ་འོད་གསལ་གྱི་རླུང་སེམས་ཀྱི་

རིགས་འདྲ་ཕྱི་མ་གོང་བུ་གཅིག་ཏུ་གྱུར་པའི་ཐིག་ལེ་དེ། སྙིང་གའི་རྩ་མདུད་ཀྱི་དབུས་ཀྱི་དྷཱུ་ཏཱིའི་

ནང་གི་སྦུབས་སྟོང་ཅུང་ཟད་ཡོད་པ་དེའི་ནང་ན་གནས་པ་དེ་ལ་བྱེད་པར་གསུངས། དེ་ཁོ་ནར་མ་

ངེས་ཏེ། གང་ཟག་ཡིན་ན་མི་ཤིགས་པའི་ཐིག་ལེ་དང་ལྡན་པས་ཁྱབ་པའི་ཕྱིར། དེ་ཡང་གཙོ་བོར་

སྲོག་འཛིན་ཤིན་ཏུ་ཕྲ་བ་ལ་བྱེད་དེ། དེ་ལ་རླུང་སེམས་རགས་པ་རྣམས་ཐིམ་པ་ལས་གཞི་ལམ་

འབྲས་གསུམ་གྱི་འོད་གསལ་འཆར་བས་འོད་གསལ་གྱི་རླུང་དང་ཡེ་ཤེས་ཀྱི་ཐིག་ལེ་དང་། གཉུག་

སེམས་དང་འབྲལ་མེད་དུ་གནས་པས་ན་ལྷན་སྐྱེས་ཀྱི་རླུང་དང་། དུས་ནམ་དུ་ཡང་མི་ལྡོག་པས་

མི་ཤིགས་པའི་ཐིག་ལེ་ཞེས་པ་སྟེ་གསལ་སྒྲོན་དང་རྡོར་བཟླས་ཟིན་བྲིས་སོགས་ལས་གསུངས། 

རླུང་དང་བྱང་སེམས་མི་ཤིགས་པ་དེ་ལ་རྩ་འཁོར་རྣམས་ཀྱི་དབུས་ན་གནས་པ་དེ་ཡང་ཡོད་པར་

བཤད་དེ། རྡོར་བཟླས་ཟིན་བྲིས་ལས། རྒྱུད་རྡོ་རྗེ་འཕྲེང་བར་སྙིང་ག་དང་ལྟེ་བའི་འཁོར་ལོའ་ིདབུས་

ན་མི་ཤིགས་པར་གནས་པར་བཤད་པ་ནི་ནཱ་ད་ལ་བཤད་དེ། བསྒྱུར་ན་སྒྲའམ་སྒྲ་ཙམ་ཞེས་བྱའོ།།

སྤྱི་བོའ་ིཧཾ་ཡིག་ལ་མི་ཤིགས་པར་སཾ་བྷུ་ཊ་ལས་བཤད་པས་མགྲིན་པའི་དབུས་སུའང་མི་ཤིགས་

པའི་ནཱ་ད་ཤེས་པར་བྱའོ་ཞེས་གསུངས། མི་ཤིགས་པ་དེ་ལ་ཚེ་ཇི་སྲིད་བར་མི་ཤིགས་པ་དང་། དུས་

ནམ་གྱི་ཚེ་ཡང་མི་ཤིགས་པ་གཉིས་ལས། བྱང་སེམས་མི་ཤིགས་པ་ནི་དང་པོ་དང་། རླུང་སེམས་

མི་ཤིགས་པ་ནི་གཉིས་པ་ཡིན་པར་གསུངས། རྗེ་ནོར་བཟང་པས་བྱང་སེམས་མི་ཤིགས་པ་དེ་ལའང་

དུས་ནམ་དུ་ཡང་མི་ཤིགས་པ་ཡོད་གསུངས་ཞེས་དོན་ཡོད་མཁས་གྲུབ་ཀྱི་རྫོགས་རིམ་རྣམ་

བཞག་ཏུ་གསུངས། སྲོག་འཛིན་ལ་ཕྲ་རགས་གཉིས་ཡོད་པ་བཞིན་དུ་རླུང་གཞན་རྣམས་ལའང་ཕྲ་

རགས་གཉིས་གཉིས་སུ་ཡོད་པས། རགས་པ་ནི་རང་གི་སྣ་སྒོར་རྒྱུ་ཞིང་། ཕྲ་བ་ནི་རང་རང་གི་རྩ་

འཁོར་གྱི་དབུས་ན་གནས་པ་ཡིན་ནོ་ཞེས་རྗེ་ཆོས་སྐྱོང་རྒྱ་མཚོས་གསུངས་པར་དོན་ཡོད་མཁས་

གྲུབ་ཀྱིས་གསུངས། ནཱ་ད་ཞེས་པ་ལ་རླུང་དང་བྱང་སེམས་མི་ཤིགས་པ་ཡོད་ན་རྗེ་ཆོས་སྐྱོང་རྒྱ་

མཚོ་སོགས་ཀྱིས་བཤད་པ་དེ་དག་རྡོར་བཟླས་ཟིན་བྲིས་ལས་གསུངས་པ་དང་མཐུན་ནམ་དཔྱད། 

རྩ་རླུང་ཐིག་ལེ་གསུམ་མངལ་དུ་ཉིང་མཚམས་སྦྱོར་བ་དང་དུས་མཉམ་དུ་ཆགས་པ་མིན་ཏེ། རྩ་མ་

གྲུབ་པའི་སྔོན་ནས་རླུང་དང་ཐིག་ལེ་ཆགས་པའི་ཕྱིར། རྡོར་བཟླས་ཟིན་བྲིས་ལས། རླུང་དང་བྱང་

ཆུབ་ཀྱི་སེམས་དཀར་དམར་ནི་རྩའི་སྔོན་ནས་ཀྱང་ཆགས་ལ། ཞེས་དང་།

དགའ་བོ་མངལ་འཇུག་གི་མདོ་ལས། མངལ་དུ་ཞུགས་ནས་ཞག་བདུན་ཕྲག་སོ་ལྔ་པ་ལ་རྩ་

ཆགས་པར་བཤད། དུས་འཁོར་ནས་ཟླ་བ་གཅིག་སོང་བའམ་ཟླ་བ་གཉིས་པ་ལ་རྩ་ཆགས་པར་

བཤད་དོ། །ཞེས་གསུངས་པའི་ཕྱིར། རྩ་རླུང་ཐིག་ལེ་ཐོག་མར་ཆགས་པའི་གནས་སྙིང་ག་ཡིན་

པར་གསུངས་ཏེ། རྡོར་བཟླས་ཟིན་བྲིས་ལས། དེའང་ཕ་མ་ལས་བྱུང་བའི་བྱང་ཆུབ་ཀྱི་སེམས་

དཀར་དམར་གྱི་དབུས་སུ་བར་དོའ་ིརྣམ་ཤེས་ཞུགས་པ་ནི་སྙིང་ག་དང་། ཞེས་དང་། རྩ་རླུང་ཐིག་

ལེ་གསུམ་ག་ཐོག་མར་སྙིང་ག་ནས་ཆགས་པ་ཡིན་ནོ། །ཞེས་གསུངས་པ་དང་། དབྱངས་ཅན་

དགའ་བློའ་ིགཞིའི་སྐུ་གསུམ་རྣམ་བཞག་དུ། རྣམ་ཤེས་ཐོག་མར་ཞུགས་པའི་ཁུ་ཁྲག་གི་གནས་དེ་ཕྱིས་

སྙིང་གར་འགྱུར་བས་དེར་ཤིན་ཏུ་ཕྲ་བའི་རླུང་སེམས་གཉིས་དང་། ཁུ་ཁྲག་གི་དྭངས་མ་གཉིས་ཏེ་

བཞི་འདུས་པའི་གོང་བུ་ཡུངས་དཀར་སྦོམ་པོའ་ིཚད་ཙམ་པ་དེ་དབུས་སུ་འཐུམས་ནས་རྩ་དབུ་མ་

དང༑ གཡས་གཡོན་དུ་རོ་རྐྱང་གཉིས་ཀྱིས་དབུ་མ་ལ་ལན་གསུམ་གསུམ་གྱིས་དཀྲིས་པ་ཆགས། 

ཞེས་ཐིག་ལེ་ཐོག་མར་ཆགས་པའི་གནས་དེ་ཕྱིས་སྙིང་གར་འགྱུར་བར་བཤད་པ་གཉིས་མི་འགལ་

ཚུལ་ལ་དཔྱད། གླེང་གཞི་སྦས་བཤད་ཀྱིས་མངལ་དུ་ཉིང་མཚམས་སྦྱར་བ་དང་དུས་མཉམ་དུ་

ཕུང་པོ་ལྔ་འབྱུང་བཞི་སོགས་གྲུབ་པར་གསུངས་ལ། ཡེ་ཤེས་རྡོ་རྗེ་ཀུན་བཏུས་སུ་འོད་གསལ་ལས་

རྣམ་ཤེས་རླུང་དང་བཅས་པ་འབྱུང་། རླུང་ལས་མེ་སོགས་དང་། དེ་ལས་ཕུང་པོ་ལྔ་དང་། ཡུལ་ལྔ་

དང༑ སྐྱེ་མཆེད་དྲུག་རྣམས་རིམ་གྱིས་འབྱུང་བར་གསུངས་ཤིང་། བཤད་རྒྱུད་རྡོ་རྗེ་འཕྲེང་བར་ཡང་

དེ་དང་འདྲ་བར་གསུངས། ཉིང་མཚམས་སྦྱར་བ་ནས་ཟླ་བ་དྲུག་པའི་དུས་ཚོད་དུ་སླེབ་པ་ནས་

ཁམས་དང་མིག་དང་མིག་གི་སྒོར་རྒྱུ་བའི་རླུང་ཀླུ་སྐྱེ་བ་ནས། ཟླ་བ་བཅུ་པར་ནམ་མཁའི་ཁམས་

དང་ལུས་དང་ལུས་ལ་རྒྱུ་བའི་རླུང་གཞུ་ལས་རྒྱལ་གྱི་བར་སྐྱེ་བར་གསུངས་ཏེ། བཤད་རྒྱུད་རྡོ་རྗེ་

འཕྲེང་བ་ལས། འཕོ་བ་དྲུག་པའི་དུས་ཚོད་ལ། །ས་ཡི་ཁམས་དང་མིག་གཉིས་དང་། ། ཁྱབ་བྱེད་

རླུང་གིས་ཀླུ་རླུང་སྤྲོ། །ཞེས་སོགས་གསུངས། ཉིང་མཚམས་སྦྱར་མ་ཐག་ཏུ་འབྱུང་བཞི་ཆགས་ན་

དེ་ལྟར་རིམ་གྱིས་སྐྱེ་བར་གསུངས་པ་དང་འགལ་ལོ་ཞེ་ན།

འབྱུང་བཞི་ཙམ་བར་སྲིད་ཞུགས་དུས་ནས་ཡོད་ཀྱང་རིམ་གྱིས་སྐྱེ་བར་གསུངས་པ་དེ་རྣམ་

ཤེས་སོགས་ཀྱི་རྟེན་བྱེད་པའི་ནུས་པ་ཁྱད་པར་ཅན་གྱི་འབྱུང་བཞིའི་དབང་དུ་བྱས་པས་སྐྱོན་མེད་

དེ༑ རྡོར་བཟླས་ཟིན་བྲིས་ལས། དེ་ལས་མེ་ཞེས་སོགས་ཀྱིས་འབྱུང་བ་གསུམ་རྟིང་ནས་སྐྱེ་བར་

བསྟན་པ་མི་འཐད་དེ། དང་པོ་མེར་མེར་པོའ་ིདུས་སུའང་སྲ་བ་དང་དྲོ་བ་དང་གཤེར་བ་དང་གཡོ་

བའི་ཆ་བཞི་བར་སྲིད་ཞུགས་དུས་ནས་ཡོད་པས་སོ་སྙམ་ན། བདེན་མོད་འོན་ཀྱང་རྣམ་ཤེས་ཀྱི་རྟེན་

བྱེད་པའི་ནུས་པ་ཁྱད་པར་ཅན་གྱི་རླུང་མེ་ཆུ་སའི་སྐྱེ་རིམ་ཡིན་གྱི་འབྱུང་བཞི་ཙམ་མིན་པས་སྐྱོན་མེད་

དོ༑ །ཞེས་གསུངས་པའི་ཕྱིར།

འབྱུང་བཞི་ལས་ཕུང་པོ་ལྔ་སྐྱེ་བར་གསུངས་པ་ཡང་འབྱུང་བ་བཞིས་རྟེན་བྱེད་པ་ལས་ཕུང་

པོ་ལྔའི་གནས་སྐབས་རིམ་གྱིས་རྒྱས་པ་ལ་བྱེད་དམ་དཔྱད། དབང་པོ་ལྔ་གསར་དུ་ཆགས་ཚེ་

ཐོག་མར་ལུས་དབང་ཆགས་པར་གཞུང་གཞན་ནས་བཤད་པ་ནི་ལུས་དབང་གི་ཕྱོགས་རེ་སྐྱེས་

པའི་དབང་དུ་བྱས་ཤིང་། རྒྱུད་རྡོ་རྗེ་འཕྲེང་བར་ལུས་དབང་ཐ་མར་ཆགས་པར་བཤད་པ་ནི་ལུས་

དབང་གི་ཆ་ཀུན་སྐྱེས་པའི་དབང་དུ་བྱས་པར་རྡོར་བཟླས་ཟིན་བྲིས་སུ་གསུངས། ལུས་དབང་གི་

ཕྱོགས་རེ་སྐྱེ་བ་ལ་བྱེད་ན་ལུས་དབང་དེ་བར་སྲིད་ཞུགས་དུས་ནས་སྐྱེ་ཟེར་དགོས་སམ་དཔྱད། 

ཟླ་བ་བཅུ་བར་ནམ་མཁའི་ཁམས་ཆགས་པ་དེ་བུ་ག་ནམ་མཁའ་ལ་བྱེད་པར་གསུངས། འདིའི་སྐོར་

རྡོར་བཟླས་ཟིན་བྲིས་ལ་ཞིབ་ཏུ་བལྟ་དགོས་སོ།།

རྩ་རྣམས་ཀྱི་གྲངས་དང་རྩའི་གཙོ་བོ་བསྟན་པ།

རྩ་རྣམས་ཀྱི་གྲངས་དང་རྩའི་གཙོ་བོ་གང་ལ་བྱེད་པ་ནི། སྔགས་རིམ་ལས། ལུས་ལ་རྩ་

བདུན་ཁྲི་ཉིས་སྟོང་གནས་ལ་དེའི་ནང་ནས་གཙོ་བོ་བརྒྱ་ཉི་ཤུ། དེའི་ནང་ནས་གཙོ་བོ་ཉེར་བཞི། དེ་

ལས་ཀྱང་གཙོ་བོ་གསུམ་ཡིན་ཏེ། སྡོམ་འབྱུང་གི་བདུན་པ་ལས། བདུན་ཅུ་གཉིས་ཀྱི་སྟོང་ཕྲག་

རྣམས༑ །ལུས་ཀྱི་རྗེས་འགྲོ་རྩ་རུ་འགྱུར། །རྩ་དང་ཉེ་བའི་རྩ་རྣམས་ཏེ། །དེ་རྣམས་གནས་ན་བརྟེན་

པའོ༑ །ཉི་ཤུས་ལྷག་པའི་རྩ་ཡིས་ནི། །རྩ་ཡི་གཙོ་བོ་བརྗོད་པར་བྱ། །རྩ་ཡི་གནས་དང་ཡུལ་རྣམས་

ནི༑ །ཉི་ཤུ་རྩ་བཞིའི་གྲངས་ཡིན་ཏེ། །དེ་རྣམས་དབུས་ན་རྩ་གསུམ་ནི། །རྟེན་དང་ཀུན་ཏུ་འགྲོ་བ་

འོ༑ །ཞེས་སོ། །ཞེས་གསུངས། དེའི་བརྒྱ་ཉི་ཤུ་ནི། སྙིང་གའི་རྩ་འདབ་བརྒྱད། མགྲིན་པའི་བཅུ་

དྲུག སྤྱི་བོའ་ིསོ་གཉིས། ལྟེ་བའི་རེ་བཞི་སྟེ་རྩ་འཁོར་ཆེ་བ་བཞིའི་རྩ་འདབ་བརྒྱ་ཉི་ཤུ་གཙོ་བོ་ཡིན། 

དེ་རྣམས་ལས་གནས་ཉེར་བཞིའི་རྩ་གཙོ་བོ་ཡིན་ཏེ། སོ་དང་སེན་མོ་སོགས་ཁམས་ཉེར་བཞི་རྒྱས་

པར་བྱེད་པའི་རྒྱུ་ཡིན་པའི་ཕྱིར། རྩ་ཉེར་བཞི་དེའི་སྟེང་དུ་སྙིང་གར་ཐོག་མར་ཆགས་པའི་རྩ་བརྒྱད་

བསྣན་པས་རྩ་སུམ་ཅུ་རྩ་གཉིས་གཙོ་བོ་ཡིན་ཏེ། ཁ་སྦྱོར་ལས། བྱང་ཆུབ་སེམས་ཀྱི་རང་བཞིན་རྩ།། 

སུམ་ཅུ་རྩ་གཉིས་དམ་པ་ཡིན། །ཞེས་གསུངས་པའི་ཕྱིར། དེ་རྣམས་ལས་རོ་རྐྱང་དབུ་མ་གསུམ་

གཙོ་བོ་ཡིན་ཏེ།

སྡོམ་འབྱུང་ལས། ལཱ་ལ་ནཱ་རཱ་སོགས་པའི་རྩ། །རྩ་རྣམས་ཀུན་གྱི་གཙོ་བོ་སྟེ། །དེ་ཉིད་ཕྱིར་ན་

གཞན་གྱི་རྟེན། །གངྒཱ་སིནྡྷར་གཞན་འཇུག་བཞིན། །ཞེས་དེ་གསུམ་རྩ་ཀུན་གྱི་ཆེས་གཙོ་ཡིན་པར་

གསུངས༑ དེ་རྣམས་ཆགས་པ་ན་ཐོག་མར་རྩ་བརྒྱད་ཆགས་ཏེ། སྙིང་གའི་རོ་རྐྱང་དབུ་མ་གསུམ་

ཤར་གྱི་སུམ་སྐོར་མ། ལྷོའ་ིའདོད་མ་སྟེ་ལྔ་དང་པོར་ཆགས། དེ་རྗེས་དབུ་མ་དང་ལྷན་ཅིག་ཏུ་བདུད་

བྲལ་མ། ནུབ་ཀྱི་ཁྱིམ་མ། བྱང་གི་གཏུམ་མོ་གསུམ་དུས་མཉམ་དུ་ཆགས་པ་ཡིན་ཏེ། མན་སྙེ་ལས། 

མངལ་གྱི་གནས་སྐབས་དང་པོར་སྙིང་གའི་རྩ་ལྔ་རྣམས་སྐྱེའོ། །དེའི་རྗེས་སུ་སྐྱེས་པ་གསུམ་རྣམས་

དང་བརྒྱད་དོ། །ཞེས་གསུངས།

མན་སྙེར་མངལ་གྱི་གནས་སྐབས་དང་པོར་རྩ་བརྒྱད་སྙིང་གར་ཐོག་མར་ཆགས་པར་གསུངས་

ཤིང༑ འཕོ་བ་དང་པོར་རྩ་རླུང་ཐིག་ལེ་གསུམ་ག་ཐོག་མར་སྙིང་ག་ནས་ཆགས་པར་རྡོར་བཟླས་ཟིན་

བྲིས་སུ་གསུངས་པས། མངལ་གྱི་ཟླ་བ་དང་པོར་རྩ་ཆགས་པར་དུས་འཁོར་ནས་གསུངས་པ་ལྟར་

ཁས་ལེན་དགོས་སོ།།

རྩ་རྣམས་གྱེས་ཚུལ་ནི། རྒྱུད་རྡོར་འཕྲེང་ལས། ལཱ་ལ་ནཱ་དང་རཱ་ས་ན། །ཨ་བ་དྷཱུ་ཏཱི་ཞེས་བྱ་

མིང༑ །དེ་རྣམས་སྤྲོ་བའི་སྦྱོར་བ་ཡིས། །རིམ་གྱིས་ཐུན་ནི་བརྒྱད་དུ་འགྱུར། །གསུམ་པོ་ཉི་ཤུ་རྩ་

བཞིར་འགྲོ། །ཐིམ་དང་ལོངས་སྤྱོད་བདག་པོའ་ིཕྱིར། །རིམ་གྱིས་གྲངས་ནི་བདུན་ཅུ་གཉིས། །སླར་

ཡང་དེ་སྦོ་སྦྱོར་བ་ཡིས། །རེ་རེ་སྟོང་སྟོང་དབྱེ་བ་ཡིས། །རྟག་ཏུ་གྲངས་ཉིད་འགྱུར་བ་ནི། །སྟོང་

ཕྲག་བདུན་དུ་རྩ་གཉིས་པོ། །ཞེས་རྩ་བདུན་ཁྲི་ཉིས་སྟོང་གྱེས་པའི་དང་པོའ་ིགཞི་ནི་རྩ་གསུམ་དང་། དེ་

གསུམ་ལས་ཐུན་ཚོད་བརྒྱད་ཀྱི་རྩ་གྱེས་པར་བཤད་ལ། དེ་ནི་སྙིང་གའི་རྩ་འདབ་ཡིན་པར་གསུངས། 

སུམ་སྐོར་མ་དང་འདོད་མ་གཉིས་རྩ་གསུམ་དང་མཉམ་དུ་ཆགས་ཀྱང་དེ་གསུམ་ལས་གྱེས་པ་

མི་འགལ་ལོ་ཞེས་ཟིན་བྲིས་གསུངས། ཤར་གྱི་སུམ་སྐོར་མ་སོགས་ཕྱོགས་བཞིའི་རྩ་འདབ་བཞི་

ལས་རིམ་བཞིན་ཤར་ལྷོ་སོགས་མཚམས་ཀྱི་རྩ་འདབ་བཞི་གྱེས་པ་ཡིན་པས། སྙིང་གའི་རྩ་འདབ་

བརྒྱད་དང་། སྙིང་གར་ཐོག་མར་ཆགས་པའི་རྩ་བརྒྱད་དོན་མི་གཅིག རྩ་རྣམས་སྐུ་གསུང་ཐུགས་

ཀྱི་རྩ་གསུམ་དུ་བསྡུས་ཏེ། དེ་ཁུ་བ་གཙོ་བོར་བབས་པ། ཁྲག་གཙོ་བོར་བབས་པ་རླུང་གཙོ་བོར་

བབས་པ་གསུམ་དུ་འདུ་བའི་ཕྱིར། དེ་གསུམ་ལ་རིམ་བཞིན་སྐུ་གསུང་ཐུགས་ཀྱི་རྩ། ལུས་ངག་

ཡིད་གསུམ་གྱི་རྩ། སྙིང་སྟོབས་རྡུལ་མུན་གྱི་རྩ་ཞེས་བྱ་སྟེ། སཾ་བྷུ་ཊ་ལས། སྙིང་སྟོབས་ཁུ་བ་རྡུལ་ཏེ་

ཁྲག་ལུས་དང་ངག མུན་པ་རླུང་སེམས་ཀྱི་རང་བཞིན་ནོ། །ཞེས་གསུངས་པའི་ཕྱིར།

སྙིང་གའི་རྩ་འདབ་བརྒྱད་ལས་གནས་ཉེར་བཞིའི་རྩ་གྱེས་ཏེ། གསུམ་པོ་ཉི་ཤུ་རྩ་བཞིར་

འགྲོ༑ །ཞེས་པ་སྐུ་གསུང་ཐུགས་ཀྱི་རིམ་པས་ཉི་ཤུ་རྩ་བཞིར་གྱེས་པའི་དོན་ཡིན་གྱི། རོ་རྐྱང་དབུ་

མ་གསུམ་ཉི་ཤུ་རྩ་བཞིར་འགྲོ་བའི་དོན་མིན། དེ་ཡང་བརྒྱད་ཚན་གསུམ་དུ་ཕྱེ་བའི་ཚན་གཅིག་

ནས་ཁུ་བ་བབས། ཚན་གཅིག་ནས་ཁྲག་བབས། ཚན་གཅིག་ནས་རླུང་བབས་སོ། །དེ་ཡང་གཙོ་

བོར་བབས་པའི་དབང་དུ་བྱས་སོ། །དེ་ཉེར་བཞི་ལས་རྩ་བདུན་ཅུ་རྩ་གཉིས་གྱེས་པ་ཡང་ཉེར་བཞི་

ཚན་པ་གསུམ་དུ་ཕྱེ་བའི་ཚན་གཅིག་ནས་ཁུ་བ་གཙོ་བོར་བབས་པ་སོགས་དང་། རྩ་བདུན་ཅུ་རྩ་

གཉིས་པོ་རེ་རེ་ལས། སྟོང་སྟོང་གྱེས་པ་ཡང་སྟོང་ཕྲག་ཉེར་བཞི་ཚན་པ་གསུམ་དུ་ཕྱེ་བའི་ཚན་གཅིག་

ནས་གཙོ་བོར་ཁུ་བ་བབས་པ་སོགས་རིགས་འགྲེའོ། །རྩའི་གཙོ་བོ་བརྒྱ་ཉི་ཤུ་གང་རུང་དང་། རྩ་

གཙོ་བོ་ཉེར་བཞི་གང་རུང་འགལ་ཡང་། རྩ་བརྒྱ་ཉི་ཤུ་གང་རུང་དང་། རྩ་སོ་གཉིས་གང་རུང་མི་

འགལ་ཏེ། སྙིང་གར་ཐོག་མར་ཆགས་པའི་རྩ་བརྒྱད་གྱི་ཕྱོགས་བཞིའི་རྩ་བཞི་དེ་དེ་གཉིས་ཀར་

འདུས་པའི་ཕྱིར། རྩ་འཁོར་ཆེ་བ་བཞི་གྲགས་ཆེ་ཡང་དེའི་སྟེང་དུ་དཔྲལ་བར་རླུང་གི་འཁོར་ལོ་འདབ་

མ་དྲུག་པ་དང་། མགྲིན་པ་དང་སྙིང་ག་གཉིས་ཀྱི་བར་དུ་མེའི་འཁོར་ལོ་འདབ་མ་གསུམ་པ་གཉིས་

ཡོད་པར་རྒྱུད་རྡོར་ཕྲེང་དུ་བཤད། ཡང་གཙུག་ཏོར་དུ་རྩ་འཁོར་འདབ་མ་བཞི་པ་དང་། གསང་གནས་

སུ་འདབ་མ་སོ་གཉིས་དང་། ནོར་བུར་འདབ་མ་བརྒྱད་པ་གསུམ་མན་སྙེ་ལས་བཤད་པར་རྡོར་བཟླས་

ཟིན་བྲིས་སུ་གསུངས། རྩ་འཁོར་དེ་རྣམས་དང་དྷཱུ་ཏཱིའི་ཡར་སྣ་མར་སྣ་གཉིས་རླུང་དབུ་མར་འཇུག་

པའི་སྒོ་དང་། གང་བ་དམིགས་ནས་གནད་དུ་བསྣུན་པའི་གནས་ཀྱི་གཙོ་བོར་གསུངས་སོ།།

སེམས་ཀྱི་གནས་ཚུལ།

སེམས་ཀྱི་གནས་ཚུལ་ལ་རགས་ཕྲ་ཤིན་ཏུ་ཕྲ་བ་གསུམ་ལས། དང་པོ་ལ་དབང་པོའ་ིརྣམ་

ཤེས་རྣམས་འཇོག་པར་གསུངས་ཀྱང་། སོ་སྐྱེའི་དབང་ཤེས་ལ་དེ་གསུམ་དུ་ཕྱེ་བའི་སེམས་རགས་

པ་མི་དགོས་སྙམ་སྟེ། རྫོགས་རིམ་པའི་མངོན་ཤེས་ལ་དབང་ཤེས་ཡོད་པར་བཤད་པ་དང་། ངག་

དབེན་གྱི་སྐབས་སུ་ཡན་ལག་གི་རླུང་ལ་བསླབ་པ་མཐར་ཕྱིན་པ་ན་དབང་པོ་སོ་སོའ་ིསྒོར་དབང་

ཤེས་རྣམས་སྤོ་ནུས་པས་མིག་གི་སྒོ་དྲི་སོགས་མཐོང་བ་དང་། རྣ་བས་གཟུགས་དྲི་མ་མཐོང་བ་

སོགས་དབང་པོའ་ིསྒོ་སོ་སོ་ནས་ཡུལ་རྣམས་ལ་ཐོགས་མེད་དུ་འཇུག་པ་ཡོད་པར་གསུངས་པས་

དབང་ཤེས་ཁྱད་པར་ཅན་དེ་རྣམས་དེར་འཇོག་པ་མིན། གཉིས་པ་ལ་ཉེ་ཉོན་ཉི་ཤུ་སོགས་སེམས་

བྱུང་ལྔ་བཅུ་རྩ་གཅིག་དང་། རང་བཞིན་བརྒྱད་ཅུའི་རྟོག་པ་རྣམས་འཇོག་པར་གསུངས། དགེ་

བ་བཅུ་གཅིག་སོགས་འཕེན་བྱེད་དགེ་བའི་ལས་དང་མཚུངས་ལྡན་ལྟ་བུ་སྦྱང་གཞིས་བསྡུས་པ་

རྣམས་དེར་འཇོག་པ་ཡིན་གྱི། ལམ་གྱིས་བསྡུས་པའི་དགེ་བ་དེར་འཇོག་པ་མིན།

རྡོར་བཟླས་ཟིན་བྲིས་ལས། ད་ལྟའི་དབང་ཤེས་རྣམས་ཀྱང་རང་བཞིན་གྱི་རྟོགས་པར་བྱའོ་

ཞེས་དབང་ཤེས་ཕལ་པ་རྣམས་རང་བཞིན་གྱི་རྟོག་པར་གསུངས་པས་རང་བཞིན་གྱི་རྟོག་པ་ལ་

གསུམ་དུ་ཕྱེ་བའི་སེམས་ཕྲ་བ་མི་དགོས་སམ་དཔྱད། གསུམ་པ་ལ་གཉུག་སེམས་ཕལ་བ་རྣམས་

དང༑ འཆི་བ་འོད་གསལ་དང་དེའི་སྐབས་ཀྱི་ལུགས་འབྱུང་ལྡོག་གི་སྣང་བ་གསུམ་རྣམས་འཇོག 

འོད་གསལ་མངོན་དུ་མ་གྱུར་པའི་སྐབས་ཀྱི་གཉུག་སེམས་ཀྱི་གཞལ་བྱ་ཡོད་མེད་གང་ཡིན་དང་། 

རིམ་པ་བཞི་པའི་དོན་གྱི་འོད་གསལ་དང་མཚུངས་ལྡན་གྱི་དགེ་བ་བཅུ་གཅིག་སོགས་འཇོག་ན་དེ་

རྣམས་ཤིན་ཏུ་ཕྲ་བའི་བློ་ཡིན་ཟེར་རམ་དཔྱད།

ལུས་སེམས་ཐུན་མོང་བའི་གནས་ཚུལ།

ལུས་སེམས་ཐུན་མོང་བའི་གནས་ཚུལ་ལ། རགས་པ་གནས་སྐབས་པའི་ལུས་དང་། སེམས་

རགས་པ་རྣམས་རྟེན་བརྟེན་པའི་ཚུལ་དུ་གནས་པ་ནི། རགས་པ་གནས་སྐབས་པའི་ལུས་སེམས་

ཐུན་མོང་བའི་གནས་ཚུལ་ཡིན། རགས་པ་གནས་སྐབས་པའི་ལུས་སེམས་གཉིས་རྟེན་བརྟེན་པའི་

ཚུལ་དུ་ཡོད་མི་དགོས་ཏེ། གཟུགས་མེད་པ་རྣམས་ལ་རགས་པ་གནས་སྐབས་པའི་སེམས་ཡོད་

ཀྱང༑ དེ་རྣམས་ལ་རགས་པ་གནས་སྐབས་པའི་ལུས་མེད་པའི་ཕྱིར། སེམས་ཅན་ཡིན་ན་ལུས་

སེམས་རྟེན་བརྟེན་པའི་འབྲེལ་བ་དང་ལྡན་པས་ཁྱབ་སྟེ། ཕྲ་བའི་ལུས་སེམས་རྟེན་བརྟེན་པའི་འབྲེལ་

བ་ཆད་པ་མེད་པའི་ཕྱིར། ཕྲ་བ་གཉུག་མའི་འོད་གསལ་གྱི་སེམས་དང་། དེའི་བཞོན་པར་གྱུར་པའི་

རླུང་འོད་ཟེར་ལྔ་པ་གཉིས་ངོ་བོ་དབྱེར་མེད་དུ་གྱུར་ནས་འཁོར་འདས་ཀྱི་བྱ་བ་ཐམས་ཅད་རྫོགས་

པར་བྱེད་པ་ནི། ཕྲ་བའི་ལུས་སེམས་ཐུན་མོང་བའི་གནས་ཚུལ་དུ་གསུངས། ད་ལྟའི་ཐ་མལ་པའི་

རྒྱུད་ལ་ལུས་ཕྲ་རགས་གཉིས་ཡོད་ཅིང་རགས་པ་ནི་ཁང་པ་ལྟ་བུ་རྟེན་དང་། ལུས་ཕྲ་བ་ནི་དེ་ལ་བརྟེན་

པ་ཡིན་པས་གསུངས། གང་ཟག་བྱེ་བྲག་པ་གཅིག་གི་རྒྱུད་ལ་ལུས་རགས་པ་དང་གཉུག་ལུས་ཤིན་

ཏུ་ཕྲ་བ་གཉིས་དང་། རགས་པའི་གང་ཟག་དང་ཕྲ་བ་གཉུག་མའི་གང་ཟག་གཉིས་གཉིས་ཡོད་ཀྱང་

གང་ཟག་དེ་གཉིས་རྒྱུད་ཐ་དད་པར་མི་འགྱུར་ཏེ། གང་ཟག་རགས་པས་བྱ་བ་བྱེད་པ་དེ་སྲིད་དུ་ཕྲ་

བས་བྱ་བ་མི་བྱེད། ཕྲ་བ་རྣམས་བྱ་བ་བྱེད་པའི་ཚེ་རགས་པ་རྣམས་ལྐོག་ཏུ་སོང་ནས་བྱ་བ་མི་བྱེད་

པར་གསུངས་པའི་ཕྱིར། སོ་སྐྱེས་མིའི་རྒྱུད་ཀྱི་གཉུག་མའི་གང་ཟག་དེ་མི་ཡིན་ཟེར་ན། ཐོག་མེད་

ནས་བརྒྱུད་དེ་འོང་བའི་ལྷ་མི་སོགས་འགྲོ་བ་རིགས་དྲུག་ཀ་ཡོད་པར་ཐལ། མིའི་རྒྱུད་ཀྱི་གཉུག་

མའི་གང་ཟག་དེ་ཐོག་མེད་ནས་བརྒྱུད་དེ་འོང་བའི་གང་ཟག་ཡིན་པའི་ཕྱིར། དེར་ཐལ། གཉུག་མའི་

གང་ཟག་དེའི་གདགས་གཞི་གཉུག་མའི་ལུས་སེམས་གཉིས་དང་གཉུག་མའི་གང་ཟག་གཉིས་རྟེན་

བརྟེན་པའི་འབྲེལ་བ་མ་ཆད་པར་ཐོག་མེད་ནས་བརྒྱུད་དེ་འོང་བའི་ཕྱིར། དེ་ལ་ལྷ་མི་སོགས་དང་

ཁམས་གསུམ་གང་གི་ཡང་རྟེན་ཅན་མེད་ཟེར་ན། ཐོག་མེད་ནས་འཁོར་བར་སྐྱེ་མ་མྱོང་བའི་སེམས་

ཅན་ཡོད་པར་ཐལ་བ་སོགས་སྤྲོས་པས་ཆོག

ལུས་དབེན་ལ་དོགས་པ་དཔྱད་པ།

ཁ་ཅིག་ན་རེ། ལུས་དབེན་གྱི་དམ་པ་རིགས་བརྒྱའི་ལྷ་སོགས་ལུས་དབེན་ཡིན་ཟེར་ན། རྫོགས་

རིམ་གྱི་ལུས་དབེན་གྱི་དེ་རྣམས་རྫོགས་རིམ་ཡིན་པར་ཐལ། རྫོགས་རིམ་གྱི་ལུས་དབེན་སོགས་

ལུས་དབེན་པ་གསུམ་རྫོགས་རིམ་དུ་གསུངས་པའི་ཕྱིར། འདོད་མི་ནུས་ཏེ། ལྷ་དེ་རྣམས་རླུང་

དབུ་མར་ཞུགས་གནས་ཐིམ་གསུམ་བྱས་པ་ལས་བྱུང་བའི་སློབ་པའི་རྣལ་འབྱོར་མ་ཡིན་པའི་ཕྱིར། 

ལུས་དབེན་དེ་ལ་ཕུང་སོགས་ལྷར་བསྒོམ་པའི་ལུས་དབེན་དང་། ཕུང་སོགས་ལྷར་མ་སྒོམ་པའི་

ལུས་དབེན་གཉིས་ཡོད། དང་པོ་ལ་སྟོང་ཉིད་རྟོགས་པའི་བློའ་ིགཟུང་རྣམ་ལྷར་ཤར་བ་དང་། མ་ཤར་

བ་གཉིས། དང་པོ་ལ་ཞུ་བདེས་སྟོང་ཉིད་རྟོགས་པའི་བློའ་ིགཟུང་རྣམ་ལྷར་ཤར་བ་དང་མ་ཤར་བ་

གཉིས༑ དང་པོ་ལ་རླུང་དབུ་མར་ཐིམ་པ་ལས་བྱུང་བའི་ཞུ་བདེས་སྟོང་ཉིད་རྟོགས་པའི་བློའ་ིགཟུང་

རྣམ་ལྷར་ཤར་མ་ཤར་གཉིས་ཏེ་དྲུག་ཡོད་པ་ལས། བཞིན་ལག་གི་རྣམ་ཅན་གྱི་ལྷ་ཤར་ནས་བསྒོམ་

པའི་དབང་དུ་བྱས་ཏེ། དང་པོ་གཉིས་ཀྱི་ཕྱི་མ་སྟོང་ཉིད་རྟོགས་པའི་བློས་ཕུང་སོགས་ལྷར་བསྒོམ་

པའི་ལུས་དབེན་དང་། བར་བ་གཉིས་ཀྱི་ཕྱི་མ་ཞུ་བདེས་སྟོང་ཉིད་རྟོགས་པ་མ་ཡིན་པའི་སྟོང་ཉིད་རྟོགས་

པའི་བློའ་ིགཟུང་རྣམ་ལྷར་ཤར་བའི་དེ་དང་། ཐ་མ་གཉིས་ཀྱི་ཕྱི་མ་རླུང་དབུ་མར་ཐིམ་པ་ལས་བྱུང་

བ་མ་ཡིན་པའི་ཞུ་བདེས་སྟོང་ཉིད་རྟོགས་པའི་བློའ་ིགཟུང་རྣམ་ལྷར་ཤར་བའི་ལུས་དབེན་གསུམ་

བསྐྱེད་རིམ་ཁོ་ནར་ཡོད། ཐ་མ་གཉིས་ཀྱི་དང་པོ་རླུང་དབུ་མར་ཐིམ་པ་ལས་བྱུང་བའི་ཞུ་བདེས་སྟོང་ཉིད་

རྟོགས་པའི་བློའ་ིགཟུང་རྣམ་ལྷར་ཤར་བའི་ལུས་དབེན་ནི་རྫོགས་རིམ་ཁོ་ནར་འཇོག་སྟེ། གསལ་

སྒྲོན་ལས། ལུས་དབེན་ལ་རིམ་གཉིས་སུ་འབྱེད་ཚུལ་ཇི་ལྟར་ཡིན་སྙམ་ན། ཕུང་སོགས་ལྷར་

བསྒོམ་པའི་ལུས་དབེན་འདི་ལ་སྟོང་ཉིད་རྟོགས་པའི་གཟུང་རྣམ་ལྷར་ཤར་བ་དང་མ་ཤར་གྱི་སྒོམ་

ཚུལ་གཉིས་དང་། ཤར་བ་ལ་ཡང་ཐུན་མོང་མ་ཡིན་པའི་བདེ་བས་སྟོང་ཉིད་རྟོགས་པ་ཡིན་མིན་གཉིས་

དང༑ བདེ་བས་སྟོང་ཉིད་རྟོགས་པ་ལ་ཡང་རོ་རྐྱང་གི་རླུང་གཉིས་དྷཱུ་ཏཱིར་བཙུད་ནས་ཐིམ་པ་ལས་

བྱུང་བའི་བདེ་བ་ཡིན་མིན་གཉིས་ཡོད་དོ།།

དེ་ལ་བསྐྱེད་རིམ་ལ་ནི་དང་པོ་གཉིས་ཀྱི་ཕྱི་མ་དང་ཞུ་བདེས་སྟོང་ཉིད་རྟོགས་པ་མིན་པའི་སྟོང་

ཉིད་རྟོགས་པ་དང་། ཐ་མ་གཉིས་ཀྱི་གཉིས་པའི་སྒོ་ནས་ཕུང་སོགས་ལྷར་བསྒོམ་པའི་ལུས་དབེན་

ཡོད་ལ། ཐ་མ་གཉིས་ཀྱི་དང་པོའ་ིསྒོ་ནས་ཕུང་སོགས་ལྷར་བསྒོམ་པའི་ལུས་དབེན་ནི་རྫོགས་རིམ་

ཉིད་ལ་འཇོག་གོ །ཞེས་གསུངས་པའི་ཕྱིར། འདིར་སྟོང་ཉིད་རྟོགས་པའི་གཟུང་རྣམ་ལྷར་ཤར་བ་

དང༑ ཞུ་བདེས་སྟོང་ཉིད་རྟོགས་པའི་གཟུང་རྣམ་ལྷར་ཤར་བའི་ལུས་དབེན་གཉིས་བསྐྱེད་རྫོགས་

གང་དུ་འཇོག་མ་གསུངས་པ་ནི། བསྐྱེད་རིམ་ཁོ་ནར་ཡོད་པ་གསུམ་དང་། རྫོགས་རིམ་ཁོ་ནར་

ཡོད་པ་གཅིག་དམིགས་ཀྱིས་བཀར་ནས་གསུངས་པས་དེ་གཉིས་རིམ་པ་གཉིས་ཀ་ལ་ཡོད་པར་

གོ་སླ་བ་ལ་དགོངས་སམ་སྙམ། འོན་ཀྱང་བསྐྱེད་རིམ་ལ་ཡོད་པ་ལ་དགག་ཚིག་མ་སྦྱར་བས་ལུས་

དབེན་དེ་གསུམ་བསྐྱེད་རིམ་ཁོ་ནར་འཇོག་དགོས་མི་དགོས་དཔྱད།

སོར་སྡུད་དང་བསམ་གཏན་གྱི་ཡན་ལག་ལ་དོགས་པ་དཔྱད་པ།

བསྐྱེད་རིམ་ལ་ཕུང་སོགས་ལྷར་མ་ཤར་བའི་ལུས་དབེན་ཡོད་པར་གསུངས་པ་མི་སྣང་། ཕུང་

སོགས་ལྷར་མ་ཤར་བའི་ལུས་དབེན་དེ་ལ་སོར་སྡུད་དང་། དགའ་བདེ་སེམས་རྩེ་གཅིག་པའི་ཡན་

ལག་གསུམ་དང་བཞི་ཡོད་དེ། སོར་སྡུད་ནི་རྗེས་ཐོབ་ཏུ་དབང་པོས་ཡུལ་ལ་ལོངས་སྤྱོད་པའི་ཚེ་

མཉམ་བཞག་གི་བདེ་སྟོང་དྲན་ནས་རྒྱས་བཏབ་སྟེ་ལོངས་སྤྱོད་པའི་རྣལ་འབྱོར་ཡིན་པས་ཕུང་

སོགས་ལྷར་ཤར་བ་མིན། དགའ་བདེ་སེམས་རྩེ་གཅིག་པ་གསུམ་ནི་དོན་དམ་རྣམ་ཅན་གྱི་མཉམ་

བཞག་གི་ལུས་དབེན་ཡིན་པས་ཕུང་སོགས་ལྷར་ཤར་བ་མིན། དེས་ན་སྟོང་ཉིད་རྟོགས་པའི་གཟུང་

རྣམ་ལྷར་ཤར་ནས་སྒོམ་པའི་ལུས་དབེན་ནི་རྟོག་དཔྱོད་གཉིས་སུ་ངེས་པའི་ཕྱིར། དང་པོ་གྲུབ་སྟེ།

གསལ་སྒྲོན་ལས། ཡན་ལག་དྲུག་གི་ཡ་གྱལ་གྱི་སོར་སྡུད་ནི། དབང་པོས་ཡུལ་ལ་ལོངས་

སྤྱོད་པའི་ཚེ་མཉམ་བཞག་གི་ལུས་དབེན་བདེ་བ་ཆེན་པོའ་ིབདེ་སྟོང་གིས་རྒྱས་བཏབ་ནས་ལོངས་སྤྱོད་

པའི་རྣལ་འབྱོར་ཡིན་པས། སོར་སྡུད་ནི་རྗེས་ཐོབ་ཏུ་སྤྱོད་པའི་ལུས་དབེན་ནོ། །ཞེས་དང་། དབང་

པོས་འདོད་ཡོན་ལ་ལོངས་སྤྱོད་པ་ལམ་དུ་བྱེད་པ་སོར་བསམ་གཉིས་འདྲ་ཡང་། བསམ་གཏན་དུ་

དེ་རྣམས་ལྷར་བསྒོམས་ནས་ལོངས་སྤྱོད་པ་ལྟར་སོར་སྡུད་ལ་མེད་པའི་དོན་ནོ། །ཞེས་སྒྲོན་གསལ་

དུ་སོར་སྡུད་བསམ་གཏན་ཡན་ལག་གིས་སྦྱང་བར་གསུངས་པའི་དོན་སོར་སྡུད་ཀྱིས་དབང་པོའ་ི

ཡུལ་ལ་ལྷར་ཤར་ནས་ལོངས་སྤྱོད་མི་ནུས་པ་བསམ་གཏན་གྱི་ཡན་ལག་གིས་སྦྱངས་ནས་དབང་

པོའ་ིཡུལ་རྣམས་ལྷར་ཤར་ནས་ལོངས་སྤྱོད་པ་ལ་བྱེད་པའི་ཕྱིར། རྟགས་ཕྱི་མ་གཉིས་གྲུབ་སྟེ། རྒྱུད་ཕྱི་

མར་དབང་པོ་ལྔ་དང་དབང་ཤེས་ལྔའི་ཡུལ་གཟུགས་སོགས་ལྔ་རིགས་ལྔའི་ལྷར་བསྒོམ་པའི་རྣལ་

འབྱོར་བསམ་གཏན་ཡིན་ཞེས་བསམ་གཏན་སྤྱིའི་མཚན་ཉིད་མདོར་བསྟན་དུ་བཤད་པ་དེ་རྟོག་

དཔྱོད་ལ་ཚང་ཡང་དགའ་བདེ་སེམས་རྩེ་གཅིག་པ་གསུམ་ལ་མེད་པར་གསུངས་པས་གཟུགས་

སོགས་ལྷར་ཤར་ནས་བསྒོམ་པ་རྟོག་དཔྱོད་ལ་ཡོད་ཀྱང་དགའ་བདེ་སེམས་རྩེ་གཅིག་པ་གསུམ་ལ་

གཟུགས་སོགས་ལྷར་ཤར་ནས་སྒོམ་པ་མེད་པའི་ཕྱིར།

གསལ་སྒྲོན་ལས། སྔར་བསམ་གཏན་སྤྱིའི་མཚན་ཉིད་བཤད་པ་དེ་རྟོག་དཔྱོད་གཉིས་ལ་སྣང་

ཡང་དགའ་བདེ་སེམས་རྩེ་གཅིག་པ་ལ་མི་སྣང་བས་དེ་གསུམ་བསམ་གཏན་དེ་ལས་ཕྱེ་བར་མི་འགྱུར་

རོ་སྙམ་ན། བསམ་གཏན་གྱིས་དབང་ཡུལ་སོགས་ལྷར་སྒོམ་པར་བཤད་པ་དེ་ལ་ལྷའི་ཞལ་ཕྱག་གི་

རྣམ་པ་ཅན་དུ་བསྒོམ་པ་དང་། ལྷའི་དེ་ཁོ་ན་ཉིད་བསྒོམ་པ་གཉིས་སུ་བྱེད་པས་སྐྱོན་མེད་དོ། །ཞེས་

དགའ་བདེ་སེམས་རྩེ་གཅིག་པ་གསུམ་ཞལ་ཕྱག་གི་རྣམ་ཅན་གྱི་ལྷ་ཤར་ནས་སྒོམ་པ་མིན་ཀྱང་

ལྷའི་དེ་ཁོ་ན་ཉིད་བསྒོམས་པས་ལྷ་བསྒོམ་པའི་རྣལ་འབྱོར་ཡིན་ཞིང་། ལྷ་སྒོམ་པའི་རྣལ་འབྱོར་ལ་ལྷ་

ཤར་ནས་བསྒོམ་མི་དགོས་པར་གསུངས་པའི་ཕྱིར།

བསམ་གཏན་གྱི་ཡན་ལག་གི་རྟོག་དཔྱོད་གཉིས་ཀྱི་ཁྱད་པར་ནི། རྒྱུད་ཕྱི་མར། གསང་བ་

གསུམ་ནི་རྟོག་པ་སྟེ། །དེ་ཡི་ལོངས་སྤྱོད་དཔྱོད་པའོ། །ཞེས་དང་། གསལ་སྒྲོན་ལས། དབང་པོ་དང་

ཡུལ་དང་ཤེས་པ་གསུམ་སྟེ་ལྔ་མཚན་གསུམ་པོ་རིགས་ལྔའི་བདག་ཉིད་ཡིན་ནོ་ཞེས་རྟོག་པ་ནི་

རྟོག་པའོ། །ཞེས་དང་། བདུད་རྩི་གསང་བར་རབ་ཏུ་ཕྱེ་སྟེ་སྒོམ་པ་ནི་དཔྱོད་པར་བཤད་པ་ལྟར་ཞིབ་

ཏུ་ཕྱེ་མ་ཕྱེའི་སྒོ་ནས་རྟོག་དཔྱོད་དུ་བཞག་སྟེ། ཞེས་ཞིབ་ཏུ་མ་ཕྱེ་བར་ཡུལ་དབང་རྣམ་ཤེས་ལྔ་མཚན་

གསུམ་རིགས་ལྔར་སྒོམ་པ་ནི་རྟོག་པ་དང་། ཞིབ་ཏུ་ཕྱེ་ནས་དཔྱོད་པ་ནི་དཔྱོད་པར་གསུངས་པ་ལ་

བརྟེན་ནས་མཁས་པ་འགའ་ཞིག་རྟོག་པ་ལ་རིགས་བརྒྱའི་ལུས་དབེན་མེད་པར་བཞེད་དེ། ས་ལམ་

རྒྱུད་གཞུང་གསལ་བྱེད་དུ། དམ་པ་རིགས་བརྒྱ་ནི་གཙོ་ཆེར་དཔྱོད་པའི་དབྱེ་བ་ཡིན་ནམ་སྙམ་སྟེ། 

ཞེས་སོགས་གསུངས་པའི་ཕྱིར།

རྒྱུད་ཕྱི་མར། གསང་བ་གསུམ་ནི་ཞེས་སོགས་དང་། གསལ་སྒྲོན་ལས། རྟོག་པ་དེ་ཡི་

ལོངས་སྤྱོད་དེ་ཡུལ་དེ་ཉིད་ལ་རྣམ་པར་དཔྱོད་པས་གནས་པ་ནི་དཔྱོད་པའོ། །ཞེས་རྟོག་པ་ནི་རང་

ཡུལ་གྱི་ངོ་བོ་ལ་རྟོག་པ་དང་། དཔྱོད་པ་ནི་རྟོག་པའི་ཡུལ་དེ་ཉིད་ཀྱི་ཁྱད་པར་ཞིབ་ཏུ་དཔྱོད་པས་

གནས་པར་གསུངས་པ་ལ་བརྟེན་ནས། པཎ་ཆེན་ཆོས་རྒྱན་གྱིས་རྟོག་དཔྱོད་གཉིས་ཀ་ལ་རིགས་

བརྒྱའི་ལུས་དབེན་ཡོད་པར་བཞེད་དེ། ཟབ་དོན་གསལ་བའི་ཉི་མར། ལྷའི་ངོ་བོ་ལ་རྟོག་པ་ནི་

རྟོག་པ་དང་། ཞལ་ཕྱག་སོགས་ཞིབ་ཏུ་དཔྱོད་པ་ནི་དཔྱོད་པའི་ཡན་ལག་ཡིན་ཞེས་གསུངས་ཏེ། 

རིགས་བརྒྱའི་ཞལ་ཕྱག་སོགས་དཔྱོད་པ་ནི། རྟོག་པའི་ཡུལ་དུ་གྱུར་པའི་རིགས་བརྒྱའི་ཞལ་ཕྱག་

སོགས་དཔྱོད་པ་དགོས་ཏེ། དཔྱོད་པ་ནི་རྟོག་པའི་ཡུལ་དེའི་ཁྱད་པར་དཔྱོད་དགོས་པར་གསུངས་

པའི་ཕྱིར་ཞེས་དགོངས་པའོ།།

རིགས་བརྒྱའི་ལུས་དབེན་བཤད་པ།

ཁ་ཅིག་ན་རེ། རྣམ་སྣང་གི་ལུས་དབེན་གྱི་དབེན་གཞི་ལ་གཟུགས་ཕུང་འཇོག་པ་ནས་མི་

བསྐྱོད་པའི་ལུས་དབེན་གྱི་དབེན་གཞི་ལ་རྣམ་ཤེས་ཀྱི་ཕུང་པོ་དགོས་པའི་བར་ཡིན་ཟེར་ན། འོ་ན་

རྣམ་སྣང་གི་ལུས་དབེན་ཡིན་ན། གཟུགས་ཕུང་རྣམ་སྣང་དུ་བསྒོམ་པའི་རྩ་བའི་རྣམ་སྣང་གི་ལུས་

དབེན་ཡིན་པས་ཁྱབ་པར་ཐལ། ཞེ་འདོད་འཐད་པའི་ཕྱིར། འདོད་ན། དེ་ཉིད་རིགས་ལྔའི་ནང་

ཚན་གྱི་ས་ཁམས་རྣམ་སྣང་དུ་བསྒོམ་པའི་ལུས་དབེན་ཆོས་ཅན། དེར་ཐལ། དེའི་ཕྱིར། འདོད་མི་

ནུས་ཏེ། རྣམ་སྣང་ནས་རེག་བྱ་རྡོ་རྗེ་མའི་བར་གྱི་རྩ་བའི་ལྷར་ཉི་ཤུའི་དབེན་གཞི་ལ་རིམ་བཞིན་

གཟུགས་ཕུང་ནས་རེག་བྱའི་བར་རགས་པ་ཉི་ཤུའི་རང་ལྡོག་ནས་འཇོག་ལ། དེ་རྣམས་ལ་ལྔ་ལྔར་

ཕྱེ་བའི་རིགས་བརྒྱའི་དབེན་གཞི་ནི་གཟུགས་ཕུང་སོགས་རགས་པ་ཉི་ཤུའི་གཞི་ལྡོག་ནས་འཇོག་

དགོས་པའི་ཕྱིར། གསལ་སྒྲོན་ལས། རང་གི་ལུས་དབེན་ནི་ཉི་ཤུ་པོ་དེ་ལས་བསྒྲུབས་ལ། དེའི་ཆ་

བརྒྱར་ཕྱེ་བ་རྣམས་རིགས་ལྔའི་རིགས་ཀྱི་ལྷར་བསྟན་པས། ཞེས་པའི་དོན་གྲུབ་པའི་ཕྱིར། རིགས་

བརྒྱར་ཕྱེ་བའི་ནང་ཚན་གྱི་རྣམ་སྣང་གི་ལུས་དབེན་ཉི་ཤུའི་དབེན་གཞི་ཉི་ཤུ་ནི། ཕུང་པོ་ལྔ་ལ་

རིགས་ལྔ་ཕྱེ་བའི་ཉེར་ལྔའི་ནང་ཚན་རྣམ་སྣང་གི་རྣམ་སྣང་ནས་མི་བསྐྱོད་པའི་རྣམ་སྣང་གི་བར་

གྱི་ལུས་དབེན་ལྔའི་དབེན་གཞི་ལྔ་རིམ་བཞིན། ཕྱི་ནང་གཉིས་ཀའི་རིང་ཐུང་སོགས་དབྱིབས་

གཟུགས་དང་། བཏང་སྙོམས་ཀྱི་ཚོར་བ་དང་། མི་གཡོ་ཤིང་མི་འགྱུར་བའི་དུས་ཤེས་དང་། ལུས་

ཀྱི་འདུ་བྱེད་དང་། མིག་གི་རྣམ་ཤེས་དང་ལྔའོ།།

ཁམས་བཞི་ཡུམ་བཞི་ལ་ལྔ་ལྔར་ཕྱེ་བའི་ལྷ་ཉི་ཤུའི་ནང་ཚན་གྱི་རྣམ་སྣང་བསྒོམ་པའི་ལུས་

དབེན་བཞིའི་དབེན་གཞི་ལ་ཕྱི་ནང་གཉིས་ལས། ནང་ལ་རིམ་བཞིན་སྐྲ་རུས་པ་ཕྱི་ས་མཆིན་པ་

སྙིང་དང་། བད་ཀན་མཆི་མ་དང་བཅས་པ་དང་། མགོ་བོའ་ིདྲོད་དང་། ཁྱབ་བྱེད་ཀྱི་རླུང་དང་བཞི། 

ཕྱི་ལ་རིམ་བཞིན་དབུས་ཀྱི་རི་རབ་དང་། འབབ་ཆུའི་ཆུ་དང་། རྡོ་བ་ལས་འབྱུང་བའི་མེ་དང་། སྟེང་

གི་རླུང་བཞིའོ། །མིག་དབང་ནས་ཡིད་དབང་གི་བར་སེམས་དཔའ་དྲུག་ལ་ལྔ་ལྔར་ཕྱེ་བའི་ནང་ཚན་

གྱི་རྣམ་སྣང་བསྒོམ་པའི་ལུས་དབེན་གྱི་དབེན་གཞི་དྲུག་རིམ་བཞིན། མིག་གིས་གཟུགས་གསུམ་

འཛིན་པ་དང་། རྣ་བའི་རང་བཞིན་དང་། སྣའི་རང་བཞིན་དང་། ལྕེའི་རང་བཞིན་དང་། ལུས་དབང་

དང༑ གཞི་དུས་ཀྱི་མེ་ལོང་ཡེ་ཤེས་དང་དྲུག་གོ །གཟུགས་གཟུགས་རྡོ་རྗེ་མ་ནས་རེག་བྱ་རེག་བྱ་

རྡོ་རྗེ་མའི་བར་ལ་ལྔ་ལྔར་ཕྱེ་བའི་རྣམ་སྣང་གི་ལུས་དབེན་ལྔའི་དབེན་གཞི་ལྔ་རིམ་བཞིན། རྐྱེན་གསུམ་

ཚོགས་པ་ལས་བྱུང་བའི་གཟུགས་སྤྱི་ཙམ་པ། རྣ་བའི་ནང་དང་མགོ་བོ་དང་སྐྲའི་སྒྲ་དང་། དྲི་སྤྱི་

ཙམ་པ་དང་། མངར་བའི་རོ་དང་། ཕྱག་རྒྱ་དང་སྟན་གཅིག་ལ་གནས་པའི་རེག་བྱ་དང་ལྔའོ། །དེས་རྣམ་

སྣང་གི་རིན་འབྱུང་ནས་རེག་བྱ་རྡོ་རྗེ་མའི་རིན་འབྱུང་གི་བར་རིན་འབྱུང་ཉི་ཤུའི་ལུས་དབེན་སོགས་

གཞན་རྣམས་ལ་རིགས་འགྲེ་བྱས་ཏེ་སྤྲོ་སླ།

ཁོ་ན་རེ། སྤྱན་མའི་རྣམ་སྣང་གི་ལུས་དབེན་དེ། རྣམ་སྣང་གི་ལུས་དབེན་ཡིན་པར་ཐལ། 

རིགས་བརྒྱའི་རྣམ་སྣང་ཉི་ཤུ་རྣམ་སྣང་དུ་འདུ་བའི་ཕྱིར་ན་མ་ཁྱབ་སྟེ། དེ་འདྲ་བ་དེ་རྣམ་སྣང་གི་ལུས་

དབེན་མ་ཡིན་པར་ཐལ། སྤྱན་མའི་ལུས་དབེན་ཡིན་པའི་ཕྱིར། ཟབ་དོན་ལས། ཡུལ་བཞི་ལ་

རིགས་ལྔ་ལྔར་ཕྱེ་ནས་བསྒོམ་པ་ནི་ཁམས་བཞི་ཡུམ་བཞིར་བསྒོམ་པའི་ལུས་དབེན་ཡིན་ཏེ། ཞེས་

སོགས་གསུངས་པའི་ཕྱིར། ས་ཁམས་དབེན་གཞིར་བྱས་པའི་སྤྱན་མའི་ལུས་དབེན་དང་། ས་

ཁམས་རང་ལྡོག་མ་དབེན་གཞིར་བྱས་པའི་རྩ་བའི་སྤྱན་མའི་ལུས་དབེན་མི་འདྲ་སྟེ། ས་ཁམས་རང་

ལྡོག་མ་སྤྱན་མར་བསྒོམ་པའི་ལུས་དབེན་རྩ་བའི་སྤྱན་མའི་ལུས་དབེན་ཡིན་པ་ནས། རླུང་ཁམས་

རང་ལྡོག་མ་དབེན་གཞིར་བྱས་པའི་ལུས་དབེན་དེ་རྩ་བའི་སྒྲོལ་མའི་ལུས་དབེན་གྱི་བར་ཡིན་པའི་

ཕྱིར༑

ལེའུ་བཅུ་བདུན་པ་ལས། ས་ནི་སྤྱན་ཞེས་བྱ་བ་ཡིན། །ཆུ་ཡི་ཁམས་ནི་མཱ་མ་ཀཱི། །མེ་

ནི་གོས་དཀར་མོ་ཡིན་ནོ། །རླུང་ནི་སྒྲོལ་མར་རབ་ཏུ་བསྒྲགས། །ཞེས་དང་། གསལ་སྒྲོན་ལས། 

ཁམས་ཀྱི་ལུས་དབེན་གྱི་དབེན་གཞི་ལུས་ནི་ས་ལ་སོགས་པ་བཞི་དང་། དེ་བཞི་ལྷ་མོ་བཞིར་བསྒོམ་

པ་དེའི་ལུས་དབེན་དུ་བཤད་དོ། །ཞེས་གསུངས་པའི་ཕྱིར། དེས་ན་རགས་པ་ཉི་ཤུའི་རང་ལྡོག་དང་

གཞི་ལྡོག་གི་ཁྱད་པར་ཕྱེ་སྟེ་རགས་པ་ཉི་ཤུའི་རང་ལྡོག་ནས་དབེན་གཞིར་བྱས་པའི་ལུས་དབེན་

དེ་ལ་རྩ་བའི་ལྷ་ཉི་ཤུའི་ལུས་དབེན་དགོས། རགས་པ་ཉི་ཤུ་ལ་ལྔ་ལྔར་ཕྱེ་བའི་གཞི་ལྡོག་ནས་རིགས་

བརྒྱའི་ལུས་དབེན་གཞི་བརྒྱ་འཇོག་དགོས་སོ། །འོན་ཀྱང་ལུས་སྒྲིབ་སེལ་ལ་ལྔར་ཕྱེ་བའི་སྒྲིབ་སེལ་

རྣམ་སྣང་གི་ལུས་དབེན་གྱི་དབེན་གཞིར་ལུས་དབེན་འཇོག་པར་གསལ་སྒྲོན་དུ་གསུངས་པས་རྩ་

བའི་སྒྲིབ་སེལ་གྱི་ལུས་དབེན་གྱི་དབེན་གཞིར་ལུས་དབང་མི་འཇོག་གམ་དཔྱད། ཁྲོ་བཅུ་བྱམས་

པ་ཀུན་བཟང་གི་ལུས་དབེན་གྱི་རྩ་བའི་དབེན་གཞི་དང་དེ་ལ་ལྔ་ལྔར་ཕྱེ་ཚུལ་རྣམས་གསལ་སྒྲོན་

དུ་གསལ་བར་མ་གསུངས་པས་ཇི་ལྟར་འཇོག་དཔྱད། དམ་པ་རིགས་བརྒྱའི་ལྷ་རྣམས་སྐུ་མདོག་

མི་འགྱུར་ཞིང་ཕྱག་མཚན་འགྱུར་བ་ཡིན་ཏེ། རྣམ་སྣང་ཉི་ཤུ་པོ་སྐུ་མདོག་དཀར་པོ་ཡིན་ཞིང་། རྣམ་

སྣང་གི་རྣམ་སྣང་དེ་རྣམ་སྣང་གི་ཕྱག་མཚན་འཛིན་པ་ནས་རེག་བྱ་རྡོ་རྗེ་མའི་རྣམ་སྣང་རེག་བྱ་རྡོ་

རྗེ་མའི་ཕྱག་མཚན་འཛིན་པའི་བར་ཡིན། དེ་བཞིན་དུ་མི་བསྐྱོད་པ་ཉི་ཤུ་པོ་སྐུ་མདོག་སྔོན་པོ་ཕྱག་

མཚན་ནི། རྣམ་སྣང་གི་མི་བསྐྱོད་པ་རྣམ་སྣང་གི་ཕྱག་མཚན་འཛིན་པ་ནས་རེག་བྱ་རྡོ་རྗེ་མའི་མི་

བསྐྱོད་པ་རེག་བྱ་རྡོ་རྗེ་མའི་ཕྱག་མཚན་འཛིན་པའི་བར་རོ། །དེས་གཞན་རྣམས་ལ་རིགས་བསྒྲེ།

ལུས་དབེན་གྱི་ལྷ་རྒྱས་པར་ཕྱེ་ན་བརྒྱ་གོ་གཉིས། དེ་བསྡུ་ན་བརྒྱ་དྲུག་ཅུ། དེ་བསྡུ་ན་དམ་

པ་རིགས་བརྒྱར་བསྡུ། དེ་བསྡུ་ན་དེ་ཉིད་རིགས་ལྔར་བསྡུ། དེ་ཡང་རྣམ་སྣང་ཉི་ཤུ་རྣམ་སྣང་གཅིག་

ཏུ་བསྡུ་བ་ནས། མི་བསྐྱོད་པ་ཉི་ཤུ་མི་བསྐྱོད་པ་གཅིག་ཏུ་བསྡུ་བའི་བར་ཡིན། རྣམ་སྣང་གི་ལུས་

དབེན་ཉི་ཤུའི་དབེན་གཞི་ཉི་ཤུ་ས་ཁམས་སུ་བསྡུ་བ་ནས་མི་བསྐྱོད་པའི་ལུས་དབེན་གྱི་དབེན་

གཞི་ཉི་ཤུ་རྣམ་ཤེས་ཁམས་སུ་བསྡུ་བའི་བར་ཡིན། དེ་ཉིད་རིགས་ལྔའི་རྣམ་སྣང་གི་ལུས་དབེན་

དེ་ས་ཁམས་དབེན་གཞིར་བྱས་པའི་ལུས་དབེན་ཡིན་ཀྱང་། ས་ཁམས་ཀྱི་ལུས་དབེན་མིན་ཟེར་རམ་

དཔྱད། དེ་ཉིད་རིགས་ལྔ་ནི་གསང་བ་རིགས་གསུམ་དུ་བསྡུ། དེ་ཡང་རིན་འབྱུང་སྐུ་རྡོ་རྗེ་རྣམ་སྣང་

དུ་འདུ། དོན་གྲུབ་གསུང་རྡོ་རྗེ་འོད་དཔག་མེད་དུ་འདུ། དྲུག་པ་རྡོ་རྗེ་འཆང་ཐུགས་རྡོ་རྗེ་མི་བསྐྱོད་

པའི་རིགས་སུ་འདུའོ། །སྒྲུབ་པ་པོའ་ིལུས་ངག་ཡིད་གསུམ་སྐུ་གསུང་ཐུགས་རྡོ་རྗེ་གསུམ་དུ་བསྒོམ་

པ་ནི་གསང་བ་རིགས་གསུམ་གྱི་ལུས་དབེན་དང་། ལྷ་གསུམ་དེ་ཡང་རྡོ་རྗེ་གསུམ་དབྱེར་མེད་པའི་རྡོ་

རྗེ་འཆང་གཅིག་ཏུ་བསྒོམ་པ་ནི་གསང་ཆེན་རིགས་གཅིག་སྟེ་ལུས་དབེན་མཐར་ཐུག་ཏུ་གསུངས། 

གསང་ཆེན་རིགས་གཅིག་གི་ལུས་དབེན་བསྐྱེད་རིམ་ལ་ཡོད་པས་དེ་ལ་ལུས་དབེན་མཐར་ཐུག་

ཡོད་དམ་དཔྱད།

ལུས་དབེན་གྱི་སྒྲ་བཤད།

ལུས་དབེན་གྱི་སྒྲ་བཤད་ཡོད་དེ། དབེན་གཞིའི་ལུས་ནི་རགས་པ་ཉི་ཤུ་སོགས་དང་། དབེན་

རྒྱུ་ནི་ཐ་མལ་གྱི་སྣང་ཞེན་དང་། དབེན་པའི་དོན་ནི་དེ་རྣམས་བདེ་སྟོང་གི་རྣམ་འགྱུར་རམ་ལྷར་བསྒོམ་

པའི་མཆོག་གི་སྣང་ཞེན་གྱིས་དབེན་པར་བྱེད་པས་ན་ལུས་དབེན་ཞེས་བྱ། ལུས་དབེན་ལ་ལུས་

དབེན་གྱི་སྒྲ་བཤད་ཚང་མི་དགོས་ཏེ། མཉམ་བཞག་དོན་དམ་རྣམ་ཅན་གྱི་ལུས་དབེན་རྣམས་གང་

ཤར་བདེ་སྟོང་རྣམ་འགྱུར་རམ་ལྷར་ཤར་ནས་བསྒོམ་པ་མ་ཡིན་པའི་ཕྱིར། ལུས་དབེན་གྱི་སྒྲ་བཤད་

ཚང་ན་ལུས་དབེན་ཡིན་མི་དགོས་ཏེ། ངག་དབེན་ཡན་ཆད་གང་ཤར་ཐམས་ཅད་བདེ་སྟོང་གིས་

རྒྱས་བཏབ་སྟེ་སྒོམ་པ་ཡོད་པའི་ཕྱིར། མཉམ་བཞག་ལུས་དབེན་ལ་ཡང་དོན་དམ་རྣམ་ཅན་གྱིས་

མ་ཁྱབ་སྟེ། ལུས་དབེན་མཉམ་བཞག་གི་ཉེར་ཐོབ་དྲན་མེད་དེ་དོན་དམ་རྣམ་ཅན་མ་ཡིན་པའི་ཕྱིར། 

གསལ་སྒྲོན་ལས། ཉེར་ཐོབ་དྲན་མེད་ལ་བདེ་སྟོང་སྦྱར་བ་མི་འོང་ཡང་སྤྱིར་ཉེར་ཐོབ་ལ་དེ་མེད་པ་

མིན་ནོ། །ཞེས་གསུངས་པའི་ཕྱིར། སོར་སྡུད་དང་རྟོག་དཔྱོད་ཀྱི་ལུས་དབེན་ཡང་སྟོང་ཉིད་རྟོགས་

པ་དགོས་ཏེ། ལུས་དབེན་མཉམ་བཞག་ཏུ་ལྷན་སྐྱེས་བདེ་ཆེན་གྱིས་སྟོང་ཉིད་འཛིན་སྟངས་ཡུལ་དུ་

བྱས་ནས་བསྒོམས་པས་རྗེས་ཐོབ་ཏུ་ལངས་ཚེ། གང་ཤར་ཐམས་ཅད་རང་བཞིན་གྱིས་མེད་ཅིང་

ཐ་སྙད་དུ་སྒྱུ་མ་ལྟ་བུར་ཤར་ཏེ། གང་སྣང་རང་བཞིན་མེད་པ་དང་སྒྱུ་མ་ལྟ་བུ་གཉིས་ཀ་རྟོགས་པའི་

ཕྱིར༑ དེ་ཡང་ལྟ་བའི་དཔྱད་པ་རྫོགས་ཚེ་སྟོང་ཉིད་ནི་སྟོང་གཞི་ཆོས་ཅན་དེའི་རང་བཞིན་དང་། ཆོས་

ཅན་ནི་སྟོང་ཉིད་དེའི་རྣམ་འགྱུར་ཡིན་པར་ཤེས་པ་ནི་མདོ་སྔགས་ཐུན་མོང་བ་ཡིན་ལ། སྐབས་འདིར་

བདེ་སྟོང་རོ་གཅིག་ཏུ་མོས་པའི་གནད་ཀྱིས་ཆོས་ཅན་རྣམས་སྟོང་ཉིད་ཀྱི་རྣམ་འགྱུར་ཡིན་པ་

བཞིན་དུ་བདེ་བའི་རྣམ་འགྱུར་དུ་ཡང་མོས་པའི་དབང་གིས་འཇོག་པར་གསུངས་པའི་ཕྱིར། དབུ་

མའི་ཡིག་ཆ་སོགས་སུ་ཐ་སྙད་ཕྲ་མོ་རྟོགས་པའི་བློས་སྒྱུ་མ་ལྟ་བུ་དངོས་སུ་རྟོགས་ཤིང་རང་བཞིན་

མེད་པ་ཤུགས་ལ་རྟོགས་པར་བཤད་པ་བཞིན་ནོ།།

རྟེན་དང་བརྟེན་པའི་དཀྱིལ་འཁོར་ལ་དམིགས་ནས་རང་བཞིན་མེད་པ་འཛིན་སྟངས་ཡུལ་དུ་

བྱས་པའི་རྣལ་འབྱོར་དེས་རྟེན་དང་བརྟེན་པའི་དཀྱིལ་འཁོར་སྣང་བ་ཡིན་ཏེ། སྔགས་རིམ་ལས། རིམ་

པ་དང་པོའ་ིསྐབས་སུ་སྣང་ཕྱོགས་ལྷའི་འཁོར་ལོ་གཙོ་བོར་སྒོམ་པ་ཡིན་མོད་ཀྱང་། ཆོས་རྣམས་ཀྱི་

རང་བཞིན་མེད་པའི་དོན་ལ་ངེས་ཤེས་ཤུགས་དྲག་དྲངས་ནས་ཐམས་ཅད་སྒྱུ་མ་བཞིན་དུ་འཆར་

བ་ལ་བསླབ་ཅིང་། ལྷའི་འཁོར་ལོ་བསྒོམས་པའི་འོག་ཏུ་དམིགས་པ་ལྷ་ལ་དམིགས་ནས་རྣམ་པ་

རང་བཞིན་མེད་པའི་དོན་ངེས་པའི་བློ་ངེས་ཤེས་ཀྱི་འཛིན་སྟངས་སྟོང་ཉིད་ལ་ཞུགས་ཤིང་གཟུང་

རྣམ་རྟེན་དང་བརྟེན་པའི་ལྷའི་རྣམ་པར་ཤར་བའི་ཟབ་གསལ་གཉིས་མེད་ཀྱི་རྣལ་འབྱོར་ཡང་མངོན་

རྟོགས་སྒོམ་རེས་ཀྱིས་བྱའོ། །ཞེས་གསུངས།

དབུ་མའི་གཞུང་དུ་སྟོང་ཉིད་དངོས་སུ་རྟོགས་པའི་བློས་སྟོང་གཞི་ཆོས་ཅན་སྣང་བར་གསུངས་

པས་འདི་མདོ་སྔགས་ཐུན་མོང་བའོ། །མཉམ་བཞག་གི་རྗེས་སུ་རྗེས་ཐོབ་འོང་དགོས་པས་དང་པོར་

ལུས་དབེན་མཉམ་བཞག་དགའ་བདེ་སེམས་རྩེ་གཅིག་པ་གསུམ་ཐོབ། དེ་རྗེས་སུ་ལུས་དབེན་རྗེས་

ཐོབ་སོར་སྡུད་རྟོག་དཔྱོད་གསུམ་ཐོབ་དགོས་སམ་དེ་རྣམས་ཐོབ་ཚུལ་ཇི་ལྟར་ཡིན་ཞེ་ན། དེ་ནི་གསལ་

སྒྲོན་ལས། འདིར་སྒྲོན་གསལ་ལས། དེ་ལྟར་དཔྱད་ནས་དེ་ཁོ་ན་ཉིད་ལ་འཇུག་པ་ལ་མངོན་པར་

ཕྱོགས་པས་གང་ཡིད་བདེ་བའི་མཚན་ཉིད་ཅན་དེ་ནི་དགའ་བ་ལ་རེག་པའོ། །དེ་ཁོ་ན་ཉིད་ལ་མངོན་

པར་ཞུགས་པས་ལུས་ཤིན་ཏུ་སྦྱང་བ་ལ་སོགས་པའི་མཚན་ཉིད་ཅན་གྱི་བདེ་བ་གང་ཐོབ་དེ་ནི་

བདེ་བས་བསྡུས་པའོ། །ཞེས་དགའ་བ་ཡིད་བདེ་དང་། བདེ་བ་ལུས་ཤིན་སྦྱངས་དང་སོགས་ཀྱིས་

བསྡུས་པའི་སེམས་ཤིན་སྦྱངས་ཀྱི་བདེ་བ་དང་། སྔ་མ་དེ་ཁོ་ན་ཉིད་ལ་འཇུག་པ་ལ་ཕྱོགས་པས་ཐོབ་

པ་དང་། ཕྱི་མ་དེ་ཁོ་ན་ཉིད་ལ་ཞུགས་པས་ཐོབ་པར་གསུངས་ཤིང་། པ་ཚབ་ཀྱི་འགྱུར་ལས། དེ་

ལྟར་དཔྱོད་བཞིན་པ་ལ་ཞེས་དང་། ཆག་འགྱུར་ལས། དེ་ལྟར་དཔྱད་པ་ལས། ཞེས་འབྱུང་ངོ་།།

འགྱུར་རྙིང་གཉིས་ལས། དེ་ལྟར་དཔྱད་ནས་ཞེས་པའི་དོན་ནི། རྟོག་དཔྱོད་གཉིས་ཀྱིས་

སྔར་ལྟར་དཔྱད་ནས་ཞེས་སྔ་མའི་དོན་བསྡུས་ཤིང་། དེ་ཁོ་ན་ཉིད་ལ་ཞུགས་པས་དགའ་བདེ་འཐོབ་

ཅེས་ཕྱི་མའི་འཐོབ་ཚུལ་སྟོན་ནོ། །དེ་ཁོ་ན་ཉིད་ལ་ཞུགས་པ་དང་ཕྱོགས་པ་གཉིས་ནི་དོན་འདྲ་ལ། 

ཚུལ་དེས་དགའ་བདེ་འཐོབ་ཚུལ་ནི། དང་པོར་འོག་སྒོའ་ིཕྲ་མོ་སྒོམ་པའི་དབང་གིས་བདེ་བ་ཆེན་པོ་

ཐོབ་པ་ནི། དེས་དེ་ཁོ་ན་ཉིད་ཀྱི་དོན་ངེས་པར་བྱས་ཏེ་བསྒོམས་པས། སྟོང་པ་ཉིད་རྟོགས་པའི་ཡིད་

བདེ་ཁྱད་པར་ཅན་ལ་རེག་པ་སྟེ་འཐོབ་པ་དང་། སྟོང་ཉིད་རྟོགས་པའི་ལུས་སེམས་ཤིན་ཏུ་སྦྱངས་

པའི་བདེ་བ་ཐོབ་བོ། །ལུས་ཤིན་སྦྱངས་དངོས་ནི་ལུས་ཤིན་ཏུ་ལས་རུང་དུ་སོང་བའི་རེག་བྱ་ཁྱད་

པར་ཅན་གཅིག་ཡིན་པས། འདིར་དེ་མིན་གྱི། ལུས་དང་སེམས་ཤིན་ཏུ་ལས་རུང་དུ་བྱེད་པའི་

བྱེད་ཆོས་སུ་འགྱུར་བའི་ཤིན་སྦྱངས་ཀྱི་བདེ་བ་སྟེ། སྔར་གྱི་ཡིད་བདེ་དང་མཚུངས་ལྡན་གྱི་སེམས་

བྱུང་ངོ་། །སྔར་བཤད་པ་དེ་ལྟར་སྦྱངས་པའམ་གོམས་པར་བྱས་པས་འོག་ནས་འཆད་པ་ལྟར་གྱི་

རབ་ཀྱི་མཐར་ཐུག་པར་སོན་པའི་ཕྱིར། ཤེས་པ་མིག་གི་རྣམ་ཤེས་ལ་སོགས་པ་དྲུག་དང་། ཤེས་

བྱ་གཟུགས་ལ་སོགས་པ་དྲུག་བྱུང་བ་ཟད་པ་ནི། སེམས་ཀྱི་གཟུང་འཛིན་རྒྱངས་ཆད་དུ་སྣང་བས་

སྟོང་པ་ཉིད་དོ། །དེ་བས་ན་ཡེ་ཤེས་ཀྱི་མཚན་ཉིད་སེམས་རྩེ་གཅིག་པ་ནི་རང་སེམས་ཞེས་བྱའོ། ། 

ཞེས་གསུངས། ཁུངས་དེའི་དོན་གོ་དཀའ་བས་དེ་ལ་མཁས་པ་རྣམས་ཀྱི་བཤད་ཚུལ་མི་འདྲ་བ་མང་

དུ་འབྱུང་སྟེ།

བསམ་གཏན་གྱི་ཡན་ལག་རྣམས་ཀྱི་གོ་རིམ་ལ་དོགས་པ་དཔྱད་པ།

རྗེ་ཆོས་སྐྱོང་རྒྱ་མཚོ་དང་། དེའི་རྗེས་འབྲང་གཞན་ཕྱོགས་པ་འགའ་ཞིག་གིས་རླུང་དབུ་མར་

ཞུགས་མ་མྱོང་བའི་གང་ཟག་གིས་ཐོག་མར་ལུས་དབེན་སྒོམ་པའི་མཉམ་བཞག་གི་དུས་སུ་རླུང་

དབུ་མར་ཞུགས་གནས་ཐིམ་པ་ལས་སྣང་མཆེད་ཐོབ་གསུམ་ཤར་བའི་ཚེ་དགའ་བདེ་གཉིས་ཐོབ། 

སྣང་མཆེད་ཐོབ་གསུམ་གྱི་རྗེས་སུ་བྱུང་བའི་འོད་གསལ་གྱི་སེམས་ནི་རྩེ་གཅིག་པའི་ཡན་ལག་

ཡིན༑ མཉམ་བཞག་ནས་ལངས་པའི་ཚེ་ཡུལ་སྣང་བདེ་སྟོང་གི་རྣམ་རོལ་དུ་ཡང་ནས་ཡང་དུ་བལྟ་

བའི་སོར་སྡུད་དང་། དེ་རྗེས་སུ་བསམ་གཏན་གྱི་ཡན་ལག་རྟོག་དཔྱོད་གཉིས་ཐོབ་པར་འདོད་པ་

ཡང་སྣང་ཞེས་དོན་ཡོད་མཁས་གྲུབ་ཀྱིས་གསུངས། དྭགས་པོ་ནམ་མཁའ་གྲགས་ཀྱི་རྫོགས་རིམ་

རྣམ་བཞག་ཏུ་ཡང་། དང་པོར་དགའ་བདེ་སེམས་རྩེ་གཅིག་པའི་ཡན་ལག་གསུམ་ཐོབ། དེ་རྗེས་

སུ་སོར་སྡུད་དང་རྟོག་དཔྱོད་གཉིས་ཐོབ་དགོས་པར་བཤད་འདུག པཎ་ཆེན་བསོད་གྲགས་པས་

འདི་ལྟར་བཞེད་དེ། རྟོག་དཔྱོད་ཀྱི་རྗེས་སུ་ནང་དུ་བདེ་བ་འབར་བའི་ཤེས་པས་སྟོང་ཉིད་ངེས་ཡུལ་

དུ་བྱས་པ་ལས་རླུང་དབུ་མར་ཞུགས་གནས་ཐིམ་གསུམ་མ་བྱས་གོང་ནས་དགའ་བདེ་གཉིས་ཐོབ། 

སེམས་རྩེ་གཅིག་པ་ནི་རླུང་དབུ་མར་ཞུགས་གནས་ཐིམ་གསུམ་བྱས་པ་ལས་བྱུང་བའི་སྨིག་རྒྱུའི་

རྟགས་ནས་འོད་གསལ་བར་ཡིན་པར་བཞེད་དེ། དེས་མཛད་པའི་འདུས་པའི་རྫོགས་རིམ་ལས། 

རྟོག་དཔྱོད་གཉིས་ཀྱིས་དྲངས་པའི་བདེ་བས་སྟོང་ཉིད་ངེས་ཡུལ་དུ་བྱས་ནས་བསྒོམ་པ་ལས་བྱུང་

བའི་ཡིད་བདེ་ཁྱད་པར་ཅན་ནི་དགའ་བའི་ཡན་ལག་དང་། རྟོག་དཔྱོད་གཉིས་ཀྱིས་དྲངས་པའི་བདེ་

བས་སྟོང་ཉིད་ངེས་ཡུལ་དུ་བྱས་ནས་བསྒོམ་པ་ལས་བྱུང་བའི་ལུས་སེམས་ཤིན་སྦྱངས་ཀྱི་བདེ་བ་

ནི་བདེ་བའི་ཡན་ལག་གོ།

དགའ་བདེ་གཉིས་ཀྱིས་དྲངས་པའི་བདེ་བས་སྟོང་ཉིད་ངེས་ཡུལ་དུ་བྱས་ནས་བསྒོམ་པ་ལས་

རླུང་དབུ་མའི་ནང་དུ་ཐིམ་པ་ལས་བྱུང་བའི་སྨིག་རྒྱུ་ནས་ཐམས་ཅད་སྟོང་པ་འོད་གསལ་གྱི་བར་གྱི་

ངོ་བོ་གཟུང་འཛིན་གཉིས་སྣང་རགས་པ་མཐའ་དག་ལོག་པ་ནི། སེམས་རྩེ་གཅིག་པའི་ཡན་ལག་

ཡིན་ཏེ་ཞེས་གསུངས། རྗེ་ནོར་བཟང་པས་བཞེད་ཚུལ་ནི། དེའི་གསུང་དོན་ཡོད་མཁས་གྲུབ་ཀྱི་

རྫོགས་རིམ་རྣམ་བཞག་ཏུ་བཀོད་འདུག་ཅིང་། དེའི་ཚིག་སྣ་བསྡུས་ཏེ་བཀོད་པ་ལ། སོར་སྡུད་དང་

བསམ་གཏན་གྱི་ཡན་ལག་ལྔ་ཐོབ་པའི་གོ་རིམ་ནི། དང་པོར་ཕྱི་རོལ་གྱི་ཡུལ་སྣང་བདེ་སྟོང་གི་རྒྱས་

འདེབས་པའི་སོར་སྡུད་ཀྱི་ལམ་ལ་སློབ། དེ་ནས་བདེ་སྟོང་གི་གཟུང་རྣམ་ལྷར་ཤར་བའི་རྟོག་དཔྱོད་

གཉིས་ལ་སློབ། དེའི་དབང་གིས་རྣལ་འབྱོར་པ་རང་ཉིད་ལ་ནང་དུ་བདེ་བ་འབར། བདེ་བ་འབར་

བའི་རྐྱེན་གྱིས་དྷཱུ་ཏཱིའི་ནང་ལ་དམིགས་པ་གཏོང་བ་སོགས་ཆེད་དུ་གཉེར་ནས་བྱེད་མི་དགོས་པར་

དབང་ཤེས་བཞོན་པའི་རླུང་རྣམས་ནང་དུ་ལྡོག དེ་ལྡོག་པ་ན་དབང་ཤེས་རྣམས་ཀྱང་བསྡུས་ནས་དྷཱུ་

ཏཱིར་རླུང་ཐིམ་ནས། སྣང་མཆེད་ཐོབ་གསུམ་བདེ་བའི་ངོ་བོར་སྐྱེ། བདེ་བ་དེ་ལས་སྟོང་ཉིད་ཀྱི་དོན་

ལ་ཕྱོགས་པའི་བསྒོམ་པའི་ཡིད་བདེ་གྱུར་པའི་དགའ་བ་སྐྱེ་བ་ནི་དགའ་བའི་ཡན་ལག་དང་དེ་དང་

མཚུངས་ལྡན་གྱི་སེམས་ལས་རུང་དུ་བྱེད་པའི་ཤིན་སྦྱངས་ཀྱི་བདེ་བ་ནི་བདེ་བའི་ཡན་ལག་ཡིན། 

དེའི་འོག་ཏུ་ཐམས་ཅད་སྟོང་པ་འོད་གསལ་གྱི་སེམས་སྟོང་པ་ཉིད་ལ་རོ་གཅིག་ཏུ་ཞུགས་པའི་ཚེ་

གཟུང་འཛིན་རྒྱངས་ཆད་དུ་སྣང་བས་སྟོང་པའི་སེམས་རྩེ་གཅིག་པ་ནི་སེམས་རྩེ་གཅིག་པའི་ཡན་

ལག་ཡིན། དེ་ལྟར་མ་ཡིན་པར་དང་པོར་འོག་སྒོའ་ིཕྲ་མོ་སྒོམ་པ་ན་རླུང་དབུ་མར་ཞུགས་ཏེ། སྣང་

མཆེད་ཐོབ་གསུམ་འོད་གསལ་རྣམས་ཤར་བའི་དུས་སུ་སྟོང་ཉིད་བསྒོམ་པའི་ཡིད་བདེ་དང་། དེའི་

དུས་སུ་ཐོབ་པའི་ཤིན་སྦྱངས་དང་། འོད་གསལ་གྱི་སེམས་རྩེ་གཅིག་པ་རྣམས་བསམ་གཏན་གྱི་

ཡན་ལག་ཡིན། སོར་སྡུད་མ་ཐོབ་གོང་ནས་བསམ་གཏན་གྱི་ཡན་ལག་ཕྱི་མ་གསུམ་ཐོབ། དེ་ནས་

སོར་སྡུད་ཐོབ། དེ་ནས་བསམ་གཏན་གྱི་ཡན་ལག་རྟོག་དཔྱོད་གཉིས་ཐོབ་པར་ཁས་ལེན་དགོས།

དེ་ལྟར་ཁས་བླངས་ན་སོར་སྡུད་དང་བསམ་གཏན་གཉིས་གོ་རིམ་ཕྱིན་ཅི་ལོག་ཏུ་འགྱུར་བ་



བསམ་གཏན་གྱི་ཡན་ལག་རྣམས་ཀྱི་གོ་རིམ་ལ་དོགས་པ་དཔྱད་པ། 353

དང༑ བསམ་གཏན་སྤྱིའི་མཚན་ཉིད་ལ་བདེ་ཆེན་ལྷའི་རྣམ་རོལ་དུ་བལྟ་བར་བཤད་པ་དང་ཡང་འགལ། 

བསམ་གཏན་སྤྱིའི་མཚན་ཉིད་ལ་མ་སློབ་པར་ཡན་ལག་ཕྱི་མ་གསུམ་ཐོབ་པ་ཡང་མི་རུང་། བསམ་

གཏན་རྣམས་ཀྱི་ཡན་ལག་སྔ་ཕྱིའི་བར་དུ་ཁོ་རང་དང་ལམ་མི་གཅིག་པའི་གཞན་གྱིས་བར་ཆོད་པར་

ཡང་ཁས་ལེན་དགོས་པར་འགྱུར་རོ་ཞེས་བཞེད་འདུག པཎ་ཆེན་བསོད་གྲགས་པ་དང་། རྗེ་ནོར་

བཟང་པ་གཉིས་ཀས་ལུས་དབེན་མཉམ་བཞག་ལ་ཡན་ལག་ཕྱི་མ་གསུམ་དགོས་པར་མི་བཞེད་

དེ༑ ལུས་དབེན་གསར་དུ་སྒོམ་ཚེ་དང་པོར་དྷཱུ་ཏཱིའི་མར་སྣའི་ནང་དུ་ཕྲ་མོ་བསྒོམས་པས་རླུང་དྷཱུ་ཏཱིར་

ཐིམ་པ་ལས་ལྷན་སྐྱེས་ཀྱི་བདེ་ཆེན་སྐྱེས། བདེ་ཆེན་དེས་སྟོང་ཉིད་ངེས་ཡུལ་དུ་བྱས་ཏེ་བདེ་སྟོང་

སྦྱར་བའི་ལུས་དབེན་མཉམ་བཞག་ཐོབ། མཉམ་བཞག་ལས་ལངས་ཚེ་ཡུལ་སྣང་ཐམས་ཅད་མཉམ་

བཞག་གི་བདེ་སྟོང་གིས་ཡང་ནས་ཡང་དུ་རྒྱས་འདེབས་པའི་སོར་སྡུད་དེ་ཐོབ། དེ་ནས་བདེ་སྟོང་

གི་གཟུང་རྣམ་ལྷར་ཤར་བའི་རྟོག་དཔྱོད་ལ་སློབ། དེ་རྗེས་སུ་དགའ་བདེ་སེམས་རྩེ་གཅིག་པ་གསུམ་

ཐོབ་པར་བཞེད་པ་འདྲ་ཡང་། ཡན་ལག་ཕྱི་མ་གསུམ་ཐོབ་ཚུལ་མི་འདྲ་བར་བཞེད་དེ། པཎ་ཆེན་

གྱིས་རྟོག་དཔྱོད་ཀྱི་རྗེས་སུ་བདེ་བ་འབར་བའི་ཤེས་པས་སྟོང་ཉིད་ངེས་ཡུལ་དུ་བྱས་པ་ལས་རླུང་

དབུ་མར་མ་ཐིམ་གོང་ནས་དགའ་བདེ་གཉིས་ཐོབ་ལ། སེམས་རྩེ་གཅིག་པ་ནི་རླུང་དབུ་མར་ཐིམ་

པ་ལས་བྱུང་བའི་སྨིག་རྒྱུ་ནས་འོད་གསལ་གྱི་བར་ཐོབ་པར་བཞེད། རྗེ་ནོར་བཟང་པ་ནི། རྟོག་དཔྱོད་

ཀྱི་རྗེས་སུ་བདེ་བ་འབར་བའི་རྐྱེན་གྱིས་རླུང་དྷཱུ་ཏཱིར་ཐིམ་པ་ལས་སྣང་མཆེད་ཐོབ་གསུམ་བདེ་བའི་

ངོ་བོར་སྐྱེས་པའི་དུས་སུ་བསམ་གཏན་གྱི་ཡན་ལག་དགའ་བདེ་གཉིས་ཐོབ། ཐམས་ཅད་སྟོང་པ་

འོད་གསལ་ནི་སེམས་རྩེ་གཅིག་པའི་ཡན་ལག་ཡིན་པར་བཞེད་དོ།།

གསལ་སྒྲོན་གྱི་ལུང་དོན་རྗེ་དོན་ཡོད་མཁས་གྲུབ་པས་བཞེད་ཚུལ་ནི། དེས་མཛད་པའི་འཇིགས་

བྱེད་ཀྱི་རྫོགས་རིམ་རྣམ་བཞག་ལས། རྟོག་དཔྱོད་གཉིས་ཀྱིས་སྔར་ལྟར་དཔྱད་ནས། ཞེས་གསུངས་

འདུག རྗེས་ཐོབ་ཀྱི་དུས་སུ་བདེ་ཆེན་ཡེ་ཤེས་རྟོག་དཔྱོད་གཉིས་ཀྱིས་རང་ཡུལ་ལ་རྩིང་བའི་རྣམ་པ་



བསྐྱེད་རྫོགས་ཀྱི་དོགས་སློང་།354

དང༑ ཞིབ་ཏུ་དཔྱོད་པའི་རྣམ་པ་གཉིས་ཀྱིས་གོང་དུ་བཤད་པ་ལྟར་དཔྱད་ནས་ཞེས་རྟོག་དཔྱོད་

གཉིས་ཀྱི་ལམ་ཐོབ་ཚུལ་དེ་བསྟན་ནས། དེ་ཁོ་ན་ཉིད་ལ་ཞུགས་པས་དགའ་བདེ་གཉིས་ཐོབ་ཅེས་

ཕྱི་མའི་ཐོབ་ཚུལ་བསྟན་ནོ། །ཞེས་པ་འདིར་དཔྱད་ནས། རྟོག་དཔྱོད་གཉིས་ཀྱིས་དཔྱད་པ་ལ་བརྟེན་

ནས་དེ་ཁོ་ན་ཉིད་ཀྱི་དོན་ལ་ཕྱོགས་པའམ་ཞུགས་པ་ཞིག་ཡོད་ལ། འདིའི་དུས་སུ་བསམ་གཏན་གྱི་

ཡན་ལག་དགའ་བདེ་གཉིས་ཐོབ་ཡོད་གསུང་བ་ཞིག་ཕྱི་མའི་ཐོབ་ཚུལ་སྟོན་ནོ། །ཞེས་པའི་གསུང་

འདིས་བསྟན་པ་འདྲ་བ་ཞིག་འདུག་ཀྱང་། ཚུལ་དེས་དགའ་བདེ་ཐོབ་ཚུལ་ནི་ཞེས་གསུངས་པ་ནི། 

དེ་ལྟར་རྟོག་དཔྱོད་གཉིས་ཀྱིས་དཔྱད་ནས་དེ་ཁོ་ན་ཉིད་ལ་ཞུགས་པའམ་ཕྱོགས་པ་གཉིས་ཀྱིས་

དགའ་བདེ་ཐོབ་ཚུལ་ཇི་ལྟར་ཡིན་ཞེ་ན།

དང་པོར་དྷཱུ་ཏཱིའི་མར་སྣའི་ནང་དུ་ཐིག་ལེ་ཕྲ་མོ་བསྒོམས་པས་དེའི་དབང་གིས་སམ་དེའི་མཐུ་

ལ་བརྟེན་ནས། རླུང་ཞུགས་གནས་ཐིམ་གསུམ་གྱིས་དྲངས་པའི་སེམས་བདེ་བ་ཆེན་པོའ་ིངོ་བོར་

སྐྱེས་པ་ནས་དེ་ཁོ་ན་ཉིད་ཀྱི་དོན་ལ་ཞུགས་པའམ་ཕྱོགས་པའི་དུས་སུ་དགའ་བདེ་གཉིས་ཐོབ་པ་

ལ༑ འོག་སྒོའ་ིཕྲ་མོ་བསྒོམས་ནས་རླུང་ཞུགས་གནས་ཐིམ་གསུམ་བྱས་པའི་དབང་གིས་སེམས་

བདེ་བ་ཆེན་པོའ་ིངོ་བོར་སྐྱེས་པ་དེ། དེ་ཁོ་ན་ཉིད་ཀྱི་དོན་བསྒོམ་པ་ལས་ཐོབ་དགོས་པར་བཤད་

འདུག་པས། འོག་སྒོར་ཕྲ་མོ་བསྒོམ་པའི་མན་ངག་འདི་རླུང་དབུ་མར་ཐོག་མར་འཛུད་པའི་སྐབས་

ཀྱི་ཐིག་ལེ་ཕྲ་མོ་བསྒོམ་པ་དེ་ཡིན་ནམ། ཡང་ན་རྟོག་དཔྱོད་གཉིས་ཀྱི་རྗེས་སུ་རླུང་ཞུགས་གནས་

ཐིམ་གསུམ་ལ་བྱང་བ་རང་མེད་པའི་གང་ཟག་ལ་དགའ་བདེ་རྩེ་གཅིག་པ་དང་བཅས་པ་ཐོབ་པའི་

ཆེད་དུ་དྷཱུ་ཏཱིའི་མར་སྣའི་གནད་དུ་བསྣུན་པ་ཡིན་ནམ། འདིའི་དོགས་པ་ཆོད་པ་ཞིག་མ་བྱུང་བས་

ཆོས་ཀྱི་སྤྱན་ལྡན་རྣམས་ཀྱིས་ཐུགས་དོགས་ལེགས་པར་ཆོད་མཛོད། ཅེས་གསུངས། འདིས་རྟོག་

དཔྱོད་གཉིས་ཀྱི་རྗེས་སུ་རླུང་དབུ་མར་ཞུགས་གནས་ཐིམ་གསུམ་བྱས་པ་ལས་དགའ་བདེ་གཉིས་

ཐོབ་པ་གསལ་སྒྲོན་གྱི་དགོངས་པ་ལྟ་བུར་གསུངས་ཀྱང་གསལ་སྒྲོན་གྱི་དང་པོར་འོག་སྒོའ་ིཕྲ་མོ་

སྒོམ་པ་ཞེས་ལུས་དབེན་གྱི་དང་པོ་ལ་བྱེད་དམ། རྟོག་དཔྱོད་ཀྱི་རྗེས་སུ་འོག་སྒོར་གནད་དུ་བསྣུན་

པ་ལ་བྱེད་པ་གང་ཡིན་ལ་ཐུགས་དོགས་མ་ཆོད་པར་གསུངས།

པཎ་ཆེན་བློ་བཟང་ཆོས་རྒྱན་གྱིས་དང་པོར་ལུས་དབེན་རྣམ་བཞག་དང་། དེ་ནས་སོར་སྡུད་

རྟོག་དཔྱོད། དགའ་བདེ་སེམས་རྩེ་གཅིག་པ་རྣམས་ཐོབ་པར་བཞེད་ལ། དགའ་བདེ་གཉིས་སྟོང་

བཞིའི་སྔོན་དང་། དགའ་བདེ་དང་འབྲལ་བའི་སྟོང་བཞིའི་ཡེ་ཤེས་སེམས་རྩེ་གཅིག་པའི་ཡན་ལག་

ཏུ་བཞེད་དེ་ཟབ་དོན་གསལ་བའི་ཉི་མར་གསལ། པཎ་ཆེན་བསོད་གྲགས་པས་འདིའི་དེའི་རྗེས་སུ་

འབྲང་ངོ་། །ལུས་དབེན་གསར་སྒྲུབ་ཀྱི་དང་པོར་འོག་སྒོར་ཕྲ་མོ་སྒོམ་དགོས་ཏེ། གསལ་སྒྲོན་ལས། 

བསྐྱེད་རིམ་དང་རྫོགས་རིམ་གྱི་ལུས་དབེན་གཉིས་ཀྱི་གོ་རིམ་ངེས་ལུགས་ཇི་ལྟར་ཡིན་སྙམ་ན། 

སྤྱིར་བསྐྱེད་རིམ་ཕྲ་རགས་རྫོགས་པར་སྒོམ་པ་ནི། རྫོགས་རིམ་ཀུན་སྐྱེ་བའི་དགེ་རྩ་སྨིན་བྱེད་ཡིན་

པས་རྫོགས་རིམ་ཀྱི་ལུས་དབེན་སྐྱེ་བའི་སྨིན་བྱེད་དུ་ཡང་འགྲོའ།ོ།

ཁྱད་པར་དུ་ནོར་བུའི་ནང་དུ་ཕྱག་མཚན་ནམ་ཐིག་ལེ་ཕྲ་མོ་སྒོམ་པ་ནི། རོ་རྐྱང་གི་རླུང་དབུ་

མར་སྡུད་པའི་ཐབས་ཡིན་པས། དེ་ལ་བརྟེན་ནས་སྔར་བཤད་པའི་བདེ་བ་ཆེན་པོ་དྲངས་པ་ན་ལུས་

དབེན་གྱི་དངོས་གཞི་སྒོམ་པ་ཡིན་པས། ཕྲ་མོའ་ིབསྐྱེད་རིམ་དང་དེ་ལྟར་འབྲེལ་ལོ། །ཞེས་དང་། ཕྲ་

མོའ་ིདཀྱིལ་འཁོར་བརྟན་པ་ནས་ལུས་དབེན་ལ་འཇུག་པ་ན། ནོར་བུའི་ཐིག་ལེའམ་ཕྱག་མཚན་ཕྲ་

མོ་བསྒོམས་ལ། རླུང་གཉིས་དྷཱུ་ཏཱིར་བཙུད་པའི་རྗེས་སུ་ལུས་དབེན་དངོས་གཞིའི་བདེ་སྟོང་སྦྱོར་

བ་སོགས་བསྒོམ་པར་བྱའོ། །ཞེས་གསུངས་སོ།།

བསྐྱེད་རིམ་ནས་རྫོགས་རིམ་དུ་འཕོ་ཚུལ་ལ་དཔྱད་པ།

བསྐྱེད་རིམ་ནས་རྫོགས་རིམ་ཀྱི་ལུས་དབེན་དུ་འཕོས་པ་ནི་འོག་སྒོར་ཕྲ་མོ་བསྒོམས་པས་

རླུང་དབུ་མར་ཐིམ་པ་ལས་བྱུང་བའི་སྣང་བའི་ཡེ་ཤེས་ནས་ཡིན་པས། སྣང་བ་དེའི་སྔ་རོལ་གྱི་སྨིག་

རྒྱུ་སོགས་ཀྱི་རྟགས་ཤར་བའི་ཡེ་ཤེས་རྣམས་བསྒོམ་སྟོབས་ཀྱིས་རླུང་དབུ་མར་ཞུགས་གནས་

ཐིམ་པ་ལས་བྱུང་བའི་རྣལ་འབྱོར་ཡིན་ནམ། ཡིན་ན་དེའི་དུས་སུ་རྫོགས་རིམ་ཐོབ་ཟེར་དགོས་སམ་

དཔྱད༑ ལུས་དབེན་ནས་སེམས་དབེན་མན་ཆད་ཀྱི་སྟོང་བཞིའི་ཡེ་ཤེས་རྣམས་མཚན་ཉིད་པ་ཡིན་

མིན་ལ་བཤད་ཚུལ་མི་འདྲ་བ་སྣང་ཡང་སྟོང་བཞིའི་མཚན་ཉིད་པའི་ཕྱོགས་འཐད་དམ་སྙམ་སྟེ། 

གསལ་སྒྲོན་ལས། རྡོ་རྗེ་འཕྲེང་བའི་གླེང་གཞི་སྦས་བཤད་ཀྱི་ཁམས་ཀྱི་ལུས་དབེན་གྱི་སྐབས་སུ་

ཡང༑ རླུང་དང་མེ་དང་ཆུ་དང་ས། །སྤྱན་ལ་སོགས་པ་བཞི་པོ་སྟེ། །ཡེ་ཤེས་བདག་ཉིད་ཅན་གསུམ་

དུ༑ །ཤེས་བྱ་སངས་རྒྱས་བྱང་ཆུབ་སྟེར། །ཞེས་འབྱུང་བ་བཞི་སྤྱན་མ་སོགས་བཞིར་སྒོམ་པ་

རྣམས་སྟོང་པ་གསུམ་གྱི་ཡེ་ཤེས་གསུམ་གྱི་བདག་ཉིད་ཅན་དུ་ཤེས་པར་བྱ་བར་གསུངས་པས། ལུས་

དབེན་གྱི་སྐབས་སྟོང་པ་གསུམ་གྱི་ཡེ་ཤེས་ཡོད་དོ།།

སྔར་སྟོང་པ་བཞི་པ་གསུངས་པ་ནི་དཔེའི་འོད་གསལ་ཡིན་ལ། དེ་ནས་ལུས་དབེན་ནས་སྒྱུ་ལུས་

ཀྱི་བར་དུ་སྐྱེ་བ་མི་འགལ་ལོ། །ཞེས་ལུས་དབེན་ནས་སྒྱུ་ལུས་ཀྱི་བར་དུ་སྟོང་བཞིའི་ཡེ་ཤེས་ཡོད་

པར་གསུངས་པའི་ཕྱིར་དང་། ཡང་དེ་ཉིད་ལས། སྙིང་གར་མི་ཤིགས་པ་སྒོམ་པའི་གནད་ལེགས་

པར་ཤེས་ནས་རིང་དུ་བསྒོམ་པ་ལས་སྟོང་པ་བཞིའི་ཡེ་ཤེས་ཐོག་མར་སྐྱེ་བ་ནས་སེམས་དབེན་

རྗེས་མཐུན་པ་ཡིན་པས། དེའི་སྒོ་ནས་མིང་གདགས་སུ་རུང་ཡང་དེ་མཚན་ཉིད་པ་ནི་མིན་ནོ། །ཞེས་

སྙིང་གའི་སྔགས་ཐིག་བསྒོམ་པ་ལས་ཐོག་མར་སྐྱེ་བའི་སྟོང་བཞིའི་ཡེ་ཤེས་སེམས་དབེན་མཚན་ཉིད་

པ་མིན་པར་གསུངས་ཀྱི་སྟོང་བཞི་མཚན་ཉིད་པ་མིན་པར་མ་གསུངས་པ་དང་། ཡང་དེ་ཉིད་ལས། 

དེ་རྣམས་མི་འཆི་བའི་དུས་སུ་རྫོགས་པར་འཆར་ལ། གཉིད་ཀྱི་དུས་སུ་སྣ་བུག་གི་རྒྱུ་བ་མི་ལྡོག་པས་

ཆ་འདྲ་ཙམ་འཆར་རོ།།

ལམ་དུས་ནི་སྙིང་གའི་དྷཱུ་ཏཱིར་རླུང་ཚུད་ནས་ཐིམ་པ་ལ་མཚན་ཉིད་རྣམས་ཚང་བར་འཆར་ལ། 

གཞན་དུ་ཐིམ་པ་ལ་དེའི་ཚད་ཙམ་མི་འཆར་རོ། །ཞེས་སེམས་དབེན་མཐར་ཐུག་གི་ཚེ་འཆི་རིམ་

ཇི་བཞིན་དུ་མཚན་ཉིད་ཚང་བ་འཆར་ལ། དྷཱུ་ཏཱིའི་གནས་གཞན་དུ་ཐིམ་པ་ལ་མཚན་ཉིད་ཚང་བ་མི་

འཆར་བར་གསུངས་ཀྱི་མཚན་ཉིད་པ་ཡིན་མིན་གྱི་དོན་དུ་མི་སྣང་བའི་ཕྱིར་ཏེ། ལུང་དེ་རྣམས་ཀྱི་

དོན་མཁས་གྲུབ་རྗེས་ལུས་དབེན་སོགས་ཀྱི་སྟོང་པ་བཞི་སྟོང་པ་མཚན་ཉིད་པ་ཡིན་ཡང་སེམས་

དབེན་གྱི་སྟོང་པ་མཚན་ཉིད་པ་མིན་པའི་དོན་དུ་གསུངས་པའི་ཕྱིར་ཏེ། དེའི་གསུང་ཟིན་བྲིས་ལས། 

ལུས་དབེན་སོགས་ཀྱི་སྐབས་སུ་དེ་དག་འབྱུང་བ་ནི་སྟོང་པ་བཞི་མཚན་ཉིད་པ་ཡིན་ཡང་སེམས་

དབེན་གྱི་སྟོང་པ་བཞི་མིན་གསུངས་པ་དང་། དཔལ་མང་ཚང་གི་རྒྱུད་སྡེ་བཞིའི་སྤྱི་དོན་ལས། སྣང་

བ་གསུམ་གཞིའི་འཆི་དུས་དང་། ལམ་གྱི་སྐབས་སུ་རླུང་སྙིང་གར་ཐིམ་པ་ལས་རྫོགས་པར་འཆར་

ལ༑ གཉིད་དུས་དང་དྷཱུ་ཏཱིའི་གནས་གཞན་དུ་ཐིམ་པ་ལས་རྫོགས་པར་མི་འཆར་ཡང་མཚན་ཉིད་

པ་འཆར་བར་གསུངས་སོ། །ཞེས་གསལ་སྒྲོན་གྱི་ལུང་དེ་དག་གི་དོན་སྙིང་གའི་དྷཱུ་ཏཱི་ལས་གཞན་

པའི་དྷཱུ་ཏཱིར་རླུང་ཐིམ་པ་ལས་སྟོང་བཞི་མཚན་ཉིད་རྫོགས་པར་མི་འཆར་ཡང་དེ་བཞི་མཚན་ཉིད་

པ་འཆར་བའི་དོན་དུ་གསུངས་པའི་ཕྱིར།

དེས་ན་མཚན་ཉིད་རྫོགས་པར་འཆར་མི་འཆར་གྱིས་མཚན་ཉིད་པ་ཡིན་མིན་གྱི་དོན་དུ་

བཟུང་མི་དགོས་ཏེ། ལུས་དབེན་གྱི་སྣང་བ་གསུམ་གྱི་ཡེ་ཤེས་ཤིན་ཏུ་ཕྲ་བའི་སེམས་དང་དེའི་དཔེའི་

འོད་གསལ་གཉུག་སེམས་སུ་ཁས་ལེན་ན་དེ་རྣམས་སྟོང་བཞི་མཚན་ཉིད་པ་ལས་གཞན་དུ་འོས་

མེད་པའི་ཕྱིར་ཏེ། དེའི་དུས་སུ་རླུང་སེམས་རགས་པ་རྣམས་ཐིམ་ཟིན་པའི་ཕྱིར། འོད་གསལ་

མཚན་ཉིད་རྫོགས་པ་ལ་ཡང་འོད་གསལ་མཚན་ཉིད་པ་མིན་པར་གསུངས་པ་ཡོད་དེ། ཡིག་ཆུང་

ལས༑ འཆི་བའི་ཚེ་ལྟེ་བའི་དམར་ཆ་ཡར་འགྲོ། སྤྱི་བོའ་ིདཀར་ཆ་མར་འོངས་པའི་འདུ་འཕྲོད་ལ་

བརྟེན་ནས་གཉིས་སྣང་བྲལ་བའི་འོད་གསལ་མངོན་དུ་གྱུར་ལ། དེ་ཡང་གཉིས་སྣང་འགག་པ་ཙམ་

ལ་འོད་གསལ་དུ་བཏགས་པ་ཡིན་གྱི་མཚན་ཉིད་པ་ནི་མིན་ནོ། །ཞེས་དང་།

གཞིའི་སྐུ་གསུམ་རྣམ་བཞག་ལས། འོ་ན་འཆི་བ་འོད་གསལ་དེ་སྤྱིར་འོད་གསལ་མཚན་ཉིད་

པ་ཡིན་ནམ་ཞེ་ན། རྣལ་འབྱོར་པས་འོད་གསལ་མ་བུ་བསྲེས་ཏེ་ལྟ་ཐོག་ཏུ་འཇོག་པ་ནི་འོད་གསལ་

མཚན་ཉིད་པ་ཡིན་ཡང་། དེ་ལྟར་མ་ཡིན་པར་ཐ་མལ་པ་ལ་རང་ཤུགས་ཀྱིས་ཤར་བའི་འཆི་བ་འོད་

གསལ་ནི་གཉིས་སྣང་རགས་པ་འགགས་པ་ཙམ་ལ་འོད་གསལ་ཞེས་བཏགས་པ་ཡིན་གྱི་མཚན་

ཉིད་པ་མིན་ནོ། །ཞེས་གསུངས། དེ་དག་སྟོང་ཉིད་རྟོགས་པའི་འོད་གསལ་མིན་པ་ལ་དགོངས་སམ་

དཔྱད༑

ཁ་ཅིག་ན་རེ། དང་པོ་འོག་སྒོར་ཕྲ་མོ་བསྒོམས་པས་རླུང་དབུ་མར་ཞུགས་གནས་ཐིམ་པ་ལས་

བྱུང་བའི་ལྷན་སྐྱེས་ཀྱི་བདེ་ཆེན་སྐྱེས་པ། རྫོགས་རིམ་གྱི་ལུས་དབེན་གསར་དུ་ཐོབ་པ་དུས་མཉམ་

དགོས་ཟེར་ན། གང་ཟག་གི་རིགས་འགའ་ཞིག་ལ་རླུང་དབུ་མར་ཞུགས་གནས་ཐིམ་གསུམ་བྱས་

པ་ལས་བཞིར་ཕྱེ་བའི་དགའ་བ་དང་པོ་དང་སྣང་བ་དཀར་ལམ་གཉིས་དུས་མཉམ་དུ་འཆར་བ་མེད་

པར་ཐལ། རྫོགས་རིམ་གྱི་ལུས་དབེན་དང་རླུང་དབུ་མར་ཐིམ་པ་ལས་སྣང་བའི་ཡེ་ཤེས་ཐོབ་པ་

དུས་མཉམ་དགོས་པས། དེའི་དུས་སུ་ལྷན་སྐྱེས་ཀྱི་བདེ་བ་ཐོབ་དགོས་པར་ཁྱོད་ཀྱིས་འདོད་པ་དེའི་

ཕྱིར༑ འདོད་མི་ནུས་ཏེ། རླུང་ཐིམ་སླ་ཞིང་བྱང་སེམས་འཇུ་དཀའ་བའི་རིགས་ཅན་འགའ་ཞིག་ལ་

བྱང་སེམས་སྤྱི་བོ་ནས་མགྲིན་པར་སླེབ་པ་སོགས་གནས་བཞིར་དགའ་བ་བཞི་དང་སྟོང་པ་བཞི་

རིམ་བཞིན་ངོ་བོ་གཅིག་ཏུ་འབྱུང་བ་ཡོད་པར་མཁས་པ་དུ་མས་བཤད་པ་ལྟར་འབྱུང་བ་ཡོད་པའི་

ཕྱིར༑

ཕྱག་ཆེན་ཐིག་ལེ་ལས། གང་ཚེ་སྣང་བ་དེ་དགའ་བ། །སྣང་བ་མཆེད་པ་མཆོག་ཏུ་བཤད། ། 

ཁྱད་དགའ་ཉེ་བར་ཐོབ་པར་ཤེས། །ལྷན་ཅིག་སྐྱེས་ཏེ་འོད་གསལ་བའོ། །ཞེས་དགའ་བཞི་སྟོང་

བཞིར་བཤད་པའི་ཕྱིར་དང་། རྫོགས་རིམ་དངོས་གྲུབ་སྙེ་མ་ལས་ཀྱང་། ལུགས་མཐུན་གྱི་སྣང་བ་

གསུམ་དང་དེ་གསུམ་དགའ་བ་གསུམ་དུ་བཞག་པ་ལྷན་སྐྱེས་ཀྱི་དགའ་བར་མི་འཇོག་ཀྱང་། ཞེས་

གསུངས་པའི་ཕྱིར།

ཁོ་ན་རེ། རྫོགས་རིམ་གྱི་ལུས་དབེན་གསར་དུ་ཐོབ་ཚེ་ལྷན་སྐྱེས་ཀྱི་བདེ་ཆེན་ཐོབ་དགོས་

པར་ཐལ། ལྷན་སྐྱེས་ཀྱི་བདེ་ཆེན་ཐོབ་པ་ནས་ལུས་དབེན་གྱི་དངོས་གཞི་སྒོམ་པར་གསུངས་པའི་

ཕྱིར་ཏེ། གསལ་སྒྲོན་ལས། ནོར་བུའི་ནང་དུ་ཕྱག་མཚན་ནམ་ཐིག་ལེ་ཕྲ་མོ་སྒོམ་པ་ནི་རོ་རྐྱང་གི་

རླུང་དབུ་མར་སྡུད་པའི་ཐབས་ཡིན་པས། དེ་ལ་བརྟེན་ནས་སྔར་བཤད་པའི་བདེ་བ་ཆེན་པོ་དྲངས་

པ་ན་ལུས་དབེན་གྱི་དངོས་གཞི་སྒོམ་པ་ཡིན་པས། ཞེས་པའི་བདེ་བ་ཆེན་པོ་ལྷན་སྐྱེས་ཀྱི་བདེ་ཆེན་

ལ་བྱེད་པའི་ཕྱིར་ན་མ་ཁྱབ་སྟེ། དེ་འདྲའི་ལྷན་སྐྱེས་ཀྱི་བདེ་ཆེན་ཐོབ་པ་ནས་བདེ་སྟོང་གི་རྒྱས་བཏབ་

སྟེ་སོར་སྡུད་སོགས་སྒོམ་པའི་དོན་ཡིན་གྱི་རྫོགས་རིམ་གྱི་ལུས་དབེན་གསར་ཐོབ་ཀྱི་མཚམས་བསྟན་

པ་མ་ཡིན་པའི་ཕྱིར།

དགའ་བ་བཞི་ལ་དོགས་པ་དཔྱད་པ།

ཁོ་ན་རེ། ལུས་དབེན་གསར་ཐོབ་ཀྱི་སྐབས་ཀྱི་སྟོང་པ་དང་པོ་གསུམ་ལ་ལྷན་སྐྱེས་ཀྱི་དགའ་

བ་མེད་པར་ཐལ། དགའ་བ་དང་པོ་གསུམ་སྟོང་པ་གསུམ་ངོ་བོ་གཅིག་ཏུ་གསར་དུ་སྐྱེས་པའི་ཚེ་དེ་

རྣམས་ལ་ལྷན་སྐྱེས་ཀྱི་དགའ་བ་མེད་པའི་ཕྱིར་ན་མ་ཁྱབ་སྟེ། དགའ་བ་བཞི་པ་ལྷན་སྐྱེས་ལ་བཞིར་ཕྱེ་

བའི་དགའ་བ་བཞི་རེ་དང་སྟོང་པ་བཞི་རིམ་བཞིན་ངོ་བོ་གཅིག་ཏུ་སྐྱེས་པ་ཡོད་པའི་ཕྱིར། གསལ་

སྒྲོན་ལས། ཐུབ་པ་དཔལ་གྱིས། རྡོ་རྗེའི་རྩ་བར་སླེབ་པ་ན་སྣང་བ་དང་། རྡོ་རྗེའི་དབུས་སུ་ཕྱིན་པ་

ན་ཉེར་ཐོབ་དང་། ནོར་བུའི་རྩེ་མོར་འོད་གསལ་སྐྱེ་བར་བཤད་པའི་ཤུགས་ཀྱིས་རྡོ་རྗེའི་རྩ་བ་ནས་

ནོར་བུའི་མགྲིན་པའི་བར་དུ་སླེབ་པ་ན་མཆེད་པ་སྐྱེ་བར་འདོད་དགོས་སོ། །ཞེས་དང་། འཆད་

པར་འགྱུར་བའི་སྟོང་པ་བཞི་ཁྱད་པར་ཅན་ནི་སྙིང་གར་གནད་དུ་བསྣུན་པ་ལས་འབྱུང་བས་འདིར་

མི་སྐྱེ་ཡང་། དེ་དང་རྗེས་སུ་མཐུན་པའི་སྟོང་པ་བཞི་འདིར་བསྐྱེད་པ་ཡིན་ལ། དེ་ནི་ཐུབ་པ་དཔལ་

ལྟར་བྱས་ན་མཐུན་ཚབས་ཆེ་བར་མངོན། ཞེས་ལུས་དབེན་གྱི་སྐབས་འདིར་ལྷན་སྐྱེས་ལ་བཞིར་

ཕྱེ་བའི་དགའ་བཞི་སྟོང་བཞི་ངོ་བོ་གཅིག་ཏུ་སྐྱེས་པར་ཐུབ་པ་དཔལ་གྱིས་བཞེད་པ་མཐུན་ཚབས་

ཆེ་བར་གསུངས་པའི་ཕྱིར། དེ་ལྟར་གསུངས་པ་ལ་བརྟེན་ནས་པཎ་ཆེན་བསོད་གྲགས་པས་ལུས་

དབེན་གསར་ཐོབ་ཀྱི་ཚེ་ལྷན་སྐྱེས་ལ་བཞིར་ཕྱེ་བ་འདི་ཁོ་ན་ལྟར་དགོས་པར་གསུངས། རྗེ་ནོར་བཟང་

པ༑ ཆོས་སྐྱོང་རྒྱ་མཚོ། དོན་ཡོད་མཁས་གྲུབ་རྣམས་ཀྱིས་གང་ཟག་གི་རིགས་འགའ་ཞིག་ལ་རླུང་

འདུ་སླ་ཞིང་བྱང་སེམས་འཇུ་དཀའ་བ་དང་། བྱང་སེམས་འཇུ་སླ་ཞིང་རླུང་ཐིམ་དཀའ་བ་སོགས་ཡོད་

པས་འདི་ཁོ་ན་ལྟར་ངེས་པ་མེད་གསུངས།

ཡང་ཁོ་ན་རེ། ལུགས་མཐུན་གྱི་དགའ་བ་དང་པོ་གསུམ་ལ་ལྷན་སྐྱེས་ཀྱི་དགའ་བ་མེད་པར་

ཐལ༑ ལུས་དབེན་གསར་ཐོབ་ཀྱི་དགའ་བ་དང་པོ་གསུམ་ལ་ལྷན་སྐྱེས་ཀྱི་དགའ་བ་མེད་པའི་ཕྱིར་

ན་མ་ཁྱབ། ལུགས་མཐུན་གྱི་དགའ་བ་དང་པོ་གསུམ་ལ་ལྷན་སྐྱེས་ཡོད་པར་ཐལ། མས་བརྟན་གྱི་

ལྷན་སྐྱེས་སྤྱི་བོར་བརྟན་པ་ན། མས་བརྟན་ལས་མ་ལངས་པར་སྔར་མ་འདུས་པའི་རླུང་འདུ་བ་སོགས་

ཀྱིས་བྱང་སེམས་སྤྱི་བོ་ནས་མགྲིན་པ་སོགས་གནས་བཞིར་ལུགས་མཐུན་དུ་བབས་པ་ལས་

དགའ་བཞི་སྐྱེས་པ་དེ་རྣམས་ལྷན་སྐྱེས་ཀྱི་དགའ་བར་འཇོག་པའི་ཕྱིར་ཏེ། རྫོགས་རིམ་དངོས་གྲུབ་

སྙེ་མ་ལས། ལུགས་མཐུན་ཡས་བབས་ཀྱི་དགའ་བ་གསུམ་ལ་ལྷན་སྐྱེས་ཀྱི་དགའ་བར་འཇོག་པའི་

སྐབས་གཅིག་ཀྱང་ཡོད་པར་མངོན་ནོ། །ཞེས་གསུངས་ཤིང་། མན་ངག་གི་ཡིག་ཆུང་ལས། རླུང་མ་

ལངས་པར་ཡས་བབས་ཀྱི་དགའ་བཞིའི་མཇུག་ཏུ་མས་བརྟན་དང་། མས་བརྟན་གྱི་དགའ་བཞིའི་



དགའ་བ་བཞི་ལ་དོགས་པ་དཔྱད་པ། 361

མཇུག་ཏུ་ཡས་བབས་ཀྱི་དགའ་བཞི་བརྒྱུད་མར་འབྱུང་བ་ཡོད་པར་གསུངས་ཤིང་།  མས་བརྟན་ལས་

མ་ལངས་པའི་ཡས་བབས་ཀྱི་དགའ་བཞི་ནི་སྔ་མའི་མས་བརྟན་ལས་བདེ་བ་ཆེ་ཞིང་བཞི་ཀ་ལྷན་

སྐྱེས་སུ་འཇོག་དགོས་པར་གསུངས་པའི་ཕྱིར།

ཡང་ཁ་ཅིག ཕྱག་ཆེན་ཐིག་ལེ་ལས་དགའ་བཞི་སྟོང་བཞི་ངོ་བོ་གཅིག་ཏུ་སྐྱེ་བར་གསུངས་

པ་དེ་རླུང་དྷཱུ་ཏཱིར་ཐིམ་པ་ལས་བྱང་སེམས་སྤྱི་བོ་ནས་བབས་པའི་དབང་དུ་བྱས། ཐུབ་པ་དཔལ་

གྱི་བཞེད་པ་ནི་རླུང་དྷཱུ་ཏཱིར་མ་ཐིམ་གོང་དུ་བྱང་སེམས་སྤྱི་བོ་ནས་བབས་པའི་མགོ་རྩོམ་པའི་

དབང་དུ་བྱས་ཟེར་ན། དེ་མི་འཐད་པར་ཐལ། དེ་གཉིས་ཀས་སྤྱི་བོ་ནས་བྱང་སེམས་བབས་པའི་

སྔ་རོལ་ཏུ་རླུང་དྷཱུ་ཏཱིར་ཞུགས་གནས་ཐིམ་གསུམ་བྱས་པའི་དབང་དུ་བྱས་ཀྱང་། སྤྱི་བོ་ནས་བྱང་

སེམས་བབས་པའི་སྔ་རོལ་ཏུ་རླུང་དྷཱུ་ཏཱིར་ཐིམ་པ་ལས་སྨིག་རྒྱུ། དུ་བ། མཁའ་སྣང་། མར་མེ་ལྟར་

འབར་བ་ལྟ་བུའི་རྟགས་བཞི་རྫོགས་པར་འཆར་མི་འཆར་གྱི་ཁྱད་པར་གྱིས་ཡིན་པའི་ཕྱིར། དེར་

ཐལ༑ དགའ་བཞི་སྟོང་བཞི་རིམ་བཞིན་ངོ་བོ་གཅིག་ཏུ་སྐྱེས་པ་ནི་རླུང་དྷཱུ་ཏཱིར་ཐིམ་པ་ལས་སྨིག་རྒྱུ་

སོགས་རྟགས་བཞི་རྫོགས་པར་འཆར། དེ་ནས་བྱང་སེམས་སྤྱི་བོ་ནས་མགྲིན་པར་བབས་ཀྱི་རིང་

ལ་སྣང་བའི་ཡེ་ཤེས་རྟགས་དང་བཅས་པ་དང་། དགའ་བ་དང་ངོ་བོ་གཅིག་ཏུ་སྐྱེ། བྱང་སེམས་

མགྲིན་པ་ནས་སྙིང་གར་སླེབས་ཀྱི་རིང་ལ་མཆེད་པ་རྟགས་བཅས། མཆོག་དགའ་ངོ་བོ་གཅིག་ཏུ་

སྐྱེས་པ་སོགས་ཡིན་པའི་ཕྱིར།

ཐུབ་པ་དཔལ་གྱི་བཞེད་པ་ལྟར་ན། བྱང་སེམས་འཇུ་སླ་ཞིང་རླུང་ཐིམ་དཀའ་བའི་རིགས་ཅན་

འགའ་ཞིག་གིས་འོག་སྒོར་ཕྲ་མོ་བསྒོམས་པས་རླུང་སེམས་འཇུག་པ་གཅིག་པའི་གནད་ཀྱིས་དྷཱུ་

ཏཱིའི་ནང་དུ་རླུང་ཞུགས་གནས་ཐིམ་གསུམ་འབྱུང་། ཞུགས་པའི་རྟགས་སུ་སྣ་བུག་གཉིས་ནས་རླུང་

མཉམ་རྒྱུ་ཤེད་མཚུངས་སུ་ཐེངས་པ་འབྱུང་། གནས་པའ་ིརྟགས་སུ་ཕྱ་ིདབུགས་ཆད་ཅིང་ལྟ་ོབ་མ་ིའགུལ་

བ་འབྱུང་། ཐིམ་པའི་རྟགས་ལྔའམ་བརྒྱད་ལས་ས་ཆུ་ལ་ཐིམ་པའི་རྟགས་སྨིག་རྒྱུ་ལྟ་བུ་དེ་སྤྱི་བོ་

ནས་བྱང་སེམས་བབས་པའི་སྔོན་ལ་འཆར། དེའི་དུས་སུ་དྷཱུ་ཏཱིའི་ནང་ནས་ཐུར་སེལ་གྱི་རླུང་གཡོས་

པས་ལྟེ་གསང་གི་གཏུམ་མོ་འབར་ཏེ་སྤྱི་བོའ་ིཁམས་ཞུ། སྤྱི་བོ་ནས་ཁམས་དཀར་པོ་ཁྲག་ཅུང་

ཟད་འདྲེས་པ་མར་ལ་བབས་ནས་མགྲིན་པར་སླེབས་ཀྱི་རིང་ལ་དགའ་བ་དང་། ཆུ་མེ་ལ་ཐིམ་པའི་

རྟགས་དུ་བ་ལྟ་བུའི་སྣང་བ་གཉིས་དུས་མཉམ་དུ་འཆར། དེ་ནས་བྱང་སེམས་མགྲིན་པ་ནས་སྙིང་

གར་སླེབ་ཀྱི་རིང་ལ་མཆོག་དགའ་དང་། མེ་རླུང་ལ་ཐིམ་པའི་རྟགས་མཁའ་སྣང་མེ་ཁྱེར་ལྟ་བུ་དུས་

མཉམ་དུ་འཆར། བྱང་སེམས་སྙིང་ག་ནས་ལྟེ་བར་སླེབ་པའི་རིང་ལ་ཁྱད་དགའ་དང་། རླུང་སྣང་བ་

ལ་ཐིམ་པར་རྩོམ་པའི་རྟགས་མར་མེ་ལྟར་འབར་བ་འཆར། བྱང་སེམས་ལྟེ་བ་ནས་རྡོ་རྗེའི་རྩ་བར་

བབས་པའི་རིང་ལ་ལྷན་སྐྱེས་ཀྱི་དགའ་བ་སྐྱེ་ཞིང་། རང་བཞིན་གྱི་རྟོག་པ་བཞོན་རླུང་བཅས་སྣང་

བ་ལ་ཐིམ་པའི་སྣང་བ་རང་དུས་སུ་སྟོན་གནམ་གཡའ་དག་ལ་ཟླ་འོད་ཀྱིས་ཁྱབ་པ་ལྟ་བུའི་སྟོང་

སང་དཀར་ལམ་པ་ཤར། བྱང་སེམས་རྡོ་རྗེའི་རྩ་བ་ནས་མགྲིན་པར་སླེབ་པའི་རིང་ལ་ལྷན་སྐྱེས་ཀྱི་

མཆོག་དགའ་སྐྱེ་ཞིང་། སྣང་བ་མཆེད་པ་ལ་ཐིམ་པས་སྟོན་གནམ་གཡའ་དག་ལ་ཉི་འོད་ཀྱིས་ཁྱབ་

པ་ལྟ་བུའི་སྟོང་སང་དམར་ལམ་པ་འཆར། བྱང་སེམས་ནོར་བུའི་དབུས་སུ་བབས་པ་ལས་ལྷན་སྐྱེས་

ཀྱི་ཁྱད་དགའ་སྐྱེ་ཞིང་། མཆེད་པ་བཞོན་རླུང་བཅས་ཉེར་ཐོབ་ལ་ཐིམ་པའི་ཉེར་ཐོབ་རང་དུས་སུ་སྟོན་

གནམ་གཡའ་དག་ལ་སྲོད་ཀྱི་མུན་པས་ཁྱབ་པ་ལྟ་བུའི་སྟོང་སང་ནག་ལམ་པ་འཆར། བྱང་སེམས་

ནོར་བུའི་རྩེར་སླེབ་པ་ན་ཉེར་ཐོབ་བཞོན་རླུང་བཅས་འོད་གསལ་ལ་ཐིམ་པས་ལུགས་འབྱུང་གི་

སྣང་བ་གསུམ་འགགས། ལུགས་ལྡོག་སྣང་བ་མ་ཤར་བའི་དུས་དེར་སྟོན་གནམ་གཡའ་དག་ལ་སློད་

བྱེད་ཀྱི་རྐྱེན་གསུམ་དང་བྲལ་བའི་ཐོ་རངས་ཀྱི་ནམ་མཁའི་རང་མདོག་ཇི་བཞིན་དུ་མཐོང་བའི་

ཐམས་ཅད་སྟོང་པ་འོད་གསལ་འབྱུང་། དུས་དེར་བྱང་སེམས་ནོར་བུའི་རྩེ་མོར་བརྟན་པའི་ལྷན་སྐྱེས་

ཀྱི་ལྷན་སྐྱེས་འཆར་བར་རྗེ་དོན་ཡོད་མཁས་གྲུབ་ཀྱིས་མཛད་པའི་རྫོགས་རིམ་རྣམ་བཞག་ཏུ་གསུངས་

པའི་ཕྱིར།

སྐབས་འདིའི་བཤད་ཚུལ་གྱི་བབས་ལ་བལྟས་ན་རྫོགས་རིམ་རྣམ་བཞག་དེར་ལུས་དབེན་

གྱི་སྐབས་སུ་སྙིང་གའི་རྩ་མདུད་མ་གཏོགས་པའི་སྟེང་འོག་གི་རྩ་མདུད་ཐམས་ཅད་གྲོལ་བ་ལྟ་བུར་

གསུངས་འདུག པཎ་ཆེན་བསོད་གྲགས་པས་ལུས་དབེན་གྱི་སྐབས་འདིར་དགའ་བཞི་སྟོང་བཞི་

སྐྱེ་ཚུལ་ཐུབ་པ་དཔལ་གྱི་བཞེད་པ་ལྟར་དགོས་པར་གསུངས་ཀྱང་། ཐིམ་རིམ་གྱི་རྟགས་རྣམས་

སྦྱར་ནས་གསལ་བར་མ་བཤད་པར། དྷཱུ་ཏཱིའི་མར་སྣར་ཐིག་ལེ་ཁྱད་པར་གསུམ་ལྡན་ལ་དམིགས་

པ་གཏད་དེ་བསྒོམས་པས་རིམ་བཞིན་རླུང་དྷཱུ་ཏཱིར་ཞུགས་གནས་ཐིམ་གསུམ་འབྱུང་། ཐིམ་པ་ན་

རྟགས་ལྔ་འཆར་བར་གསུངས་ཏེ། དེས་མཛད་པའི་རྫོགས་རིམ་ལས། དེ་ལྟར་ནོར་བུའི་དབུས་

སམ་དྷཱུ་ཏཱིར་མར་སྣར་ཐིག་ལེ་ཁྱད་པར་གསུམ་ལྡན་ལ་དམིགས་པ་གཏད་དེ་བསྒོམས་པས་དེར་སེམས་

གནས་པ་འབྱུང་། དེ་ཡང་རླུང་སེམས་འཇུག་པ་གཅིག་པའི་གནད་ཀྱིས་རླུང་དྷཱུ་ཏཱིར་ཞུགས་པ་དེ་

འབྱུང༑ ཞུགས་རྗེས་སུ་གནས་པ་དེ་འབྱུང་། གནས་རྗེས་སུ་ཐིམ་པ་དེ་འབྱུང་། ཐིམ་པ་ན་རྟགས་

ལྔ་འཆར་བ་ནི། ཞལ་ལུང་ལས། དེ་ནས་གསང་བའི་ཐིག་ལེ་ཆེ། །རབ་ཏུ་ཕྲ་བ་གོང་མ་བཞིན། །རང་

སེམས་དལ་བུ་དལ་བུས་བཟུང་། །དངོས་པོ་མེད་པའི་གནས་སུ་འགྱུར། །དེ་ཡང་གཟུང་བ་གོམས་

པ་ཡིས། །ཕྱིན་ལོག་ས་ནི་རྣམ་པར་ལྡོག །སྨིག་རྒྱུ་ལྟ་བུ་སྣང་བ་ནི། །རྟགས་ནི་དང་པོར་ཤེས་པར་

བྱ༑ །དེ་བཞིན་དུ་ནི་ཆུ་ལོག་པས། །དུ་བ་ལྟ་བུར་འབྱུང་བ་ནི། །གཉིས་པ་ཡིན་པར་ཤེས་པར་བྱ། །མེ་

ནི་རྣམ་པར་ལོག་གྱུར་པས། །མཁའ་སྣང་འདྲ་བ་གསུམ་པའོ། །རླུང་ནི་དེ་བཞིན་ལོག་པས་ན། །མར་

མེ་ལྟ་བུར་རབ་སྣང་བ། །རྟགས་ནི་བཞི་པར་ཤེས་པར་བྱ། །དེ་བཞིན་ཕྱིན་ལོག་རྣམ་པར་ཤེས། ། 

ལོག་པས་ཟབ་གསལ་གཉིས་མེད་ཀྱི། །དོན་འདྲ་སྤྲིན་མེད་ནམ་མཁའ་ལྟར། །གསལ་བ་རྟགས་

ནི་ལྔ་པའོ། །མཚན་མ་ལྔ་པོ་དེ་ཡིས་ནི། །མི་གནས་མྱ་ངན་འདས་ཐོབ་པས། །རྣལ་འབྱོར་པས་ནི་

འདི་ལ་འབད། །བཟུང་བ་ཡི་ནི་ཡན་ལག་གོ །ཞེས་པས་བསྟན། དེ་ཡང་ནམ་མཁའ་སྤྲིན་མེད་ལྟ་

བུར་སྣང་བའི་རྟགས་ཀྱི་སྣང་མཆེད་ཐོབ་གསུམ་དང་དཔེའི་འོད་གསལ་དང་བཅས་པ་སོ་སོར་མ་

ཕྱེ་བའི་རྟགས་ཡིན་ལ། སོ་སོར་ཕྱེ་ནས་སྟོང་པ་བཞི་རིམ་གྱིས་འབྱུང་བའི་རྟགས་ཀྱང་གསུངས་པ་

ཡིན་ནོ། །ཞེས་གསུངས། དེ་ལྟར་རྟགས་ལྔར་བཤད་པ་དེ་ནི་སྟོང་བཞིའི་དུས་སུ་སྟོན་གནམ་སྤྲིན་

མེད་ལྟར་སྣང་བར་རིགས་གཅིག་པས། སོ་སོར་མ་ཕྱེ་བར་བསྡོམས་ནས་བཤད་པ་ཡིན་ལ། སོ་

སོར་ཕྱེ་ན་རྟགས་བརྒྱད་ཡོད་དོ། །

སྟོང་བཞིའི་ཡེ་ཤེས་ལ་རིམ་བཞིན་སྟོན་གནམ་སྤྲིན་མེད་ལ་ཟླ་འོད། ཉི་འོད། སྲོད་ཀྱི་མུན་

པ་ཁྱབ་པ་ལྟ་བུ་དང་། དེ་གསུམ་དང་བྲལ་བའི་ཐོ་རངས་ཀྱི་སྟོན་གནམ་རང་མདོག་ཇི་བཞིན་པ་ལྟ་

བུ་འཆར་བའི་ཁྱད་པར་ཡོད་པའི་ཕྱིར་ཏེ། ཀུ་ཀུ་རི་བས། དེ་ལ་ཡང་ནི་ཞུགས་ནས་ནི། །མཚན་མ་

ལྔའམ་བརྒྱད་འབྱུང་ངོ་། །ཞེས་དང་། གསལ་སྒྲོན་ལས། མཚན་མ་ལྔ་ནི་སྨིག་རྒྱུ་སོགས་ལྔ་ཡིན་

ལ༑ བརྒྱད་ནི་ཟླ་ཉི་མུན་པ་བཞིན་སྣང་བ་གསུམ་བསྣན་པའོ། །ཞེས་སོ་སོར་ཕྱེ་ན་བརྒྱད་ཡོད་ཅིང་

ལྔ་བ་སྤྲིན་མེད་སྟོན་གནམ་རང་མདོག་ལྟ་བུའི་སྣང་བ་ནི་འོད་གསལ་རང་དུས་ཀྱི་རྟགས་ཡིན་ཏེ། 

དེ་ཉིད་ལས། ལྔ་པ་ནི་འོད་གསལ་གྱི་དུས་ཡིན་ལ། ཞེས་གསུངས།

འབྱུང་བ་ཐིམ་རིམ་ལ་དཔྱད་པ།

དེ་ཡང་ས་ཆུ་ལ་ཐིམ་ཞེས་སོགས་སྔ་མ་སྔ་མ་ཕྱི་མ་ཕྱི་མ་ལ་ཐིམ་པར་གསུངས་པའི་དོན་ནི། 

ས་རང་ག་བ་ཆུ་རང་ག་བ་ལ་ཐིམ་པ་ལྟ་བུ་དུས་མཉམ་དུ་འབྱུང་ནས་ཐིམ་པ་མ་ཡིན་པར། སྔ་མའི་

ནུས་པ་བསྡུས་ནས་མི་གསལ་དུ་སོང་བ་ནི་ཕྱི་མར་ནུས་པ་གསལ་དུ་འགྲོ་བས་སྔ་མའི་ནུས་པ་ཕྱི་

མ་ལ་འཕོས་པ་འདྲ་བ་འབྱུང་བ་ལ་དེར་ཐིམ་ཞེས་བཏགས་པ་ཙམ་ཡིན་པས་ཕྱི་མ་ཕྱི་མའི་སྔ་རོལ་

ཏུ་སྔ་མ་སྔ་མ་འགགས་འགྲོ་བ་ཡིན་ཏེ། གསལ་སྒྲོན་ལས། འཕགས་པ་ལྷའི་བདག་བྱིན་རླབས་

ལས། ས་ཡི་ཁམས་ནི་ཆུ་ལ་ཐིམ། །ཆུ་ནི་མེ་ལ་ཐིམ་པར་འགྱུར། །མེ་ནི་ཕྲ་བའི་ཁམས་ལའོ། །རླུང་

ནི་སེམས་ལ་ཐིམ་པར་འགྱུར། །སེམས་ནི་སེམས་ལས་བྱུང་ལ་ཐིམ། །སེམས་ལས་བྱུང་བ་མ་

རིག་པར། །དེ་ཡང་འོད་གསལ་བར་འགྲོའ།ོ །ཞེས་སེམས་སྣང་བ་སྐྱེས་པའི་སྔ་རོལ་ཏུ་རླུང་ཐིམ་

པར་གསུངས་ལ། དེ་ནི་ཀུན་རྟོག་གཡོ་བྱེད་ཀྱི་རླུང་ཡིན་པའི་ཕྱིར། དེའི་དུས་སུ་ཀུན་རྟོག་ཀྱང་

ཐིམ་དགོས་པའི་ཕྱིར་དང་། སྣང་བ་དང་རང་བཞིན་གཉིས་ཆེས་ཤིན་ཏུ་མི་མཐུན་པའི་ཕྱིར་རོ། ། 

ཞེས་གསུངས་ཏེ། རང་བཞིན་གྱི་རྟོག་པ་དང་སྣང་བའི་སེམས་གཉིས་འཛིན་སྟངས་མི་མཐུན་ཞིང་

ཕྲ་རགས་ཀྱི་ཁྱད་པར་ཤིན་ཏུ་ཆེ་བས་སྣང་བ་རང་དུས་སུ་དེ་འདྲའི་བློ་རགས་པ་མེད་པས། རང་

བཞིན་བརྒྱད་ཅུའི་ཀུན་རྟོག་བཞོན་པའི་རླུང་དང་བཅས་པ་སེམས་སྣང་བ་སྐྱེ་བའི་སྔ་རོལ་ཏུ་ཐིམ་

དགོས་ཞེས་པའི་དོན་དང་།

ཡང་དེ་ཉིད་ལས། རླུང་སྣང་བ་ལ་ཐིམ་པར་གསུངས་པས་སྣང་བ་སྐྱེ་བའི་སྔ་རོལ་ཏུ་སྣང་བ་

མེད་པས་དེ་ལ་ཐིམ་པ་མི་རུང་ངོ་སྙམ་ན། དེ་ལྟ་ན་སྣང་མཆེད་ཐོབ་གསུམ་དང་འོད་གསལ་རྣམས་

ལའང་དེ་ལྟར་གསུངས་པས། ཕྱི་མ་སྐྱེས་པའི་འོག་ཏུ་སྔ་མ་ཐིམ་དགོས་པས་དེ་རྣམས་རྒྱུ་འབྲས་

མིན་པ་དང་། སྔ་ཕྱི་རིམ་པ་བཞག་ཏུ་མེད་པར་འགྱུར་ན། དེ་ནི་འདོད་པར་མི་ནུས་ཏེ། རིམ་ལྔ་

ལས། སྟོང་ཉིད་ཤིན་ཏུ་སྟོང་པ་དང་། །གསུམ་པ་སྟོང་པ་ཆེན་པོ་དང་། །བཞི་པ་ཐམས་ཅད་སྟོང་པ་

ནི༑ །རྒྱུ་དང་འབྲས་བུའི་བྱེ་བྲག་གོ །ཞེས་གསུངས་པའི་ཕྱིར་རོ།།

དེས་ན་སྔ་མ་ཕྱི་མ་ལ་ཐིམ་ཞེས་པ་ནི་སྔ་མའི་ནུས་པ་བསྡུས་ནས་མི་གསལ་དུ་སོང་བ་ན། ཕྱི་

མ་ལ་ནུས་པ་འཕོས་པ་འདྲ་བ་ཞིག་བྱུང་བ་ལ་དེར་བཏགས་པ་ཙམ་མོ། །ཞེས་གསུངས་པའི་ཕྱིར། 

ཡང་ཁ་ཅིག རྫོགས་རིམ་གྱི་ལུས་དབེན་གསར་དུ་སྒོམ་པའི་སྐབས་ཀྱི་འོག་སྒོར་ཕྲ་མོ་སྒོམ་པ་ལས་

བྱུང་བའི་ལྷན་སྐྱེས་ཀྱི་དགའ་བ་ལ་སྟོང་བཞི་གང་རུང་གི་ངོ་བོར་གྱུར་པའི་དགའ་བ་ཡིན་དགོས་ཟེར་

ན༑ བྱང་སེམས་འཇུ་སླ་ཞིང་རླུང་འདུ་དཀའ་བའི་རིགས་འགའ་ཞིག་ལ་འོག་སྒོར་ཕྲ་མོ་བསྒོམས་

པས་རླུང་དྷཱུ་ཏཱིར་བསྡུས་ཀྱང་མ་ཐིམ་གོང་ནས་བྱང་སེམས་ཞུ་བའི་བདེ་བ་འོང་བ་མེད་པར་ཐལ། སྟོང་

བཞི་གང་རུང་གི་ངོ་བོར་གྱུར་པའི་བདེ་བ་ལ་རླུང་དྷཱུ་ཏཱིར་ཐིམ་པ་ལས་བྱུང་བའི་བདེ་བ་ཡིན་དགོས་

པའི་ཕྱིར། འདོད་མི་ནུས་ཏེ། གསལ་སྒྲོན་ལས། དེའི་ཕྱིར་གང་ཟག་གི་རིགས་ཁ་ཅིག་ལ་སྔར་ལྟར་

བསྒོམས་པ་ན་རླུང་དྷཱུ་ཏཱིར་ཐིམ་པ་མེད་ཀྱང་། བྱང་སེམས་ཞུ་བའི་བདེ་བ་འོང་སྟེ། འདི་ནི་ལུས་ལ་

གནད་དུ་བསྣུན་པའི་གདམས་ངག་གཞན་སྒོམ་པ་ལ་ཡང་འདྲའོ། །ཞེས་སྙིང་གའི་སྔགས་ཐིག་སྒོམ་

པ་སོགས་ལ་ཡང་རླུང་མ་ཐིམ་གོང་ནས་བྱང་སེམས་ཞུ་བའི་བདེ་བ་འབྱུང་བ་ཡོད་པར་གསུངས་

པའི་ཕྱིར།

ཁོ་ན་རེ། དེ་འདྲའི་རླུང་མ་ཐིམ་གོང་ནས་བྱང་སེམས་ཞུ་བའི་བདེ་བ་འོང་ཡང་རླུང་མ་ཐིམ་

གོང་ནས་ལྷན་སྐྱེས་ཀྱི་བདེ་ཆེན་སྐྱེས་པ་མེད་དེ་ལྷན་སྐྱེས་ཀྱི་བདེ་ཆེན་སྐྱེས་པ་ལ་བྱང་སེམས་

ཞུ་བ་ནོར་བུར་རེ་ཞིག་གི་བར་འཛིན་ནུས་པ་དགོས་ལ། རླུང་མ་ཐིམ་པར་བྱང་སེམས་ཞུ་བ་ལ་

ནོར་བུར་རེ་ཞིག་གི་བར་འཛིན་མི་ནུས་པར་གསུངས་པའི་ཕྱིར། གསལ་སྒྲོན་ལས། རླུང་ཐིམ་པའི་

དབང་གིས་མིན་པར་ཕྲ་མོ་བསྒོམས་པ་སོགས་ཀྱིས་བྱང་སེམས་ཞུ་བ་ལ་ནི་ནོར་བུར་རེ་ཞིག་གི་བར་

འཛིན་མི་ནུས་པས་དེ་མ་ཐག་ཏུ་བཟློག་དགོས་ལ། ཟློག་སའི་མཐོ་དམན་ཀྱང་ཤེས་དགོས་སོ། །ཞེས་

དང༑ དེ་ལ་ལམ་བསྒོམས་པའི་སྟོབས་ཀྱིས་གཏུམ་མོ་འབར་ནས་བྱང་སེམས་བཞུ་བའི་དགོས་པ་

ནི་ལྷན་སྐྱེས་ཀྱི་ཡེ་ཤེས་བསྐྱེད་པའི་ཆེད་ཡིན་ལ། དེ་སྐྱེ་བ་ལ་བྱང་སེམས་ཞུ་ནས་བབ་པ་དེ་སྤྱིར་

ལྟེ་བ་མན་ཆད་དུ་སླེབ་པ་ཞིག་དང་། ཁྱད་པར་ནོར་བུར་སླེབས་ནས་ཕྱིར་མ་འཕོས་པར་ནོར་བུར་

རེ་ཞིག་གི་བར་དུ་གནས་པ་མེད་ན་ལྷན་སྐྱེས་མཚན་ཉིད་ཚང་བ་མི་སྐྱེའོ། །ཞེས་གསུངས་པའི་ཕྱིར་

ན་མ་ཁྱབ་སྟེ། བསྐྱེད་རིམ་ཕྲ་རགས་མཐར་མ་ཕྱིན་པའི་རྣལ་འབྱོར་པས་རླུང་མ་ཐིམ་གོང་ནས་བྱང་

སེམས་བབས་པ་ནོར་བུའི་རྩེར་རེ་ཞིག་གི་བར་འཛིན་ནས་ལྷན་སྐྱེས་བརྟན་པོ་བསྐྱེད་མི་ནུས་པ་

ཡོད་པའི་དོན་ཡིན་གྱི། བསྐྱེད་རིམ་ཕྲ་རགས་མཐར་ཕྱིན་པས་རླུང་དྷཱུ་ཏཱིར་ཞུགས་གནས་ཐིམ་གསུམ་

གང་ཡང་མ་བྱས་པར་ཡེ་རྒྱ་ཙམ་ལ་བརྟེན་ནས་བྱང་སེམས་སྤྱི་བོ་ནས་ནོར་བུའི་རྩེར་བབ་པ་ན། 

དམིགས་པ་བརྟན་པོས་ཕཊ་ཡིག་གིས་བཀག་ནས་ཕྱིར་མ་འཕོས་པར་རེ་ཞིག་གི་བར་འཛིན་ནས་

ལྷན་སྐྱེས་བརྟན་པོ་བསྐྱེད་པ་གསལ་སྒྲོན་གྱི་གོང་དུ་དྲངས་ཟིན་པ་ལྟར་ཡིན་པས། རླུང་དྷཱུ་ཏཱིར་མ་

ཐིམ་པ་ལ་བྱང་སེམས་སྤྱི་བོ་ནས་ནོར་བུའི་རྩེར་བབས་པ་རེ་ཞིག་གི་བར་འཛིན་ནུས་པ་ཡོད་དོ།།

ཁོ་ན་རེ། ལུས་དབེན་གསར་ཐོབ་ཀྱི་སྐབས་ཀྱི་དགའ་བ་བཞི་རེ་རེ་ལ་སྟོང་པ་བཞི་བཞི་ཡོད་

པར་ཐལ། དེའི་སྐབས་ཀྱི་ལྷན་སྐྱེས་ཀྱི་དགའ་བ་ལ་སྟོང་པ་བཞི་ཡོད་པའི་ཕྱིར་ན་མ་ཁྱབ་སྟེ། འོད་

གསལ་གྱི་ངོ་བོར་གྱུར་པའི་དགའ་བ་ལ་ལྷན་སྐྱེས་ཀྱི་དགའ་བ་དགོས་པར་གསུངས་པའི་ཕྱིར། 

འོན་ཀྱང་འདི་དག་ལ་རྗེ་ནོར་བཟང་པ་དང་ཆོས་སྐྱོང་རྒྱ་མཚོ་སོགས་ཀྱི་བཤད་ཚུལ་མི་འདྲ་བ་

ཡོད་པ་དོན་ཡོད་མཁས་གྲུབ་ཀྱི་འཇིགས་བྱེད་ཀྱི་རྫོགས་རིམ་རྣམ་བཞག་ཏུ་བཀོད་འདུག་པས་

དེར་བལྟ་དགོས། དགའ་བཞི་སྟོང་བཞི་སྐྱེ་བའི་རིམ་པ་འདི་དག་ཤིན་ཏུ་རྟོགས་དཀའ་བའི་གནས་སུ་

རྗེ་བདག་ཉིད་ཆེན་པོས་གསུངས་འདུག་པས་བློ་ལྡན་རྣམས་ཀྱིས་དཔྱད་པར་བྱ་དགོས་གསུངས། 

འཇམ་བཞད་སྐུ་བར་མའི་གསུང་སྒྲོས་ལས། རྫོགས་རིམ་གྱི་ཡེ་ཤེས་ལ་སྟོང་ཉིད་རྟོགས་པའི་ཡེ་

ཤེས་ཡིན་པས་ཁྱབ། རྫོགས་རིམ་ལ་གཟུགས་ཡང་ཡོད་གསུངས། ཞེས་གསུངས་པ་དེ་གཙོ་ཆེ་

བ་ལ་དགོངས་སམ་སྙམ་སྟེ། གསལ་སྒྲོན་ལས། འདིར་སྔར་བཤད་པ་ལྟར་སེམས་དབེན་སེམས་

ཀྱི་དེ་ཁོ་ན་ཉིད་རྟོགས་བྱེད་དུ་བསྐྱེད་པ་ཡིན་པས་སྟོང་པ་བཞི་ཀའི་སྐབས་སུ་བདེ་སྟོང་སྦྱར་བ་

ཡིན་ནོ། །ཡེ་ཤེས་གསུམ་གྱི་བདེ་བ་དང་སྟོང་པ་མ་སྦྱར་ན་བདག་མེད་ལ་མ་དམིགས་པས་སྤྲོས་

བྲལ་གྱི་རྣམ་པ་མི་འཆར་བའི་ཕྱིར་དཀར་དམར་ནག་གསུམ་གྱི་སྣང་བ་ཉིད་འཆར་རོ། ། ཞེས་ཡེ་

ཤེས་གསུམ་གྱི་བདེ་བ་དང་སྟོང་པ་མ་སྦྱར་ན་དཀར་དམར་ནག་གསུམ་གྱི་སྣང་བ་ཁོ་ན་འཆར་

བར་གསུངས་པ་དང་། ཐུན་མོང་མ་ཡིན་པའི་བདེ་བ་རྐྱང་པ་བསྒོམ་པའང་ངོ་མཚར་བའི་ཏིང་ངེ་

འཛིན་ཡིན་པར་བསྔགས་པ་མཛད་པ་དང་། ཉེར་ཐོབ་དྲན་མེད་ལ་བདེ་སྟོང་སྦྱར་བ་མེད་པར་

གསུངས་པས་རྫོགས་རིམ་གྱི་ཡེ་ཤེས་ལ་སྟོང་ཉིད་རྟོགས་པས་ཁྱབ་པ་མེད་དོ། །སྐབས་འདིའི་རྡོར་

བཟླས་ཀྱང་རྩའི་ནང་དུ་རླུང་རྒྱུ་བའི་ཚེ་ཡི་གེ་གསུམ་གྱི་གདངས་དང་འདྲ་བ་སྒྲོགས་བཞིན་པར་ཡོད་

པ་དེ་ཉིད་རང་གིས་ངོ་ཤེས་པར་བྱས་ནས། དེ་ལ་མ་གཡེངས་པར་ཡིད་གཏོད་པའི་རྣལ་འབྱོར་ཡིན་

པར་གསུངས་པས་དེ་ལ་སྟོང་ཉིད་རྟོགས་པ་ཡོད་མེད་ཀྱང་དཔྱད་དོ།།

ལུས་དབེན་ནས་ངག་དབེན་དུ་འཕོ་ཚུལ་ལ་དཔྱད་པ།

ལུས་དབེན་ནས་ངག་དབེན་གྱི་རིམ་པར་འཕོས་པ་ལ་ངག་དབེན་ཐོབ་དགོས་ཟེར་ན། སྙིང་

གར་སྔགས་ཐིག་བསྒོམ་པ་ལས་སྣང་བའི་ཡེ་ཤེས་སྐྱེས་པ་ངག་དབེན་ཐོབ་པ་དུས་མཉམ་པར་

ཐལ༑ དེ་འདྲའི་སྣང་བའི་ཡེ་ཤེས་ཐོབ་པ་ལུས་དབེན་ནས་ངག་དབེན་དུ་འཕོས་ཚད་ཡིན་པའི་ཕྱིར་

ཏེ༑ ལུས་དབེན་གྱི་སྐབས་སུ་སྙིང་གར་གནད་དུ་བསྣུན་པ་ལས་སྟོང་བཞིའི་ཡེ་ཤེས་ཐོབ་པ་མེད་

པའི་ཕྱིར། དེར་ཐལ། ཐིག་ལེ་རྣམ་གསུམ་སྒོམ་པའི་སྲོག་རྩོལ་གསུམ་ག་རྡོར་བཟླས་ཀྱི་རིམ་པར་

གསུངས་པའི་ཕྱིར་ཏེ། གསལ་སྒྲོན་ལས། ངག་དབེན་དང་རྡོ་རྗེ་བཟླས་པ་ཞེས་པ་ནི་སྲོག་རྩོལ་

གྱི་ཕྱོགས་གཅིག་གི་མིང་གིས་བཏགས་པ་སྟེ། རིམ་པ་འདིའི་སྤྱིའི་མིང་ནི་རྒྱུད་ཕྱི་མར་ཡན་ལག་

དྲུག་གི་གསུམ་པ་སྲོག་རྩོལ་ཞེས་གསུངས་པའོ། །ཞེས་གསུངས་པའི་ཕྱིར།

རྩ་བར་འདོད་མི་ནུས་ཏེ། སྙིང་གར་སྔགས་ཐིག་སྒོམ་པའི་སྲོག་རྩོལ་དེ་ངག་དབེན་མ་ཡིན་

པའི་ཕྱིར། དེར་ཐལ། སྙིང་གར་སྔགས་ཐིག་དང་། གསང་བར་རྫས་ཐིག་སྒོམ་པའི་སྲོག་རྩོལ་གཉིས་

རླུང་འབྱུང་འཇུག་ལ་དངོས་སུ་མ་དམིགས་པས་ངག་དབེན་དང་རྡོར་བཟླས་དངོས་མིན་ཀྱང་། 

རླུང་དྷཱུ་ཏཱིར་སྡུད་པའི་ཐབས་ཁྱད་པར་ཅན་ཡིན་པས་སྲོག་རྩོལ་སྒོམ་པའི་རྣལ་འབྱོར་དུ་འཇོག་པ་

ལ་འགལ་བ་མེད་པར་གསུངས་པའི་ཕྱིར་ཏེ། གསལ་སྒྲོན་ལས། སྒྲོན་གསལ་ནས་བཤད་པ་ལ་སྣ་

རྩེ་གསུམ་དུ་བསྒོམ་པའི་སྲོག་རྩོལ་གསུམ་དུ་ཡོད་པས། ངག་དབེན་དང་རྡོར་བཟླས་དངོས་མིན་



ལུས་དབེན་ནས་ངག་དབེན་དུ་འཕོ་ཚུལ་ལ་དཔྱད་པ། 369

པའི་སྲོག་རྩོལ་ཡོད་ཀྱང་དེ་གཉིས་གཙོ་བོའ་ིསྒོ་ནས་མིང་གདགས་སུ་བྱས་ན་དེ་གཉིས་སུ་འདུའོ། ། 

ཞེས་དང་། སྙིང་ག་དང་གསང་གནས་ཀྱི་སྣ་རྩེར་ཐིག་ལེ་གཉིས་བསྒོམ་པ་ལ་སྲོག་རྩོལ་རླུང་དངོས་

སུ་སྒོམ་པ་མེད་ཀྱང་། ལས་རླུང་དྷཱུ་ཏཱིར་སྡུད་པའི་ཐབས་ཁྱད་པར་ཅན་ཡིན་པས་སྲོག་རྩོལ་སྒོམ་

པར་མི་འགལ་བའོ། །ཞེས་གསུངས་པའི་ཕྱིར།

དེས་ན་ངག་དབེན་གྱི་རིམ་པར་འཕོས་པ་ལ་ངག་དབེན་ཐོབ་མི་དགོས་ཤིང་། རིམ་པ་གསུམ་

པ་དང་བཞི་པར་འཕོས་པ་ལ་ཡང་དེ་དང་དེ་དངོས་སུ་ཐོབ་མི་དགོས་པ་ཤེས་པར་གྱིས། ཁོ་ན་རེ། ལུས་

དབེན་ནས་ངག་དབེན་གྱི་རིམ་པར་འཕོས་པ་ལ། རྡོར་བཟླས་ཐོབ་དགོས་པར་ཐལ། དེ་ལ་རླུང་

ལྡང་འཇུག་གནས་གསུམ་གྱི་རང་གདངས་ཡི་གེ་གསུམ་གྱི་གདངས་སུ་ཤར་བའི་རྡོར་བཟླས་

བྱས་པ་ལ་བརྟེན་ནས། སྙིང་གའི་དྷཱུ་ཏཱིར་རླུང་ཐིམ་པ་ལས་བྱུང་བའི་སྣང་བའི་ཡེ་ཤེས་སྐྱེས་པ་ན་

ལུས་དབེན་ནས་ངག་དབེན་དུ་འཕོས་པ་ཡིན་པའི་ཕྱིར་ཏེ། དབྱངས་ཅན་དགའ་བློའ་ིས་ལམ་ལས། 

ལྡང་འཇུག་གནས་གསུམ་གྱི་རང་གདངས་ཡི་གེ་གསུམ་གྱི་གདངས་སུ་ཤར་བའི་རྡོ་རྗེའི་བཟླས་པ་

བྱས་པ་ལ་བརྟེན་ནས། སྙིང་ཁའི་གོང་འོག་གི་རྩ་མདུད་ལྷོད་པོར་སོང་སྟེ་སྟེང་འོག་གི་རླུང་རྣམས་

སྙིང་ཁའི་དྷཱུ་ཏཱིའི་ནང་དུ་ཐིམ་པ་ལས་བྱུང་བའི་སྣང་བའི་ཡེ་ཤེས་སྐྱེས་པ་ན། ལུས་དབེན་ནས་ངག་

དབེན་དུ་འཕོས་པ་ཡིན། ཞེས་གསུངས་པའི་ཕྱིར་ན་མ་ཁྱབ་སྟེ། སྙིང་གར་སྔགས་ཐིག་སྒོམ་པའི་

སྲོག་རྩོལ་ལ་རྡོར་བཟླས་ཀྱི་མིང་བཏགས་པ་ཙམ་ཡིན་གྱི། ལུས་དབེན་ནས་ངག་དབེན་གྱི་རིམ་པར་

འཕོས་པ་ལ་རྡོར་བཟླས་སྒོམ་མི་དགོས་པའི་ཕྱིར། དེར་ཐལ། རྡོར་བཟླས་ཀྱི་སྔོན་དུ་སྔགས་ཐིག་

སྒོམ་པའི་སྲོག་རྩོལ་འགྲོ་དགོས་པའི་ཕྱིར་ཏེ། དེའི་དུས་སུ་ལུས་དབེན་ནས་ངག་དབེན་དུ་འཕོས་

པའི་ཕྱིར།

ལེའུ་གསུམ་པར། རིན་ཆེན་བརྟན་པར་གྱུར་ནས་སྤྲོ། །བརྟན་པར་མ་གྱུར་ཡོངས་མི་སྤྲོ། ། 

ཞེས་པའི་གཞུང་གི་མཐར་ཐུག་གི་དོན་བཤད་པའི་སྐབས་ཀྱི་སྒྲོན་གསལ་མཆན་བཅས་དང་རྒྱུད་



བསྐྱེད་རྫོགས་ཀྱི་དོགས་སློང་།370

ཊཱིཀ་སོགས་ལས་བཤད་པའི་ཕྱིར། འདིའི་བརྟན་པ་ཞེས་པ་ནི་སྙིང་གར་མི་ཤིགས་པ་བསྒོམས་པས་

དམིགས་པ་ཤིན་ཏུ་བརྟན་ཅིང་མི་འགྱུར་བར་སོང་སོང་དུ་བསླབ་པའི་དོན་དང་། སྤྲོ་བ་ནི་ལྡང་འཇུག་

གནས་གསུམ་གྱི་རྡོར་བཟླས་གང་བྱེད་དམིགས་པ་ཤིན་ཏུ་བརྟན་པའི་མི་ཤིགས་པ་དེ་ལ་བྱ་བའི་

དོན་ཡིན་པར་མཆན་དུ་གསུངས།

དེ་ལ་ཁོ་ན་རེ། རྡོ་རྗེའི་ཚིག་དེས་བསྟན་པའི་ཕྲ་མོའ་ིརྣལ་འབྱོར་ལ་བརྟན་པ་ཐོབ་པ་ལ། དེའི་

མཐར་ཐུག་ཏུ་བཤད་པའི་ཕྲ་མོའ་ིརྣལ་འབྱོར་ལ་བརྟན་པ་ཐོབ་དགོས་པར་ཐལ། བཤད་ཚུལ་དེའི་

ཕྱིར༑ འདོད་ན། དེ་མི་དགོས་པར་ཐལ། རྡོ་རྗེའི་ཚིག་དེའི་མཐར་ཐུག་གི་ཕྲ་མོའ་ིརྣལ་འབྱོར་ལ་

བརྟན་པ་ཐོབ་པའི་སྔ་རོལ་ཏུ། ཚིག་དེའི་སྤྱི་དོན་དང་། སྦས་དོན་གྱི་ཕྲ་མོའ་ིརྣལ་འབྱོར་ལ་བརྟན་པ་

ཐོབ་པ་ཡོད་པའི་ཕྱིར་ན་མ་ཁྱབ་སྟེ། དེ་འདྲའི་སྤྱི་དོན་དང་སྦས་དོན་གྱི་རྣལ་འབྱོར་ལ་བརྟན་པ་ཐོབ་

ཀྱང་ཚིག་དེའི་ཕྲ་མོའ་ིརྣལ་འབྱོར་ལ་བརྟན་པ་ཐོབ་མ་ཚར་བའི་ཕྱིར། དེར་ཐལ། བསྐྱེད་རིམ་ཕྲ་

མོའ་ིསྐབས་སུ་སྟེང་གི་སྣ་རྩེར་ཕྱག་མཚན་ནམ་ཐིག་ལེ་ཕྲ་མོའ་ིནང་དུ་རྟེན་དང་བརྟེན་པའི་དཀྱིལ་

འཁོར་བསྒོམས་པས་རེག་མཐོང་གི་མཚན་མ་བརྟན་པོ་རྙེད་པ་ན་དཀྱིལ་འཁོར་གཅིག་ནས་བརྒྱ་

སྟོང་སོགས་ཀྱི་བར་སྤྲོ་བསྡུ་ལ་སློབ་པ་ནི་སྤྱི་དོན་གྱི་ཕྲ་མོའ་ིརྣལ་འབྱོར་དང་། རང་ལྷར་གསལ་བའི་

ནོར་བུའི་བུ་གར་ཐིག་ལེ་ཡུངས་འབྲུ་ཙམ་སྒོམ་པ་བརྟན་པ་ན་ཡུམ་གྱི་པདྨར་ཡིད་ཀྱིས་ཕྱུང་ནས་

དེའི་ནང་དུ་རྟེན་དང་བརྟེན་པའི་དཀྱིལ་འཁོར་བསྒོམས་ནས་སྤྲོ་བསྡུ་བྱེད་པ་ནི་སྦས་དོན་གྱི་ཕྲ་མོའ་ི

རྣལ་འབྱོར་ཏེ། འདི་རིམ་གཉིས་ཐུན་མོང་བའི་འདོད་ཆགས་ཆོས་སྦས་སུ་མཆན་དུ་གསུངས། རྣལ་

འབྱོར་དེ་གཉིས་ལ་བརྟན་པ་ཐོབ་ཀྱང་མཐར་ཐུག་གི་ཕྲ་མོ་ལ་བརྟན་པ་ཐོབ་མ་ཚར་བའི་ཕྱིར།

དེ་ལ་ཁོ་ན་རེ། སྙིང་གར་མི་ཤིགས་པ་བརྟན་པ་སྒོམ་པའི་སྲོག་རྩོལ་དང་། མི་ཤིགས་པ་དེ་

ལས་རླུང་ལྡང་འཇུག་གནས་གསུམ་བྱེད་པའི་རྡོར་བཟླས་རེ་རེ་ནས་ཆོས་ཅན། མཐར་ཐུག་གི་དོན་

ཡིན་པར་ཐལ། ལེའུ་གསུམ་པའི་ཚིག་དེས་དེ་གཉིས་མཐར་ཐུག་ཏུ་བཤད་པའི་ཕྱིར་ན་མ་ཁྱབ་སྟེ། 



ལུས་དབེན་ནས་ངག་དབེན་དུ་འཕོ་ཚུལ་ལ་དཔྱད་པ། 371

དེ་གཉིས་མཐར་ཐུག་གི་དོན་མ་ཡིན་པར་ཐལ། སྦས་དོན་ཡིན་པའི་ཕྱིར། དེར་ཐལ། དེ་གཉིས་

སྣང་བ་སེམས་སྦས་སུ་བསྡུས་པའི་ཕྱིར་ཏེ། ཡེ་ཤེས་རྡོ་རྗེ་ཀུན་བཏུས་ཊིཀྐ་ལས། སྒྲོན་གསལ་དུ་

གསང་བ་གསུམ་ཚུལ་བཞིར་བཤད་པའི་སྐབས་སུ་འཇུག་གནས་ལྡང་བ་གསུམ་སྦས་པར་བཤད་

པས༑ རྡོ་རྗེ་བཟླས་པ་སྦས་དོན་དུ་བཤད་པ་ཡེ་ཤེས་གསུམ་གྱི་སྦས་པའི་ཁོངས་སུ་སྡུད་དགོས་པ་

བཞིན་ནོ། །ཞེས་གསུངས་པའི་ཕྱིར།

རྩ་བར་འདོད་མི་ནུས་ཏེ། ལེའུ་གསུམ་པའི་ཚིག་དེ་དགོངས་གཞི་ཅན་དུ་སྔར་བཤད་ཟིན་

པའི་ཕྱིར། སྦས་མཐའ་གཉིས་འགལ་བའི་ཕྱིར། ལུས་དབེན་ནས་ངག་དབེན་དུ་འཕོས་པ་ལ་སྙིང་

གའི་རྩ་མདུད་དྲུག་མ་གཏོགས་པའི་སྟེང་འོག་གི་རྩ་མདུད་རྣམས་དགྲོལ་དགོས་པར་རྗེ་དོན་ཡོད་

མཁས་གྲུབ་པ་དང་དཔལ་མང་ཚང་སོགས་ཀྱིས་བཞེད། རྗེ་ཆོས་སྐྱོང་རྒྱ་མཚོས་སྨིན་དབུས་ཀྱི་རྩ་

མདུད་སོགས་སྟོད་སྨད་ཀྱི་རྩ་མདུད་རྣམས་རྡོར་བཟླས་བྱས་པས་རིམ་གྱིས་དགྲོལ་བར་གསུངས་

པ་སོགས་བཤད་ཚུལ་མི་འདྲ་བ་འབྱུང་སྟེ། དོན་ཡོད་མཁས་གྲུབ་པས་དྷཱུ་ཏཱིའི་མར་སྣར་ཐིག་ལེ་ཕྲ་

མོ་སྒོམ་པ་དང་། ལྟེ་བའི་རྗེས་གཞིག་གི་སྡུད་རིམ་བྱས་པས་རོ་རྐྱང་གི་རླུང་དབུ་མར་ཐིམ་པ་ལས་

ལྟེ་གསང་གི་གཏུམ་མོ་སྦར་ཏེ། སྤྱི་བོ་ནས་བྱང་སེམས་ཞུ་བ་སྙིང་གའི་རྩ་མདུད་ཀྱི་དབུས་སུ་འགྲོ་

མི་ནུས་པ་མ་གཏོགས་དབུ་མའི་ནང་དུ་བབས་པ་ལས་ལུས་དབེན་གྱི་དགའ་བཞི་སྐྱེ་བར་བཤད། 

དཔལ་མང་ཚང་གི་གསུང་སྒྲོས་ལས། རླུང་དབུ་མར་ཞུགས་གནས་ཐིམ་གསུམ་བྱས་པ་ལས་བྱུང་

བའི་ལྷན་སྐྱེས་ཀྱི་བདེ་བ་སྐྱེས་པ་ན་རྫོགས་རིམ་གྱི་ལུས་དབེན་སྟེང་རླུང་སྲོག་འཛིན་སོགས་སྟེང་

ནས་སྙིང་གའི་སྟེང་གི་རྩ་མདུད་གསུམ་ལ་ཐིམ་པ་དང་། འོག་རླུང་ཐུར་སེལ་སོགས་འོག་ནས་སྙིང་

གའི་འོག་གི་རྩ་མདུད་གསུམ་ལ་ཐིམ་པ་སྟེ་མདོར་ན་ཁྱབ་བྱེད་མ་གཏོགས་པའི་རླུང་རྣམས་དབུ་

མར་ཞུགས་གནས་ཐིམ་གསུམ་བྱས་ཏེ་སྙིང་ག་མ་གཏོགས་པའི་རྩ་མདུད་གྲོལ་བ་དང་དུས་མཉམ་

དུ་ལུས་དབེན་པ་ངག་དབེན་པར་འཕོས་པ་ཡིན་གསུངས།



བསྐྱེད་རྫོགས་ཀྱི་དོགས་སློང་།372

འོ་ན་སྤྱི་བོའ་ིརྩ་མདུད་སོགས་གྲོལ་བ་ལ་དེར་ཡི་གེ་དང་ཐིག་ལེ་བསྒོམས་ནས་གནད་དུ་

བསྣུན་མི་དགོས་པར། འོག་སྒོ་དང་ལྟེ་བར་གནད་དུ་བསྣུན་པ་ཙམ་གྱིས་སྟོད་ཀྱི་རྩ་མདུད་རྣམས་

གྲོལ་ན། སྤྱི་བོའ་ིརྩ་འཁོར་སོགས་ལུས་ཀྱི་གནད་ཆེ་སར་གནད་དུ་བསྣུན་དགོས་པར་གསུངས་པ་

དང༑ སྨིན་དབུས་ཀྱི་རྩ་མདུད་དེ་རྡོར་བཟླས་ཀྱིས་འབྱེད་པར་བསྟན་པ་སོགས་གང་ཡིན་སྙམ་པ་

ཤར་ཏེ། གསལ་སྒྲོན་ལས། རྩ་འཁོར་གྱི་གནས་སུ་ཡི་གེ་དང་ཐིག་ལེ་སྒོམ་པ་སོགས་ཐམས་ཅད་

རླུང་དྷཱུ་ཏཱིར་སྡུད་པའི་ཐབས་སུ་འགྱུར་བར་བཤད་ནས། སྲོག་རྩོལ་རྒྱ་ཆེན་པོར་བཏང་བ་འདི་རྨད་

དུ་བྱུང་བའི་ལེགས་བཤད་ཅིག་འདུག་སྟེ། ཞེས་དེ་བཞིན་གཤེགས་པའི་རྡོ་རྗེས་ལུས་ཀྱི་གནད་ཆེ་

སར་ཡི་གེ་དང་ཐིག་ལེ་སོགས་བསྒོམས་ནས་རླུང་དྷཱུ་ཏཱིར་སྡུད་པའི་རྣལ་འབྱོར་ཐམས་ཅད་སྲོག་

རྩོལ་དུ་གསུངས་པ་ལ་བསྔགས་བརྗོད་མཛད་པ་དང་། ཡང་དེ་ཉིད་ལས། འོག་སྒོའ་ིཕྲ་མོ་བསྒོམས་

པས་རོ་རྐྱང་ནས་སྣ་བུག་ཏུ་རྒྱུ་བའི་རླུང་འབྱུང་འཇུག་བཀག་ནས་དབུ་མར་འཛུད་པས། རྒྱུད་ཕྱི་

མར་དེ་སྲོག་རྩོལ་དུ་གསུངས་པ་དང་། དེ་ཡང་ཕྱོགས་ཙམ་མཚོན་པ་སྟེ་ལྟེ་བ་དང་སྙིང་ག་སོགས་

སུ་ཐིག་ལེ་དང་ཡི་གེ་སོགས་ལ་དམིགས་ནས་བསྒོམས་པས་ཀྱང་བྱེད་ལས་དེ་བྱེད་པའི་སྲོག་

རྩོལ་དུ་ཤིན་ཏུ་གསལ་བར་བཤད་པ་འདི། རྩ་འཁོར་ཡོད་ས་རྣམས་སུ་ཡི་གེ་སོགས་འགོད་པའི་རྫོགས་

རིམ་སྒོམ་པར་གསུངས་པ་ཐམས་ཅད་ལ་ཡང་ཤེས་དགོས་སོ། །ཞེས་རྩ་འཁོར་ཡོད་ས་རྣམས་སུ་ཡི་

གེ་སོགས་བསྒོམ་པའི་སྲོག་རྩོལ་གསུངས་པ་དང་།

ཡང་དེ་ཉིད་ལས། སྨིན་དབུས་རླུང་གིས་ཕྱེ་བྱས་ནས། །ཞེས་པས་རླུང་གི་འཁོར་ལོའ་ིརྩ་

མདུད་འབྱེད་པར་བསྟན་པས་ན། རྩ་མདུད་གཞན་ཐམས་ཅད་དེས་འབྱེད་པ་ཡིན་ནོ། །རྩ་མདུད་

གྲོལ་བ་ན་སྲོག་ཐུར་གཉིས་རྩ་གཞན་ལ་རྒྱུ་བ་རྣམ་པར་བཅད་ནས་དྷཱུ་ཏཱི་གཅིག་པུའི་རྒྱུན་ལ་

གནས་པར་བྱས་པས། རྣམ་རྟོག་མེད་པའི་བདེ་བ་ཆེན་པོ་རྒྱུན་དུ་འབྱུང་བ་ནི་སྔགས་ཀྱི་དེ་ཉིད་རྡོར་

བཟླས་ཀྱིས་བྱེད་པར་གསུངས་སོ། །ཞེས་གསུངས། དེ་ཡང་རྒྱུད་རྡོ་རྗེ་འཕྲེང་བར། ཨ་བ་དྷཱུ་ཏཱིའི་



ལུས་དབེན་ནས་ངག་དབེན་དུ་འཕོ་ཚུལ་ལ་དཔྱད་པ། 373

རྒྱུན་ལ་གནས། །སྨིན་དབུས་རླུང་གིས་ཕྱེ་བྱས་ནས། །དེ་ཐོབ་ཐོབ་བྱས་དགའ་བ་ནི། །རྒྱུན་དུ་

འཆར་ཞིང་མི་ཟད་པ། །ཞེས་གསུངས་པའི་དོན་བཀོད་པ་ཡིན་ནོ། །དེས་ན་ལུས་དབེན་གྱི་སྐབས་

སུ་སྟོད་སྨད་ཀྱི་རྩ་མདུད་རྣམས་གྲོལ་ནས་དེར་རོ་རྐྱང་གི་རླུང་རྣམས་ཐིམ་ཚར་ནས། སྨིན་དབུས་

ཀྱི་རྩ་མདུད་སོགས་རྡོར་བཟླས་ཀྱིས་འབྱེད་པར་བསྟན་པ་དང་། རྩ་འཁོར་ཡོད་ས་རྣམས་སུ་ཡི་གེ་

སོགས་བཀོད་པའི་སྲོག་རྩོལ་བསྒོམས་པས་དེར་རླུང་སྡུད་པར་གསུངས་པ་སོགས་ཇི་ལྟར་ཡིན་དཔྱད་

པར་བྱའོ།།

གསལ་སྒྲོན་གྱི་ལུང་དེ་རྣམས་ཀྱི་དོན་རྗེ་ཆོས་སྐྱོང་རྒྱ་མཚོས། སྙིང་གའི་མི་ཤིགས་པ་ལ་

དམིགས་ཏེ་སྟེང་དུ་རྒྱུ་བའི་སྲོག་འཛིན་ལ་རྡོར་བཟླས་བྱས་པས་སྟོད་ཀྱི་རླུང་རྣམས་ཡར་སྣར་འདུ་

ཞིང༑ དྷཱུ་ཏཱིའི་རྩ་ཁ་འབྱེད་ནུས་པ་དེ་འབྱུང་། མཚམས་དེ་ནས་བསྒྲིམས་ཏེ་རྡོར་བཟླས་བྱས་པས་

སྨིན་དབུས་ཀྱི་རྩ་མདུད་གྲོལ་བ་དེ་འབྱུང་། དེ་བཞིན་དུ་སྤྱི་བོ་དང་། མགྲིན་པའི་མེ་འདབ་གསུམ་

པའི་རྩ་འཁོར་གྱི་མདུད་པ་རྣམས་རིམ་གྱིས་གྲོལ་བ་དེ་འབྱུང་། མཚམས་དེ་ནས་བསྒྲིམས་ཏེ་རྡོར་

བཟླས་བྱས་པས་སྙིང་གའི་རྩ་འཁོར་གྱི་སྟེང་གི་རྩ་མདུད་རྣམས་རིམ་གྱིས་གྲོལ་བ་དེ་འབྱུང་། དེ་

བཞིན་སྙིང་གའི་མི་ཤིགས་པ་ལ་དམིགས་ནས་འོག་ཏུ་རྒྱུ་བའི་ཐུར་སེལ་ལ་རྡོར་བཟླས་བྱས་པས་

སྨད་ཀྱི་རླུང་རྣམས་དྷཱུ་ཏཱིའི་མར་སྣར་འདུ་བ་དེ་འབྱུང་། མཚམས་དེ་ནས་བསྒྲིམས་ཏེ་རྡོར་བཟླས་

བྱས་པས་ནོར་བུའི་དབུས་དང་། གསང་གནས་དང་། ལྟེ་བའི་རྩ་འཁོར་གྱི་མདུད་པ་རྣམས་རིམ་

གྱིས་གྲོལ་བ་དེ་འབྱུང་། དེ་ནས་བསྒྲིམས་ཏེ་རྡོར་བཟླས་བྱས་པས་སྙིང་གའི་རྩ་འཁོར་གྱི་འོག་ངོས་

ཀྱི་རྩ་མདུད་རྣམས་རིམ་གྱིས་གྲོལ་བ་དེ་འབྱུང་། དེ་ལ་བརྟེན་ནས་སྨད་ཀྱི་རླུང་རྣམས་སྙིང་གའི་མི་

ཤིགས་པ་ལ་ཐིམ་ནས། ཐམས་ཅད་སྟོང་པ་འོད་གསལ་གྱི་ཡེ་ཤེས་འཆར་བ་དེ་འབྱུང་གསུང་ངོ་།།

དེ་ལ་དོན་ཡོད་མཁས་གྲུབ་ཀྱིས་དོགས་པ་འདི་ལྟར་བཀོད་དེ། སྤྱི་མགྲིན་ལ་སོགས་པའི་སྟོད་ཀྱི་

རྩ་མདུད་རྣམས་དང་། ལྟེ་གསང་ལ་སོགས་པའི་སྨད་ཀྱི་རྩ་མདུད་རྣམས་གྲོལ་ཏེ་གནས་དེ་རྣམས་

སུ་རོ་རྐྱང་གི་རླུང་འཇུག་པ་ནི་སྙིང་གའི་མི་ཤིགས་པའི་ཐིག་ལེ་ལ་དམིགས་པའི་རྡོར་བཟླས་ལ་

ལྟོས་དགོས་ན། དྷཱུ་ཏཱིའི་མར་སྣར་ཐིག་ལེ་ཕྲ་མོ་སྒོམ་པ་དང་། ལྟེ་བའི་རྗེས་གཞིག་གི་སྡུད་རིམ་ལ་

དམིགས་ནས་བསྒོམས་པས། རོ་རྐྱང་གི་རླུང་གནས་དེ་རྣམས་ཀྱི་དྷཱུ་ཏཱིར་ཐིམ་པ་ལས་ལྟེ་གསང་གི་

གཏུམ་མོ་སྦར་ཏེ། སྤྱི་བོ་ནས་བྱང་སེམས་ཞུ་བས་དགའ་བཞིའི་ཡེ་ཤེས་སྙིང་གའི་རྩ་མདུད་ཀྱི་དབུས་

སུ་འགྲོ་མི་ནུས་པ་མ་གཏོགས། དབུ་མའི་ནང་དུ་བབས་པ་ལས་སྐྱེ་བར་བཤད་པ་དང་ཇི་ལྟར་མི་འགལ། 

ཞེས་བཀོད་པའོ།།

ཡང་ཁ་ཅིག རྡོར་བཟླས་དང་པོར་ཐོབ་པ་ལ་རླུང་ལྡང་འཇུག་གནས་གསུམ་གྱི་རང་གདངས་

ཡི་གེ་གསུམ་གྱི་གདངས་སུ་ཤར་བའི་རྡོར་བཟླས་ཐོབ་དགོས་ཟེར་ན། འོ་ན་རྡོར་བཟླས་དེ་ལ་ཡི་

གེ་གཉིས་ཀྱི་རྡོར་བཟླས་དང་། ཡི་གེ་གསུམ་གྱི་རྡོར་བཟླས་གཉིས་མེད་པར་ཐལ། དང་པོར་ཡི་

གེ་གསུམ་གྱི་རྡོར་བཟླས་ཐོབ་དགོས་པ་དེའི་ཕྱིར། འདོད་མི་ནུས་ཏེ། བཤད་རྒྱུད་རྡོར་འཕྲེང་གི་

ལེའུ་དྲུག་པར་ཡི་གེ་གཉིས་ཀྱི་རྡོར་བཟླས་གསུངས་ལ། དེའི་ལེའུ་བཅོ་ལྔ་པར་ཡི་གེ་གསུམ་གྱི་

རྡོར་བཟླས་གསུངས་པའི་ཕྱིར་ཏེ། གསལ་སྒྲོན་ལས། སྔགས་ཀྱི་དེ་ཉིད་ཀྱིས་འབྱེད་པར་གསུངས་

པའི་སྔགས་ཀྱི་དེ་ཉིད་ལ་གཉིས་ཡོད་པའི་གཅིག་དྲུག་པར་གསུངས་ལ། གཉིས་པ་ལེའུ་བཅོ་ལྔ་

པར་གསུངས་ཏེ། ཞེས་སོགས་གསུངས་པའི་ཕྱིར། དེས་ན་རྡོར་བཟླས་གཉིས་གང་བྱས་ཀྱང་

རླུང་དྷཱུ་ཏཱིར་འཛུད་པ་དང་། རྩ་མདུད་གྲོལ་བ་འདྲ་བར་གསུངས་པས་གང་རུང་རེ་བྱས་པས་ཆོག་

པ་ཡིན་གྱི་གཅིག་དང་པོར་ཐོབ་པའི་ངེས་པ་མེད་པའི་ཕྱིར་ཏེ། གསལ་སྒྲོན་ལས། ཡི་གེ་གཉིས་

དང༑ ཡི་གེ་གསུམ་གྱི་རྡོར་བཟླས་གཉིས་ཀས་རྩ་མདུད་གྲོལ་བ་རྒྱུད་ཀྱི་དགོངས་པར་གདོན་མི་

ཟའོ༑ །ཞེས་དང་། འོ་ན་ཡི་གེ་གཉིས་ཀྱི་རྡོར་བཟླས་ཀྱིས་རླུང་ནང་དུ་ཐིམ་པ་ཇི་ལྟར་བྱེད་སྙམ་ན། 

དེ་གོམས་པས་རླུང་དྷཱུ་ཏཱིར་འཛུད་པ་དང་། རྩ་མདུད་གྲོལ་བ་ནི་ཡི་གེ་གསུམ་དང་འདྲ་ལ། ཞེས་

གསུངས་པའི་ཕྱིར།



ཉིན་ཞག་གཅིག་གི་རྡོར་བཟླས་ཀྱི་གྲངས། 375

ཉིན་ཞག་གཅིག་གི་རྡོར་བཟླས་ཀྱི་གྲངས།

དེ་ལ་ཁ་ཅིག ཉིན་ཞག་གཅིག་གི་རྡོར་བཟླས་ཀྱི་གྲངས་ཉི་ཁྲི་ཆིག་སྟོང་དྲུག་བརྒྱར་བཤད་

པས་ཉིན་ཞག་གཅིག་གི་ཡི་གེ་གཉིས་དང་། ཡི་གེ་གསུམ་གྱི་རྡོར་བཟླས་ཀྱི་གྲངས། ཉི་ཁྲི་ཆིག་

སྟོང་དྲུག་བརྒྱར་ལོངས་པ་དགོས་ཏེ། རིམ་ལྔ་ལས། ཁྲི་ཕྲག་གཉིས་དང་ཆིག་སྟོང་དང་། །དེ་

བཞིན་དུ་ནི་བརྒྱ་ཕྲག་དྲུག །རྣལ་འབྱོར་དབང་པོ་ཉིན་མཚན་གྱི། །བཟླས་བརྗོད་ཀྱི་ནི་གྲངས་

བྱེད་དོ། །ཞེས་གསུངས་པའི་ཕྱིར་ཟེར་ན། དེ་ནི་རླུང་འབྱུང་འཇུག་ལས་ལོགས་སུ་གནས་པ་

ཆེད་དུ་མ་བྱས་པའི་ཉིན་ཞག་གཅིག་གི་རྡོར་བཟླས་ཀྱི་གྲངས་རགས་རྩིས་བྱས་པ་ཡིན་གྱི། འབྱུང་

འཇུག་ལས་ལོགས་སུ་གནས་པར་ཆེད་དུ་བྱས་པའི་ཡི་གེ་གསུམ་གྱི་རྡོར་བཟླས་ཀྱི་གྲངས་ཉིན་

ཞག་རེ་ལ་ཉི་ཁྲི་ཆིག་སྟོང་དྲུག་བརྒྱར་མ་ལོངས་པའི་ཕྱིར་ཏེ། རྡོར་བཟླས་ཟིན་བྲིས་ལས། དེས་

ན་ཞག་གཅིག་ལ་ཉི་ཁྲི་ཆིག་སྟོང་དྲུག་བརྒྱར་བཤད་པ་ནི། རླུང་འགྲོ་འོང་གཉིས་མ་གཏོགས་པ་

གནས་པ་ཟུར་དུ་མ་བྱས་པའི་ལུགས་ཡིན་ལ། རང་དགའ་བར་འཇུག་པའི་བཟླས་པའང་དེ་ཉིད་

ཡིན་ནོ། །ཡི་གེ་གསུམ་དང་སྦྱར་བའི་ཚེ་ནི་ཨོཾ་དང་ཧཱུཾ་ལས་ལོགས་སུ་ཨཱཿཡིག་ཡོད་པ་བཞིན་དུ་

འཇུག་ལྡང་གཉིས་ལས་ལོགས་སུ་གནས་པ་བྱ་དགོས་པས་ནང་དུ་རྔུབས་ཟིན་པའི་དེ་མ་ཐག་ཏུ་

ནང་དུ་གནས་པ་རེ་ཆེད་དུ་བྱས་ནས་ཕྱིར་ལྡང་བ་ཧཱུཾ་དང་སྦྱར་རོ། །ཞེས་དང་། གསལ་སྒྲོན་ལས། 

ཞག་གཅིག་ལ་རླུང་འབྱུང་འཇུག་གཉིས་ལ་གཅིག་ཏུ་བྱས་པའི་ཉི་ཁྲི་ཆིག་སྟོང་དྲུག་བརྒྱ་ལས་མ་

བཤད་པས། བཟོ་མེད་དུ་འཇོག་ན་འབྱུང་འཇུག་གཉིས་མིན་པའི་གནས་པ་མེད་པའི་ཕྱིར་ལྡང་

འཇུག་གནས་གསུམ་གྱི་རྡོར་བཟླས་བྱར་མེད་པར་འགྱུར་རོ།།

དེས་ན་ཡི་གེ་གཉིས་ཀྱི་རྡོར་བཟླས་གསུངས་པ་ལྟར་བྱེད་ན། བཟོ་མེད་དུ་བྱས་པས་ཆོག་

ཀྱང༑ ཡི་གེ་གསུམ་ལ་བར་དུ་གནས་པར་ཆེད་དུ་བྱེད་པ་མར་འགོས་གཉིས་ཀྱི་གདམས་ངག་ལས་



བསྐྱེད་རྫོགས་ཀྱི་དོགས་སློང་།376

འབྱུང་བ་ལྟར་བྱ་དགོས་ཏེ། ཞེས་ཉིན་ཞག་གཅིག་ལ་རླུང་བཟོ་མེད་དུ་འཇོག་པའི་ཡི་གེ་གཉིས་ཀྱི་

རྡོར་བཟླས་ཀྱི་ཡུལ་གྱི་རླུང་ཉི་ཁྲི་ཆིག་སྟོང་དྲུག་བརྒྱར་བྱས་ཆོག་ཀྱང་། གནས་པ་ཆེད་དུ་བྱས་

པའི་ཡི་གེ་གསུམ་གྱི་རྡོར་བཟླས་ཀྱི་ཡུལ་གྱི་རླུང་ཉིན་ཞག་གཅིག་ལ་ཉི་ཁྲི་ཆིག་སྟོང་དྲུག་བརྒྱར་

བྱར་མི་རུང་བར་གསུངས་པའི་ཕྱིར། བྱས་པ་ལ་ཁོ་ན་རེ། རླུང་བཟོ་མེད་དུ་འཇོག་མི་འཇོག་གང་

ཡིན་ཀྱང་ཉིན་ཞག་རེ་ལ་རླུང་ཉི་ཁྲི་ཆིག་སྟོང་དྲུག་བརྒྱའི་གྲངས་ཇི་སྙེད་ཀྱི་རྡོར་བཟླས་བྱ་དགོས་

པར་ཐལ། ཟླ་བ་དྲུག་གི་དང་པོའ་ིརྡོར་བཟླས་དེ་དེ་ལྟར་བྱས་པའི་རྣལ་འབྱོར་ཡིན་པའི་ཕྱིར། དེར་

ཐལ༑ ཟླ་བ་དང་པོའ་ིརྡོར་བཟླས་དེ་ཉིན་ཞག་རེ་ལ་རླུང་ཉི་ཁྲི་ཆིག་སྟོང་དྲུག་བརྒྱའི་རླུང་རྒྱུ་བ་དེ། 

ཉིན་མཚན་གཉིས་ལ་རྒྱུ་བའི་གྲངས་ཀྱི་ངེས་པ་ཇི་སྲིད་ཐོབ་པ་དེ་སྲིད་དུ་ཞག་ཉེར་བདུན་གྱི་བར་

ཡང་ཡང་བགྲང་བའི་རྣལ་འབྱོར་དེ། དང་པོ་བགྲང་བ་བྱས་པའི་རྡོར་བཟླས་ཡིན་པའི་ཕྱིར་ཏེ། རྡོར་

འཕྲེང་ལས། ཐོག་མར་འབྱུང་དང་རྔུབ་པ་རྣམས། །ཉི་ཁྲི་དང་ནི་ཆིག་སྟོང་དང་། །དེ་བཞིན་གྲངས་

ནི་བརྒྱ་ཕྲག་དྲུག །ཉིན་དང་མཚན་མོར་ངེས་པ་ནི། །ཇི་སྲིད་གྲངས་ནི་ཐོབ་པའི་གནས། །ཉིན་ཞག་

ཉི་ཤུ་རྩ་བདུན་དུ། །ཞེས་སོགས་གསུངས་པའི་ཕྱིར་དང་།

ཟླ་བ་དང་པོའ་ིརྡོར་བཟླས་ཟིན་བྲིས་ལས། དེ་ལྟར་ཉིན་མོ་ཁྲི་དང་བརྒྱད་བརྒྱ་དང་མཚན་མོ་

ཡང་དེ་བཞིན་དུ་འབྱུང་འཇུག་གི་གྲངས་རབ་ཏུ་བརྟགས་པས་ཇི་སྲིད་གྲངས་དེ་ལ་ངེས་པ་ཐོབ་

པའི་བར་དེ་སྲིད་དུ་བཟླ་སྟེ་དེ་ལའང་ཞག་ཉེར་བདུན་ནོ། །ཞེས་གསུངས་པའི་ཕྱིར་ཟེར་ན། ལུང་

འདི་དག་གིས་གནས་པའི་ཆ་མ་གཏོགས་པ་ཉིན་མཚན་སོ་སོའ་ིརླུང་གི་ཐོབ་སྐལ་གང་ཡོད་ཆ་

སྙོམས་པར་བྱེད་པར་བསྟན་པ་ཡིན་གྱི། ཉིན་ཞག་རེ་ལ་རླུང་ཉི་ཁྲི་ཆིག་སྟོང་དྲུག་བརྒྱའི་གྲངས་དེ་

སྙེད་ཀྱི་རྡོར་བཟླས་ཉི་ཁྲི་ཆིག་སྟོང་དྲུག་བརྒྱ་ངེས་པར་བྱ་དགོས་པའི་དོན་མ་ཡིན་པའི་ཕྱིར་ཏེ། 

གསལ་སྒྲོན་ལས། ཞག་གཅིག་ལ་འབྱུང་རྔུབ་གཉིས་ལ་གཅིག་ཏུ་བྱས་པའི་ཉི་ཁྲི་ཆིག་སྟོང་དྲུག་

བརྒྱའི་རླུང་རྒྱུ་བ་དེ། ཉིན་མཚན་གཉིས་ལ་རླུང་ཇི་ཙམ་རྒྱུ་བའི་གྲངས་ཀྱི་ངེས་པ་ཇི་སྲིད་ཐོབ་པ་



ཉིན་ཞག་གཅིག་གི་རྡོར་བཟླས་ཀྱི་གྲངས། 377

དེ་སྲིད་དུ་ཞག་ཉེར་བདུན་དུ། ཡང་ཡང་བགྲང་བར་གསུངས་པ་འདིས་ནི་གནས་པའི་ཆ་མ་གཏོགས་

པ༑ ཉིན་མཚན་སོ་སོའ་ིརླུང་གི་ཐོབ་སྐལ་གང་ཡོད་དེ་ལས་མ་ཆད་མ་ལྷག་པར་ཆ་སྙོམས་པར་བྱེད་

པར་བསྟན་ཏོ། །ཞེས་གསུངས་པའི་ཕྱིར། གཞན་དུས་ཚིགས་ཀྱི་རྣམ་བཞག་སོགས་སུ་ཁྱིམ་ཞག་

རེའི་ཡུན་ལ་རླུང་འབྱུང་འཇུག་ཉི་ཁྲི་ཆིག་སྟོང་དྲུག་བརྒྱ་རྫོགས་པར་རྒྱུ་བ་ཡིན་གྱི། ཉིན་ཞག་རེ་

ལ་རླུང་ཉི་ཁྲི་ཆིག་སྟོང་ལས་མི་རྒྱུ་བར་གསུངས་པའང་ཡོད་པས།

དེ་ལྟར་ན་ཉིན་ཞག་རེའི་ཡུན་ལ་རླུང་བཟོ་མེད་དུ་འཇོག་པའི་ཡི་གེ་གཉིས་ཀྱི་རྡོར་བཟླས་ཀྱང་

ཉི་ཁྲི་ཆིག་སྟོང་དྲུག་བརྒྱ་རྫོགས་པར་འཇོག་དཀའ་སྙམ་སྟེ་དཔྱད། ཟིན་བྲིས་སུ་ཉིན་མོ་ཁྲི་བརྒྱད་

བརྒྱ་དང་མཚན་མོ་ཡང་དེ་བཞིན་འབྱུང་བར་གསུངས་པ་དེ་ཉིན་མཚན་མཉམ་པ་ལ་དགོངས་པ་

ཉིན་མཚན་མི་མཉམ་པའི་དུས་སུ་ཉིན་མཚན་སོ་སོའ་ིཡུན་རིང་ཐུང་དུ་འགྱུར་བའི་ཕྱིར། ཡང་ཁ་ཅིག 

ཡི་གེ་གསུམ་གྱི་རྡོར་བཟླས་ཀྱི་གྲངས་འཇུག་པ་ཨོཾ་དང་གནས་པ་ཨཱཿདང་ལྡང་བ་ཧཱུཾ་གི་གདངས་

སུ་ཤར་བ་རེ་རེ་ནས་རྡོར་བཟླས་ཀྱི་གྲངས་སུ་འཇོག་ཟེར་ན། དེ་མི་འཐད་པར་ཐལ། རླུང་འབྱུང་

འཇུག་གནས་པའི་གྲངས་མཉམ་གྱི་རྡོར་བཟླས་འཇོག་ན་ཞག་རེའི་རྡོར་བཟླས་ཀྱི་གྲངས་རགས་

རྩིས་དྲུག་ཁྲི་བཞི་སྟོང་བརྒྱད་བརྒྱར་ཐལ་བའི་སྐྱོན་དུ་འགྱུར་བའི་ཕྱིར། དེས་ན་རླུང་ལྡང་འཇུག་

གཉིས་ཡི་གེ་གཉིས་སམ། རླུང་ལྡང་འཇུག་གནས་གསུམ་ཡི་གེ་གསུམ་གྱི་གདངས་དང་ཚང་བར་

སྦྱར་བའི་སྟེང་ནས་རྡོར་བཟླས་གཅིག་གི་གྲངས་བགྲང་དགོས་ཏེ། རིམ་ལྔ་ལས། ཁྲི་ཕྲག་གཉིས་

དང་ཆིག་སྟོང་དང་། །ཞེས་སོགས་གསུངས་པའི་ཕྱིར།

ཡང་ཁ་ཅིག ཞག་རེའི་རྡོར་བཟླས་ཀྱི་གྲངས་ཉི་ཁྲི་ཆིག་སྟོང་དྲུག་བརྒྱ་ལས་ལྷག་པ་ཡོད་པར་

ཐལ༑ ཞག་རེའི་གྱེན་རྒྱུའི་རླུང་གི་རྡོར་བཟླས་ཉི་ཁྲི་ཆིག་སྟོང་དྲུག་བརྒྱ་ནས་སྲོག་འཛིན་གྱི་རླུང་

གི་རྡོར་བཟླས་ཉི་ཁྲི་ཆིག་སྟོང་དྲུག་བརྒྱའི་བར་ཡོད་པའི་ཕྱིར་ཏེ། ཞག་རེ་ལ་རྩ་བའི་རླུང་བཞི་རེ་

རེ་ནས་ཉི་ཁྲི་ཆིག་སྟོང་དྲུག་བརྒྱ་རྒྱུ་བའི་ཕྱིར་ན་མ་ཁྱབ་སྟེ། རྩ་བའི་རླུང་བཞི་གཙོ་བོར་རྒྱུ་བ་དང་



བསྐྱེད་རྫོགས་ཀྱི་དོགས་སློང་།378

འཁོར་དུ་རྒྱུ་བ་གཉིས་ཀ་བགྲང་ན་ཉིན་ཞག་རེ་ལ་རྩ་བའི་རླུང་བཞི་རེ་རེ་ནས་ཉི་ཁྲི་ཆིག་སྟོང་དྲུག་

བརྒྱར་རྒྱུ་ཡང་གཙོ་བོར་རྒྱུ་བའི་རླུང་འབྱུང་འཇུག་རེའི་གྲངས་ཀྱིས་རྡོར་བཟླས་ཀྱི་གྲངས་བགྲང་

དགོས་པའི་ཕྱིར་རོ།།

དེས་ན་ཉིན་ཞག་རེའི་གཙོ་བོར་རྒྱུ་བའི་གྱེན་རྒྱུའི་རླུང་གི་རྡོར་བཟླས་ཀྱི་གྲངས་ལྔ་སྟོང་བཞི་

བརྒྱ་རེ་ཡོད་དེ། དེའི་ཡུལ་དུ་གྱུར་པའི་གཙོ་བོར་རྒྱུ་བའི་གྱེན་རྒྱུ་བའི་རླུང་ལྔ་སྟོང་བཞི་བརྒྱ་རེ་

ཡོད་པའི་ཕྱིར། དེར་ཐལ། ཉིན་ཞག་རེ་ལ་ཐུན་ཚོད་བཅུ་གཉིས་ཐུན་ཕྱེད་པ་ཉེར་བཞི། འབྱུང་

ཆེན་གྱི་འཕོ་ཆེན་ཉེར་བཞི་རྣམས་ཡོད་པ་ལས། ཉིན་ཞག་རེ་ལ་ཐུན་ཕྱེད་དྲུག་རེ་རེར་གྱེན་རྒྱུས་

གཙོ་བྱས་ནས་དགུ་བརྒྱ་རེ་རྒྱུ་བའི་སྒོ་ནས་འཕོ་ཆེན་དྲུག་རེ་འབྱུང་བའི་ཕྱིར། རྩ་བའི་རླུང་གཞན་

གསུམ་ལའང་དེ་བཞིན་རྩིས་པས་ཉིན་ཞག་རེ་ལ་འབྱུང་ཆེན་གྱི་དབང་དུ་བྱས་པའི་འཕོ་བ་ཉེར་

བཞི་ཡོད། འབྱུང་ཆེན་གྱི་འཕོ་ཐེབས་རེ་ལ་འབྱུང་ཆུང་གི་འཕོ་ཆུང་བཞི་རེ་ཡོད་པས་ཉིན་ཞག་རེ་ལ་

འཕོ་ཆུང་གོ་དྲུག་རེ་ཡོད། དེ་ཡང་དཀྱིལ་འཁོར་ཆེ་བའི་འཕོ་བ་དང་སྣ་བུག་གི་འཕོ་བ་དུས་མཉམ་

དུ་འབྱུང་བ་བཅུ་གཉིས་སྣ་བུག་མི་འཕོ་ཡང་དཀྱིལ་འཁོར་གྱི་འཕོ་བ་བཅུ་གཉིས་ཏེ་འཕོ་ཆེན་ཉེར་

བཞི་ཡོད་དེ། གྱེན་རྒྱུ་དང་མཉམ་གནས་གཙོ་བོར་རྒྱུ་བའི་ཚེ་སྣ་བུག་གི་འཕོ་བ་འབྱུང་ཡང་། སྲོག་

ཐུར་གཉིས་གཙོ་བོར་རྒྱུ་བའི་ཚེ་སྣ་བུག་གི་འཕོ་བ་མི་འབྱུང་བའི་ཕྱིར། རྡོར་བཟླས་ཟིན་བྲིས་ལས། 

རྒྱུད་རྡོར་འཕྲེང་དང་དགོངས་པ་ལུང་སྟོན་དང་གཉིས་མེད་རྣམ་རྒྱལ་གྱི་ལུགས་ཀྱིས། རླུང་སྣ་བུག་

གཡས་གཡོན་དུ་འཕོ་བ་བཅུ་གཉིས་ཡིན་ཏེ་གྱེན་རྒྱུ་དང་མཉམ་གནས་ཁོ་ནའི་དབང་དུ་བྱས་ཏེ་

དགུ་བརྒྱ་རེ་བྱེད་དོ། །ཞེས་གསུངས་པའི་ཕྱིར།

སྤྱིར་རླུང་གི་འཕོ་བ་དེ་ལ་རྩ་འདབ་ཀྱི་འཕོ་བ། སྣ་བུག་གི་འཕོ་བ། དཀྱིལ་འཁོར་གྱི་འཕོ་བ་

གསུམ་ཡོད་པ་ལས། འཕོ་ཆེན་ཉེར་བཞི་ཞེས་པ་དཀྱིལ་འཁོར་གྱི་འཕོ་བའི་དབང་དུ་བྱས་པ་ཡིན་

ཏེ༑ རྡོར་བཟླས་ཟིན་བྲིས་ལས། འདུས་པའི་བཤད་རྒྱུད་རྣམས་ཀྱིས་དཀྱིལ་འཁོར་བཞི་པོ་འདི་



ཉིན་ཞག་གཅིག་གི་རྡོར་བཟླས་ཀྱི་གྲངས། 379

རྒྱུན་གཅིག་ལ་རྒྱུ་བའི་ཡུན་ཚད་ཐུན་ཕྱེད་པར་འདྲ་བ་དང་། དེ་ཡང་རླུང་འཇུག་དགུ་བརྒྱ་པོ་རེ་

རེར་འདྲ་བ་དང་། དེ་འདྲ་བ་ཚན་པ་ཉེར་བཞིར་གསུངས་པས། རླུང་བཞི་པོ་རེ་རེ་ལ་དཀྱིལ་འཁོར་

ཆེ་བ་དྲུག་དྲུག་ཆུང་བ་ཉེར་བཞི་རེ་ཡོད་དོ། །ཞེས་གསུངས་པ་ལྟར་རོ། །འབྱུང་བ་ཆེ་བའི་རླུང་དང་། 

འབྱུང་བ་ཆུང་བའི་རླུང་མི་འགལ་བ་ཡིན་ཏེ། ཉིན་ཞག་དེ་ལ་ཐུན་ཕྱེད་པ་ཉེར་བཞི་ཡོད་པའི་ཐུན་ཕྱེད་

དྲུག་རེ་རེ་ལ་གྱེན་རྒྱུས་གཙོ་བྱས་ནས་དགུ་བརྒྱ་རེ་རེས་རྒྱུན་གཅིག་ལ་རྒྱུས་པ་ནས། ཐུན་ཕྱེད་

དྲུག་རེ་རེ་སྲོག་འཛིན་གྱིས་གཙོ་བྱས་ནས་རྒྱུན་གཅིག་ལ་དགུ་བརྒྱ་རེ་རེ་རྒྱུ་བའི་བར་རྩ་བའི་

རླུང་དགུ་བརྒྱ་ཉེར་བཞི་ཚན་པ་རྣམས་འབྱུང་བ་ཆེ་བའི་རླུང་དང་དཀྱིལ་འཁོར་ཆེ་བའི་རླུང་གཉིས་

ཀ་ཡིན། དེ་འདྲའི་དགུ་བརྒྱ་ཉེར་བཞི་རེ་རེ་ལ་ཉིས་བརྒྱ་ཉེར་ལྔ་རེས་ཚན་པ་བཞི་བཞིར་བགོས་

པའི་ཚན་པ་བཞི་བཞིར་རིམ་བཞིར་ལྷ་མོ་བཞིའི་རླུང་དུ་འཇོག་པ་དེ་འབྱུང་བ་ཆུང་བའི་རླུང་དང་

དཀྱིལ་འཁོར་ཆུང་བའི་རླུང་དུ་འཇོག

དེ་ཡང་མེ་རླུང་གྱེན་རྒྱུས་གཙོ་བྱས་ནས་རྒྱུན་གཅིག་ལ་དགུ་བརྒྱ་རེ་རྒྱུ་བའི་ཚན་པ་བཞིར་

རིམ་བཞིན་མེ་གོས་དཀར་མོ། རླུང་སྒྲོལ་མ། ས་སྤྱན་མ། ཆུ་མཱ་མ་ཀིའི་རླུང་རྣམས་རྒྱུ་བ་ཡིན་ཏེ། 

ལུང་སྟོན་ལས། གོས་དཀར་ལ་སོགས་རིམ་བཞིན་དུ། །སྟེང་དང་གསེག་དང་ཐད་ཀ་འོག །མེ་དང་

རླུང་དང་དབང་ཆེན་དང་། །ཆུ་སྟེ་སོ་སོའ་ིདཀྱིལ་འཁོར་རོ། །ཞེས་གསུངས་པའི་ཕྱིར། གསེག་ཅེས་

པ་སྣ་བུག་གི་ལོགས་ལ་རེག་ནས་རྒྱུ་བའི་དོན་དང་། ཐད་ཀ་ཞེས་པ་སྣ་བུག་གི་དབུས་ཐད་དྲང་ནས་རྒྱུ་

བའི་དོན་དུ་གསུངས། དེ་བཞིན་དུ་རླུང་གི་རླུང་མཉམ་གནས་གཙོ་བྱས་པའི་ཚན་པ་བཞིར་རིམ་

བཞིན་རླུང་སྒྲོལ་མ། ས་སྤྱན་མ། ཆུ་མཱ་མ་ཀི། མེ་གོས་དཀར་མོའ་ིརླུང་སྦྱར། ཆུ་རླུང་སྲོག་འཛིན་

གྱི་ཚེ་རིམ་བཞིན་ཆུ། མེ། རླུང་། ས་སྦྱར། ས་རླུང་ཐུར་སེལ་གྱི་ཚེ་ས་ཆུ་མེ་རླུང་རིམ་བཞིན་

སྦྱར་རོ། །གྱེན་རྒྱུའི་ངོ་བོར་གྱུར་པའི་ཆུ་མཱ་མ་ཀིའི་རླུང་དེ་མེ་རླུང་དང་ཆུ་རླུང་གཉིས་ཀ་ཡིན་ཟེར་

རམ་དཔྱད། ལྷ་མོ་བཞིའི་རླུང་སྣ་བུག་ནས་རྒྱུ་ཚུལ་གྱིས་འཇོག་པ་ཡིན་གྱི་རང་གི་ངོ་བོ་མགོན་པོ་

བཞིའི་རླུང་ལས་ཟུར་དུ་མེད་དོ།།

ཁ་ཅིག ཉིན་ཞག་རེའི་ཐུན་ཕྱེད་དྲུག་ལ་གྱེན་རྒྱུས་གཙོ་བྱས་ནས་རྒྱུ་བའི་སྐབས་ཀྱི་གོས་

དཀར་མོའ་ིརླུང་གི་རྡོར་བཟླས་ལྔ་སྟོང་བཞི་བརྒྱ་ཡོད་པར་ཐལ། ཉིན་ཞག་རེའི་གོས་དཀར་མོའ་ི

རླུང་གི་རྡོར་བཟླས་ལྔ་སྟོང་བཞི་བརྒྱ་ཡོད་པའི་ཕྱིར་ན་མ་ཁྱབ་སྟེ། ཉིན་ཞག་རེའི་གོས་དཀར་མོའ་ིརླུང་

ལྔ་སྟོང་བཞི་བརྒྱ་ཡོད་ཀྱང་། རྩ་བའི་རླུང་བཞིར་བགོས་པའི་ཚེ་གྱེན་རྒྱུས་གཙོ་རྒྱུ་བའི་སྐབས་ཀྱི་

གོས་དཀར་མོའ་ིརླུང་ཆིག་སྟོང་སུམ་བརྒྱ་ལྔ་བཅུ་ལས་མེད་པའི་ཕྱིར་ཏེ། ཐུན་ཕྱེད་རེ་རེར་གྱེན་རྒྱུས་

གཙོས་པའི་གོས་དཀར་མོའ་ིརླུང་ཉིས་བརྒྱ་ཉེར་ལྔ་ལས་མེད་པའི་ཕྱིར། དེས་གཞན་རྣམས་ལའང་

རིགས་བསྒྲེ། ཁོ་ན་རེ། མཉམ་གནས་ཀྱིས་གཙོས་པའི་རླུང་ཚན་པ་བཞིར་བགོས་པའི་ཚན་པ་དང་

པོའ་ིངོ་བོར་གྱུར་པའི་གོས་དཀར་མོའ་ིརླུང་ཡོད་པར་ཐལ། གྱེན་རྒྱུས་གཙོས་པའི་ཚན་པ་དང་

པོའ་ིངོ་བོར་གྱུར་པའི་གོས་དཀར་མོའ་ིརླུང་ཡོད་པའི་ཕྱིར་ན་མ་ཁྱབ། འདོད་མི་ནུས་ཏེ། མཉམ་

གནས་གཙོས་པའི་རླུང་ལྷ་མོ་བཞིའི་རླུང་དུ་བགོས་པའི་གོས་དཀར་མོའ་ིརླུང་དེ་དེའི་ཚན་པ་བཞི་

པའི་རླུང་དུ་འཇོག་པའི་ཕྱིར།

ཁ་ཅིག མགོན་པོ་བཞི་གང་རུང་གི་རླུང་དང་། ལྷ་མོ་བཞི་གང་རུང་གི་རླུང་དོན་གཅིག་ཟེར་

ན༑ སྣ་སྒོར་འབྱུང་འཇུག་མི་བྱེད་པའི་སྐབས་ཀྱི་གྱེན་རྒྱུའི་རླུང་ཆོས་ཅན། དེར་ཐལ། དེའི་ཕྱིར། 

དེར་ཐལ། དེ་ཡོད་པའི་ཕྱིར་ཏེ། མངལ་དུ་ཉིང་མཚམས་སྦྱར་བའི་ཟླ་བ་དང་པོ་ནས་བཅུ་པའི་བར་

རེ་རེ་ལ་རིམ་བཞིན་སྲོག་འཛིན་ནས་གཞུ་ལས་རྒྱལ་གྱི་བར་རྩ་བའི་རླུང་ལྔ་དང་ཡན་ལག་གི་རླུང་

ལྔ་ཆགས་པར་བཤད་ལ། རླུང་དེ་བཅུ་བཙས་པའི་སྔ་རོལ་ནས་སྣ་སྒོར་འབྱུང་འཇུག་མི་བྱེད་པར་

གསུངས་པའི་ཕྱིར། རྩ་བར་འདོད་མི་ནུས་ཏེ། སྣ་སྒོར་འབྱུང་འཇུག་མི་བྱེད་པའི་རླུང་ལ་ལྷ་མོའ་ི

རླུང་མེད་པའི་ཕྱིར།

ལུང་སྟོན་ལས། གོས་དཀར་ལ་སོགས་རིམ་བཞིན་དུ། །སྟེང་དང་གསེག་དང་ཐད་ཀ་འོག ། 

ཅེས་སོགས་གསུངས་པའི་ཕྱིར། སྣ་སྒོར་འབྱུང་འཇུག་བྱེད་པའི་དབང་དུ་བྱས་ནའང་འཁོར་དུ་རྒྱུ་

བའི་རྩ་བའི་རླུང་ལ་ལྷ་མོའ་ིརླུང་འཇོག་མི་འཇོག་དཔྱད། རྩ་བའི་རླུང་ལྔ་སྣ་བུག་གང་ནས་གཙོ་

བོར་རྒྱུ་བ་དང་། དྲག་ཞན་གང་ཡིན་དང་། འབྱུང་བ་གང་གི་ཁམས་ཡིན་པ་དང་། རང་དབང་བའི་ཁ་

དོག མགོན་པོ་གང་ཡིན་དང་། ཡེ་ཤེས་གང་གི་རླུང་ཡིན་པ་སོགས་གསལ་སྒྲོན་ལས་ཤེས་དགོས། 

ཁྱབ་བྱེད་ཀྱི་རླུང་དེ་འཆི་དུས་དང་ལམ་དུས་མ་གཏོགས་སྣ་སྒོར་འབྱུང་འཇུག་མི་བྱེད་པར་གསུངས་

ཤིང༑ འཆི་དུས་དང་ལམ་དུས་སུ་སྣ་སྒོར་རྒྱུ་བའི་ཚེ་རྩ་བའི་རླུང་བཞིའི་རྒྱུ་བ་ཆད་པའི་རྗེས་སུ་མཉམ་

རྒྱུ་བྱེད་པའི་རླུང་ཡིན་པར་རྡོར་བཟླས་ཟིན་བྲིས་ལས་གསུངས།

ཡན་ལག་གི་རླུང་བཤད་པ།

ཡན་ལག་གི་རླུང་ནི། རྒྱུ་བ། རྣམ་པར་རྒྱུ་བ། ཡང་དག་པར་རྒྱུ་བ། རབ་ཏུ་རྒྱུ་བ། ངེས་པར་

རྒྱུ་བ་སྟེ་རིམ་བཞིན། ཀླུ་དང་རུས་སྦལ་རྩངས་པ་དང་། །ལྷ་སྦྱིན་དང་ནི་གཞུ་ལས་རྒྱལ། །ཞེས་

པའི་རླུང་ལྔ་དང་དོན་གཅིག མགོན་པོའ་ིདབང་དུ་བྱས་ན་རིམ་བཞིན། རྣམ་སྣང་། རིན་འབྱུང་། འོད་

དཔག་མེད། དོན་གྲུབ། མི་བསྐྱོད་པའི་རླུང་ངོ་། །ལྷ་མོའ་ིདབང་དུ་བྱས་ན་རིམ་བཞིན་གཟུགས་རྡོ་

རྗེ་མའི་རླུང་ནས། རེག་བྱ་རྡོ་རྗེ་མའི་རླུང་གི་བར་རོ། །འབྱུང་བའི་དབང་དུ་བྱས་ན་རིམ་བཞིན་ས། 

ཆུ༑ མེ། རླུང་། ནམ་མཁའི་ཁམས་ཀྱི་རླུང་དུ་གསུངས། གཞི་ལ་འཆི་དུས་མ་གཏོགས་རྣམ་སྣང་

མགོན་པོའ་ིརླུང་དང་། ནམ་མཁའི་རླུང་མི་རྒྱུ་བར་གསུངས་པ་ཁྱབ་བྱེད་ལ་དགོངས་པ་ཡིན་གྱི། ཡན་

ལག་གི་རླུང་ནི་བཙས་མ་ཐག་ནས་སྣ་སྒོར་རྒྱུན་ཆད་མེད་པར་རྒྱུ་བར་གསུངས། ཁ་དོག་གི་དབང་

དུ་བྱས་ན་རིམ་བཞིན་དམར། སྔོ། སེར། དཀར། ལྗང་ཁུ། དེ་ལྔ་སྲོག་འཛིན་གྱི་ཡན་ལག་ཡིན་པས་

སྙིང་གར་གནས་ཤིང་། རྒྱུ་བའི་ཚེ་རིམ་བཞིན། ཟླ་བའི་ཆ་དང་སྣང་བ་དང་། །བསྙེན་བཀུར་ལྐོག་

ཤལ་མཆིན་པ་སྟེ། །ཞེས་པའི་རྩ་འདབ་ལྔ་ལས་རྒྱུ་བར་གསུངས་ལ། རྩ་འདབ་དེ་ལྔ་ནི་རིམ་བཞིན་

སུམ་སྐོར་མ་སོགས་སྙིང་གའི་ཕྱོགས་ཀྱི་རྩ་བཞི་དང་བདུད་བྲལ་མ་སྟེ་རྩ་འདབ་ལྔ་དང་དོན་གཅིག་

ཡིན་པར་ཟབ་དོན་དང་པཎ་ཆེན་བསོད་གྲགས་པའི་རྫོགས་རིམ་རྣམ་བཞག་ཏུ་གསུངས།

ཡན་ལག་གི་རླུང་ལྔ་ཕལ་ཆེར་སྲོག་འཛིན་གྱི་ཡན་ལག་ཡིན་པས་དེའི་རྩ་བའི་གནས་ནི་

སྙིང་ག་ཡིན་པར་གསུངས་ཏེ། རྒྱུད་རྡོར་འཕྲེང་ལས། སྙིང་གི་དབུས་གནས་བདེ་བའི་དངོས། ། 

སངས་རྒྱས་ཉི་མ་གསལ་བའི་འོད། །གཟུང་དང་འཛིན་པའི་གཟུགས་ཀྱིས་ཀྱང་། །དེ་ནི་འོད་ཟེར་

བཅུ་གཉིས་སོ། །ཞེས་རྣམ་ཤེས་དྲུག་གི་བཞོན་པའི་རླུང་དྲུག་ལ་གཟུགས་སོགས་ཡུལ་དྲུག་གཡོ་

བར་བྱེད་པའི་གཟུང་བའི་རླུང་དང་། ཚོགས་དྲུག་གཡོ་བྱེད་འཛིན་པའི་རླུང་དྲུག་སྟེ་བཅུ་གཉིས་སུ་ཕྱེ་

བའི་གཟུང་འཛིན་གྱི་རྣམ་རྟོག་སྐྱེད་བྱེད་ཀྱི་རླུང་བཅུ་གཉིས་པོ་དེ་སྙིང་གར་གནས་པར་གསུངས་

པའི་ཕྱིར། ཡན་ལག་གི་རླུང་རྒྱུ་བའི་ཚེ་ལྔ་ཀ་ལྷན་ཅིག་ཏུ་རྒྱུ་བ་མེད་དམ་དཔྱད། དང་པོ་རྒྱུ་བས་

མིག་གི་སྒོར་རྒྱུ་ཞིང་མིག་གི་རྣམ་ཤེས་ཀྱིས་བཞོན་པ་བྱེད་དེ། མིག་ཤེས་ཀྱིས་གཟུགས་མཐོང་བའི་

བྱ་བ་བྱེད་པ་ནས། ངེས་པར་རྒྱུ་བས་ལུས་ཀྱི་སྒོར་རྒྱུ་ཞིང་ལུས་ཤེས་ཀྱི་བཞོན་པ་བྱེད་དེ། ལུས་

ཤེས་ཀྱིས་རེག་བྱ་སྣང་བའི་བྱ་བ་བྱེད་པའི་བར་རང་རང་གི་བྱེད་ལས་ཐུན་མོང་མ་ཡིན་པ་སོ་སོར་

ཡོད་དེ། རིམ་ལྔ་ལས། རླུང་རྣམས་ཕྲ་བའི་གཟུགས་ཀྱིས་ནི། །ཤེས་དང་ཡང་དག་འདྲེས་གྱུར་

ནས༑ །དབང་པོའ་ིལམ་ནས་བྱུང་ནས་ནི། །ཡུལ་རྣམས་ལ་ནི་དམིགས་པར་བྱེད། ། ཅེས་གསུངས་

པའི་ཕྱིར།

གསལ་སྒྲོན་ལས། ཡན་ལག་གི་རླུང་ལྔའི་ཁ་ཅིག་སྣ་བུག་ཏུ་རྒྱུ་བའི་རླུང་དང་མཉམ་པོར་

འཇུག་པའམ། ཡང་ན་ཅི་རིགས་པར་སྦྱར་བའི་དོན་ནོ། །ཞེས་དང་། རྡོར་བཟླས་ཟིན་བྲིས་ལས། 

ཡན་ལག་གི་རླུང་ལྔ་ནི་སྲོག་རླུང་གི་ངོ་བོར་གསུངས་པས་སྣ་བུག་གཉིས་ཀ་ནས་རྒྱུ་བའམ་ཡང་

ན་ཆ་མཉམ་དུ་བྱའོ། །ཞེས་གསུངས་པ་ནི་ཡན་ལག་གི་རླུང་ཕལ་ཆེར་སྲོག་འཛིན་གྱི་ཡན་ལག་ཏུ་

གསུངས་པས་སྲོག་འཛིན་དང་མཉམ་དུ་སྣ་བུག་གཉིས་ཀ་ནས་མཉམ་དུ་རྒྱུ་བའམ། དེ་ལ་རྩ་བའི་

རླུང་ལྔའི་ཡན་ལག་ཡོད་པས་རྩ་བའི་རླུང་རེ་རེ་དང་མཉམ་དུ་གཡས་གཡོན་རྐྱང་ནས་རྒྱུ་བའང་ཅི་

རིགས་སྦྱར་ཞེས་པའི་དོན་ཡིན་ནམ་དཔྱད། སྔགས་རིམ་ལས། ལྔ་ཡི་བདག་ཉིད་བཅུ་ཡང་ཡིན། ། 

ཞེས་གསུངས་པས་ངོ་བོའ་ིསྒོ་ནས་རྩ་བའི་རླུང་ལྔ་ལས་མེད་པས་ཡན་ལག་གི་རླུང་ནི་དེ་དག་གི་གནས་

སྐབས་སོ།།

དེ་ཡང་སྔར་དྲངས་པ་ལྟར་སྲོག་འཛིན་གྱི་རླུང་དབང་པོའ་ིསྒོ་ནས་རྒྱུ་བར་གསུངས་པས་

ཕལ་ཆེར་དེའོ། །ཞེས་ཡན་ལག་གི་རླུང་ལ་རྩ་བའི་རླུང་ལྔའི་ཡན་ལག་ཡོད་པར་གསུངས་ཤིང་། 

དབང་པོའ་ིསྒོར་རྒྱུ་བའི་ཡན་ལག་གི་རླུང་ནི་སྲོག་འཛིན་གྱི་ཡན་ལག་ཏུ་གསུངས་སོ། །དེ་ཡང་རྩ་

བའི་རླུང་དང་ཡན་ལག་གི་རླུང་མི་འགལ་ལམ་དཔྱད།

དེ་ལ་ཁ་ཅིག་གིས། གཞི་དུས་ཀྱི་དབང་པོའ་ིསྒོར་རྒྱུ་ཚེ་རེ་རེ་ནས་སོ་སོར་རྒྱུ་དགོས། ལམ་

དུས་སུ་ཡན་ལག་གི་རླུང་ལ་བསླབ་པ་མཐར་ཕྱིན་པའི་ཚེ་དབང་པོ་རེའི་སྒོར་ཡན་ལག་གི་རླུང་ལྔ་

ཀ་རྒྱུ་བ་ཡོད། སྲོག་འཛིན་གྱི་རླུང་གཙོ་བོར་རྒྱུ་ཚེ་དེའི་ཡན་ལག་གི་རླུང་ལྔ་པོ་དེ་ལྷན་ཅིག་ཏུ་རྒྱུ་

བ་ཡིན་ཟེར་མཁན་ཀྱང་ཡོད་དོ། །སྟོད་སྨད་ཀྱི་རྩ་མདུད་རྣམས་གྲོལ་བ་ན་རླུང་རྣམས་རྩ་དབུ་མའི་

ནང་ནས་རྒྱུ་ཡང་སྙིང་གར་དབྱེ་དཀའ་བའི་མདུད་པ་གསུམ་གྱིས་དཀྲིས་པ་དེས་བཀག་ནས་རླུང་

རྣམས་སྙིང་གའི་དབུ་མའི་ནང་ནས་སྟེང་འོག་ཏུ་འགྲོ་མི་ནུས་པའི་ཚེ། ཐུར་སེལ་གྱིས་རླུང་གཞན་

རྣམས་འོག་ཏུ་འདྲེན་པས་སྙིང་གའི་རྩ་མདུད་ཀྱི་འོག་ནས་དབུ་མའི་ནང་དུ་ཁྱབ་པར་རྒྱུ། སྲོག་འཛིན་

སོགས་རླུང་ལྔ་སྟེང་དུ་རྒྱུ་བའི་ཚེ་རིམ་བཞིན། རྒྱས་དང་རྣམ་པར་རྒྱས་པ་དང་། །མྱོས་དང་ལྟུང་

དང་མཛའ་བོ་སྟེ། །ཞེས་པའི་རྩ་ལྔ་ལ་རྒྱུས་ནས་སྙིང་གའི་རྩ་མདུད་ཀྱི་སྟེང་གི་དབུ་མའི་ནང་ནས་

རྒྱུ་བར་གསུངས།

པཎ་ཆེན་བསོད་གྲགས་པས་སྟེང་རླུང་སྲོག་འཛིན་དང་འོག་རླུང་ཐུར་སེལ་གཉིས་སྙིང་གའི་

མདུད་པས་བཀག་ནས་མདུད་པའི་དབུས་སུ་འགྲོ་མི་ནུས་པར་སྟེང་དུ་རྒྱུ་བའི་ཚེ་སྙིང་གའི་རྩ་འཁོར་

གྱི་འོག་ནས་རྒྱས་པ་སོགས་རྩ་ལྔ་ལས་གྱེས་ནས་རྒྱུ་བ་དང་། སྲོག་འཛིན་སོགས་ཐུར་དུ་རྒྱུ་བའི་

ཚེ་སྙིང་གའི་རྩ་མདུད་ཀྱི་སྟེང་གི་ཟླ་བའི་ཆ་སོགས་རྩ་ལྔ་པོ་དེ་ལས་གྱེས་ནས་ཐུར་དུ་རྒྱུ་བར་

གསུངས་ཤིང་། སྟེང་གི་རྩ་ལྔ་པོ་དེ་དང་སྙིང་གའི་སུམ་སྐོར་མ་སོགས་ཕྱོགས་ཀྱི་རྩ་བཞི་དང་། བདུད་

བྲལ་མ་དང་བཅས་ལྔ་པོ་དེ་དོན་གཅིག་པར་བཞེད། འདི་ལ་རྗེ་དོན་ཡོད་མཁས་གྲུབ་པས་དོགས་

པ་འདི་ལྟར་བཀོད་དེ། རྩ་དེ་རྣམས་སྙིང་གའི་རྩ་འདབ་དེ་རྣམས་དང་དོན་གཅིག་ན། རྩ་འདབ་

རྣམས་རོ་རྐྱང་གིས་དབུ་མ་ལ་ལུ་གུ་རྒྱུད་ལྟར་དུ་འཁྱུད་པའི་མདུད་པའི་དབུས་རང་ནས་ཕྱོགས་

བཞིའི་རྩ་འདབ་རྣམས་གྱེས་ཤིང་། དེས་རོ་རྐྱང་གཉིས་བརྡོལ་ཏེ་རྩ་བ་དབུ་མ་ལ་ཟུག་པར་བཤད་

ཅིང༑ ཕྱོགས་བཞི་རྩ་དེ་ལས་མཚམས་ཀྱི་རྩ་འདབ་རྣམས་གྱེས་པར་ད་ལྟ་ཡོངས་གྲགས་ལ་བཤད་

པ་རྣམས་དང་ཡང་འགལ། དེ་ལྟར་བྱས་ན་སྲོག་ཐུར་གཉིས་སྟེང་འོག་གི་རྩ་ལྔ་པོ་དེ་ལས་གྱེས་ནས་

འགྲོ་བར་བཤད་པ་ཡང་མི་འགྲིག་ཅེས་གསུང་། རྩེ་བ་ཤེས་རབ་བཟང་པོས། རྒྱས་པ་དང་རྣམ་པར་

རྒྱས་པ་སོགས་རྩ་ལྔ་ནི་སྙིང་གའི་མདུད་མཚམས་ཀྱི་སྟེང་ཕྱོགས་ནས་རྩ་བ་དབུ་མ་ལ་ཟུག་པའི་

རྩ་འདབ་ཐུང་བ་ལྔ་སྐྱེས་པ་དེ་ཡིན་ཞིང་ཁ་ཡང་འོག་ཏུ་ཕྱོགས་ལ། ཟླ་བའི་ཆ་སོགས་རྩ་ལྔ་ནི་སྙིང་

གའི་མདུད་མཚམས་ཀྱི་འོག་ནས་རྩ་འདབ་ཐུང་བ་ལྔ་གྱེས་པ་དེ་ཡིན་ཞིང་ཁ་གྱེན་དུ་ཕྱོགས་ནས་

ཡོད་པར་བཤད། སྟེང་འོག་གི་རྩ་དེ་རྣམས་རྩེ་མོ་འབྲེལ་ནས་འཁར་གསིལ་གྱི་རྭའི་རྣམ་པར་ཡོད་

ཅེས་རྗེ་བཙུན་ཤེས་རབ་སེང་གེས་བཤད་གསུངས།

འདི་ལ་ཡང་དོན་ཡོད་མཁས་གྲུབ་ཀྱིས། རྩེ་བ་ཤེས་རབ་བཟང་པོས་གསུངས་པ་ལྟར་བྱས་

ན་ནི། མདུད་པའི་དབུས་ཀྱི་དྷཱུ་ཏཱིའི་ནང་ལ་རླུང་སོགས་བསྒོམས་པས་རླུང་དབུ་མར་འཇུག་པའི་

ཐབས་སུ་འགྲོ་བར་དཀའ་སྟེ། རྩ་འཁོར་གང་ཡོད་ཀྱི་སའི་རྩ་མདུད་ཀྱི་དབུས་ཀྱི་དྷཱུ་ཏཱི་ལ་གནད་དུ་

བསྣུན་པའི་རྒྱུ་མཚན་ནི། རྩ་འདབ་ཀྱི་གྱེས་གཞིའི་རྩ་འདབ་རྣམས་ཀྱི་རྩ་བ་དེའི་ཐད་ཀྱི་དབུ་མ་ལ་

ཟུག་ནས་ཡོད་པའི་གནད་ཀྱིས། རྗེ་རིན་པོ་ཆེ་སོགས་མཁས་པ་རྣམས་ཀྱིས་རྩ་འཁོར་གང་ཡོད་

སའི་དབུ་མ་ལ་གནད་དུ་བསྣུན་ན། དེ་ལ་རོ་རྐྱང་གི་རླུང་དབུ་མར་འཇུག་པའི་སྒོ་རེ་ཡོད་གསུངས་

པའི་དོན་ཡིན་ནམ་སྙམ་དུ་སེམས་གསུངས།

ཁ་ཅིག རིམ་པ་དང་པོའ་ིརྡོར་བཟླས་ཐོབ་པ་ལ་རླུང་གི་གདངས་དང་ཡི་གེའི་གདངས་དབྱེར་

མི་ཕྱེད་པའི་བཟླས་པ་བྱས་པས་རླུང་དབུ་མར་ཞུགས་གནས་ཐིམ་གསུམ་བྱས་པ་ལས་བྱུང་བའི་

སྣང་བའི་ཡེ་ཤེས་ཐོབ་དགོས་ཟེར་ན། རྡོར་བཟླས་ཀྱི་སྐབས་སུ་རླུང་དབུ་མར་ཐིམ་པ་ལས་བྱུང་

བའི་བདེ་སྟོང་སྦྱར་བའི་སྟོང་བཞིའི་ཡེ་ཤེས་འབྱུང་བ་རྣམས། རྡོར་བཟླས་ཡིན་པར་ཐལ། རྡོར་

བཟླས་ཐོབ་པ་ལ་དེ་ཐོབ་པའི་སྒོ་ནས་འཇོག་པའི་ཕྱིར། འདོད་མི་ནུས་ཏེ། དེའི་དུས་སུ་རླུང་འབྱུང་

འཇུག་གི་རྒྱུ་བ་ཆད་པས་རླུང་འབྱུང་འཇུག་གི་གདངས་ཡི་གེའི་གདངས་དང་དབྱེར་མེད་པའི་རྡོར་

བཟླས་བྱེད་རྒྱུ་མེད་པའི་ཕྱིར། དེར་ཐལ། རྡོར་བཟླས་ལ་རླུང་གི་གདངས་དང་ཡི་གེའི་གདངས་

དབྱེར་མི་ཕྱེད་པའི་བཟླས་པ་དགོས་པར་གསུངས་པའི་ཕྱིར། གསལ་སྒྲོན་ལས། རྡོ་རྗེ་གསུམ་

གྱི་ཡི་གེ་གསུམ་དང་རླུང་གསུམ་གྱི་གདངས་གསུམ་དབྱེར་མི་ཕྱེད་པར་སྦྱར་བའི་ངོ་བོ་ཉིད་ཀྱི་

བཟླས་པ་ལ་རྡོ་རྗེ་བཟླས་པ་ཞེས་བྱའོ། །ཞེས་གསུངས་པའི་ཕྱིར།

ཁོ་ན་རེ། རིམ་པ་དང་པོའ་ིརྡོར་བཟླས་དེ་ལ་རླུང་དབུ་མར་ཞུགས་གནས་ཐིམ་གསུམ་བྱས་

པ་ལས་བྱུང་བའི་ཡེ་ཤེས་མེད་པར་ཐལ། དེ་ལ་དེ་འདྲ་བའི་སྟོང་བཞིའི་ཡེ་ཤེས་མེད་པའི་ཕྱིར་ན་

མ་ཁྱབ་སྟེ། རླུང་དབུ་མར་ཞུགས་གནས་ཐིམ་གསུམ་བྱས་པ་ལས་བྱུང་བའི་ཡེ་ཤེས་དེ་ལ། རླུང་

དབུ་མར་ཞུགས་གནས་ཐིམ་གསུམ་བྱས་པའི་སྐབས་ཀྱི་ཡེ་ཤེས་མི་དགོས་པའི་ཕྱིར། དེར་ཐལ། 

རྫོགས་རིམ་གྱི་ལུས་དབེན་གྱི་མཉམ་བཞག་གི་དུས་སུ་རླུང་དབུ་མར་ཞུགས་གནས་ཐིམ་གསུམ་

བྱས་པའི་བདེ་སྟོང་སྦྱར་ནས་སྒོམ་པ་ལས་རྗེས་ཐོབ་ཏུ་ལངས་པའི་རྒྱུད་ཀྱི་སོར་སྡུད་རྟོག་དཔྱོད་

ཀྱི་ལུས་དབེན་རྣམས་རླུང་དབུ་མར་ཐིམ་པ་ལས་བྱུང་བའི་རྣལ་འབྱོར་ཡིན་པའི་ཕྱིར་ཏེ། རྫོགས་

རིམ་ཡིན་པའི་ཕྱིར། སྙིང་གར་སྔགས་ཐིག་བསྒོམས་པས་བརྟན་པ་ཐོབ་པའི་རྗེས་ཐོབ་ཀྱི་དུས་སུ་ཟླ་

བ་དྲུག་གི་ནང་ཚན་གྱི་ཟླ་བ་དང་པོའ་ིརྡོར་བཟླས་ཀྱི་མགོ་རྩོམ་མ་ཐག་པ་དེའི་རྒྱུད་ཀྱི་རླུང་ལྡང་

འཇུག་གནས་གསུམ་གྱི་རང་གདངས་ཡི་གེ་གསུམ་གྱི་གདངས་སུ་ཤར་བའི་རྡོར་བཟླས་ཀྱང་། 

རླུང་དབུ་མར་ཞུགས་གནས་ཐིམ་གསུམ་བྱས་པ་ལས་བྱུང་བའི་རྣལ་འབྱོར་ཡིན་པའི་ཕྱིར་ཏེ། སྙིང་

གར་སྔགས་ཐིག་སྒོམ་པ་ལས་རླུང་སྙིང་གའི་དྷཱུ་ཏཱིར་ཐིམ་པ་ལས་བྱུང་བའི་རྣལ་འབྱོར་ཡིན་པའི་

ཕྱིར༑

རྩ་རྒྱུད་ལས། རིན་ཆེན་བརྟན་པར་གྱུར་ནས་སྤྲོ། །ཞེས་པའི་དོན་གྲུབ་པའི་ཕྱིར། ཟླ་བ་དྲུག་གི་

རྡོར་བཟླས་ལ་རིམ་བཞིན་བགྲང་བ་དང་། རྗེས་སུ་འགྲོ་བ་དང་། གནས་ཀྱི་དབྱེ་བས་རྟོག་པ་དང་། དུས་

ཀྱི་དབྱེ་བས་རྟོག་པ་དང་། རླུང་ལྡོག་པ་དང་། ཡོངས་དག་ཅེས་པའི་ཐ་སྙད་ཀྱིས་གསུངས། རྡོར་

བཟླས་བྱས་པ་ན་རེ་ཞིག་གི་བར་རླུང་གི་གདངས་སྔགས་ཀྱི་གདངས་སུ་མོས་པ་ཡིད་བྱེད་ཙམ་

ལས་མི་འོང་ཡང་། རིམ་གྱིས་གོམས་པས་མོས་པ་ཙམ་མིན་པར་རླུང་ལྡང་འཇུག་གནས་གསུམ་

གྱི་གདངས་ཡི་གེའི་གདངས་སུ་ཚུར་འཆར་བས་གསུང་གི་ང་རྒྱལ་ལ་བཅོས་མིན་འཕོས་པ་འབྱུང་

སྟེ༑ གསལ་སྒྲོན་ལས། སྔར་བཤད་པ་བཞིན་དུ་རླུང་སྔགས་དབྱེར་མེད་དུ་སྦྱར་བའི་བཟླས་པ་

བྱས་པ་ན། ཡིད་ངོ་ན་རླུང་གི་གདངས་རྣམས་ཡི་གེ་གསུམ་དུ་གྲག་པ་ལ་བློའ་ིམོས་པ་ཙམ་མིན་

པར་ཡིད་འགྱུར་བའི་ཉམས་དྲག་པོ་སྐྱེས་པ་ཡིན་ཏེ། དཔེར་ན་བསྐྱེད་རིམ་པས་དང་པོར་ལྷར་མོས་

ནས་བསྒོམས་པ་གོམས་པའི་མཐར། བློས་ཆེད་དུ་བཅོས་མི་དགོས་པར་ངང་གིས་ལྷའི་ང་རྒྱལ་དུ་

འགྱུར་བ་བཞིན་ནོ། །དེ་ལྟར་སོང་བ་ན་རླུང་སྔགས་ཐ་དད་པའི་སྣང་བ་དང་ཞེན་པ་གཉིས་ཀ་གཅོད་

ནུས་པ་ཡིན་ལ། ཞེས་དང་། འདུས་པའི་སྨོན་ལམ་དུ། མ་བཅོས་རྡོ་རྗེ་གསུམ་དུ་ཤར་བ་ཡི། །ངག་

དབེན་གསུང་གི་རྡོ་རྗེའི་ཏིང་འཛིན་གྱིས། །ཞེས་སོགས་གསུངས་པའི་ཕྱིར། ངག་དབེན་གྱི་དབེན་

གཞིའི་ངག་ནི་རང་བཞིན་གྱི་བཟླས་པ་རླུང་ལྡང་འཇུག་གནས་གསུམ་དང་། དབེན་རྒྱུའི་དགག་བྱ་

ནི་རླུང་སྔགས་ཐ་དད་དུ་སྣང་ཞེན་གཉིས་དང་། རྡོར་བཟླས་ཀྱིས་རླུང་སྔགས་དབྱེར་མེད་དུ་སྦྱར་

བས་དབེན་པར་བྱེད་པ་ཡིན་ནོ།།

ཡང་ཁ་ཅིག ཟླ་བ་དང་པོའ་ིརྡོར་བཟླས་ཀྱི་མགོ་བརྩམས་པའི་ཚེ་ཟླ་བ་དེའི་རྩིས་གཞིའི་ཉིན་ཞག་

དང་པོའ་ིརླུང་ལྡང་འཇུག་གནས་གསུམ་གྱི་ཡི་གེ་གསུམ་གྱི་གདངས་སུ་ཤར་བའི་རྡོར་བཟླས་ཐོག་

མ་དེ། མཉམ་གནས་གཙོ་བོར་རྒྱུ་བའི་རླུང་གི་རྡོར་བཟླས་ཡིན་པར་ཐལ། ཟླ་བའི་དཀར་ཕྱོགས་ཀྱི་

ཐོག་མར་མཉམ་གནས་ཀྱིས་གཙོ་བྱས་ནས་རྒྱུ་བར་གསུངས་པའི་ཕྱིར་ན་མ་ཁྱབ་སྟེ། སྤྱིར་རླུང་

སྒོམ་པའི་དུས་ཀྱི་གནད་ལ་དུས་རྒྱུན་དུ་དང་། ཁྱད་པར་ཐོ་རངས་རིག་པ་དྭངས་པའི་དུས་དང་། ཕྱི་

དྲོ་མེའི་དུས་སུ་གཙོ་བོར་བྱེད། ཁྱད་པར་རྡོར་བཟླས་ཐོག་མར་བྱས་པ་ལ་མེ་རླུང་གྱེན་རྒྱུས་གཙོ་

བོར་རྒྱུ་བའི་དུས་སུ་ཐོག་མར་སྒོམ་དགོས་པར་གསུངས་པའི་ཕྱིར་ཏེ། རྡོར་བཟླས་ཟིན་བྲིས་ལས། 

རླུང་གི་རླུང་དོན་གྲུབ་ཀྱི་ངོ་བོ་སྔོན་ལ་བཤད་པར་བྱ་བ་ཡིན་ཀྱང་འོད་དཔག་མེད་གསུང་རྡོ་རྗེ་ཡིན་

ལ་རླུང་ཡང་ངག་ཡིན་པས་དེ་ནས་ཐོག་མར་བཤད་དེ། དེ་ཡང་དང་པོར་སྒོམ་པའི་དུས་སུ་དེ་ནས་

བསྒོམ་པར་བྱ་བ་ཤེས་པའི་ཕྱིར་རཏྣ་རཀྵི་ཏས་སོ། །ཞེས་རྒྱུད་རྡོར་ཕྲེང་དུ་མེ་རླུང་ཐོག་མར་ཡང་

ཡང་བཤད་པ་དེ་ཐོག་མར་དེ་ནས་བསྒོམ་པར་ཤེས་པའི་ཕྱིར་དུ་ཡིན་པར་གསུངས་པའི་ཕྱིར།

རླུང་རྒྱུ་ཚུལ་དང་དེ་ལ་དོགས་པ་དཔྱད་པ།

སྐྱེས་བུ་ནད་མེད་ཅིང་རླུང་ལྟས་མ་ལོག་པ་ཁམས་སྙོམས་པ་གཅིག་གི་དབང་དུ་བྱས་ནས། 

དཀར་ཕྱོགས་ཀྱི་ཚེས་གཅིག་གཉིས། གསུམ་ལ་སྔ་དྲོ་དང་པོར་མཉམ་གནས་ཀྱིས་གཙོ་བོར་བྱས་

ནས་གཡོན་རྐྱང་ནས་རྒྱུ། དེ་ནས་ཚེས་བཞི། ལྔ། དྲུག་གསུམ་གྱི་སྔ་དྲོ་དང་པོར་གྱེན་རྒྱུས་གཡས་

རྐྱང་ནས་གཙོ་བོར་རྒྱུ་བ་སོགས་རེས་མོས་ཀྱིས་བཅོ་ལྔའི་བར་དང་། ནག་ཕྱོགས་ཀྱི་ཚེས་གཅིག་

གཉིས་གསུམ་གྱི་སྔ་དྲོ་དང་པོར་གྱེན་རྒྱུས་གཡས་རྐྱང་ནས་གཙོ་བོར་རྒྱུ་བ་སོགས་སྡོམ་འབྱུང་



བསྐྱེད་རྫོགས་ཀྱི་དོགས་སློང་།388

ནས་འབྱུང་བ་ལྟར་བཤད་དོ། །དེ་ཡང་ཐོག་མར་མཉམ་གནས་ཀྱིས་གཙོ་བོར་རྒྱུ་ན། དེ་ནས་རིམ་

བཞིན་གྱེན་རྒྱུ་ཐུར་སེར། སྲོག་འཛིན་རྣམས་ཐུན་ཕྱེད་རེའི་ཡུན་ལ་དགུ་བརྒྱ་བ་རེ་རེར་རྒྱུ་བ་དང་། 

ཐོག་མར་གྱེན་རྒྱུས་གཙོ་བོར་རྒྱུ་ན། དེ་ནས་མཉམ་གནས། ཐུར་སེལ། སྲོག་འཛིན་རྣམས་རིམ་

བཞིན་རྒྱུ་སྟེ་ཉིན་ཞག་གི་ཐ་མ་ཆུ་རླུང་གིས་རྫོགས་པ་འདྲ། རླུང་ལྟས་ལོག་པ་ལ་ཉིན་ཞག་གི་ཐོག་

མར་སྲོག་ཐུར་གང་རུང་གིས་གཙོ་བྱས་ནས་རྒྱུ་བ་ཡོད་མེད་དཔྱད། ཡར་ངོ་མར་ངོའ་ིརྒྱུ་ཚུལ་གྱིས་

རླུང་ལྟས་ལོག་པ་བརྟག་ཚུལ་དང་། རླུང་གང་དང་གང་རྒྱུ་དུས་སུ་ཞི་རྒྱས་སོགས་ལས་གང་དང་

གང་འགྲུབ་ཚུལ་དང་། དེ་རྣམས་ལ་ཡོན་ཏན་དང་སྐྱོན་འབྱུང་ཚུལ་རྣམས་གསལ་སྒྲོན་སོགས་ལས་

ཤེས་དགོས་སོ། །ཁ་ཅིག་རླུང་དྷཱུ་ཏཱིར་ཞུགས་པའི་རྟགས་སུ་མཉམ་རྒྱུ་ཤེད་མཚུངས་སུ་འཐེན་པ་འབྱུང་

བར་གསུངས་པ་དེ་ལ་རླུང་དབུ་མར་ཞུགས་དུས་སུ་སྣ་བུག་ཏུ་གང་གཙོ་བོར་རྒྱུ་བའི་རྩ་བའི་རླུང་

མཉམ་རྒྱུ་བྱེད་ཟེར།

ཁ་ཅིག་གིས། རླུང་དབུ་མར་ཞུགས་དུས་སུ་རྩ་བའི་རླུང་བཞི་གང་ཡང་མཉམ་རྒྱུ་བྱེད་པ་

མེད་དེ། དབུ་མར་ཞུགས་པའི་རླུང་དེ་ལ་གྱེན་རྒྱུ་སོགས་ཀྱི་ཐ་སྙད་བྱར་མེད་པའི་ཕྱིར། དེར་དུས་

སུ་རྩ་བའི་རླུང་བཞི་དབུ་མར་ཞུགས་པས་རྩ་བ་དང་ཡན་ལག་གི་རླུང་གང་ཡང་མ་ཡིན་པ་མཉམ་

རྒྱུ་བྱེད་པ་ཡིན་ཟེར། ཁ་ཅིག་གིས་དབུ་མར་ཞུགས་པའི་རླུང་སྣ་བུག་ཏུ་རྒྱུ་བ་མེད་པས་དེའི་དུས་

སུ་དབུ་མར་མ་ཞུགས་པའི་རྩ་བ་དང་ཡན་ལག་གི་རླུང་སྣ་བུག་ནས་རྒྱུ་བ་ཡིན་ཏེ། དེའི་དུས་སུ་

རླུང་རྣམས་རྫོགས་པར་དབུ་མར་མ་ཞུགས་པའི་ཕྱིར། དེས་ན་གྱེན་རྒྱུས་གཡས་རྐྱང་ནས་མཉམ་

གནས་གཡོན་རྐྱང་ནས་སྲོག་ཐུར་གཉིས་གཉིས་ཀ་ནས་རྒྱུ་བའི་ཚུལ་གྱིས་རྩ་བའི་རླུང་བཞི་ཅིག་

ཆར་རྒྱུ་སྟེ་དེ་མ་ཐག་དབུ་མར་ཞུགས་དགོས་ཟེར། དེ་རྣམས་ལས་གང་འཐད་མི་འཐད་ཀྱི་ལུང་

རིགས་གསལ་པོ་མི་སྣང་།

ཁ་ཅིག་ན་རེ། རྩ་བའི་རླུང་བཞི་རེ་རེ་ནས་གཙོ་བྱས་ནས་རྒྱུན་གཅིག་ལ་རྒྱུ་བའི་ཚེ་ཐུན་



རླུང་རྒྱུ་ཚུལ་དང་དེ་ལ་དོགས་པ་དཔྱད་པ། 389

ཕྱེད་རེ་ལ་རླུང་འབྱུང་འཇུག་དགུ་བརྒྱ་བ་རེར་འདྲ་བར་གསུངས་པ་ལྟར་འཇོག་དཀའ་སྟེ། མེ་མཉམ་

གཉིས་གཙོ་བྱས་ནས་རྒྱུན་གཅིག་ལ་རྒྱུ་བའི་ཐུན་ཕྱེད་རེ་ལ་རླུང་འབྱུང་འཇུག་དགུ་བརྒྱ་བ་རེར་

འདྲ་ཡང་། སྲོག་ཐུར་གཉིས་གཙོ་བོར་རྒྱུ་བའི་ཚེ་ཐུན་ཕྱེད་རེ་ལ་རླུང་འབྱུང་འཇུག་དགུ་བརྒྱ་བ་

ཚན་པ་གཉིས་གཉིས་ཡོད་པའི་ཕྱིར། དེར་ཐལ། ཐུར་སེལ་གཙོ་བྱས་ནས་རྒྱུ་བའི་ཐུན་ཕྱེད་དེ་ལ་

སྣ་བུག་གཡས་གཡོན་གྱི་འབྱུང་འཇུག་གཉིས་གཉིས་ཏེ། ཐུན་ཕྱེད་རེ་ལ་རླུང་འབྱུང་འཇུག་ཆིག་

སྟོང་བརྒྱད་བརྒྱ་རེ་ཡོད་པའི་ཕྱིར་ཏེ། སྲོག་འཛིན་ལའང་དེ་ལྟར་ཡོད་པའི་ཕྱིར་ཟེར་ན་མ་ཁྱབ་སྟེ། 

སྲོག་ཐུར་གཉིས་གཙོ་བོར་རྒྱུ་བའི་ཚེ་ཐུན་ཕྱེད་རེ་ལ་སྣ་བུག་གཡས་གཡོན་རླུང་འབྱུང་འཇུག་

ཚན་པ་གཉིས་གཉིས་ཡོད་ཀྱང་། གཡས་གཡོན་རྐྱང་པ་རེའི་རླུང་འབྱུང་འཇུག་གི་ཁུག་པ་རེ་བྱེད་

ཚུལ་དང་། མཉམ་རྒྱུའི་ཁུག་པ་རེ་བྱེད་ཚུལ་མི་འདྲ་བས་སྐྱོན་མེད་པའི་ཕྱིར། དེར་ཐལ། གཡས་

གཡོན་རེ་རེ་བའི་འབྱུང་འཇུག་གི་ཁུག་པ་རྐྱང་པ་རེ་དང་། མཉམ་རྒྱུའི་གཡས་གཡོན་གྱི་ཁུག་པ་གཉིས་

རེ་ཡུན་མཉམ་པས། མཉམ་རྒྱུའི་གཡས་གཡོན་གྱི་འབྱུང་འཇུག་གི་ཁུག་པ་གཉིས་ཀ་བསྡོམས་

ནས་མཉམ་རྒྱུའི་ཁུག་པ་རེར་བྱེད་པའི་ཕྱིར་ཏེ། གསལ་སྒྲོན་ལས། རྡོར་འཕྲེང་དང་སྡོམ་འབྱུང་དང་

ཞལ་ལུང་ལས། སྣ་བུག་རེ་ལ་དཀྱིལ་འཁོར་གཉིས་དང་། མཉམ་རྒྱུ་ལ་དཀྱིལ་འཁོར་གཉིས་བཤད་

པས༑ སྣ་བུག་གཡས་གཡོན་རྐྱང་པ་རེ་ལ་རྒྱུ་བ་གཉིས་ཀྱི་རླུང་གི་ཞག་གཅིག་གི་རླུང་གི་ཕྱེད་

དང༑ སྣ་བུག་གཉིས་ཀ་ལ་མཉམ་པོར་རྒྱུ་བའི་རླུང་གིས་ཕྱེད་ཐུབ་པ་དང་། དེ་ལྟར་བྱས་ན་མཉམ་

རྒྱུའི་ཁུག་པ་རེ་དང་། གཡས་གཡོན་རེ་རེ་བའི་རྐྱང་པ་རེ་ཡུན་མཉམ་པས། མཉམ་རྒྱུའི་དགུ་བརྒྱ་

བ་ཕྲག་རེ་རྩི་ཚུལ་ནི། གཡས་གཡོན་གཉིས་ཀ་བསྡོམས་པའི་འབྱུང་འཇུག་གཉིས་གཉིས་ལ་བྱ་

དགོས་པས། གཡས་གཡོན་རེ་རེ་བའི་རྩི་ཚུལ་དང་མི་འདྲ་བར་བྱ་དགོས་སམ་བརྟག་པར་བྱའོ། ། 

ཞེས་གསུངས་པའི་ཕྱིར།

ཁོ་ན་རེ། གཡས་རྐྱང་ནས་གྱེན་རྒྱུས་གཙོ་བོར་རྒྱུ་བཞིན་པའི་ཚེ་གཡོན་ངོས་སུ་རླུང་རྒྱུ་བ་



བསྐྱེད་རྫོགས་ཀྱི་དོགས་སློང་།390

མེད་པར་ཐལ། གཡས་གཡོན་རྐྱང་པ་རེ་བའི་ཁུག་པ་རྩི་ཚུལ་འཐད་པའི་ཕྱིར་ན་མ་ཁྱབ་སྟེ། གཡས་

རྐྱང་ནས་གཡོན་རྐྱང་དུ་འཕོ་བའི་དབང་དུ་བྱས་ན་གཡས་རྐྱང་ནས་གྱེན་རྒྱུས་གཙོ་བོར་རྒྱུ་བཞིན་

པའི་ཚེ་སྣ་བུག་གཡོན་ངོས་སུ་རླུང་གསར་དུ་རྒྱུ་བའི་མཉམ་རྒྱུ་འབྱུང་བ་ཡོད་ཀྱང་། གཡོན་ངོས་

ཀྱི་རླུང་འབྱུང་འཇུག་དེ་རྐྱང་པ་དང་མཉམ་རྒྱུའི་ཁུག་པ་གང་དུ་ཡང་མི་བརྩི་བའི་ཕྱིར། འདོད་མི་ནུས་

ཏེ༑ གྱེན་རྒྱུས་གཡས་རྐྱང་ནས་གཙོ་བོར་རྒྱུ་བའི་ཚེ་གཡས་ངོས་ཀྱི་རླུང་མི་འཕོ་བར་གཡོན་ངོས་

སུ་རླུང་གསར་དུ་རྒྱུ་བའི་མཉམ་རྒྱུ་འབྱུང་བ་ཡོད་པར་གསུངས་པའི་ཕྱིར། གསལ་སྒྲོན་ལས། 

གཡས་ནས་གཡོན་དུ་འཕོ་མཚམས་སུ་མཉམ་རྒྱུ་འོང་ཚུལ་ནི། གཡས་ཀྱི་རླུང་གི་རྒྱུ་བ་ཞན་དུ་

སོང་བར་དེ་ཙམ་དུ་མི་མངོན་པའི་མཚམས་ཤིག་ནས། གཡོན་དུ་རྒྱུ་བ་ཤིན་ཏུ་ཞན་པ་ཞིག་འོང་བ་

ནས་བཟུང་སྟེ། དེའི་རྒྱུ་བ་ཅུང་ཟད་རེས་ཇེ་དྲག་ཏུ་འགྲོ་བ་ན་གཡས་ཀྱི་རྒྱུ་བ་ཇེ་ཞན་དུ་སོང་བའི་

མཐར་ཕྲ་མོ་ཡང་རྒྱུ་བ་མེད་པར་སོང་མ་ཐག་གཡོན་རྐྱང་ལ་རྒྱུ་བའི་མགོ་འཛུགས་ཏེ། གཡོན་ནས་

གཡས་སུ་འཕོས་པ་ཡང་དེ་བཞིན་ནོ། །ཞེས་གསུངས་པའི་ཕྱིར།

ཁོ་ན་རེ། གཡས་རྐྱང་ནས་གཡོན་རྐྱང་དུ་འཕོས་པའི་ཚེ་གཡས་ཀྱི་རྒྱུ་བར་མི་འཕོས་པར་

གཡོན་ངོས་སུ་རླུང་གསར་དུ་རྒྱུ་བ་ན་མཉམ་གནས་གཡོན་རྐྱང་ལ་གཙོ་བོར་རྒྱུ་བའི་མགོ་རྩོམ་

པ་ཡིན་པར་ཐལ། མཉམ་གནས་གཡོན་རྐྱང་ལ་རྒྱུ་བའི་ཕྱིར་ན་མ་ཁྱབ་སྟེ། གཡོན་རྐྱང་ནས་རླུང་

གཙོ་བོར་རྒྱུ་བའི་མགོ་རྩོམ་པ་ལ་གཡས་ངོས་ཀྱི་རྒྱུ་བ་ཕྲ་མོ་ཙམ་ཡང་ཡོད་པར་འཕོས་དགོས་

པར་གསལ་སྒྲོན་གྱི་ལུང་དྲངས་མ་ཐག་པ་དེའི་ཕྱིར།

ཡང་ཁོ་ན་རེ། གཡས་རྐྱང་ནས་གྱེན་རྒྱུས་གཙོ་བོར་རྒྱུ་བ་ན་གཡོན་ངོས་སུ་རླུང་གསར་དུ་རྒྱུ་

བའི་ཚེ་གཡས་ངོས་ཀྱི་རླུང་འཕོ་བ་མེད་པར་ཐལ། གཡས་རྐྱང་ནས་གཡོན་རྐྱང་དུ་འཕོ་བ་ལ་དེ་ལྟར་

འཕོས་པ་མེད་པའི་ཕྱིར་ན་མ་ཁྱབ་སྟེ། གྱེན་རྒྱུས་གཡས་རྐྱང་ནས་གཙོ་བོར་རྒྱུ་བའི་ཚེ་གཡོན་ངོས་

སུ་རླུང་སྔར་མི་རྒྱུ་བ་གསར་དུ་རྒྱུ་བ་དང་མཉམ་དུ་གཡས་ངོས་ཀྱི་རླུང་གི་རྒྱུ་བ་འཕོས་མ་འཕོས་



རླུང་རྒྱུ་ཚུལ་དང་དེ་ལ་དོགས་པ་དཔྱད་པ། 391

གཉིས་ཡོད་པའི་ཕྱིར། དེར་ཐལ། གཡས་རྐྱང་ནས་གཡོན་རྐྱང་དུ་འཕོས་པའི་ཚེ་གཡོན་ངོས་སུ་

རླུང་སྔར་མི་རྒྱུ་བ་གསར་དུ་རྒྱུ་བ་ལ་གཡས་ངོས་ཀྱི་རླུང་མི་འཕོ་བ་དང་གཡས་རྐྱང་ནས་མཉམ་

རྒྱུར་འཕོས་པའི་ཚེ་གཡོན་ངོས་སུ་རླུང་གསར་དུ་རྒྱུ་བ་དང་མཉམ་དུ་གཡས་ངོས་ཀྱི་རླུང་གི་རྒྱུ་

བ་འཕོས་པའི་ཁྱད་པར་ཡོད་པའི་ཕྱིར་ཏེ། གསལ་སྒྲོན་ལས། སྣ་བུག་སྔར་མི་རྒྱུ་བ་ངོས་སུ་གསར་

དུ་རླུང་རྒྱུ་བ་ཡིན་ཀྱང་། སྔར་རྒྱུ་བ་ངོས་ཀྱི་རླུང་འཕོས་མ་འཕོས་གཉིས་ཡོད་དོ། །ཞེས་གསུངས་

པའི་ཕྱིར། སྣ་བུག་རྐྱང་པ་ནས་རླུང་མཉམ་རྒྱུར་འཕོ་བ་ལ་ཐུར་སེལ་གྱི་རླུང་དུ་འཕོས་པས་ཁྱབ། 

དེ་ལ་གཡས་རྐྱང་ནས་འཕོས་པ་དང་གཡོན་རྐྱང་ནས་འཕོས་པ་གཉིས་ཡོད། མཉམ་རྒྱུ་ནས་སྣ་བུག་

རྐྱང་པར་འཕོས་པ་ལ་སྲོག་འཛིན་ནས་འཕོ་དགོས། དེ་ལ་གཡས་རྐྱང་དང་གཡོན་རྐྱང་དུ་འཕོས་

པ་གཉིས་ཡོད་དོ། །མཉམ་རྒྱུ་ནས་མཉམ་རྒྱུར་འཕོས་པ་ལ་ཐུར་སེལ་ནས་སྲོག་འཛིན་དུ་འཕོ་བ་

དགོས་སོ།།

ཡང་ཁོ་ན་རེ། སྣ་བུག་ནས་གཙོ་བོར་རྒྱུ་བའི་ཐུར་སེལ་གྱི་རླུང་ཡིན་ན། སྣ་བུག་གཉིས་

ཀ་ནས་རྒྱུ་བའི་རླུང་ཡིན་པས་ཁྱབ་པར་ཐལ། ཐུར་སེལ་གཙོ་བོར་རྒྱུ་ཚེ་སྣ་བུག་གཉིས་ཀ་ནས་

མཉམ་རྒྱུ་བྱེད་པའི་ཕྱིར་ན་མ་ཁྱབ་སྟེ། ཐུར་སེལ་གཙོ་བོར་རྒྱུ་བའི་གཡས་ཀྱི་འབྱུང་འཇུག་གི་ཁུག་

པ་དེ་སྣ་བུག་གཡོན་ནས་རྒྱུ་བའི་རླུང་མ་ཡིན་པའི་ཕྱིར། དེར་ཐལ། སྣ་བུག་གཡས་གཡོན་གྱི་

འབྱུང་འཇུག་གི་ཁུག་པ་གཉིས་འགལ་བའི་ཕྱིར་ཏེ། དེ་ཉིད་ལས། མཉམ་རྒྱུའི་དགུ་བརྒྱ་བ་ཕྲག་རེ་

རྩི་ཚུལ་ནི། གཡས་གཡོན་གཉིས་ཀ་བསྡོམས་པའི་འབྱུང་འཇུག་གཉིས་གཉིས་ལ་བྱ་དགོས་པས། 

ཞེས་པའི་དོན་གྲུབ་པའི་ཕྱིར། ཁོ་ན་རེ། སྣ་བུག་གཉིས་ནས་གཙོ་བོར་རྒྱུ་བའི་རླུང་གི་ཡིན་པ་མེད་

པར་ཐལ། སྣ་བུག་གཡས་གཡོན་གྱི་ཁུག་པ་གཉིས་འགལ་བའི་ཕྱིར་ན་མ་ཁྱབ་སྟེ། ཐུར་སེལ་གྱི་

རླུང་དེ་སྣ་བུག་གཉིས་ཀ་ནས་རྒྱུ་བའི་རླུང་ཡིན་པའི་ཕྱིར། དེར་ཐལ། དེ་སྣ་བུག་གཉིས་ཀ་ནས་

མཉམ་རྒྱུ་དྲག་པ་དང་། འབྱུང་བ་སའི་ཁམས་དང་། རང་དབང་བའི་ཁ་དོག་སེར་པོ་དང་། རིན་ཆེན་



བསྐྱེད་རྫོགས་ཀྱི་དོགས་སློང་།392

མགོན་པོའ་ིརླུང་དུ་གསུངས་པའི་ཕྱིར། རྡོར་འཕྲེང་ལས། གཉིས་ཀ་ནས་ནི་འབྱུང་བའི་ཁམས། ། 

གསེར་གྱི་མདོག་ཏུ་སྣང་བ་སྟེ། །དབང་ཆེན་གྱི་ནི་དཀྱིལ་འཁོར་ཉིད། །རིན་ཆེན་མགོན་པོའ་ིརྒྱུ་

བའོ༑ །ཞེས་གསུངས་པའི་ཕྱིར།

ཡང་ཁོ་ན་རེ། སྣ་བུག་གཡས་རྐྱང་ནས་གཙོ་བོར་རྒྱུ་བའི་ཐུར་སེལ་གྱི་རླུང་ཡོད་པར་ཐལ། 

ཐུར་སེལ་གཙོ་བོར་རྒྱུ་བའི་སྣ་བུག་གཡས་པའི་འབྱུང་འཇུག་གི་ཁུག་པ་དེ། སྣ་བུག་གཡས་རྐྱང་

ནས་གཙོ་བོར་རྒྱུ་བའི་རླུང་ཡིན་པའི་ཕྱིར། དེ་ཆོས་ཅན། དེར་ཐལ། སྣ་བུག་གཡོན་ནས་མི་རྒྱུ་

བར་གཡས་ཁོ་ན་ནས་རྒྱུ་བའི་རླུང་ཡིན་པའི་ཕྱིར་ན་མ་ཁྱབ་སྟེ། དེ་འདྲའི་ཁུག་པ་དེ་མཉམ་རྒྱུའི་

ཁུག་པའི་ཡ་གྱལ་ཡིན་པས་མཉམ་རྒྱུའི་རླུང་དུ་འཇོག་དགོས་པའི་ཕྱིར། ཁོ་ན་རེ། གཡས་རྐྱང་

ནས་རྒྱུ་བའི་ས་ཆུ་རླུང་གི་རླུང་གསུམ་གང་རུང་ལ་གྱེན་རྒྱུའི་འཁོར་དུ་རྒྱུ་བའི་རླུང་དགོས་ཟེར་ན། 

གཡས་རྐྱང་ནས་གཙོ་བོར་རྒྱུ་བའི་གྱེན་རྒྱུའི་རླུང་ཚན་པ་བཞིར་བགོས་པའི་ནང་ཚན་ཀྱི་ཆུ་མཱ་མ་

ཀིའི་རླུང་དེ་ཆོས་ཅན། དེར་ཐལ། དེའི་ཕྱིར། འདོད་མི་ནུས་ཏེ། དེ་གཡས་རྐྱང་ནས་གཙོ་བོར་རྒྱུ་

བའི་གྱེན་རྒྱུའི་རླུང་ཡིན་པའི་ཕྱིར།

ཟླ་བ་དང་པོ་དང་གཉིས་པའི་རྡོར་བཟླས།

ཟླ་བ་དང་པོའ་ིརྡོར་བཟླས་ནི་འདི་ལྟར་ཉིན་མཚན་གཉིས་སུ་རྩ་བའི་རླུང་བཞི་ཇི་ལྟར་རྒྱུ་ཚུལ་

གྱིས་རླུང་རགས་པའི་གྲངས་ངེས་ལ་ངེས་པ་རྙེད་རྙེད་དུ་བྱ་བ་སྟེ་འདི་བྱ་སླ་བར་གསུངས་སོ།།

ཟླ་བ་གཉིས་པའི་རྡོར་བཟླས་ནི། ཉིན་ཞག་གཅིག་ལ་བརྒྱད་དུ་བགོས་པའི་བརྒྱད་ཆ་གཅིག་

ལ་ཐུན་ཚོད་དུ་བྱས་པའི་ཐུན་ཚོད་རེ་ལ་རླུང་ཉིས་སྟོང་བདུན་བརྒྱ་རེ་རྒྱུ་བའི་གྲངས་བགྲང་ནས་ཆ་

སྙོམས་པར་བྱེད་པ་ལ་ངེས་པ་རྙེད་རྙེད་ཀྱི་བར་ཉིན་ཞག་ཉེར་བདུན་དུ་བགྲང་བ་བྱས་པའི་རྣལ་འབྱོར་

ཡིན་ཏེ། རྡོར་འཕྲེང་ལས། ཉིན་ཞག་ཉི་ཤུ་རྩ་བདུན་ལ། །འཁོར་ལོ་བཞི་ཡི་དབྱེ་བ་ཡིས། །ཉིན་

དང་མཚན་དུ་ངེས་པར་ནི། །ཞེས་དང་། རྡོར་བཟླས་ཟིན་བྲིས་ལས། དེས་ན་ཐུན་ཚོད་ནི་སྐབས་

འདིར་ཉིན་ཞག་གཅིག་གི་བརྒྱད་ཆ་ཡིན་ལ། དེའི་ཡུན་ལ་རླུང་ཉིས་སྟོང་བདུན་བརྒྱ་རེ་རྒྱུ་བ་གྲངས་

བགྲང་བའོ། །ཞེས་གསུངས། སྔ་མ་བྱ་སླ་ལ་འདི་བྱ་དཀའ་བར་གསུངས། སྐབས་འདིར་རླུང་ཉིས་

སྟོང་བདུན་བརྒྱ་རེ་རྒྱུ་བའི་ཡུན་ལ་ཐུན་ཚོད་གཅིག་ཏུ་བྱེད་པ་དང་། ཡང་རླུང་སྟོང་བརྒྱད་བརྒྱ་རེ་རྒྱུ་

བའི་ཡུན་ལ་ཐུན་ཚོད་གཅིག་ཏུ་བཤད་པ་གཉིས་འགལ་ལམ་ཞེ་ན། ཉིན་ཞག་གཅིག་ལ་ཐུན་ཚོད་

བརྒྱད་དུ་བཤད་པ་ནི་ཕྱིའི་ཐུན་ཚོད་བརྒྱད་དང་ནང་གི་སྙིང་གའི་རྩ་བརྒྱད་སྦྱར་བའི་དབང་དུ་

བྱས་ལ། ཐུན་ཕྱེད་ཉེར་བཞིར་བྱེད་པ་ནི་ནང་གི་དཀྱིལ་འཁོར་རེ་རེའི་རླུང་རྒྱུ་བའི་ཡུན་ཚད་ཀྱི་དབང་

དུ་བྱས་པས་མི་འགལ་བར་རྡོར་བཟླས་ཟིན་བྲིས་སོགས་ལས་གསུངས། ཐུན་ཚོད་བཅུ་གཉིས་སུ་

བྱེད་ན་ཐུན་ཕྱེད་ཉེར་བཞི་དང་། ཐུན་ཚོད་བརྒྱད་དུ་བྱེད་པ་ལ་ཐུན་ཕྱེད་བཅུ་དྲུག་ཏུ་བྱེད་པར་གསུངས་

པས༑ སྤྱིར་ཐུན་ཚོད་ཀྱི་ཡུན་དེ་གཉིས་ཀྱི་གང་ལ་བྱེད་པ་ཞག་གཅིག་གི་ཐུན་ཚོད་རེའི་རྡོར་བཟླས་

ཀྱི་གྲངས་དང་བསྟུན་ནས་ཞིབ་ཆ་བྱེད་དགོས་སོ། །འཁོར་ལོ་བཞི་ཡི་དབྱེ་བ་ཡིས། །ཞེས་པའི་འཁོར་

ལོ་བཞི་ནི་མེ་རླུང་སོགས་འབྱུང་ཆེན་གྱི་དཀྱིལ་འཁོར་བཞི་ལ་བྱེད་དེ། རྡོར་བཟླས་ཟིན་བྲིས་ལས། 

ཞག་ཉེར་བདུན་གྱི་བར་དུ་མེ་ལ་སོགས་པའི་དཀྱིལ་འཁོར་བཞིའི་དབྱེ་བས་ཉིན་མཚན་གཉིས་ཀྱི་

ཐུན་ཚོད་སོ་སོའ་ིརླུང་ཡོངས་སུ་དཔྱོད་པའི་རྣམ་པ་ཡིས་བགྲང་བར་བྱའོ། །ཞེས་གསུངས། སྐབས་

འདིའི་ཐུན་ཚོད་རེའི་ཡུན་ལ་འཕོ་ཆེན་ཉེར་བཞིའི་ནང་ནས་གསུམ་རྫོགས་པ་དང་། འདིའི་ཐུན་ཕྱེད་

རེ་ལ་རླུང་ཆིག་སྟོང་སུམ་བརྒྱ་ལྔ་བཅུ་རེ་རྫོགས་དགོས་སོ།།

ཟླ་བ་གསུམ་པ་དང་བཞི་པའི་རྡོར་བཟླས།

ཟླ་བ་གསུམ་པའི་རྡོར་བཟླས་ནི། སྙིང་ག མགྲིན་པ། སྤྱི་བོ། ལྟེ་བའི་རྩ་འཁོར་བཞིའི་རྩ་

འདབ་རེ་རེ་ལ་ཞག་རེར་རླུང་ཇི་ཙམ་རྒྱུ་བ་བརྟགས་པའི་སྒོ་ནས་རླུང་དག་རྩའི་ཁ་དོག་གསལ་

པོར་མཐོང་བའི་བར་ཞག་ཉེར་བདུན་དུ་བཟླས་པ་ཡིན་ལ། རྡོར་བཟླས་སྔ་མ་གཉིས་རྩ་དང་མ་སྦྱར་

བར་ཕྱིའི་དུས་ཚོད་ལ་རླུང་གི་གྲངས་ངེས་པར་འབྱེད་པས་རགས་པ་ཡིན། འདི་ནི་རྩ་འཁོར་བཞི་

དང་སྦྱར་ནས་རླུང་དང་རྩའི་ཁ་དོག་གསལ་པོར་མཐོང་ཞིང་རྩ་སོ་སོའ་ིརླུང་གི་རྒྱུ་བ་ངེས་པར་

བྱེད་པས་ཕྲ་བ་ཡིན་ཏེ། རྡོར་བཟླས་ཟིན་བྲིས་ལས། དེའང་རྩ་འདབ་འདི་ལས་རླུང་འདི་རྒྱུའོ་ཞེས་

ངེས་པར་བཟུང་བ་ལས། སྔར་བཤད་པ་ལྟར་ལྟེ་བའི་རྩ་འདབ་བཞི་ལ་རླུང་རྒྱུ་བ་ན་སྤྱི་བོའ་ིགཉིས་

ལ་རྒྱུ་བ་སོགས་ངེས་པར་བྱེད་པ་ཡིན་པར་མཐོང་ངོ་། །སྔ་མ་གཉིས་ཕྱིའི་དུས་ཚོད་ལ་རླུང་གི་གྲངས་

ངེས་པར་བྱེད་པས་རགས་པའི་ཕྱིར། རླུང་དང་རྩའི་ཁ་དོག་གསལ་པོར་མ་མཐོང་ཡང་ངེས་ནུས་

ལ༑ འདི་ནི་རླུང་དང་རྩའི་ཁ་དོག་མཐོང་ནས་རྩ་སོ་སོའ་ིརྒྱུ་བ་ངེས་པར་བྱེད་པའོ། །ཞེས་གསུངས།

སྔར་བཤད་པ་ལྟར་ཞེས་པ་ནི། སྔར་རྩ་འདབ་གཅིག་ནས་གཅིག་ཏུ་རླུང་འཕོ་ཚུལ་བཤད་པ་

ལྟར་ཞེས་པའི་དོན་ཏེ། དེ་ནི་ཟིན་བྲིས་དེ་ཉིད་ལས། ཞག་གཅིག་ལ་རླུང་ཉི་ཁྲི་ཆིག་སྟོང་དྲུག་བརྒྱ་རྒྱུ་

བ་ལ། ལྟེ་བའི་རྩ་འདབ་རེ་བཞི་ནས་ཇི་ཙམ་རེ་རྒྱུ་བའི་དབང་དུ་བྱས་ན་དབུགས་སུམ་བརྒྱ་དང་སུམ་

ཅུ་སོ་ཕྱེད་དང་བརྒྱད་རྩ་འདབ་གཅིག་ལ་བརྒྱུས་ཟིན་པའི་འོག་ཏུ་གཉིས་པ་སོགས་སུ་འཕོས་ནས་

དེ་བཞིན་དུ་རྒྱུའོ། །དེའི་ཚེ་ལྟེ་བའི་རྩ་འདབ་གཅིག་ལ་རྒྱུ་བ་དེ་ཉིས་འགྱུར་ཞིག་སྤྱི་བོའ་ིརྩ་འདབ་

གཅིག་ལ་རྒྱུ། དེ་གཅིག་ལ་རྒྱུ་བའི་ཉིས་འགྱུར་མགྲིན་པའི་རྩ་འདབ་གཅིག་ལ་རྒྱུ། དེ་གཅིག་ལ་རྒྱུ་

བའི་ཉིས་འགྱུར་སྙིང་གའི་རྩ་འདབ་གཅིག་ལ་རྒྱུ་བར་བཤད་དོ། །ཞེས་གསུངས།

དེ་ཡང་རླུང་སུམ་བརྒྱ་དང་ཕྱེད་བཅས་སོ་བདུན་ལྟེ་བའི་རྩ་འདབ་གཅིག་ལ་རྒྱུ་བ་དབྱུ་གུ་རེའི་

རླུང་དང་། དེའི་ཉིས་འགྱུར་རླུང་དྲུག་བརྒྱ་དང་དོན་ལྔ་སྤྱི་བོའ་ིརྩ་འདབ་གཅིག་ལ་རྒྱུ་བ་ཆུ་ཚོད་རེ་དང། 

དེའི་ཉིས་འགྱུར་ཆིག་སྟོང་སུམ་བརྒྱ་ལྔ་བཅུ་མགྲིན་པའི་རྩ་འདབ་གཅིག་ལ་རྒྱུ་བ་འཕོ་བ་རེ་དང་། དེའི་

ཉིས་འགྱུར་ཉིས་སྟོང་བདུན་བརྒྱ་སྙིང་གའི་རྩ་འདབ་གཅིག་ལ་རྒྱུ་བ་ཐུན་ཚོད་རེའི་རླུང་དུ་འཇོག་

སྟེ༑ གསལ་སྒྲོན་ལས། སྙིང་གའི་རྩ་འདབ་གཅིག་ལ་རླུང་ཉིས་སྟོང་བདུན་བརྒྱ་རྒྱུ་བ་ནི་ཐུན་ཚོད་རེའི་

རླུང་དང་། དེའི་ཕྱེད་ཀྱི་རླུང་བརྒྱ་ཕྲག་ཕྱེད་བཅས་བཅུ་གསུམ་མགྲིན་པའི་རྩ་འདབ་གཅིག་ལ་རྒྱུ་བ་

འཕོ་བ་རེ་དང་། སྙིང་གའི་རྩ་རེའི་བཞི་ཆའི་རླུང་དྲུག་བརྒྱ་དང་དོན་ལྔ་སྤྱི་བོའ་ིརྩ་འདབ་གཅིག་ལ་རྒྱུ་

བ་ཆུ་ཚོད་ར་ེདང་། སྙིང་གའ་ིརྩ་རེའ་ིབརྒྱད་ཆའ་ིརླུང་སུམ་བརྒྱ་དང་ཕྱེད་བཅས་ས་ོབདུན་ལྟ་ེབའ་ིརྩ་འདབ་

གཅིག་ལ་རྒྱུ་བ་དབྱུ་གུ་རེའི་རླུང་ཡིན་པ་དང་། ལྟེ་བ་དང་སྤྱི་བོ་དང་མགྲིན་པ་དང་སྙིང་གའི་རྩ་འདབ་

རེའི་སྔ་མ་སྔ་མ་ཉིས་འགྱུར་ཕྱི་མ་ཕྱི་མ་ལ་འབབ་པ། ཀྱཻ་རྡོར་དང་སྡོམ་འབྱུང་གཉིས་ཀའི་དོན་ཡིན་

པར་སྡོམ་འབྱུང་འགྲེལ་བར་བཤད་ལ། ཀཻྱ་རྡོར་གྱི་དོན་ཡིན་པར་མན་སྙེ་ལས་ཀྱང་བཤད་དོ། །ཞེས་

གསུངས༑

ཀཻྱ་རྡོར་དང་སྡོམ་འབྱུང་ལྟར་ན་ཞག་གཅིག་ལ་ཆུ་ཚོད་སོ་གཉིས་དང་དབྱུ་གུ་རེ་བཞི་དང་འཕོ་

བ་བཅུ་དྲུག་ཏུ་བཤད། རྒྱུད་རྡོར་འཕྲེང་དང་གདན་བཞི་དང་རྡོ་རྗེ་མཁའ་འགྲོར་ཉིན་ཞག་གཅིག་

ལ་ཆུ་ཚོད་དྲུག་ཅུར་བཤད་དེ་དབྱུ་གུ་ཡང་དེ་དང་འདྲ་བར་བཤད་ཅེས་རྡོར་བཟླས་ཟིན་བྲིས་སུ་

གསུངས། སྡོམ་འབྱུང་ལྟར་ན་ཆུ་ཚོད་རེའི་རླུང་དྲུག་བརྒྱ་དང་དོན་ལྔར་བཤད། རྡོར་འཕྲེང་སོགས་

ལྟར་ན་ཆུ་ཚོད་དང་དབྱུ་གུ་རེའི་རླུང་སུམ་བརྒྱ་དང་དྲུག་ཅུར་ཡོད། དེ་ལྟར་རྩ་འདབ་གཅིག་ནས་

གཅིག་ཏུ་འཕོས་ཀྱང་རླུང་དང་སྣ་བུག་གི་འཕོ་བ་འབྱུང་བའི་ངེས་པ་མེད་དེ། ཟིན་བྲིས་དེ་ཉིད་ལས། 

དེ་ལྟ་བུའི་རྩ་འདབ་གཅིག་ནས་གཅིག་ཏུ་འཕོས་ཀྱང་རླུང་གི་དཀྱིལ་འཁོར་ཆེ་ཆུང་བཞི་དང་སྣ་

བུག་གཡས་གཡོན་གཅིག་ཏུ་འཕོས་པའི་ངེས་པ་མེད་དོ། །ཞེས་གསུངས་སོ།།

སྡོམ་འབྱུང་ལས་ཞག་གཅིག་ལ་འཕོ་ཐེབས་བཅུ་དྲུག་ཏུ་གསུངས་པ་ནི། སྣ་བུག་གཡས་

གཡོན་དུ་འཕོ་ཐེབས་བརྒྱད་དང་། སྣ་བུག་མི་འཕོ་ཡང་དཀྱིལ་འཁོར་འཕོ་བ་བརྒྱད་ལ་བྱ་བར་གསལ་

སྒྲོན་དུ་གསུངས། སྡོམ་འབྱུང་ནས་ཉིན་ཞག་རེ་ལ་ཆུ་ཚོད་སོ་གཉིས་དང་དབྱུ་གུ་རེ་བཞིར་བཤད་

པའི་དོན་དང་། རྡོར་འཕྲེང་སོགས་ལས་ཆུ་ཚོད་དང་དབྱུ་གུ་དྲུག་ཅུར་གསུངས་པ་གཉིས་དོན་མི་

གཅིག་པས་འགལ་སྤོང་བྱེད་དགོས་པར་གསལ་སྒྲོན་དུ་གསུངས། འདུས་པའི་བཤད་རྒྱུད་རྣམས་

ལས་ཞག་གཅིག་གི་རླུང་གི་ཕྱེད་ལ་སྣ་བུག་འཕོ་བ་བཅུ་གཉིས་སུ་གསུངས་པ་དང་། སྡོམ་འབྱུང་

ལྟར་ན་སྣ་བུག་འཕོ་བ་བརྒྱད་དང་། དུས་འཁོར་ལྟར་ན་ཞག་གཅིག་གི་རླུང་རིལ་བོ་ལ་སྣ་བུག་འཕོ་བ་

བཅུ་གཉིས་སུ་གསུངས་པ་རྣམས། གདུལ་བྱའི་རླུང་རྒྱུ་ཚུལ་གྱི་དབང་གིས་གསུངས་པས་མི་འདྲ་བ་

དེ་རྣམས་དོན་གཅིག་ཏུ་བཤད་དུ་མི་རུང་ཡང་རྒྱུད་དེ་དང་དེའི་དོན་དུ་འཇོག་པ་ལ་མི་འགལ་བར་

གསལ་སྒྲོན་ལས་གསུངས་སོ། །ཞག་རེར་རྒྱུ་བའི་རླུང་ལ་ཐུན་ཚོད་ཀྱི་རླུང་དང་། འཕོ་བའི་དང་། ཆུ་

ཚོད་ཀྱི་དང་། དབྱུ་གུའི་རླུང་བཞིས་ཁྱབ་ཀྱང་། དེ་འདྲའི་རླུང་ལ་ཐུན་ཚོད་རེའི་རླུང་སོགས་ཀྱིས་

མ་ཁྱབ་པ་དང་། ཐུན་ཚོད་རེའི་རླུང་སོགས་བཞི་རེ་རེ་ལ་གྲངས་མི་འདྲ་བ་དེ་རྣམས་ལས་གང་ལྟར་

ཁས་བླང་དགོས་པ་དང་། དེ་ལ་རིགས་པ་སྤྲོ་ལུགས་དང་ཞིབ་ཆ་བྱེད་ལུགས་རྣམས་ཞིབ་དཔྱོད་

དགོས་སོ། །ཟླ་བ་གསུམ་པའི་རྡོར་བཟླས་འདི་ལ་གནས་ཀྱི་དབྱེ་བས་རྟོག་པ་ཞེས་བཤད་ཀྱང་གནས་

རྩ་འཁོར་དང་དེ་ལ་རྒྱུ་བའི་རླུང་གཉིས་ཀྱི་གྲངས་དང་ཁ་དོག་སོགས་ངེས་པ་ལ་བྱེད་པས་གཉིས་

ཀྱི་དབྱེ་བས་རྟོག་པ་ཞེས་བྱ་དགོས་ཏེ། རྡོར་བཟླས་ཟིན་བྲིས་ལས། གཉིས་ཀྱི་དབྱེ་བས་རྟོག་པ་

ཞེས་ཐ་སྙད་བྱས་ན་ལེགས་སོ། །ཞེས་གསུངས་སོ།།

ཟླ་བ་བཞི་པའི་རྡོར་བཟླས་ནི། རླུང་གི་གནས་རྩ་འཁོར་དྲུག་སོ་སོར་བརྟགས་ནས་དེ་རེ་རེ་

ལ་རླུང་དགུ་དགུ་རྒྱུ་བའི་སྒོ་ནས་ཞག་གཅིག་ལ་བརྒྱད་ཀྱིས་ལྷག་པའི་བརྒྱ་རྒྱུ་བ་ངེས་པ་ལ་བྱེད་

པར་ཟིན་བྲིས་སུ་གསུངས། རྩ་འཁོར་དྲུག་ལ་རླུང་དགུ་དགུ་རྒྱུ་བའི་སྒོ་ནས་ཞག་གཅིག་ལ་རླུང་

བརྒྱ་རྩ་བརྒྱད་རྒྱུ་ཚུལ་ནི། ཉིན་ཞག་རེ་ལ་ཆུ་ཚོད་དྲུག་ཅུ་ཡོད་པས་མཚན་ཕྱེད་ནས་ཉིན་ཕྱེད་ཀྱི་

བར་ལ་ཆུ་ཚོད་སུམ་ཅུ་ཡོད་ལ། དེ་བཞིན་དུ་ཉིན་ཕྱེད་ནས་མཚན་ཕྱེད་ཀྱི་བར་ལའང་སུམ་ཅུ་ཡོད་

པས་སུམ་ཅུ་ཚན་པ་གཉིས་ཀྱི་གཅིག་ལ་དྲུག་གིས་བགོས་པས་དྲུག་ཆ་རེ་ལ་ཆུ་ཚོད་ལྔ་ལྔ་ཐོབ། 

ཆུ་ཚོད་ལྔ་རེའི་ཡུན་ལ་འཁོར་ལོ་རེ་ནས་རླུང་དགུ་དགུ་རྒྱུ་སྟེ་དགུ་དྲུག་ལྔ་བཅུ་རྩ་བཞི་དང་། དེ་བཞིན་

དུ་ཚན་པ་ཅིག་ཤོས་ལ་ཡང་དེ་ལྟར་བྱས་པས་བརྒྱ་རྩ་བརྒྱད་དུ་འགྱུར་བའི་ཕྱིར་ཏེ།

རྡོར་བཟླས་ཟིན་བྲིས་ལས། མཚན་ཕྱེད་ནས་ཉིན་ཕྱེད་ཀྱི་བར་ལ་ཆུ་ཚོད་སུམ་ཅུ་ཡོད་པ་དེ་ལ་

དྲུག་གིས་བགོས་པས་ཆུ་ཚོད་ལྔ་ལྔ་ཐོབ་པས་དེའི་རིང་ལ་འཁོར་ལོ་རེ་ནས་རླུང་དགུ་དགུ་རྒྱུའོ། ། 

ཞེས་གསུངས། རླུང་བརྒྱ་རྩ་བརྒྱད་དེ་ནི་རྣམ་རྟོག་བརྒྱ་རྩ་བརྒྱད་བསྐྱེད་པའི་རླུང་དུ་གསུངས་ཏེ། རྡོར་

བཟླས་ཟིན་བྲིས་ལས། རླུང་དེ་རྣམས་གནས་དེ་རྣམས་སུ་རྒྱུ་བ་ན་དུག་གསུམ་ལ་སོགས་པའི་རྣམ་

རྟོག་བརྒྱ་རྩ་བརྒྱད་བསྐྱེད་པར་གསུངས་སོ། །ཞེས་གསུངས། རླུང་དགུ་ནི་ཁྱབ་བྱེད་མ་གཏོགས་

པའི་རྩ་བའི་རླུང་བཞི་དང་ཡན་ལག་གི་རླུང་ལྔ་སྟེ་དགུར་གསུངས།

རྩ་འཁོར་དྲུག་ངོས་བཟུང་ནས་དེར་རླུང་རྒྱུ་ཚུལ་སོགས་བཤད་པ།

རྩ་འཁོར་དྲུག་ནི་དེ་ཉིད་ལས། འཁོར་ལོ་ནི་དྲུག་སྟེ། ལྟེ་བ་སྤྲུལ་པའི་འཁོར་ལོ་ནི་རྩ་འདབ་

རེ་བཞི་དང་། སྙིང་ག་ཆོས་ཀྱི་འཁོར་ལོ་ནི་རྩ་འདབ་བརྒྱད་དང་། དེའི་གོང་མགྲིན་པའི་འོག་ཏུ་

མེའི་འཁོར་ལོ་ནི་རྩ་འདབ་གསུམ་དང་། མགྲིན་པ་ལོངས་སྤྱོད་ཀྱི་འཁོར་ལོ་ནི་རྩ་འདབ་བཅུ་དྲུག་

དང༑ སྨིན་མའི་དབུས་སུ་རླུང་གི་འཁོར་ལོ་ནི་རྩ་འདབ་དྲུག་དང་། སྤྱི་བོ་བདེ་ཆེན་གྱི་འཁོར་ལོ་ནི་

རྩ་འདབ་སོ་གཉིས་ཏེ་བསྡོམས་ན་བརྒྱ་དང་ཉེར་དགུའོ། །ཞེས་རྩ་འཁོར་དྲུག་དེའི་རྩ་འདབ་རྣམས་

བསྡོམས་ན་བརྒྱད་དང་ཉེར་དགུར་གསུངས། རླུང་དགུ་བོ་དེ་རྩ་འཁོར་དེ་རྣམས་ལས་རྒྱུ་ཚུལ་

ནི༑ སྲོག་འཛིན་རྩ་འཁོར་དྲུག་གི་དབུས་ནས་རྒྱུ་ཞིང་། གཞན་བརྒྱད་རྩ་འདབ་ནས་རྒྱུ་བ་ཡིན་

ལ༑ མགྲིན་པའི་མེ་འདབ་གསུམ་དང་སྨིན་དབུས་རླུང་འཁོར་ལས་གཞན་བརྒྱད་རྒྱུ་ཚུལ་ནི། མེ་

འདབ་གསུམ་པ་ལ་ནི་རྩ་དབུ་མ་ལ་བརྟེན་པའི་མདུད་པ་གསུམ་དང་། རང་འདབ་གསུམ་དང་། ནུ་

མ་གཡས་གཡོན་གྱི་རྩ་གཉིས་ཏེ་བརྒྱད་ནས་རྒྱུ། རླུང་འཁོར་ལ་ནི་རང་འདབ་དྲུག་དང་སྨིན་མ་

གཡས་གཡོན་གྱི་རྩ་གཉིས་ཏེ་བརྒྱད་ནས་རྒྱུ་བར་གསུངས་ཏེ། ཟིན་བྲིས་དེ་ཉིད་ལས། དེའང་

འཁོར་ལོ་དྲུག་གི་དབུས་ནས་སྲོག་རླུང་དང་། མེ་རླུང་གི་འཁོར་ལོ་མ་གཏོགས་པ་བཞི་ལ་རྩ་བའི་

རླུང་ལྷག་མ་གསུམ་དང་། ཡན་ལག་གི་རླུང་ལྔ་རང་རང་གི་རྩ་འདབ་བརྒྱད་བརྒྱད་ལ་རྒྱུ་བ་དང་། 

མེའི་འཁོར་ལོ་འདབ་མ་གསུམ་ལ་རྩ་དབུ་མ་ལ་བརྟེན་པའི་མདུད་པ་གསུམ་དང་། འདབ་མ་གསུམ་

སྟེ་དྲུག་དབུས་དང་བདུན། ནུ་མ་གཡས་གཡོན་གྱི་རྩ་གཉིས་ཏེ་དགུ་དང་། རླུང་གི་འཁོར་ལོ་ལ་

འདབ་མ་དྲུག་དང་དབུས་ཏེ་བདུན། སྨིན་མ་གཡས་གཡོན་གྱི་མཚམས་ཀྱི་རྩ་གཉིས་ཏེ་དགུ་དགུ་

རྒྱུའོ༑ །ཞེས་སོ། །དེ་ལ་འགོས་ལུགས་པ་རྣམས། རླུང་བཅུ་རེ་རེ་ལ་མིང་གི་རྣམ་གྲངས་བཅུ་བཅུ་

དང་ཐུན་མོང་བའི་མིང་གི་རྣམ་གྲངས་བརྒྱད་ཀྱིས་རླུང་བརྒྱ་རྩ་བརྒྱད་དུ་གསུངས་པ་དེ། རྒྱུད་རྡོར་

འཕྲེང་དུ་རླུང་དགུ་འཁོར་ལོ་དྲུག་ལ་རྒྱུ་བའི་སྒོ་ནས་བརྒྱ་རྩ་བརྒྱད་དུ་འཆད་པ་དང་མི་མཐུན་པར་

གསལ་སྒྲོན་དུ་གསུངས།

རྗེ་རང་ཉིད་ཀྱིས་རྡོར་བཟླས་ཟིན་བྲིས་སུ་རྩ་འཁོར་དྲུག་ལ་རླུང་དགུ་རིམ་གྱིས་རྒྱུ་ཚུལ་

གྱིས་རླུང་བརྒྱ་རྩ་བརྒྱད་འདྲེན་པ་རང་ལུགས་སུ་མཛད་ཀྱང་གསལ་སྒྲོན་དུ་དཔྱད་གཞིར་མཛད་

དེ༑ གསལ་སྒྲོན་ལས། འཁོར་ལོ་རེ་ལ་སྲོག་ཐུར་སོགས་དགུ་དགུ་རྒྱུ་བ་ན། གཞན་རྣམས་ལ་རྒྱུ་ན་

བརྒྱ་རྩའི་གྲངས་འདྲེན་ལུགས་ད་དུང་བཤད་དགོས་ལ། མི་རྒྱུ་ན་ལྟེ་བ་ནས་སྣ་བུག་ཏུ་རྒྱུ་བ་ན་སྙིང་

ག་དང་མགྲིན་པ་སོགས་ནས་ཀྱང་རྒྱུ་དགོས་པས་མི་འཐད་དོ། །ཞེས་རྩ་འཁོར་རེ་ལ་རླུང་དགུ་རྒྱུ་

ཚེ་རྩ་འཁོར་གཞན་རྣམས་ལ་རྒྱུ་ན་རྩ་འཁོར་དྲུག་ལ་རླུང་དགུ་རིམ་གྱིས་རྒྱུ་བའི་བརྒྱ་རྩ་བརྒྱད་ཀྱི་



རྩ་འཁོར་དྲུག་ངོས་བཟུང་ནས་དེར་རླུང་རྒྱུ་ཚུལ་སོགས་བཤད་པ། 399

གྲངས་འདྲེན་གང་ཡིན་བཤད་དགོས་པར་འགྱུར། དེའི་ཚེ་རྩ་འཁོར་གཞན་ལ་མི་རྒྱུ་ཟེར་ན་ལྟེ་བ་

ནས་རླུང་དགུ་སྣ་བུག་ཏུ་རྒྱུ་ཚེ་སྙིང་ག་སོགས་བརྒྱུད་ནས་རྒྱུ་དགོས་པས་མི་རྒྱུ་ཟེར་བ་མི་འཐད་

གསུངས་པ་དང་།

ཡང་དེ་ཉིད་ལས། གང་ལྟར་ཡང་རླུང་བརྒྱ་རྩ་བརྒྱད་པོ་དེ་རླུང་བཅུར་མི་འདུ་བ་མིན་པ་རྒྱུད་

དེའི་དོན་དུ་སྣང་ཡང་། འཁོར་ལོ་དྲུག་ལ་དགུ་དགུ་རིམ་ཅན་དུ་རྒྱུ་ཚུལ་བཞག་དཀའ་བར་སྣང་བས་

ད་དུང་དཔྱད་པར་བྱའོ། །ཞེས་གསུངས། དེ་ཡང་ལྟེ་བ་ནས་རླུང་དགུ་རྒྱུ་ཚེ་སྙིང་གའི་རྩ་འཁོར་

སོགས་བརྒྱུད་ནས་སྣ་བུག་ཏུ་རྒྱུ་དགོས་པས། ལྟེ་བའི་རྩ་འཁོར་ལ་རླུང་དགུ་རྒྱུ་ཚེ་སྙིང་གའི་རྩ་འཁོར་

སོགས་ལ་མི་རྒྱུ་བ་མིན་ཡང་དགུ་བོ་དེ་ཆུ་ཚོད་ལྔའི་ཡུན་དུ་རྩ་འཁོར་གཅིག་ལ་རྒྱུས་ནས་རྩ་

འཁོར་གཞན་དུ་འཕོ་བ་རིམ་གྱིས་འབྱུང་བ་ལ་རླུང་དགུ་རྩ་འཁོར་དྲུག་ཏུ་རིམ་གྱིས་རྒྱུ་བའི་དོན་དུ་

བྱེད་རུང་མི་རུང་དཔྱད།

ཆུ་ཚོད་ལྔ་རེའི་ཡུན་དུ་རྩ་འཁོར་གཅིག་ལ་རླུང་དགུ་རྒྱུ་བར་གསུངས་པ་དེ་རླུང་རང་གི་ངོ་

བོའ་ིགྲངས་ཡིན་གྱི་རླུང་འབྱུང་གི་གྲངས་མིན་ཏེ། ཆུ་ཚོད་ལྔ་རེའི་ཡུན་དུ་རྩ་འཁོར་གཅིག་ལས་

རླུང་དགུ་རེ་རེ་ནས་སྟོང་བརྒྱད་བརྒྱ་རེ་འབྱུང་འཇུག་བྱེད་པའི་ཕྱིར་ཏེ། ཆུ་ཚོད་དེའི་རླུང་གི་གྲངས་

ནི་སུམ་བརྒྱ་དང་དྲུག་ཅུ་ཡོད་པར་སྔར་བཤད་ཟིན་པའི་ཕྱིར། ཆུ་ཚོད་ལྔ་རེའི་ཡུན་དུ་རྩ་འཁོར་གཅིག་

ནས་རླུང་དགུ་རྒྱུ་བ་དེ་གཙོ་བོར་རྒྱུ་བ་དང་འཁོར་དུ་རྒྱུ་བ་གང་ཡིན་སོགས་ལ་དཔྱད་རྒྱུ་མང་དུ་

ཡོད་པར་སྣང་། དེ་ཡང་ཐོག་མར་སྙིང་གའི་རྩ་འཁོར་ནས་མགོ་འཛུགས་པ་ཡིན་ཏེ། རྡོར་བཟླས་

ཟིན་བྲིས་ལས། ཆོས་ཀྱི་འཁོར་ལོར་གནས་པའི་སྲོག་གི་རླུང་ནམ་མཁར་ཤར་ནས་རྒྱུ་བར་གསུངས་

པས་སྙིང་ག་ནས་མགོ་འཛུགས་པར་གསལ་ལོ། །ཞེས་དང་། སྙིང་གའི་རྗེས་ལ་མེ་འཁོར་ནས་རིམ་

པ་བཞིན་ལྟེ་བའི་བར་དུ་བྱའོ། །ཞེས་གསུངས་སོ།།

ཟླ་བ་ལྔ་བ་ལ། རྣམ་རྟོག་སྐྱེད་བྱེད་ཀྱི་རླུང་རྣམས་དབུ་མའི་ནང་དུ་ལོག་པའི་རྣམ་པར་མི་རྟོག་

པའི་རླུང་གི་དེ་ཉིད་བསྒོམ་པའི་རྣལ་འབྱོར་བྱ་བར་གསུངས་ཏེ། དེའི་དུས་སུ་སྙིང་གའི་རྩ་མདུད་ལྷོད་

པོར་འགྱུར་ཏེ། རླུང་རྣམས་སྙིང་གའི་དྷཱུ་ཏཱིར་ལྡོག་པའི་མགོ་རྩོམ་པ་དེ་ནས་འབྱུང་བར་གསུངས།

ཟླ་བ་དྲུག་པའི་དུས་སུ་རླུང་འབྱུང་འཇུག་མི་བགྲང་བར་སྙིང་གའི་མི་ཤིགས་པ་ལ་རླུང་རྣམས་

བསྡུས་ནས་དེར་སེམས་གཏད་དེ་བསྒོམས་པའི་རྣལ་འབྱོར་བྱ་བར་གསུངས་ཏེ། རྡོར་བཟླས་ཟིན་

བྲིས་ལས། འདི་ནི་སྔ་མ་ལྔས་རླུང་དབུ་མར་ཚུད་པའི་རྗེས་སུ་འབྱུང་འཇུག་མི་བགྲང་བར་སྙིང་གའི་

མི་ཤིགས་པའི་ཐིག་ལེ། ཨ་ཡིག་ལ་རླུང་རྣམས་བསྡུས་ནས་དེར་སེམས་གཏད་དེ་བསྒོམས་པས་

རླུང་ཀུན་རྟོག་རྣམས་ཞི་བར་བྱེད་པས་ཡོངས་དག་ཅེས་བྱའོ། །ཞེས་གསུངས། དེ་རླུང་འབྱུང་

འཇུག་མ་བགྲང་བར་གསུངས་པས་དེ་དུས་སུ་རླུང་འབྱུང་འཇུག་བྱས་པ་མེད་དམ། དེ་མེད་ན་ཟླ་

བ་ཐ་མའི་རྡོར་བཟླས་དེ་ལ་རླུང་འབྱུང་འཇུག་གནས་གསུམ་གྱི་རང་གདངས་ཡི་གེ་གསུམ་གྱི་

གདངས་སུ་ཤར་བའི་རྡོར་བཟླས་བྱས་པ་མེད་པར་འགྱུར་ཏེ། རྡོར་བཟླས་ཀྱི་གྲངས་ནི་ཡུལ་རླུང་

འབྱུང་འཇུག་གི་གྲངས་དང་བསྟུན་དགོས་པས་རླུང་འབྱུང་འཇུག་མེད་ན་དེའི་གྲངས་རྒྱུ་རླུང་མེད་

པར་འགྱུར་བའི་ཕྱིར། དེས་ན་ཟླ་བ་དྲུག་གི་ཐ་མའི་རྡོར་བཟླས་དེ་རྡོར་བཟླས་མ་ཡིན་པར་འགྱུར་

དགོས་པ་ལས་དེ་རྡོར་བཟླས་ཡིན་པའི་ཕྱིར་ཏེ། རྡོར་བཟླས་ཟིན་བྲིས་ལས། འདི་རྡོར་འཕྲེང་དང་

བསྟུན་ན་ཟླ་བ་དྲུག་གི་ཐ་མའི་རྡོར་བཟླས་རགས་པའི་རྩིས་དྲུག་འབུམ་བྱས། ཞེས་ཟླ་བ་ཐ་མའི་རྡོར་

བཟླས་ཀྱི་གྲངས་རགས་རྩིས་དྲུག་འབུམ་དུ་གསུངས་པ་དང་། རྡོར་འཕྲེང་དུ་ཟླ་བ་དྲུག་གི་རྡོར་བཟླས་

རེ་རེ་ནས་ཉིན་ཞག་ཉེར་བདུན་རེའི་ཡུན་དུ་འགྲུབ་པར་གསུངས་པའི་ཕྱིར། འདི་ནི་ཤིན་ཏུ་དབང་རྣོན་

རིན་ཆེན་ལྟ་བུའི་གང་ཟག་གི་དབང་དུ་བྱས་པར་གསུངས།

ཟླ་བ་གཅིག་གི་རྡོར་བཟླས་ཀྱི་གྲངས་རགས་རྩིས་དྲུག་འབུམ་དུ་གསུངས་ཀྱི། ཞིབ་རྩིས་བྱས་

ན་ལྔ་འབུམ་དྲུག་ཁྲི་སུམ་སྟོང་ཉིས་བརྒྱ་ལས་མེད་པའི་ཕྱིར་ཏེ། རྡོར་བཟླས་ཟིན་བྲིས་ལས། དེའང་

ཞག་ལྔ་ལྔ་ལ་ཉི་ཁྲི་ཆིག་སྟོང་དྲུག་བརྒྱ་རེ་བྱས་པས་བསྡོམས་ན་སྟོང་ཕྲག་བརྒྱད་དང་འབུམ་ཕྲག་

གཅིག་ཡིན་མོད་ཀྱང་། ཞེས་ཞག་ལྔའི་རྡོར་བཟླས་ཀྱི་གྲངས་འབུམ་ཕྲག་གཅིག་དང་སྟོང་ཕྲག་བརྒྱད་

དུ་གསུངས་པའི་ཕྱིར། ཟླ་བ་དང་པོ་གཉིས་ཀྱི་རྡོར་བཟླས་གཉིས་རྩ་དང་མ་སྦྱར་བར་ཕྱིའི་དུས་ཚོད་

དང་སྦྱར་ནས་རླུང་རྐྱང་པ་ལ་དམིགས་པ་དང་། གསུམ་པ་དང་བཞི་པ་གཉིས་ཀ་ནས་རྩ་དང་དེ་

ལ་རླུང་ཇི་ལྟར་རྒྱུ་རྟོག་པ་རྩ་འཁོར་དང་སྦྱར་ཏེ་དམིགས་པ་དང་། ཐ་མ་གཉིས་དབུ་མ་རྐྱང་པ་དང་

སྦྱར་ནས་དམིགས་པར་གསུངས་ཏེ། འདུས་པའི་དཀའ་གནད་ཟིན་བྲིས་ལས། རྩ་འཁོར་དང་མ་

སྦྱར་བར་རླུང་རྐྱང་པ་ལ་དམིགས་པ་དང་། རྩ་གནས་སུ་ཇི་ལྟར་རྒྱུ་རྟོག་པའི་རྩ་འཁོར་དང་སྦྱར་

ཏེ་དམིགས་པ་དང་། དབུ་མ་རྐྱང་པ་དང་སྦྱར་ནས་དམིགས་པ་གཉིས་གཉིས་ཏེ་དྲུག་གོ ། ཞེས་

གསུངས། རླུང་འཇུག་གནས་ལྡང་གསུམ་ཚད་མཉམ་པའི་རྡོར་བཟླས་བྱས་པས་གོམས་པ་ན་རང་

ཤུགས་ཀྱིས་གནས་པ་གཅིག་འོང་། དེ་ནས་གནས་པ་ཡུན་ཇེ་རིང་དང་ལྡང་འཇུག་གཉིས་ཡུན་ཇེ་

ཐུང་དུ་སོང་བ་ལས་མཐར་གནས་པ་འབའ་ཞིག་དང་། གནས་རྗེས་སུ་ཐིམ་པར་འགྱུར་ཏེ། ལུང་

སྟོན་ལས། གསུམ་པོ་དེ་ཉིད་གཅིག་གྱུར་པ། །འགྲོ་བ་མེད་ཅིང་འོང་བ་མེད། །ཅེས་གསུངས།

དེ་ལ་ཁ་ཅིག་གིས་ཟླ་བ་དང་པོའ་ིརྡོར་བཟླས་ཀྱི་སྐབས་སུ་ཡང་རླུང་དྷཱུ་ཏཱིར་གནས་པ་འབའ་

ཞིག་དང་། གནས་རྗེས་སུ་ཐིམ་པ་འབྱུང་སྟེ། དེའི་སྐབས་སུ་རླུང་དབུ་མར་ཞུགས་གནས་ཐིམ་

གསུམ་བྱས་པ་ལས་ལྷན་སྐྱེས་ཀྱི་བདེ་ཆེན་སྐྱེས་ཏེ་བདེ་སྟོང་སྦྱར་བ་ཡོད་པའི་ཕྱིར་དང་། དེ་ལྟར་

བྱས་པ་ལ་སྣ་བུག་གི་རྒྱུ་བ་ཆད་པའི་ཕྱིར་ཟེར། དེའི་དུས་སུ་སྣ་བུག་གི་རྒྱུ་བ་ཆད་ཙམ་ཡིན་ཀྱང་

རླུང་འབྱུང་འཇུག་གི་རྒྱུ་བ་མ་ཆད་པའི་ཕྱིར་ཏེ། རྡོར་བཟླས་བྱས་པས་གནས་པ་འབའ་ཞིག་དང་

ཐིམ་པར་གསུངས་པ་ནི། རོ་རྐྱང་གི་རླུང་སྙིང་གའི་དྷཱུ་ཏཱིར་གནས་པ་དང་ཐིམ་པ་ལ་བྱེད་པར་གསུངས་

པའི་ཕྱིར་ཏེ། ཞལ་ལུང་ལས། དེ་ལས་ཧཱུཾ་གིས་དབྱུང་བ་དང་། །ཨོཾ་གྱིས་སྡུད་དང་ཨཱ་ཡིས་གནས། ། 

དེ་ལ་དེ་ཉིད་རབ་བཟུང་བས། །འཇུག་དང་གནས་དང་ལྡང་བ་ལས། །གྲོལ་བའི་ཡེ་ཤེས་རྙེད་གྱུར་

པའི༑ །སོམ་ཉི་ཡིད་གཉིས་མ་བྱེད་ཅིག །ཅེས་གསུངས་པ་ལྟར་རོ།།



བསྐྱེད་རྫོགས་ཀྱི་དོགས་སློང་།402

རྡོར་བཟླས་བྱས་པས་དམའ་བ་ནས་རླུང་དྷཱུ་ཏཱིར་ཐིམ་པ་ལས་སྟོང་བཞིའི་ཡེ་ཤེས་སྐྱེ་བ་ཡོད་

དེ༑ གསལ་སྒྲོན་ལས། རྫོགས་རིམ་བསྒོམས་པས་རླུང་དྷཱུ་ཏཱིར་ཐིམ་པ་ལས་བྱུང་བའི་དགའ་བཞི་

སྟོང་པ་བཞི་སྐྱེ་བ་ལ་ལམ་མཐོན་པོར་བཞག་མི་དགོས་པས། དེ་རྣམས་བསྐྱེད་པའི་དོན་དུ་འབད་

པས་སྔར་བཤད་པ་ལྟར་རླུང་ཐིམ་པ་ལས་སྟོང་པ་གསུམ་དཔེའི་འོད་གསལ་དང་བཅས་པ་ཤར་བ་

ན་ལྟ་བ་དྲན་པར་བྱས་ནས་ཇི་སྲིད་གནས་ཀྱི་བར་དུ་བཞག་ལ། རླུང་གཡོས་ནས་དེ་ལས་ལངས་

པ་ན་སླར་ཡང་རྡོ་རྗེ་བཟླས་པ་སོགས་ཀྱིས་རླུང་སྡུད་པའི་ཐབས་བསྒོམ་པ་སྤེལ་ཏེ་བྱའོ། །ཞེས་གསུངས། 

རྡོར་བཟླས་བྱས་པ་ན་རིང་པོར་མི་ཐོགས་པར་རླུང་དྷཱུ་ཏཱིར་ཚུད་པ་སོགས་འབྱུང་བར་གསུངས་

ཏེ༑ དེ་ཉིད་ལས། རྡོར་བཟླས་མ་བྱས་པའི་དུས་སུ་སྣ་བུག་གཡས་གཡོན་རེ་རེ་བར་རྒྱུ་བ་ན། རྡོར་

བཟླས་བྱས་པའི་ཚེ་རིང་པོར་མི་ཐོགས་པར་རླུང་མཉམ་རྒྱུར་ངེས་ཅན་དུ་ཐེངས་ཀྱིན་འདུག་ན། 

རྡོར་བཟླས་ཀྱིས་དེར་རླུང་ཚུད་པ་ཙམ་ཡིན་ནོ། །འདི་ནི་འོག་སྒོ་དང་སྙིང་གའི་ཕྲ་མོ་སྒོམ་པ་ལ་

ཡང་ཤེས་པར་བྱའོ། །དེ་ལྟར་རླུང་དྷཱུ་ཏཱིར་འཛུད་ནུས་པ་ཙམ་ཡོད་ཀྱང་། ཡུན་རིང་པོ་མི་འོང་བར་

གཡས་གཡོན་རེར་འཕོ་བ་ནི་གོམས་པ་ཆུང་བའི་སྐྱོན་ནོ། །ཞེས་སོགས་གསུངས།

འོག་སྒོའ་ིཕྲ་མོ་སོགས་སྒོམ་པའི་ཚེ་རྩ་མདུད་མ་གྲོལ་བར་ཡང་སེམས་ཐོགས་མེད་ཡིན་པས་

དེར་སེམས་བཟུང་བས་རླུང་ཕྲ་མོ་ཞིག་དབུ་མར་ཞུགས་པ་རེས་ཡོད་པ་སྲིད། ནམ་ཞིག་དམིགས་

རྟེན་ལ་དམིགས་པ་གཏད་རེས་ཀྱིས་མཉམ་རྒྱུ་ཤེད་མཚུངས་སུ་འཐེན་པ་ངེས་ཅན་འབྱུང་ན་

བསྒོམ་སྟོབས་ཀྱིས་རླུང་དབུ་མར་ཞུགས་པའི་རྟགས་སུ་གསུངས། ལན་ཅིག་ཞུགས་ཀྱང་མི་གནས་

པར་ཕྱིར་འགྲོ་བས་ཡང་ཡང་གོམས་ཏེ་གནས་པའི་རྟགས་སུ་སྣ་བུག་གི་རྒྱུ་བ་ཆད། བྱིང་བ་ཕྲ་མོ་

བསགས་པ་ལའང་དེ་འབྱུང་བར་གསུངས་པས་ལྟོ་བ་མི་འགུལ་བ་དང་གཉིས་ཚོགས་འབྱུང་ན་

རྟགས་འཁྲུལ་མེད་དུ་གསུངས། དེ་ཡང་ཡང་གོམས་པས་རླུང་ནང་དུ་ཐིམ་པ་འབྱུང་ཡང་དྷཱུ་ཏཱིར་ཐིམ་

པ་མིན་པ་ཡོད་པས་རྟགས་བརྒྱད་ལས་གཅིག་འབྱུང་ཡང་གཞན་རྣམས་མི་འབྱུང་བ་དང་། གོ་རིམ་



རྩ་འཁོར་དྲུག་ངོས་བཟུང་ནས་དེར་རླུང་རྒྱུ་ཚུལ་སོགས་བཤད་པ། 403

ངེས་པ་མེད་པར་འབྱུང་བ་སོགས་སྟོང་བཞིའི་ཡེ་ཤེས་བཤད་པ་བཞིན་མི་འབྱུང་ལ། ནང་རྟགས་

བརྒྱད་གོ་རིམ་མ་འཆོལ་བར་ངེས་ཅན་དུ་འབྱུང་ན་རླུང་དྷཱུ་ཏཱིར་ཐིམ་པའི་རྟགས་འཁྲུལ་མེད་དུ་

གསུངས་ཏེ། གསལ་སྒྲོན་ལས། སྔར་བཤད་པ་ལྟར་རླུང་དྷཱུ་ཏཱིར་ཚུད་པའི་རྟགས་ངེས་པ་ཅན་དུ་

འབྱུང་ཞིང་། རང་ཤུགས་ཀྱིས་རླུང་ནང་དུ་རིང་དུ་གནས་པ་འབྱུང་བའི་ཚེ་ཐིམ་ན་དྷཱུ་ཏཱིར་ཐིམ་པས། 

སྟོང་པ་རྣམས་བཤད་པ་བཞིན་འཆར་ལ། དེ་འདྲ་བ་མིན་པའི་སྐབས་སུ་ནང་དུ་ཐིམ་པ་འབྱུང་ཡང་

དྷཱུ་ཏཱིར་ཐིམ་པ་མིན་པས་སྟོང་པ་རྣམས་བཤད་པ་བཞིན་མི་འོང་ངོ་། །ཞེས་སོགས་གསུངས།

ལུས་ལ་གནད་དུ་བསྣུན་པ་ལས་འཆར་བའི་རྟགས་ལ་ཡང་། དབང་པོའ་ིསྒོ་རྣམས་ནས་ཕྱིར་

ཧ་ཅང་གཡོ་བའི་རླུང་ཅུང་ཟད་ནང་དུ་ལྡོག་པར་རྩོམ་པ་དང་། ཅུང་ཟད་ལོག་པ་དང་། དབུ་མར་ཅུང་

ཟད་ཚུད་པ་ལ་སོགས་པའི་རྟགས་ནས་བཟུང་སྟེ། ལམ་མཐོན་པོར་སོང་བའི་སྐབས་ཀྱི་ལྡོག་པ་དང་། 

ལོག་རྟགས་ཁྱད་པར་ཅན་དུ་འགྱུར་བའི་རིམ་པ་དུ་མ་ཞིག་ཡོད་པར་གསལ་སྒྲོན་ལས་གསུངས་སོ།།

སྙིང་གར་སྔགས་ཐིག་བསྒོམ་པ་ལ། ཐིག་ལེ་ཉི་ཚེ་བ་དང་། སྔགས་འཁོར་སྒོམ་པ་གཉིས་

གསུངས་པས་སྔགས་འཁོར་ངེས་ཅན་དུ་མི་དགོས་གསུངས། ཐིག་ལེ་ཉི་ཚེ་བ་ནི་སྙིང་གའི་མི་ཤིགས་

པའི་ཐིག་ལེ་དཀར་དམར་གའུ་ཁ་སྦྱོར་གྱི་ནང་དུ་ཨའམ་ཧཱུཾ་གང་རུང་ཞིག་གསལ་བཏབ་ནས་

བསྒོམ་པ་ཡིན་གསུང་། གདོང་གི་སྣ་རྩེར་འོད་ཐིག་བསྒོམ་པ་ནི། རྡོར་འཕྲེང་ལས། མཛོད་སྤུའི་

དབུས་ན་གནས་པ་ནི། །ཐིག་ལེ་རླུང་དུ་ཡང་དག་བཤད། །སྔགས་ཀྱི་དེ་ཉིད་ཀྱིས་དེ་འབྱེད། །ཅེས་

གསུངས་ཏེ། དེ་ཡང་སྨིན་མཚམས་ན་རླུང་གི་འཁོར་ལོ་འདབ་མ་དྲུག་ཡོད་པའི་དབུས་སུ་རླུང་གི་

ཐིག་ལེ་གསལ་བཏབ་ནས། རླུང་འབྱུང་འཇུག་རྣམས་སྙིང་གའི་མི་ཤིགས་པ་ལས་བྱུང་བའི་ཚུལ་

གྱིས༑ རླུང་རྣམས་འོད་ཐིག་དང་མི་ཤིགས་པ་གཉིས་ཀྱི་བར་གྱི་དབུ་མའི་ནང་ནས་འབྱུང་འཇུག་

གནས་གསུམ་བྱེད་པར་དམིགས་ཏེ་རྡོར་བཟླས་བྱས་པས། དབུ་མའི་ནང་རང་ནས་རླུང་འབྱུང་འཇུག་

དངོས་སུ་བྱེད་ནུས་པ་ཞིག་གོམས་སྒོམས་ཀྱིས་འབྱུང་། དཔེར་ན་སྨྱུག་སྦུབས་སས་འགག་པ་ཐུར་

མ་རིང་པོས་སྨྱུག་སྦུབས་ཀྱི་ས་རྣམས་སངས་པར་བྱེད་པ་བཞིན་དུ། རྩ་དབུ་མའི་སྦུབས་འགག་པ་

རྣམས་རྡོར་བཟླས་བྱས་པས་སེལ་ཞིང་། རླུང་དབུ་མར་ཞུགས་པའི་དབང་གིས་རོ་རྐྱང་གི་རྒྱུ་བ་

འགགས་ཏེ་སྙིང་གའི་རྩ་མདུད་འགྲོལ་ནུས་པ་ཡིན་གསུངས།

རྡོར་བཟླས་དེ་ལ་སྟེང་སྒོའ་ིརྡོར་བཟླས་དང་འོག་སྒོའ་ིརྡོར་བཟླས་གཉིས་གསུངས་ཏེ། རྡོར་

འཕྲེང་ལས། དབང་པོ་ཡི་ནི་སྒོ་དགུ་ལ། །ཐམས་ཅད་དུ་ནི་ཀུན་སྡོམ་པ། །ཧཱུཾ་བཟླས་པ་ནི་མཚུངས་

མེད་བྱ། །ཞེས་དང་། གསལ་སྒྲོན་ལས། རྡོར་བཟླས་ཀྱིས་དབང་པོའ་ིསྒོ་དགུ་ཁ་ནས་རླུང་ནང་དུ་

སྡོམ་པར་རྡོ་རྗེ་འཕྲེང་བ་ལས་བཤད་པས། སྟེང་གི་སྣ་སྒོའ་ིའབྱུང་འཇུག་འགོག་པར་མ་ཟད། འོག་

གི་སྣ་སྒོའ་ིའབྱུང་འཇུག་ཀྱང་འགོག་པ་ཡིན་ནོ། །ཞེས་དང་། གལ་ཏེ་ཐུར་སེལ་འོག་གི་སྣ་སྒོ་གཉིས་

སུ་འབྱུང་འཇུག་བྱེད་ན་དེ་ལ་སྟེང་གི་སྣ་སྒོ་བཞིན་དུ་འབྱུང་འཇུག་གི་བཟླས་པ་བྱར་རུང་ངམ་སྙམ་

ན༑ འདི་ལ་བོད་ཀྱི་བླ་མ་རྣམས་ཀྱི་མན་ངག་ལས་འོག་སྒོ་འབྱེད་འཛུམ་གྱི་སྦྱོར་བས་བདེ་བ་སྐྱེད་

པ་མཛད་དེ། འདི་ལ་འབྱུང་འཇུག་གི་བཟླས་པའི་མིང་མ་བཏགས་ཀྱང་། དཔྱོད་ཤེས་ན་དོན་ནི་

སྟེང་སྒོར་བྱེད་པ་དང་འདྲའོ། །ཞེས་གསུངས།

དེ་ཡང་མི་ཤིགས་པ་ལས་བྱུང་བའི་ཚུལ་གྱིས་རླུང་རྣམས་སྟེང་འོག་གི་སྒོ་གཉིས་ནས་

འབྱུང་འཇུག་བྱེད་པ་ལ་དམིགས་པའི་རྡོར་བཟླས་ཅིག་ཆར་བྱས་ཏེ་དེ་ལ་སྟེང་སྒོའ་ིརྡོར་བཟླས་

དང་འོག་སྒོའ་ིརྡོར་བཟླས་གཉིས་ཀ་ཡིན་ཟེར་དགོས་སམ་དཔྱད། མིག་སོགས་དབང་པོའ་ིསྒོ་ནས་

རླུང་ནང་དུ་སྡོམ་པའི་རྡོར་བཟླས་ལ་ཡན་ལག་གི་རླུང་གི་རྡོར་བཟླས་དགོས་སམ་དཔྱད། སྙིང་གར་

སྲོག་ཐུར་བསྲེས་པའི་རྡོར་བཟླས་དང་། འོག་སྒོ་འབྱེད་འཛུམ་གྱི་རྡོར་བཟླས་དང་། དབང་པོའ་ིསྒོ་

ནང་ནས་རླུང་ནང་དུ་སྡོམ་པའི་ཡན་ལག་གི་རླུང་གི་རྡོར་བཟླས་རྣམས་ལ་གདོང་གི་སྣ་རྩེར་འོད་

ཐིག་སྒོམ་པའི་སྲོག་རྩོལ་གྱི་རྣལ་འབྱོར་དགོས་སམ་དཔྱད་དེ། ངག་དབེན་དང་རྡོར་བཟླས་གང་རུང་

ལ་གདོང་གི་སྣ་རྩེར་འོད་ཐིག་སྒོམ་པའི་སྲོག་རྩོལ་ཡིན་པས་ཁྱབ་པར་ས་ལམ་རྒྱུད་གཞུང་གསལ་

བྱེད་དུ་གསུངས་པས། རྟེན་ཟུང་འཇུག་པས་བྱས་པའི་རྡོར་བཟླས་སོགས་རྡོར་བཟླས་མཚན་ཉིད་

པ་ཡིན་ན་གདོང་གི་སྣ་རྩེར་འོད་ཐིག་སྒོམ་པའི་སྲོག་རྩོལ་གྱི་རྣལ་འབྱོར་ཡིན་ཟེར་རམ། གདོང་གི་

སྣ་རྩེར་འོད་ཐིག་སྒོམ་པའི་རྣལ་འབྱོར་གྱི་ཉམས་མྱོང་དང་དགོས་པའི་གཙོ་བོ་སྙིང་གའི་རྩ་མདུད་

རྫོགས་པར་གྲོལ་ནས་སྙིང་གའི་དྷཱུ་ཏཱིར་སྲོག་ཐུར་བསྲེས་པ་དེ་ཡིན་པར་གསུངས་པ་སོགས་དང་

བསྟུན་ནས་དཔྱད།

གསང་བར་རྫས་ཐིག་སྒོམ་པའི་རྫས་ཐིག་ནི་བྱང་སེམས་ཡུངས་འབྲུ་ཙམ་ལ་བྱེད་དེ། རང་

དང་ལས་རྒྱ་གཉིས་སྙོམས་པར་ཞུགས་པའི་མར་སྣ་གཉིས་ཕྲད་མཚམས་སུ་བྱང་སེམས་འཕོ་

མེད་དུ་འཛིན་པ་ལ་བྱེད་པར་རྒྱུད་རྡོར་འཕྲེང་དུ་གསུངས། རང་དང་ཡེ་རྒྱ་གཉིས་ཀྱི་མར་སྣ་ཕྲད་

མཚམས་སུ་ཐིག་ལེ་ཡུངས་འབྲུ་ཙམ་ལ་སེམས་གཏད་པ་ལ་བྱེད་པར་སྒྲོན་གསལ་དུ་གསུངས་པ་

དེ་གཉིས་ཡོད། དེ་གཉིས་རྡོར་བཟླས་མཐར་ཕྱིན་པའི་སྔོན་དང་ཕྱིས་ནས་བྱེད་པའི་སྐབས་གཉིས་

ཡོད་པར་གསུངས། དེ་གཉིས་སྙིང་གར་རླུང་བསྡུས་པའི་བོགས་འདོན་དུ་སྒོམ་པ་ཡིན་གྱི་སྙིང་

གར་རླུང་མ་བསྡུས་པ་སྡུད་པའི་ཆེད་མིན་པར་གསུངས། རྡོར་བཟླས་ཀྱིས་གཏུམ་མོ་བསྐུལ་ཏེ་བྱང་

སེམས་ཞུ་བའི་བདེ་བས་སྟོང་པ་ངེས་པའི་བདེ་སྟོང་སྦྱར་བ་ཡོད་པར་གསུངས་ཏེ། རྡོར་འཕྲེང་

ལས༑ རླུང་གི་དེ་ཉིད་ཡང་དག་བརྟེན། །ཡི་གེ་ཧཱུཾ་གིས་བསྐུལ་ནས་ནི། །མེ་ཡི་འཁོར་ལོ་རབ་སད་

བྱེད༑ །ཅེས་རླུང་གི་དེ་ཉིད་ལ་བརྟེན་པའི་རྡོར་བཟླས་ཀྱིས་གཏུམ་མོའ་ིམེ་སད་པར་བྱེད་པར་གསུངས་

པའི་ཕྱིར། དེ་ཡང་ཧཱུཾ་གིས་བསྐུལ་ཞེས་པ་དང་། ཧཱུཾ་བཟླས་ཞེས་པ་རྣམས་རྡོར་བཟླས་ལ་བྱེད་དེ། 

གསལ་སྒྲོན་ལས། ཧཱུཾ་ནི་ཡི་གེ་གཉིས་དང་ཡི་གེ་གསུམ་གྱི་རྡོར་བཟླས་ཀྱི་ཕྱོགས་གཅིག་སྨོས་པའོ། ། 

ཞེས་གསུངས་པའི་ཕྱིར།

དེ་ལ་གཏུམ་མོ་ཁྱད་པར་ཅན་ནི་གསང་གནས་དང་ལྟེ་བའི་དྷཱུ་ཏཱིའི་ནང་གི་ཁམས་དམར་པོ་

ལ་བྱེད། གཏུམ་མོ་ཕལ་པ་ནི་རྩ་གཞན་རྣམས་ལ་གནས་པའི་ཁམས་དམར་པོ་ལ་བྱེད་དེ། གསལ་

སྒྲོན་ལས། སྤར་རྒྱུའི་མེ་རྡུལ་གྱི་ངོ་བོའ་ིཁྲག་ནི་ལུས་ཀྱི་ཆ་མང་པོ་ལ་གནས་ཀྱང་གཙོ་བོ་ནི་ཨ་

ཐུང་གིས་མཚོན་པའ་ིལྟ་ེབའ་ིཁྲག་དང་། ཀྵ་ཡིག་གིས་མཚོན་པའ་ིཚངས་པའ་ིམ་ེཞེས་པ་སྟེ་ལྟེ་འོག་གི་

གསང་གནས་ན་གནས་པ་གཉིས་ཏེ། དེ་ཡང་དྷཱུ་ཏཱིའི་ནང་ན་གནས་སོ། །ཞེས་དང་། རྡོར་བཟླས་

ཟིན་བྲིས་སུ། གཏུམ་མོ་ཐོག་མར་སྤར་བའི་གནས་ནི་ལྟེ་བར་ཨ་ཐུང་དང་། སུམ་མདོར་གནས་

པའི་ཀྵ་ཡིག་ཚངས་པའི་མེར་གསུངས་པས་དེ་ནས་འབར་བ་ཡིན་གྱི་གནས་གཞན་ནས་མིན་པས་

གསང་གནས་ཀྱི་རླུང་གིས་སྤར་བར་བཤད་དོ། །ཞེས་གསུངས་པའི་ཕྱིར། གཏུམ་མོའ་ིམེ་སད་

བྱེད་ཀྱི་རླུང་ལ་དབུ་མའི་ནང་ནས་རྒྱུ་བའི་རླུང་དགོས་པར་གསུངས་ཏེ། རྡོར་བཟླས་ཟིན་བྲིས་ལས། 

དེ་ཡང་དབུ་མ་ནས་རྒྱུ་བ་གཅིག་ཡིན་ཏེ། རྡོར་འཕྲེང་ལས། དབུས་སུ་རླུང་རྒྱུ་བ། མེ་སད་བྱེད་པར་

ཤེས་པར་བྱ། །ཞེས་དབུ་མ་ནས་རྒྱུ་བའི་རླུང་གིས་གཏུམ་མོའ་ིམེ་སད་པར་བྱེད་པར་གསུངས་སོ། ། 

ཞེས་གསུངས།

གཏུམ་མོ་བསྐུལ་བའི་ལས་ལ་གཉིས་གསུངས་ཏེ། རྡོར་བཟླས་ཟིན་བྲིས་ལས། བསྐུལ་བའི་

ལས་ཀྱང་དབང་པོ་གཉིས་སྦྱོར་བའི་བྱ་བའི་ལས་དང་། བསྒོམ་པའི་བྱ་བའི་ལས་གཉིས་ལ་བཤད་

པ་ལྟར་ལེགས་སོ། །ཞེས་གསུངས། བསྒོམ་པའི་བྱ་བ་ལ་རྡོར་བཟླས་ལ་སོགས་པའི་བྱ་བས་དྷཱུ་

ཏཱིའི་ནང་དུ་རླུང་བཞུགས་པར་བྱ་བས་རྩ་དེའི་ནམ་མཁའ་རྒྱས་པར་འགྱུར་བ་སོགས་ཡིན་པར་

ཟིན་བྲིས་སུ་གསུངས། གཏུམ་མོ་འབར་ཙམ་ནི་ཕོ་མོ་གཉིས་སྦྱོར་བ་སོགས་ཕལ་པ་དང་། གཏུམ་

མོ་འབར་ཀྱང་བྱང་སེམས་ཞུ་ནུས་མི་ནུས་གཉིས་དང་། ཞུ་ནུས་ལའང་རླུང་དྷཱུ་ཏཱིར་ཚུད་མ་ཚུད་

སོགས་རིམ་པ་མང་པོ་ལ་མཁས་དགོས་པར་གསལ་སྒྲོན་ལས་གསུངས།

གཏུམ་མོ་འབར་བྱེད་ཀྱི་རླུང་ལ་དབུ་མའི་ནང་དུ་རྒྱུ་བའི་རླུང་མི་དགོས་ཏེ། པཎ་ཆེན་བསོད་

གྲགས་ཀྱི་འདུས་པའི་རྫོགས་རིམ་རྣམ་བཞག་ལས། ལྟེ་བ་དང་གསང་གནས་ཀྱི་གཏུམ་མོ་སྤར་ཏེ་

ཁམས་ཞུ་བའི་བདེ་བ་འབྱུང་བ་ལ་རླུང་དབུ་མའི་ནང་དུ་བཞུགས་པ་སོགས་མི་དགོས་ཏེ། དེ་ནི་ལམ་

བསྒོམ་མི་བསྒོམ་གཉིས་ཀ་ལ་འབྱུང་བའི་ཕྱིར། ཞེས་དང་། ཕོ་མོ་གཉིས་སྦྱོར་བ་ལ་གཏུམ་མོ་འབར་

ཙམ་ཡོད་པར་གསལ་སྒྲོན་ལས་གསུངས་པའི་ཕྱིར། གཏུམ་མོ་སད་བྱེད་ཀྱི་རླུང་ལ་དབུ་མའི་ནང་

དུ་རྒྱུ་བ་དགོས་པར་གསུངས་པ་དེ། རྡོར་བཟླས་སོགས་ཀྱིས་གཏུམ་མོ་བསྐུལ་བ་ལ་བྱེད་དམ། གཏུམ་

མོ་སད་བྱེད་དང་འབར་བྱེད་གཉིས་ལ་ཁྱད་པར་བྱེད་པ་གང་ཡིན་དཔྱད་དོ།།

རྡོར་བཟླས་ཀྱིས་སྙིང་གའི་རྩ་མདུད་གྲོལ་ཚུལ་ལ་དཔྱད་པ།

ཁ་ཅིག་ན་རེ། རྡོར་བཟླས་ཀྱིས་སྙིང་གའི་རྩ་མདུད་རྫོགས་པར་གྲོལ་བའི་མཚམས་ནས་རླུང་

དང་བྱང་སེམས་སྟོད་སྨད་ནས་སྙིང་གའི་དྷཱུ་ཏཱིར་བསྡུས་པ་ལས་འབྱུང་བའི་སྣང་བའི་ཡེ་ཤེས་སྐྱེས་

པ༑ སེམས་དབེན་གྱི་རྟོགས་པ་དང་པོར་ཐོབ་པ་དུས་མཉམ་ཟེར་ན། རྡོར་བཟླས་ཀྱིས་སྙིང་གའི་

རྩ་མདུད་རྫོགས་པར་གྲོལ་བ་ལས་བྱུང་བའི་སྣང་བའི་ཡེ་ཤེས་ལ་སེམས་དབེན་དགོས་པར་ཐལ། 

འདོད་པ་དེའི་ཕྱིར། འདོད་མི་ནུས་ཏེ། སྙིང་གའི་རྩ་མདུད་རྫོགས་པར་གྲོལ་ནས་རླུང་དང་བྱང་

སེམས་སྙིང་གའི་དྷཱུ་ཏཱིར་བསྡུས་པ་ལས་བྱུང་བའི་ངག་དབེན་མཐར་ཐུག་གི་སྟོང་བཞིའི་ཡེ་ཤེས་

ཡོད་པའི་ཕྱིར།

གསལ་སྒྲོན་ལས། རྡོར་བཟླས་ཀྱིས་གཏུམ་མོ་སྦར་ནས་བྱང་སེམས་ཞུ་བ་སྟོད་སྨད་ནས་སྙིང་

གར་བསྡུས་པ་ལས་སྟོང་པ་རྣམས་འཆར་བ་ནི་རྡོར་བཟླས་མཐར་མ་ཕྱིན་ཀྱང་དེས་སྙིང་གར་

རླུང་བསྡུས་པའི་ཐིམ་རིམ་ལས་སྟོང་པ་རྣམས་བསྐྱེད་ནུས་པའི་མཚམས་ནས་ཀྱང་ཤེས་ནུས་ལ། 

ཞེས་སྙིང་གའི་རྩ་མདུད་གྲོལ་ནས་སྙིང་གར་རླུང་དང་བྱང་སེམས་བསྡུས་པའི་མཚམས་ནི་སྟོང་

བཞིའི་ཡེ་ཤེས་བསྐྱེད་པ་ངག་དབེན་མཐར་ཐུག་པའི་ལམ་དུ་གསུངས་པའི་ཕྱིར། ལུང་འདིའི་དོན་

རྗེ་ཆོས་སྐྱོང་རྒྱ་མཚོས། སྙིང་གའི་དྷཱུ་ཏཱིའི་ནང་དུ་རླུང་ཐིམ་ནས་སྟོང་བཞིའི་ཡེ་ཤེས་འཆར་བ་ནི། 



བསྐྱེད་རྫོགས་ཀྱི་དོགས་སློང་།408

རྡོར་བཟླས་མཐར་ཕྱིན་ཅིང་སྙིང་གའི་རྩ་མདུད་གྲོལ་ནས་སྙིང་གའི་དྷཱུ་ཏཱིའི་ནང་དུ་ཐིམ་པ་ལས་སྟོང་

བཞིའི་ཡེ་ཤེས་འཆར་ཡང་ད་དུང་ངག་དབེན་གྱི་སྐབས་ལ་འཇོག་ལ། མི་ཤིགས་པའི་ཐིག་ལེ་ལ་

ཞུགས་གནས་ཐིམ་གསུམ་བྱས་པ་ལས་སྟོང་བཞིའི་ཡེ་ཤེས་འདྲེན་ནུས་པའི་མཚམས་ནས། ངག་

དབེན་གྱི་རྟོག་པ་སེམས་དབེན་ལ་འཕོས་པར་འཇོག་ཅེས་གསུངས་པའི་ཕྱིར། སེམས་དབེན་གྱི་

རྟོག་པ་དང་པོར་ཐོབ་པ་ལ་སྙིང་གའི་རྩ་མདུད་གྲོལ་ནས་སྙིང་གའི་དྷཱུ་ཏཱིར་ཐིམ་པ་ཙམ་མིན་པར་

སྙིང་གའི་མི་ཤིགས་པ་ལ་ཞུགས་གནས་ཐིམ་གསུམ་བྱས་པ་ལས་སྟོང་བཞིའི་ཡེ་ཤེས་འདྲེན་ནུས་

པའི་མཚམས་ནས་ཐོབ་དགོས་པ་མཁས་པ་རྣམས་ཀྱི་བཞེད་པ་མཐུན་པའི་ཕྱིར་ཏེ། གསལ་སྒྲོན་

ལས༑ ཁྱད་པར་དུ་སེམས་དབེན་གྱི་སྟོང་པ་འདྲེན་པའི་མཚམས་ནི་སྙིང་གའི་རྩ་མདུད་ལེགས་པར་

གྲོལ་ནས་རླུང་རྣམས་སྙིང་གའི་མི་ཤིགས་པ་ལ་སྡུད་ནུས་པའི་མཚམས་ནས་ཡིན་གྱི་དེའི་གོང་དུ་

མིན་ནོ། །ཞེས་གསུངས་པའི་ཕྱིར། ཁོ་ན་རེ། སྙིང་གའི་རྩ་མདུད་དབུས་མ་མ་གྲོལ་ཡང་སྙིང་གའི་

སྟེང་འོག་གི་རྩ་མདུད་གྲོལ་བ་ལ་སྙིང་གའི་རྩ་མདུད་གྲོལ་བར་འཇོག་ཟེར་ན། དེ་འདྲ་བ་དེ་སྙིང་གའི་རྩ་

མདུད་མ་གྲོལ་བར་ཐལ། སྙིང་གའི་རྩ་མདུད་དབུས་མ་མ་གྲོལ་བའི་ཕྱིར། འདོད་ན་དངོས་འགལ་

ལ་སོང་།

ཡང་ཁོ་ན་རེ། རྡོར་བཟླས་ཀྱིས་སྙིང་གའི་རྩ་མདུད་རྫོགས་པར་གྲོལ་བ་ལ་ཕྱི་ནང་གི་ཐབས་

གཉིས་ལ་བརྟེན་ནས་གྲོལ་བར་གསུངས་པས། ཕྱིའི་ཐབས་ལས་རྒྱ་ལ་བརྟེན་དགོས་ཏེ། མཁས་

གྲུབ་རྗེའི་གསུང་ཟིན་བྲིས་ལས། ངག་དབེན་ཐོག་མར་བསྒོམ་པ་ནས་སྙིང་གའི་རྩ་མདུད་ལྷག་མ་མ་

གྲོལ་གྱི་བར་གྱི་སྟོང་པ་བཞི་གང་ཤར་ཐམས་ཅད་ནི་ངག་དབེན་ཡིན་ལ། ཕྱི་ནང་གི་ཐབས་གཉིས་ཀ་

ལ་བརྟེན་ནས་སྙིང་གའི་རྩ་མདུད་ལྷག་མ་མ་ལུས་པར་གྲོལ་ཏེ་སྙིང་གའི་དྷཱུ་ཏཱིའི་ནང་གི་མི་ཤིགས་

པ་ལ་རླུང་རྣམས་ཞུགས་གནས་ཐིམ་གསུམ་བྱས་པ་ལས་བྱུང་བའི་སྟོང་པ་བཞི་ཐོག་མར་སྐྱེས་པ་

ནས་སེམས་དབེན་གྱི་སྟོང་པ་བཞིར་འཇོག་པ་ཡིན་ནོ། །ཞེས་གསུངས་པའི་ཕྱིར་ཟེར་ན། ལས་



ཕྱག་རྒྱ་བསྟེན་ཚུལ་ལ་དཔྱད་པ། 409

རྒྱ་མི་བསྟེན་པར་རྡོར་བཟླས་རྐྱང་པས་སྙིང་གའི་རྩ་མདུད་རྫོགས་པར་གྲོལ་མི་ནུས་པར་ཐལ། དེ་

གྲོལ་བ་ལ་ལས་རྒྱ་ངེས་པར་བརྟེན་དགོས་པའི་ཕྱིར། རྟགས་ཁས། འདོད་མི་ནུས་ཏེ། གསལ་

སྒྲོན་ལས། ཡི་གེ་གཉིས་དང་། ཡི་གེ་གསུམ་གྱི་རྡོར་བཟླས་གཉིས་ཀས་རྩ་མདུད་གྲོལ་བ་རྒྱུད་ཀྱི་

དགོངས་པར་གདོན་མི་ཟའོ། །ཞེས་དང་། རྡོར་འཕྲེང་ལས། མཆོག་ཏུ་རྒྱུན་མི་ཆད་པར་ནི། །ཟླ་བ་

དྲུག་ཏུ་བྱས་ནས་ཀྱང་། །དེ་རྗེས་སྐད་ཅིག་དེ་ལ་ཐོབ། །ཅེས་ཟླ་བ་དྲུག་གི་རྡོར་བཟླས་བྱས་པས་

དེ་མ་ཐག་སྙིང་གའི་རྩ་མདུད་གྲོལ་བར་གསུངས་པའི་ཕྱིར་དང་། རྡོར་བཟླས་དེས་སྙིང་གའི་རྩ་མདུད་

གྲོལ་ནུས་ཤིང་། རླུང་འཛིན་པའི་རྣལ་འབྱོར་གཞན་རྣམས་ཀྱིས་སྙིང་གའི་རྩ་མདུད་གྲོལ་མི་ནུས་

པས༑ དེས་གྲོལ་ཀྱང་དགོས་པས་རྒྱུད་རྡོར་འཕྲེང་དུ་རྡོར་བཟླས་རྒྱས་པར་གསུངས་ཤིང་། འཕགས་པ་

ཡབ་སྲས་ཀྱིས་ཀྱང་རླུང་གི་རྣལ་འབྱོར་གཞན་མ་བཤད་པར་རྡོར་བཟླས་ཁོ་ན་བཤད་པ་ལ་ངེས་

པ་ཆེན་པོ་སྟེར་བའི་ཐབས་མེད་མི་རུང་དུ་སྣང་བས་རྡོར་བཟླས་རྒྱས་པར་བཤད་པར་གསུངས་

པའི་ཕྱིར་ཏེ། གསལ་སྒྲོན་ལས། བཤད་པ་དེ་རྣམས་ནི་རྡོ་རྗེ་འཕྲེང་བར། སྔགས་ཀྱི་དེ་ཉིད་གཅིག་

པུས་འགྲུབ། །ཅེས་ཡང་ཡང་གསུངས་པ་བཞིན་དུ། འཕགས་པ་ཡབ་སྲས་ཀྱིས་ཀྱང་རླུང་དངོས་

སུ་སྒོམ་པའི་རྣལ་འབྱོར་གཞན་མ་བཤད་པར། རྡོ་རྗེ་བཟླས་པ་ཉིད་བཤད་པ་ལ་ངེས་པ་ཆེན་པོ་རྙེད་

པའི་ཐབས་མེད་མི་རུང་དུ་སྣང་བས་རྒྱས་པར་བཤད་པ་ཡིན་ནོ། །ཞེས་གསུངས་པའི་ཕྱིར།

ཕྱག་རྒྱ་བསྟེན་ཚུལ་ལ་དཔྱད་པ།

ཡང་ཁ་ཅིག སེམས་དབེན་གྱི་ཡེ་ཤེས་གསུམ་བསྐྱེད་པ་ལ་ལས་རྒྱ་བསྟེན་དགོས་ཏེ། རིམ་

ལྔ་ལས། སྒྱུ་མ་དག་ནི་ཐམས་ཅད་ལས། །བུད་མེད་སྒྱུ་མ་ཁྱད་པར་འཕགས། །ཡེ་ཤེས་གསུམ་གྱི་

དབྱེ་བ་ནི། །གསལ་བར་འདི་ལས་མཚོན་པར་འགྱུར། །ཞེས་གསུངས་པའི་ཕྱིར་ཟེར་ན། འདི་ལ་

བཤད་ཚུལ་མི་འདྲ་བ་དུ་མ་བྱུང་སྟེ། སེམས་དབེན་མཐར་ཐུག་གི་ཡེ་ཤེས་གསུམ་བསྐྱེད་པ་ལ་ངེས་



བསྐྱེད་རྫོགས་ཀྱི་དོགས་སློང་།410

པར་ལས་རྒྱ་བསྟེན་དགོས་པར་བཤད་པའང་ཡོད། སེམས་དབེན་གྱི་ཡེ་ཤེས་གསར་དུ་བསྐྱེད་པ་ལ་

ངེས་པར་ལས་རྒྱ་ལ་བསྟེན་དགོས་པའང་ཡོད། སྐབས་གང་དུ་ཡང་ལས་རྒྱ་མི་བསྟེན་པར་ཡེ་རྒྱ་ཙམ་

གྱིས་བླ་མེད་ཀྱི་ལམ་རྣམས་བསྐྱེད་ནུས་པའི་ཤིན་ཏུ་དབང་རྣོན་གྱི་རིགས་ཅན་དང་། བླ་མེད་ཀྱི་

ལམ་རྣམས་བསྐྱེད་པ་ལ་ལས་རྒྱ་ལ་ལྟོས་དགོས་པའི་རིགས་ཅན་གཉིས་ཡོད་པར་བཤད་པའང་

ཡོད་པའི་ཕྱིར། དང་པོ་ཡོད་དེ། ཡེ་ཤེས་རྡོ་རྗེ་ཀུན་བཏུས་ཊིཀྐ་ལས། འདིར་ཕྱག་རྒྱ་དང་སྟོང་པ་

གསུམ་རྗེས་སུ་འགྲོ་ལྡོག་ངེས་པར་གསུངས་པ་ནི། སྒྱུ་མའི་སྐུ་སྒྲུབ་ནུས་པའི་སེམས་དབེན་གྱི་སྟོང་

པ་གསུམ་རྫོགས་པར་སྐྱེ་བ་ཕྱག་རྒྱ་ལ་ངེས་པར་ལྟོས་པ་ལ་དགོངས་པ་ཡིན་ཏེ། དེ་མེད་ན་སེམས་

དབེན་གྱི་མཚན་ཉིད་འགའ་ཞིག་ཚང་བའི་ཡེ་ཤེས་གསུམ་སྐྱེ་ཡང་མཚན་ཉིད་རྫོགས་པར་མི་སྐྱེ་

བའི་ཕྱིར་རོ། །ཞེས་ལས་རྒྱ་མེད་པར་སེམས་དབེན་གྱི་ཡེ་ཤེས་སྐྱེ་ཡང་མཚན་ཉིད་རྫོགས་པའི་

སེམས་དབེན་མཐར་ཐུག་མི་སྐྱེ་བར་གསུངས་པའི་ཕྱིར་དང་། ཟབ་དོན་གསལ་བའི་ཉི་མ་ལས། ཕྱིའི་

རྐྱེན་ནི་ཚེ་འདིར་སེམས་དབེན་མཐར་ཐུག་འདྲེན་པ་ལ་ངེས་པར་ལས་རྒྱ་དང་མཉམ་པར་སྦྱོར་

དགོས་ཏེ། ཡེ་ཤེས་རྡོ་རྗེ་ཀུན་བཏུས་ལས། རྡོ་རྗེ་དང་པདྨ་ཡང་དག་པར་སྦྱོར་བ་ནི་སེམས་དང་

སེམས་ལས་བྱུང་བ་དག་གི་ཐབས་སུ་གྱུར་པའོ།།

སེམས་དང་སེམས་ལས་བྱུང་བ་དག་མཉམ་པར་སྦྱོར་བ་ནི། བདེ་བ་ཆེན་པོའ་ིཏིང་འཛིན་གྱི་

ཐབས་སུ་གྱུར་པའོ། །ཞེས་དང་། སྔགས་དང་ཕྱག་རྒྱས་མངོན་པར་འདུ་བྱས་པའི་རྡོ་རྗེ་དང་པདྨ་

མཉམ་པར་སྦྱོར་བ་མེད་པར་རྣམ་པར་ཤེས་པ་གསུམ་ཉེ་བར་མཚོན་པར་མི་ནུས་སོ། །བྷ་ག་དང་

ལིངྒ་ཡང་དག་པར་སྦྱོར་མི་ནུས་པ་དེས་ནི་བདེ་བ་ཆེན་པོའ་ིཏིང་ངེ་འཛིན་མི་རྙེད་དོ། །ཞེས་ཚེ་འདིར་

སེམས་དབེན་མཐར་ཐུག་གི་རྟོགས་པ་ཕྱག་རྒྱ་ལ་ངེས་པར་ལྟོས་པ་རྗེས་སུ་འགྲོ་བ་དང་ལྡོག་པའི་

སྒོ་ནས་གསུངས་པའི་ཕྱིར་དང་། ཞེས་ཡེ་རྡོར་ཀུན་བཏུས་སུ་ཡི་གེས་གསུམ་སྐྱེ་བ་ལས་རྒྱ་ལ་ལྟོས་པ་

རྗེས་སུ་འགྲོ་ལྡོག་གི་སྒོ་ནས་གསུངས་པའི་ཡེ་ཤེས་གསུམ་ནི་སེམས་དབེན་མཐར་ཐུག་གི་རྟོགས་



ཕྱག་རྒྱ་བསྟེན་ཚུལ་ལ་དཔྱད་པ། 411

པ་ཡིན་པར་གསུངས་པའི་ཕྱིར། བཤད་ཚུལ་གཉིས་པ་ནི། པཎ་ཆེན་བསོད་གྲགས་ཀྱི་འདུས་པའི་

རྫོགས་རིམ་རྣམ་བཞག་ལས། སེམས་དབེན་གྱི་སྟོང་པ་རྣམས་དང་པོར་བསྐྱེད་པ་ལས་རྒྱ་ལ་

ལྟོས་དགོས་པར་གསུངས་པ་འདི་ནི། སྤྲོས་བཅས། སྤྲོས་མེད། ཤིན་ཏུ་སྤྲོས་མེད་ཀྱི་སྤྱོད་པ་བྱེད་

པའི་རིགས་ཅན་གྱི་གདུལ་བྱ་ལ་སྤྱིའི་དབང་དུ་བྱས་ཀྱི། མཁས་པ་ཁ་ཅིག་ཤིན་ཏུ་སྤྲོས་མེད་ཀྱི་སྤྱོད་

པ་བྱེད་པའི་རིགས་ཅན་གྱི་གདུལ་བྱ་འགའ་ཞིག་སྔགས་བླ་མེད་ཀྱི་ལམ་ལ་འཇུག་པའི་ཚེ་སྐབས་

གང་དུ་ཡང་ལས་རྒྱ་ལ་ལྟོས་པ་མེད་པར་བཞེད་པ་སོགས་མི་འཐད་ཅིང་། ཁ་ཅིག་གོང་དུ་དྲངས་པའི་

ལུང་རྣམས་སེམས་དབེན་གྱི་དཔེའི་འོད་གསལ་མཐར་ཐུག་བསྐྱེད་པ་ལ་ལས་རྒྱ་ལ་ངེས་པར་

ལྟོས་དགོས་པའི་ཤེས་བྱེད་འབའ་ཞིག་ཏུ་མཛད་པ་ཡང་དགོངས་པར་སོང་སྙམ་པ་མེད་དོ། །ཞེས་

གསུངས་སོ།།

བཤད་ཚུལ་གསུམ་པ་ནི། རྗེ་དོན་ཡོད་མཁས་གྲུབ་ཀྱི་འཇིགས་བྱེད་ཀྱི་རྫོགས་རིམ་ལས། 

དེ་ཡང་ཆེད་དུ་བྱ་བའི་གདུལ་བྱ་ལ་ཡེ་ཤེས་ཀྱི་ཕྱག་རྒྱ་ཙམ་ལ་བརྟེན་ནས་རྫོགས་རིམ་གྱི་ལམ་

རྣམས་རྫོགས་པར་བསྐྱེད་ནུས་པའི་དབང་པོ་ཤིན་ཏུ་རྣོ་བའི་རིགས་ཅན་དང་། སྔགས་བླ་མེད་ཀྱི་

ལམ་རྣམས་རྫོགས་པར་བྱེད་པ་ལ་ལས་ཀྱི་ཕྱག་རྒྱ་ལ་ལྟོས་དགོས་པའི་རིགས་ཅན་གཅིག་དང་

གཉིས་ཡོད་པ་ལས། གང་ཟག་སྔ་མས་སེམས་དབེན་བསྐྱེད་པའི་ཐབས་ཡེ་ཤེས་ཀྱི་ཕྱག་རྒྱ་ལ་བྱེད་

པ་དང་། གང་ཟག་ཕྱི་མས་ཕྱིའི་ཐབས་ལས་ཀྱི་ཕྱག་རྒྱ་ལ་བརྟེན་ནས་བསྐྱེད་དགོས་སོ། །ཞེས་

སེམས་དབེན་གྱི་ཡེ་ཤེས་གསར་དུ་བསྐྱེད་པ་ལས་རྒྱ་ལ་བརྟེན་དགོས་པར་བཤད་པ་ནི་གང་ཟག་

ཕྱི་མའི་རིགས་ཅན་ལ་བྱེད་པར་གསུངས་སོ། །ས་ལམ་རྒྱུད་གཞུང་གསལ་བྱེད་དུ་བཤད་ཚུལ་དེ་

རྣམས་བཀོད་ནས་ལས་རྒྱ་ལ་མ་བརྟེན་པར་སེམས་དབེན་གྱི་ཡེ་ཤེས་གསར་དུ་བསྐྱེད་པ་ཡོད་

ཀྱང༑ སེམས་དབེན་མཐར་ཐུག་གི་ཡེ་ཤེས་འདྲེན་པ་ལ་ལས་རྒྱ་ལ་ངེས་པར་ལྟོས་དགོས་པ་རྗེའི་

དགོངས་པ་ཡིན་ནམ་སྙམ་ཡང་ཁ་ཚོན་གཅོད་དཀའ་བར་གསུང་།



བསྐྱེད་རྫོགས་ཀྱི་དོགས་སློང་།412

པཎ་ཆེན་བསོད་གྲགས་ཀྱི་བཤད་ཚུལ་ལྟར་ན། ཚེ་འདིར་སངས་རྒྱ་ངེས་ཀྱི་རྣལ་འབྱོར་པས་

ལས་རྒྱ་ལ་བརྟེན་ནས་སེམས་དབེན་གསར་དུ་བསྐྱེད་པ་དེས་སེམས་དབེན་མཐར་ཐུག་འདྲེན་པའི་

ཚེ་ཡང་ལས་རྒྱ་ལ་ངེས་པར་བརྟེན་དགོས་པར་ཐལ། སེམས་དབེན་ཐོབ་པའི་རྣལ་འབྱོར་པས་ཚེ་

འདིར་སྤྱོད་པ་བྱེད་རྒྱུ་མ་བྱུང་ན་ཚེ་དེར་འཚང་རྒྱ་མི་ནུས་པར་བར་དོར་སངས་རྒྱས་པ་ཡོད་པར་

གསུངས་པའི་ཕྱིར། འདོད་མི་ནུས་ཏེ། ཚེ་འདིར་སངས་རྒྱ་ངེས་ཀྱི་རྣལ་འབྱོར་པས་ལན་ཅིག་

ཙམ་ལས་རྒྱ་ལ་བརྟེན་ནས་སེམས་དབེན་གྱི་ཡེ་ཤེས་བསྐྱེད་ན་དེས་མཚོན་ནས་ཕྱིས་ཡེ་རྒྱ་དང་

འབྲེལ་བའི་སྤྲོས་མེད་ཀྱི་སྤྱོད་པ་ལ་བརྟེན་ནས་སེམས་དབེན་མཐར་ཐུག་འདྲེན་ནུས་པའི་ཕྱིར།

རིམ་ལྔ་ལས། གང་ཞིག་ཆུ་སྐྱེས་རྡོ་རྗེ་སྦྱོར། །ཀུན་རྫོབ་ཏུ་ཡང་མེད་གྱུར་ན། །ལན་ཅིག་

ཙམ་ཞིག་མྱོང་ནས་ཀྱང་། །རྣལ་འབྱོར་སྟོབས་ཀྱིས་འགྲུབ་པར་འགྱུར། །ཞེས་གསུངས་པའི་ཕྱིར། 

དེས་ན་སེམས་དབེན་གསར་དུ་བསྐྱེད་པ་ལ་ངེས་པར་ལས་རྒྱ་བརྟེན་དགོས་པར་འདོད་པ་རྣམས་

ཀྱིས་སེམས་དབེན་ཐོབ་པའི་རྣལ་འབྱོར་པས་ཚེ་འདིར་སྤྱོད་པ་བྱེད་རྒྱུ་མ་བྱུང་བ་བར་དོར་སངས་

རྒྱས་པ་ཡོད་པར་འདོད་པ་འགལ་དགོས་སོ།།

སེམས་དབེན་མཐར་ཐུག་གི་དཔེའི་འོད་གསལ་ཐོབ་པ་ལ་ལས་རྒྱ་བརྟེན་དགོས་པར་གསུངས་

པ་དེ། ཚེ་འདིར་སངས་རྒྱ་ངེས་ཀྱི་རྣལ་འབྱོར་པའི་དབང་དུ་བྱས་པ་ཡིན་ཏེ་སེམས་དབེན་ཐོབ་

ཀྱང་སྤྱོད་པ་བྱེད་རྒྱུ་མ་བྱུང་བའི་རྣལ་འབྱོར་པས་ལས་རྒྱ་མ་བསྟེན་པར་སེམས་དབེན་མཐར་ཐུག་

གི་དཔེའི་འོད་གསལ་ཐོབ་པ་ཡོད་པའི་ཕྱིར། དེར་ཐལ། དེ་འདྲའི་རྣལ་འབྱོར་པས་འཆི་དུས་སུ་འོད་

གསལ་མ་བུ་བསྲེས་པའི་སེམས་དབེན་མཐར་ཐུག་གི་དཔེའི་འོད་གསལ་ཐོབ་པ་ཡོད་པའི་ཕྱིར་ཏེ། 

གསལ་སྒྲོན་ལས། འདིའི་སྒྱུ་ལུས་འགྲུབ་པའི་ཐབས་ཀྱི་སྤྱོད་པའི་དོད་ཚེ་འདིའི་སྟོང་པ་བཞི་དང་། འཆི་

བའི་སྟོང་པ་བཞི་གཅིག་ཏུ་བྱས་པས་བྱེད་པར་ཡང་བསྟན་ཏོ། །ཞེས་པའི་ཚེ་འདིའི་སྟོང་པ་བཞི་ནི་

སེམས་དབེན་མཐར་ཐུག་ལ་བྱེད་པའི་ཕྱིར།

མའི་འོད་གསལ་དང་བུའི་འོད་གསལ་ལ་དཔྱད་པ།

དེ་ལ་ཁ་ཅིག་གིས། དེ་འདྲའི་འཆི་དུས་ཀྱི་འོད་གསལ་དེ་མའི་འོད་གསལ་དང་། བུའི་འོད་

གསལ་གཉིས་ཀ་ཡིན་ཏེ། དེའི་དུས་སུ་འོད་གསལ་གཉིས་ཀྱི་ཡ་གྱལ་གཅིག་མེད་ན་བསྲེ་བའི་གཞི་

སྟོང་བར་འགྱུར་བའི་ཕྱིར། གཉིད་ཀྱི་བསྲེ་བ་སྒོམ་པ་ལ་སད་དུས་སུ་འོད་གསལ་ཐོབ་པ་མེད་ན་གཉིད་

ཀྱི་འོད་གསལ་དང་བསྲེ་བའི་གཞི་སྟོང་བ་བཞིན་ཡིན་པའི་ཕྱིར་ཏེ། གསལ་སྒྲོན་དུ་ཚེ་འདིའི་སྟོང་

པ་བཞི་དང་འཆི་བའི་སྟོང་པ་བཞི་གཅིག་ཏུ་བྱས་པར་གསུངས་པ་དང་། དོན་ཡོད་མཁས་གྲུབ་ཀྱི་

འཇིགས་བྱེད་རྫོགས་རིམ་ལས། ལས་ཉོན་གྱི་དབང་གིས་འཆི་བ་འོད་གསལ་ཤར་བའི་ཆ་ནས་འཆི་

སེམས་ཀྱང་ཡིན་ལ། སྟོང་ཉིད་འཛིན་སྟངས་ཀྱི་ཡུལ་དུ་བྱེད་པའི་ཆ་ནས་ལམ་དུས་ཀྱི་ཡེ་ཤེས་ཀྱང་

ཡིན་ནོ། །ཞེས་གསུངས་པའི་ཕྱིར་ཟེར།

དེ་ལ་ཁ་ཅིག་གིས། དེ་འདྲའི་སེམས་དབེན་པས་འཆི་དུས་ཀྱི་འོད་གསལ་དེ་ལ་མའི་འོད་གསལ་

མེད་པར་ཐལ། དེ་ལ་འཆི་བའི་ཚེ་རང་ཤུགས་ཀྱིས་རླུང་རྣམས་འདུ་བའི་སྟོབས་ཀྱིས་རང་གར་

འཆར་བའི་གཞིའི་འོད་གསལ་མེད་པའི་ཕྱིར། དེར་ཐལ། དེའི་རྒྱུད་ལ་སྟོང་ཉིད་འཛིན་སྟངས་ཡུལ་

དུ་བྱས་པའི་སེམས་དབེན་གྱི་འོད་གསལ་ལས་གཞན་མའི་འོད་གསལ་མེད་པའི་ཕྱིར་ཏེ། མའི་འོད་

གསལ་ལ་དེ་འདྲའི་གཞིའི་འོད་གསལ་དགོས་པར་ཡིག་ཆུང་སོགས་ལས་གསུངས་པས་གཞིའི་

འོད་གསལ་དང་ལམ་གྱི་འོད་གསལ་གཉིས་འགལ་བའི་ཕྱིར། དེར་ཐལ། སྦྱང་གཞི་དང་སྦྱོང་བྱེད་

གཉིས་འགལ་བའི་ཕྱིར་ཟེར། དེ་དག་དཔྱད་གཞིར་བཀོད་པ་ཙམ་མོ། །ཡང་ཁོ་ན་རེ། སེམས་

དབེན་ཐོབ་ཀྱང་སྤྱོད་པ་བྱེད་རྒྱུ་མ་བྱུང་བས་འཆི་བའི་ཚེ་འཆི་བ་འོད་གསལ་དངོས་མངོན་དུ་བྱེད་

པར་ཐལ། དེ་འདྲ་བ་དེ་འཆི་བའི་ཚེ་འཆི་བ་དངོས་དང་བུའི་འོད་གསལ་བསྲེ་བའི་ཕྱིར་ཏེ། གསལ་

སྒྲོན་ལས། འཆི་བ་དངོས་དང་འོད་གསལ་བསྲེ་བ་ནི། སྤྱོད་བསྡུས་དང་སྒྲོན་གསལ་ལས་བར་དོར་

འཚང་རྒྱ་བ་ལ་བཤད་དོ། །ཞེས་གསུངས་པའི་ཕྱིར་ཟེར།

དེ་ལ་ཁ་ཅིག་གིས། འཆི་བ་དངོས་དང་བར་དོ་དངོས་འབྱུང་བའི་སྐབས་ལ། ཐབས་མཁས་

ཀྱི་མཐུས་དེ་དག་དང་རྣམ་པ་མཐུན་པའི་ལམ་འཁྱེར་བྱས་པ་ལ་དེ་དག་དངོས་དང་བསྲེ་བའི་ཐ་སྙད་

བྱས་པ་ཡིན་གྱི། ཐབས་མཁས་དང་བྲལ་བ་ལ་དེ་དག་དངོས་འབྱུང་བའི་སྐབས་ཡིན་ཀྱང་། སྐབས་

དེ་དག་ལ་ལམ་འཁྱེར་བྱས་ནས་དེ་དག་དངོས་མི་འབྱུང་བར་བྱེད་པའི་ཕྱིར་ཏེ། གསལ་སྒྲོན་ལས། 

འཆི་བ་དང་བར་དོ་དངོས་དང་བསྲེ་བ་ནི་དེ་དག་གི་སྐབས་ཡིན་ལ། དེ་གཉིས་དང་མཐུན་པར་བསྐྱེད་

པ་ལ་ཡང་དེ་གཉིས་དང་བསྲེ་བའི་ཐ་སྙད་བྱེད་པས། དེ་ནི་སད་དུས་དང་གཉིད་དུས་ཅི་རིགས་སུ་

འོང་ངོ་། །ཞེས་གསུངས་པའི་ཕྱིར། བསྐྱེད་རིམ་གྱི་སྐུ་གསུམ་ལམ་འཁྱེར་དང་། དབེན་གསུམ་གྱི་

སྐུ་གསུམ་ལམ་འཁྱེར་རྣམས་སྦྱང་གཞི་སྐྱེ་ཤི་བར་དོ་གསུམ་དང་བསྲེ་བའི་ཐ་སྙད་བྱེད་པས། བསྲེ་

བ་བྱེད་པ་ལ་བསྲེ་རྒྱུའི་ཡ་གཉིས་ཅིག་ཆར་ཡོད་མི་དགོས་པའི་ཕྱིར་ཟེར།

ཁོ་ན་རེ། སེམས་དབེན་ཐོབ་ཀྱང་སྤྱོད་པ་བྱེད་རྒྱུ་མ་བྱུང་བའི་རྣལ་འབྱོར་པས་འཆི་དུས་

སུ་འཆི་བ་འོད་གསལ་མངོན་དུ་བྱེད་དགོས་པར་ཐལ། དེ་བསྒོམ་སྟོབས་ཀྱིས་འཆི་རིམ་ཇི་བཞིན་

པའི་སེམས་དབེན་གྱི་དཔེའི་འོད་གསལ་མཐར་ཐུག་མངོན་དུ་བྱེད་མི་ནུས་པས་འཆི་རིམ་དང་

བསྟུན་ནས་འོད་གསལ་མངོན་དུ་བྱེད་དགོས་པའི་ཕྱིར་ན་མ་ཁྱབ་སྟེ། དེ་འདྲའི་རྣལ་འབྱོར་པས་འཆི་

དུས་སུ་འཆི་བའི་སྡུད་རིམ་མངོན་དུ་བྱས་ཏེ་འཆི་བ་དངོས་འབྱུང་ཡང་། ཐ་མལ་པའི་སྣང་མཆེད་

ཐོབ་གསུམ་འཆི་བ་འོད་གསལ་རྣམས་མི་འབྱུང་བའི་ཕྱིར། དེར་ཐལ། དེ་འདྲ་བ་དེས་འཆི་དུས་

སུ་རྡོར་བཟླས་བྱས་པས་འོད་གསལ་མ་བུ་བསྲེས་ཤིང་། སྙིང་གའི་མི་ཤིགས་པ་ལ་དམིགས་པ་

གཏད་པ་དང་བསམ་གཏན་གཉིས་ཀྱི་སྡུད་རིམ་སོགས་ཏིང་ངེ་འཛིན་གྱི་སྟོབས་ཀྱིས་ས་ཆུ་ལ་ཐིམ་

པ་སོགས་འཆི་བའི་སྡུད་རིམ་དངོས་འབྱུང་ཡང་འཆི་རིམ་གཞན་མེད་པར་གསུངས་པའི་ཕྱིར་ཏེ། 

གསལ་སྒྲོན་ལས། འགོས་ལུགས་པ་རྣམས་འཆི་བའི་ཚེ་རྡོར་བཟླས་བྱས་ནས་བསྲེ་བར་བཞེད་པ་

ཉིད་ཤིན་ཏུ་ལེགས་ཏེ། སྙིང་གའི་མི་ཤིགས་པ་ལ་དམིགས་པ་དང་བསམ་གཏན་གཉིས་ཀྱིས་སྡུད་

པའི་ཐབས་ཀྱང་ཡིན་ནོ།།

དེ་ལྟར་བྱེད་པ་དེ་ལ་ནི་ཏིང་ངེ་འཛིན་གྱིས་དྲངས་པའི་ས་ཆུ་ལ་ཐིམ་པ་སོགས་ཀྱི་ཐིམ་རིམ་

ཉིད་འཆི་བའི་སྡུད་རིམ་གྱི་ཐིམ་རིམ་དུ་སོང་བ་མ་གཏོགས་པ་འཆི་བའི་རིམ་པ་གཞན་མེད་དོ། ། 

ཞེས་གསུངས་པའི་ཕྱིར། ཁ་ཅིག དེ་འདྲའི་རྣལ་འབྱོར་པས་བར་དོར་འཚང་རྒྱ་བ་མེད་པར་ཐལ། 

དེ་ལ་བར་དོ་འགྲུབ་པ་མེད་པའི་ཕྱིར་ན་མ་ཁྱབ། དེ་ལ་བར་དོ་མེད་ཀྱང་ཤི་བའི་འོད་གསལ་གྱི་མཐར་

བར་དོ་ཇི་བཞིན་དུ་རླུང་སེམས་ཙམ་ལས་སྒྱུ་ལུས་བསྐྱེད་ནས་འཚང་རྒྱ་བ་ལ་བར་དོར་འཚང་རྒྱ་

བར་གསུངས་པའི་ཕྱིར་ཏེ། གསལ་སྒྲོན་ལས། འོ་ན་འདི་ལ་བར་དོ་མི་འདུག་པས་བར་དོར་འཚང་

རྒྱ་བ་ཞེས་བྱར་མི་རུང་ངོ་ཞེ་ན།

དེ་ལྟ་ན་ལྷག་མས་འོད་གསལ་དུ་བསྡུས་པ་ལ་འོད་གསལ་དུ་ཞུགས་པ་མེད་ཅིང་། མངོན་

བྱང་ལྔས་དང་པོའ་ིམགོན་པོ་བསྐྱེད་པ་ལ་རྡོ་རྗེ་འཆང་མེད་པས། དེ་དག་ལ་ཡང་ཐ་སྙད་དེ་དག་

མི་བྱེད་པར་འགྱུར་ཏེ། དེ་འདྲའི་རིགས་མང་ངོ་། །དེས་ན་ཤི་བའི་འོད་གསལ་གྱི་མཐར་བར་དོ་ཇི་

བཞིན་དུ་རླུང་སེམས་ཙམ་ལས་སྒྱུ་ལུས་བསྐྱེད་ནས་འཚང་རྒྱ་བ་ལ་བར་དོར་འཚང་རྒྱ་བ་ཞེས་ཐ་

སྙད་བྱེད་པ་མི་འགལ་ལོ། །ཞེས་གསུངས་པའི་ཕྱིར། དེ་འདྲར་འཚང་རྒྱ་བ་ལ་ཁམས་གསུམ་གང་

ཡང་མ་ཡིན་པའི་རྟེན་ལ་འཚང་རྒྱ་བར་གསུང་སྒྲོས་འགའ་ཞིག་ལས་བྱུང་། འདུས་པ་ལ་སོགས་པའི་

རྒྱུད་ལ་མ་ཞུགས་པར་སེམས་ཀྱི་ཡང་དག་པ་ཇི་ལྟ་བཞིན་དུ་ཤེས་མི་ནུས་པར་སྤྱོད་བསྡུས་ལས་

གསུངས་པ་དེ་སེམས་ཀྱི་དེ་ཁོ་ན་ཉིད་རྟོགས་པ་ཙམ་ལ་མི་བྱེད་དེ། འདུས་པ་སོགས་བླ་མེད་རྒྱུད་

ལ་མ་ཞུགས་པར་རོ་རྐྱང་གི་རླུང་དབུ་མར་ཐིམ་པ་ལས་བྱུང་བའི་སྣང་མཆེད་ཐོབ་གསུམ་འོད་གསལ་

དང་བཅས་པའི་སེམས་ལྷན་སྐྱེས་ཀྱི་བདེ་བའི་ངོ་བོར་སྐྱེས་པ་དེས། སྟོང་ཉིད་ཀྱི་དོན་བསྒོམ་པར་



བསྐྱེད་རྫོགས་ཀྱི་དོགས་སློང་།416

མི་ཤེས་པའི་དོན་ཡིན་གསུངས། ལྷན་སྐྱེས་ཀྱི་དོན་གང་ཟག་དེ་ཐོག་མ་མེད་པ་ནས་འགྲོ་བ་བཟང་ངན་

ཇི་འདྲར་གྱུར་ཀྱང་དེའི་རྒྱུད་ན་འབྲལ་མེད་དུ་གནས་པས་ན་ལྷན་སྐྱེས་ཞེས་པ་ཡིན་གསུངས་པ་

ལྟར་ན། ལྷན་སྐྱེས་ཀྱི་སེམས་ལ་གཉུག་སེམས་དགོས་སམ། དེ་དགོས་ན་ལྷན་སྐྱེས་ཀྱི་བདེ་བ་ལ་

གཉུག་སེམས་དགོས་མི་དགོས་དཔྱད། སྣང་མཆེད་ཐོབ་གསུམ་གྱི་ངོ་བོར་གྱུར་པའི་ལྷན་སྐྱེས་ཀྱི་

བདེ་བ་གསུངས་པ་མང་དུ་ཡོད་ཅིང་། དེ་གསུམ་ལ་གཉུག་སེམས་མེད་པར་བཤད་པའི་ཕྱིར།

སྣང་བ་གསུམ་བཤད་པ།

སྣང་བ་གསུམ་གྱི་མིང་གི་རྣམ་གྲངས་དེ་ལ་ཕར་ཕྱིན་ཐེག་པ་དང་ཐུན་མོང་བའི་མིང་གི་རྣམ་

གྲངས༑ ཤེས་རབ། ཐབས། ཐབས་ཤེས་འདྲེས་མ་སོགས་གསུམ་ཚན་ལྔ་གསུངས་པ་རྣམས། གླེང་

གཞི་སྦས་བཤད་ཀྱི་སྐབས་སུ་སྦས་དོན་དུ་གསུངས་ཀྱང་། མིང་གི་རྣམ་གྲངས་དེ་རྣམས་སྣང་བ་

གསུམ་ལ་རིམ་བཞིན་བཏགས་པ་སྦས་དོན་དུ་གསུངས་པའི་དོན་ཡིན་གྱི། མིང་དེ་རྣམས་སྦས་

དོན་ཡིན་ཏེ། ཕར་ཕྱིན་ཐེག་པ་ནས་མ་བཤད་པའི་ཕྱིར། ཐུན་མོང་དང་ཐུན་མོང་མ་ཡིན་པའི་མིང་

གི་རྣམ་གྲངས་དེ་རྣམས་སྣང་བ་གསུམ་ལ་བཏགས་པའི་དོན་གསལ་སྒྲོན་དང་པཎ་ཆེན་བསོད་

ནམས་གྲགས་ཀྱི་འདུས་པའི་རྫོགས་རིམ་སོགས་ལས་ཤེས་དགོས་སོ། །ཐུན་མོང་མ་ཡིན་པའི་

མིང་གི་རྣམ་གྲངས་གསུམ་ཚན་མང་དུ་ཡོད་པས། སེམས་སེམས་བྱུང་མ་རིག་པ་ཞེས་པའི་མིང་

ཙམ་ཕར་ཕྱིན་ཐེག་པ་ལས་གསུངས་པ་ཡོད་ཀྱང་། དེར་དོན་ཁྱད་པར་བ་ཞིག་སྟོན་བཞེད་ནས་

སེམས་སེམས་བྱུང་མ་རིག་པ་ཞེས་གསུམ་ཚན་དུ་བསྡེབས་ནས་གསུངས་པ་མེད་པས། ཐུན་

མོང་མ་ཡིན་པར་གསུངས། དེས་ན་ཐུན་མོང་བའི་མིང་གི་རྣམ་གྲངས་གསུམ་ཚན་ལྔ་པོ་ཕར་ཕྱིན་

ཐེག་པར་དོན་ཁྱད་པར་བ་གང་གང་སྟོན་བཞེད་ནས་གསུམ་ཚན་དུ་སྡེབ་པ་དཔྱད་ནས་འཇོག སྣང་

བ་གསུམ་གྱི་མིང་གི་རྣམ་གྲངས། དེ་གསུམ་སོ་སོའ་ིམཚན་ཉིད་སོགས་སྤྱོད་བསྡུས་ལས་རྒྱས་

པར་གསུངས་པ་ལྟར་འཕགས་སྐོར་གྱི་གཞུང་གཞན་ལས་མ་བྱུང་བས་སྣང་བ་གསུམ་སྤྱོད་བསྡུས་

ཉིད་ལས་ཤེས་དགོས་གསུངས།

ཁ་ཅིག རང་བཞིན་གྱི་རྟོག་པ་ཚན་པ་གསུམ་གྱིས་སྣང་བ་གསུམ་རྗེས་སུ་དཔོག་བྱེད་ཀྱི་

མཚན་ཉིད་དུ་སྤྱོད་བསྡུས་ལས་གསུངས་པས། རྗེས་སུ་དཔོག་ལུགས་ནི། སྣང་བ་གསུམ་ལ་

རླུང་གི་གཡོ་བ་ཤས་ཆེ་ཆུང་བར་མ་གསུམ་ཡོད་པས་དེའི་ལག་རྗེས་སུ་བསྐྱེད་པའི་རྟོག་པ་ཚན་

པ་གསུམ་པོ་དེའི་རླུང་གི་གཡོ་བ་ཡང་རྣམ་པ་གསུམ་ཡོད་པར་དཔོག་པ་ལ་བྱེད་ཟེར་ན། སྣང་བ་

གསུམ་གྱི་གཡོ་བ་ཤས་ཆེ་ཆུང་གིས་དེའི་འབྲས་བུའི་རྟོག་པ་ཚན་པ་གསུམ་གཡོ་བ་ཤས་ཆེ་ཆུང་

བར་མ་གསུམ་ཡོད་པར་དཔོག་པ་ལ་བྱེད་མི་རིགས་པར་ཐལ། རྟོག་པ་ཚན་པ་གསུམ་གྱི་གཡོ་བ་

ཤས་ཆེ་ཆུང་བར་མ་གསུམ་གྱིས། དེ་རྣམས་བསྐྱེད་པའི་སྣང་བ་གསུམ་ལ་གཡོ་བ་ཤས་ཆེ་ཆུང་

བར་མ་གསུམ་ཡོད་པར་དཔོག་པ་ལ་བྱེད་པའི་ཕྱིར་ཏེ། གསལ་སྒྲོན་ལས། དཔོག་ལུགས་ནི། རང་

བཞིན་གྱི་རྟོག་པ་ལ་ཤས་ཆེ་ཆུང་བར་མ་གསུམ་སྣང་བས། དེ་རྣམས་བསྐྱེད་པའི་སྣང་བ་རླུང་གི་

བཞོན་པ་ཅན་ལ་ཡང་། གཡོ་བ་ཤས་ཆེ་ཆུང་བར་མ་གསུམ་ཡོད་པར་དཔོག་གོ །ཞེས་གསུངས་

པའི་ཕྱིར།

ཁོ་ན་རེ། རྟོག་པ་གཡོ་བ་ཤས་ཆེ་ཆུང་བར་མ་གསུམ། རླུང་གི་བཞོན་པ་ཅན་གྱི་སྣང་བ་

གཡོ་བ་ཤས་ཆེ་ཆུང་བར་མའི་ལག་རྗེས་ཡིན་པའི་སྒོ་ནས་དེའི་འབྲས་བུར་དཔོག་མི་རུང་བར་

ཐལ༑ སྣང་བ་གསུམ་གྱིས་རང་བཞིན་གྱི་རྟོག་པ་དཔོག་མི་རུང་བའི་ཕྱིར་ན་མ་ཁྱབ་སྟེ། སྔར་རྟོག་

པ་ཚན་པ་གསུམ་གྱི་གཡོ་བ་ཤས་ཆེ་ཆུང་བར་མ་གསུམ་ཡོད་པར་ངེས་དེས་མཚོན་ནས། དེ་རྣམས་

བསྐྱེད་པའི་སྣང་བ་གསུམ་ལ་གཡོ་བ་ཤས་ཆེ་ཆུང་བར་མ་གསུམ་ཡོད་པར་དཔོག་རྗེས་སུ་རྟོག་པ་

ཚན་པ་གསུམ་སོ་སོ་རང་རང་གི་ལག་རྗེས་འཇོག་པའི་སྣང་བ་གསུམ་སོ་སོའ་ིའབྲས་བུར་དཔོག་

རུང་བའི་ཕྱིར། ཁོ་ན་རེ། རྟོག་པ་ཚན་པ་གསུམ་སོ་སོ་སྣང་བ་གསུམ་སོ་སོའ་ིའབྲས་བུ་འཇོག་པ་

མི་འཐད་པར་ཐལ། རྟོག་པ་ཚན་པ་གསུམ་ག་སྣང་བ་གསུམ་གའི་འབྲས་བུ་ཡིན་པའི་ཕྱིར་ན་མ་

ཁྱབ་སྟེ། རྟོག་པ་ཚན་པ་གསུམ་ག་སྣང་བ་གསུམ་གའི་ཐུན་མོང་གི་འབྲས་བུ་ཡིན་ཀྱང་། སྣང་བ་

གསུམ་རང་རང་གི་ཐུན་མོང་མ་ཡིན་པའི་ལག་རྗེས་སོ་སོར་ཡོད་པའི་ཕྱིར། གསལ་སྒྲོན་ལས། དེ་

ལྟར་ན་རྣམ་རྟོག་གཡོ་བ་ཤས་ཆུང་བ་བདུན་གང་རུང་རྟོག་པ་ནི། སྣང་བ་རླུང་གི་བཞོན་པ་ཅན་གྱི་

གཡོ་བ་ཤས་ཆུང་བའི་ལག་རྗེས་ཡིན་པས་ཉེར་ཐོབ་ཀྱི་འབྲས་བུ་བཞག་སྟེ། གཞན་གཉིས་ལའང་

དེའི་རིགས་པ་སྦྱར་རོ། །ཞེས་གསུངས་པའི་ཕྱིར་རོ། །གཡོ་བ་ཤས་ཆེ་བ་སྣང་བ་དང་གཡོ་བ་བར་

མ་མཆེད་པ་དང་སྦྱར།

ཁོ་ན་རེ། སྣང་བ་གསུམ་མངོན་དུ་གྱུར་པའི་གང་ཟག་ལ་རྟོག་པ་ཚན་པ་གསུམ་གཡོ་བ་ཤས་

ཆེ་ཆུང་བར་མ་གསུམ་ཡོད་པའི་རྟགས་ཀྱིས་སྣང་བ་གསུམ་ལ་གཡོ་བ་ཤས་ཆེ་ཆུང་བར་མ་

གསུམ་ཡོད་པར་འགྲུབ་དགོས་མེད་པར་ཐལ། གང་ཟག་དེ་ལ་སྣང་བ་གསུམ་མངོན་གྱུར་དུ་ཤར་

བའི་ཕྱིར་ན་མ་ཁྱབ་སྟེ། ལམ་བསྒོམ་སྟོབས་ཀྱིས་དེ་གསུམ་མངོན་དུ་གྱུར་པའི་རྣལ་འབྱོར་པས་

རྟགས་ལས་རྗེས་སུ་དཔོག་མི་དགོས་ཀྱང་། ཐ་མལ་པ་འཆི་དུས་དང་སྐྱེ་དུས་སུ་སྣང་བ་གསུམ་འོད་

གསལ་དང་བཅས་པ་མངོན་དུ་གྱུར་ཀྱང་དེ་ལ་ངེས་པ་འདྲེན་མི་ནུས་པས་རྟགས་ལས་རྗེས་སུ་

དཔོག་དགོས་པར་གསུངས་པའི་ཕྱིར།

གསལ་སྒྲོན་ལས། ལམ་བསྒོམ་སྟོབས་ཀྱིས་ཡེ་ཤེས་གསུམ་འདྲེན་ནུས་པའི་རྣལ་འབྱོར་

པས་ནི། དེ་གསུམ་མངོན་གྱུར་དུ་ངེས་ནུས་པས་རྟགས་ལས་རྗེས་སུ་དཔོག་པ་མིན་ནོ། །དེའི་ཕྱིར་

རང་བཞིན་གྱི་སྣང་བ་རྗེས་སུ་དཔོག་དགོས་པ་ནི་དེ་འདྲ་མིན་པའི་གང་ཟག་ལ་ཡིན་པས། ཞེས་དང་། 

གང་ཟག་ཐ་མལ་པས་ནི་སྐྱེ་འཆི་ལ་སོགས་པའི་དུས་སུ་སྣང་བ་གསུམ་འོད་གསལ་དང་བཅས་པ་

ཉམས་སུ་མྱོང་ཡང་། དེ་ལ་མངོན་སུམ་གྱི་སྟོབས་ཀྱིས་ངེས་པ་འདྲེན་མི་ནུས་སོ། །ཞེས་གསུངས་

པའི་ཕྱིར། དེ་ལ་སྐྱེ་སྲིད་དུ་ཉིང་མཚམས་སྦྱར་བའི་ཚེ་འོད་གསལ་མངོན་དུ་བྱེད་པ་ཡོད་པར་ཐལ། 

ཐ་མལ་པ་སྐྱེ་འཆི་སོགས་ཀྱི་དུས་སུ་སྣང་བ་གསུམ་འོད་གསལ་དང་བཅས་པ་ཉམས་སུ་མྱོང་བར་

གསུངས་པའི་ཕྱིར་ན་མ་ཁྱབ་སྙམ་སྟེ། བར་དོ་མངལ་དུ་ཉིང་མཚམས་སྦྱར་བའི་ཚེ་བར་དོ་ཤི་བའི་

ཐིམ་པ་ལུགས་འབྱུང་གི་སྣང་མཆེད་ཐོབ་གསུམ་འོད་གསལ་དང་བཅས་པ་མངོན་དུ་གྱུར་ཏེ་འོད་

གསལ་གྱི་རླུང་སེམས་ཀྱི་རིགས་འདྲ་ཕྱི་མ་ཞིག་མངལ་དུ་ཉིང་མཚམས་སྦྱར་ཡང་། དེ་དང་དུས་

མཉམ་དུ་སྐྱེ་བ་ལུགས་ལྡོག་གི་ཉེར་ཐོབ་མངོན་དུ་གྱུར་དགོས་པའི་ཕྱིར། དེར་ཐལ། བར་དོ་ཤི་

བའི་འོད་གསལ་གྱི་སེམས་དེ་འཆི་སེམས་ཡིན་པའི་ཕྱིར་ཏེ། ཉིང་མཚམས་སྦྱར་མ་ཐག་པའི་རྒྱུད་

ལ་འོད་གསལ་གྱི་སེམས་འཇོག་ན་འཆི་སེམས་དང་སྐྱེ་སེམས་མི་འགལ་བར་འཇོག་དགོས་པ་

སོགས་ཧ་ཅང་མི་འཚམ་པ་འོང་བའི་ཕྱིར།

ཁོ་ན་རེ། རང་བཞིན་གྱི་རྟོག་པ་ཡིན་ན། རྟོག་པ་ཡིན་པས་ཁྱབ་ཟེར་ན། དེ་ལ་དབང་ཤེས་

མེད་པར་ཐལ། འདོད་པ་དེའི་ཕྱིར། འདོད་མི་ནུས་ཏེ། རྡོར་བཟླས་ཟིན་བྲིས་ལས། ད་ལྟའི་དབང་

ཤེས་རྣམས་ཀྱང་རང་བཞིན་གྱི་རྟོག་པར་བྱའོ། །ཞེས་ཐ་མལ་པའི་དབང་ཤེས་རྣམས་རང་བཞིན་

གྱི་རྟོག་པར་གསུངས་པའི་ཕྱིར། ཁོ་ན་རེ། དབང་ཤེས་ལ་རང་བཞིན་གྱི་རྟོག་པ་མེད་པར་ཐལ། རང་

བཞིན་གྱི་རྟོག་པ་རྣམས་སྤང་བྱ་ཀུན་རྟོག་ཏུ་བཤད་པའི་ཕྱིར་ན་མ་ཁྱབ་སྟེ། དབང་ཤེས་ལ་ཉོན་མོངས་

ཅན་ཡོད་པས་དབང་ཤེས་ཀྱི་ངོ་བོར་གྱུར་པའི་ཆགས་སྡང་རྨོངས་གསུམ་རང་བཞིན་གྱི་རྟོག་པར་

བྱ་དགོས་པའི་ཕྱིར། དེ་ལ་སྣང་བ་གསུམ་གྱི་རང་བཞིན་གྱི་རྟོག་པ་གསུམ་འཇོག་གམ་དཔྱད། འོན་

ཀྱང་གསལ་སྒྲོན་ལས། ཤེས་པ་ལ་རྟོག་པ་ཡོད་མེད་གཉིས་སུ་ཁ་ཚོན་ཆོད་ཀྱང་། སྣང་བ་དང་རང་

བཞིན་གྱི་རྟོག་པ་གཉིས་སུ་ཁ་ཚོན་ཆོད་མི་དགོས་པས། དབང་ཤེས་རྣམས་སྣང་བ་མིན་ཡང་རང་

བཞིན་ཡིན་མི་དགོས་སོ། །ཞེས་གསུངས་པ་དེ་མངོན་ཤེས་ཁྱད་པར་ཅན་དུ་གྱུར་པའི་དབང་ཤེས་

ལྟ་བུ་རང་བཞིན་མིན་པ་ལ་བྱེད་དམ་དཔྱད།

ཁོ་ན་རེ། རང་བཞིན་གྱི་རྟོག་པ་ལ་ཉོན་མོངས་ཅན་མང་དུ་བཤད་པས། རིམ་པ་བཞི་པའི་

དོན་གྱི་འོད་གསལ་ནས་རང་བཞིན་གྱི་རྟོག་པ་རྣམས་སྤང་དགོས་ཟེར་ན། རིམ་པ་བཞི་པའི་དོན་

གྱི་འོད་གསལ་གྱི་རྗེས་སུ་ས་དགུའི་དོན་གྱི་འོད་གསལ་རེ་རེའི་ཞུགས་གནས་ཐིམ་གསུམ་གྱི་

རླུང་སྣང་བ་ལ་ཐིམ་པའི་སྐབས་སུ་རང་བཞིན་གྱི་རྟོག་པ་རླུང་བཅས་ཐིམ་པ་མེད་པར་ཐལ། རང་

བཞིན་གྱི་རྟོག་པ་རྣམས་རིམ་པ་བཞི་པ་ནས་སྤང་དགོས་པའི་ཕྱིར། རྟགས་ཁས། འདོད་མི་ནུས་

ཏེ༑ དེ་འདྲའི་དོན་གྱི་འོད་གསལ་རྣམས་ཀྱི་སྐབས་ས་ཆུ་ལ་ཐིམ་པ་ནས་འོད་གསལ་གྱི་བར་རྟགས་

བརྒྱད་དང་བཅས་རིམ་བཞིན་འཆར་བར་གསུངས་པའི་ཕྱིར་དང་། རང་བཞིན་གྱི་རྟོག་པ་རྣམས་

དུས་ཀྱི་སྒོ་ནས་སྟོང་པ་བཞིའི་སྐབས་སུ་མི་སྐྱེ་ཡང་། ལམ་དུས་སུ་བསྐྱེད་རིམ་ནས་སློབ་པ་མཐའི་

དོན་གྱི་འོད་གསལ་གྱི་སྔ་ལོགས་ཀྱི་སྣང་མཆེད་ཐོབ་གསུམ་གྱི་སྔ་རོལ་ཚུན་ཆད་དུ་སྐྱེ་བ་ཡོད་

པར་གསུངས་པའི་ཕྱིར། བྱས་པ་ལ་ཁོ་ན་རེ། ས་གཉིས་པ་ཡན་ཆད་ཀྱི་དོན་གྱི་འོད་གསལ་གྱི་

ཐིམ་རིམ་སྐབས་རང་བཞིན་བརྒྱད་ཅུ་ཐིམ་པ་མེད་པར་ཐལ། རང་བཞིན་བརྒྱད་ཅུའི་ནང་ཚན་ལ་

ངོ་ཚ་མེད་པ་དང་མི་དགེ་བའི་རྣམ་རྟོག་སོགས་ཉོན་མོངས་ཅན་མང་དུ་ཡོད་པ་རྣམས་རིམ་པ་བཞི་

པའི་སྐབས་ནས་སྤང་དགོས་པའི་ཕྱིར་ན་མ་ཁྱབ་སྟེ། ཉོན་མོངས་ཅན་དེ་རྣམས་རིམ་པ་བཞི་པའི་

སྐབས་ནས་སྤང་དགོས་ཀྱང་། ཉོན་མོངས་ཅན་དེ་རྣམས་ཀྱི་ལག་རྗེས་སུ་གྱུར་པའི་ཤེས་སྒྲིབ་མང་

དུ་ཡོད་པའི་ཕྱིར་ཏེ།

དེ་འདྲའི་ཤེས་སྒྲིབ་དེ་ལ་ཤེས་པ་དང་བག་ཆགས་སོགས་དུ་མ་ཡོད་པའི་ཕྱིར། དེར་ཐལ། དེ་

འདྲའི་རང་བཞིན་ཐིམ་སྐབས་བཞོན་རླུང་དང་བཅས་ཐིམ་པར་གསུངས་པས་ཤེས་སྒྲིབ་ལ་ཤེས་

པ་ཡོད་པར་སྒྲུབ་བོ། །དེའི་བག་ཆགས་རྣམས་རང་བཞིན་གྱི་རྟོག་པ་ཡིན་ཟེར་དགོས་སམ་དཔྱད། 

དེ་ཡང་གཞི་ལམ་གཉིས་ཀའི་སྐབས་སུ་རང་བཞིན་རྣམས་ཐིམ་པ་དང་མ་ཐིམ་པའི་སྐབས་གཉིས་

ལས༑ མ་ཐིམ་པའི་དུས་སུ་རང་བཞིན་གྱི་རྟོག་པ་རྣམས་སྐྱེ་ལ། ཐིམ་པའི་དུས་སུ་སྣང་བ་གསུམ་

དང་འོད་གསལ་འཆར་བར་གསུངས་ཏེ། གསལ་སྒྲོན་ལས། དེ་ལྟར་ན་གཞི་ལ་ཀུན་རྟོག་གཡོ་བའི་

རླུང་ཐིམ་མ་ཐིམ་གཉིས་ལས། མ་ཐིམ་པ་ནི་རང་བཞིན་རྣམས་འབྱུང་བའི་དུས་ཡིན་ཞིང་། ཐིམ་པ་

ལ་སྣང་བ་གསུམ་གྱི་རླུང་ཐིམ་མ་ཐིམ་གཉིས་ལས། མ་ཐིམ་པ་ནི་སྟོང་པ་གསུམ་གྱི་དུས་ཡིན་ལ། 

ཐིམ་པ་ནི་འོད་གསལ་འཆར་བའི་དུས་སོ།།

ལམ་དུས་སུ་ཡང་དེ་དེ་བཞིན་དུ་བསྐྱེད་པ་ཡིན་ཏེ། ཞེས་སོགས་གསུངས་པའི་ཕྱིར། རང་

བཞིན་མ་ཐིམ་པའི་དུས་རྒྱུན་མཐའི་སྔ་ལོགས་ཀྱི་སྣང་མཆེད་ཐོབ་གསུམ་གྱི་སྔ་རོལ་མར་མེ་འབར་

འདྲའི་སྣང་བ་འཆར་ཁའི་བར་དུ་ཡོད་པའི་ཕྱིར། སེམས་དབེན་ཞེས་པའི་དོན་སྣང་མཆེད་ཐོབ་གསུམ་

གྱི་སེམས་ཤིན་ཏུ་ཕྲ་བ་ནི་དབེན་གཞི་ཡིན་ལ། དེ་བདེ་བ་ཆེན་པོའ་ིངོ་བོར་མ་སོན་པར་མཚན་འཛིན་

གྱི་ངོ་བོར་སོན་པ་དབེན་རྒྱུ་ཡིན། སེམས་དེ་བདེ་བ་ཆེན་པོའ་ིངོ་བོར་བསྐྱེད་དེ། སྟོང་ཉིད་འཛིན་

སྟངས་ཡུལ་དུ་བྱས་ནས་མཚན་འཛིན་གྱི་ངོ་བོར་མ་སོན་པར་བྱེད་པ་ནི་དབེན་པའི་དོན་ཡིན་

ཏེ༑ གསལ་སྒྲོན་ལས། ཇི་སྐད་བཤད་པའི་ཡེ་ཤེས་གསུམ་གྱི་བདེ་སྟོང་སྦྱོར་བ་ནི་དབེན་གཞིའི་

སེམས་ཡིན་ལ། དེ་མཚན་མར་འཛིན་པ་དང་བདེ་བ་ཆེན་པོའ་ིངོ་བོར་མ་སོན་པ་ལས་ལྡོག་པ་ནི་

དབེན་པའི་དོན་ནོ། །ཞེས་གསུངས་པའི་ཕྱིར།

སེམས་དབེན་ཐོབ་ཀྱང་སྤྱོད་པ་བྱེད་རྒྱུ་མ་བྱུང་བའི་རྣལ་འབྱོར་པ་དེ་སེམས་དབེན་ཐོབ་ཀྱང་

ཚེ་དེ་ལ་སེམས་དབེན་གྱི་རྟོག་པ་མཐར་ཕྱིན་མི་ནུས་པའི་གང་ཟག་ཏུ་ཚོགས་བཤད་སློབ་བཤད་

པ་གཉིས་ཀྱི་སྐབས་སུ་གསུངས་ཀྱང་། གསལ་སྒྲོན་ལས། ཚེ་འདིའི་སྟོང་པ་བཞི་དང་། འཆི་བའི་

སྟོང་པ་བཞི་གཅིག་ཏུ་བྱས་ནས་བྱེད་པར་ཡང་བསྟན་ཏོ། །ཞེས་དེ་འདྲའི་རྣལ་འབྱོར་པས་འཆི་དུས་

སུ་སེམས་དབེན་མཐར་ཐུག་གི་དཔེའི་འོད་གསལ་དང་། འཆི་བ་འོད་གསལ་གཉིས་བསྲེ་བའི་ཡ་

གྱལ་སེམས་དབེན་མཐར་ཐུག་གི་དཔེའི་འོད་གསལ་དེ་ཚེ་འདིའི་སྟོང་པར་གསུངས་པ་གཉིས་

མི་འགལ་ཚུལ་གང་ཡིན་དཔྱད། མཚན་ཉིད་དང་ལྡན་པའི་ལས་རྒྱ་ལ་ཟུང་འཇུག་ལ་གནས་པའི་

ལྷན་སྐྱེས་དང་། དབེན་གསུམ་དང་སྒྱུ་ལུས་ཅི་རིགས་ལ་གནས་པའི་ཞིང་སྐྱེས་དང་། བསྐྱེད་རིམ་

ལ་གནས་པའི་སྔགས་སྐྱེས་ཀྱི་རྣལ་འབྱོར་མ་གསུམ་གསུངས་ཤིང་། དེ་ཡང་རྟེན་དང་ཡུལ་གཉིས་

ཀ་ལྷའི་རྣལ་འབྱོར་ཤིན་ཏུ་བརྟན་པ། བྱང་སེམས་འཕོ་མེད་དུ་འཛིན་ནུས་པ། བདེ་སྟོང་སྦྱོར་བ་ལ་

སོགས་པའི་ཐབས་མཁས་ཀྱི་མན་ངག་དུ་མ་དང་ལྡན་པ་དགོས་ཤིང་། རྒྱུད་ལས་གསུངས་པ་ལྟར་

གྱི་ཆོ་ག་རྫོགས་པར་བྱ་ནུས་པས་སྤྱོད་པ་བྱེད་དགོས་པར་གསུངས། ཡུལ་ལས་རྒྱ་ནི་རྟེན་སྒྲུབ་

པ་པོ་དང་རྟོགས་པ་མཉམ་པའམ་མཐོ་བ་དགོས་པར་གསུངས་པས། སེམས་དབེན་པས་བརྟེན་དུ་

རུང་བའི་ལས་རྒྱ་ལ་ངག་དབེན་མན་ཆད་ལ་གནས་པ་མེད་དམ་དཔྱད།

ཁ་ཅིག་ན་རེ། སེམས་དབེན་མན་ཆད་དུ་ལས་རྒྱ་བསྟེན་མི་རུང་བར་ཐལ། ཚེ་འདིར་འཚང་

རྒྱ་བ་ལ་ངེས་པར་ལས་རྒྱ་བསྟེན་པའི་མ་མཐའི་ས་མཚམས་སེམས་དབེན་ཐོབ་པ་ནས་ཡིན་པའི་ཕྱིར། 

དེར་ཐལ། སྤྱོད་པ་བྱ་རན་པའི་གང་ཟག་ལ་མ་མཐའ་སེམས་དབེན་ཐོབ་པ་དགོས་པར་གསལ་སྒྲོན་

ལས་གསུངས་པའི་ཕྱིར་ཟེར་ན། དེ་ལ་ཡུལ་རྟེན་གཉིས་ཀ་མཚན་ཉིད་ཚང་བ་ཤིན་ཏུ་དཀོན་ཞིང་། ཚུལ་

བཞིན་མ་བྱས་ན་ཉེས་དམིགས་ཆེ་བར་གསུངས་པས། སེམས་དབེན་ཐོབ་ནས་ལས་རྒྱ་བསྟེན་པ་

ན་ཉེས་དམིགས་མི་འབྱུང་བས་སེམས་དབེན་ཐོབ་པ་ནས་སྤྱོད་པ་བྱ་རན་པའི་མ་མཐའི་མཚམས་

བསྟན་པ་ཡིན་གྱི། བདེ་སྟོང་སྦྱོར་བ་སོགས་ཀྱི་ཐབས་མཁས་དང་ལྡན་ན་བསྐྱེད་རིམ་པས་ཀྱང་

སྤྱོད་པ་བྱ་རུང་བའི་ཕྱིར། དེར་ཐལ། བསྐྱེད་རིམ་པའི་སྤྱོད་པ་གསུམ་ཡོད་པའི་ཕྱིར།

ཡང་ཁ་ཅིག ས་ལམ་རྒྱུད་གཞུང་གསལ་བྱེད་དུ། རླུང་དང་བྱང་སེམས་སྙིང་གའི་མི་ཤིགས་

པ་ལ་ཐིམ་པ་ལས་བྱུང་བའི་སྣང་བའི་ཡེ་ཤེས་ནས་སེམས་དབེན་འཇོག་དགོས་པར་གསུངས་ཀྱང་

མ་ངེས་ཏེ། མི་ཤིགས་པ་ལ་རླུང་ཐིམ་པ་ལས་བྱུང་བའི་འོད་གསལ་ནས་སེམས་དབེན་ཐོབ་པ་ཡོད་

པའི་ཕྱིར། དེར་ཐལ། འཇམ་བཞད་སྐུ་གོང་མའི་འདུས་པའི་རྫོགས་རིམ་ཟིན་བྲིས་ལས། དེ་ཡང་རྩ་

ཁམས་ཐིག་ལེ་སྟེང་འོག་ཕྱོགས་མཚམས་ཐམས་ཅད་འདུ་བར་མགོ་བརྩམས་པ་ནས། སྙིང་གའི་

ཕྱོགས་མཚམས་ཀྱི་རྩ་ནང་སླེབ་ཙམ་ལ་དགའ་བ་དང་སྣང་བ། དེ་ནས་རྩ་འཁོར་གྱི་མདུད་མཚམས་

ཚུན་ལ་མཆོག་དགའ་དང་མཆེད་པ། དེ་ནས་མདུད་པའི་ནང་ལ་འཇུག་དུས་ཁྱད་པར་གྱི་དགའ་བ་

དང་ཉེར་ཐོབ། ཐིག་ལེ་ཨ་ཐུང་ལ་ཐིམ་པའི་ཚེ་ལྷན་སྐྱེས་དང་འོད་གསལ་དུས་གཅིག་ཏུ་འཆར་བ་

ཡིན་ནོ། །ཞེས་གསུངས་པའི་ཕྱིར་ཏེ། འདིར་སྣང་མཆེད་ཐོབ་གསུམ་རྡོར་བཟླས་ཀྱི་སྐབས་དང་། མི་

ཤིགས་པ་ལ་རླུང་དང་བྱང་སེམས་ཐིམ་པ་ལས་འོད་གསལ་འཆར་བ་ནི་སེམས་དབེན་གྱི་སྐབས་

ཡིན་པའི་ཕྱིར་ཟེར།

དེ་ལ་ཁ་ཅིག་གིས། རླུང་དང་བྱང་སེམས་སྙིང་གར་བསྡུས་པ་ལས་འོད་གསལ་གྱི་ཡེ་ཤེས་

འཆར་ན་སེམས་དབེན་ཐོབ་དགོས་པར་ཐལ། ཁྱོད་ཀྱི་བཤད་ཚུལ་དེའི་ཕྱིར། འདོད་མི་ནུས་

ཏེ༑ རྡོར་བཟླས་ཀྱི་སྐབས་སུ་རླུང་དང་བྱང་སེམས་སྙིང་གར་བསྡུས་པ་ལས་སྟོང་བཞིའི་ཡེ་ཤེས་

འཆར་བ་ཡོད་པའི་ཕྱིར། གསལ་སྒྲོན་ལས། རྡོར་བཟླས་ཀྱིས་གཏུམ་མོ་སྦར་ནས་བྱང་སེམས་ཞུ་

བ་སྟོད་སྨད་ནས་སྙིང་གར་བསྡུས་ནས་སྟོང་པ་རྣམས་འཆར་བ་ནི། རྡོར་བཟླས་མཐར་མ་ཕྱིན་ཀྱང་

དེས་སྙིང་གར་རླུང་བསྡུས་པའི་ཐིམ་རིམ་ལས་སྟོང་པ་རྣམས་བསྐྱེད་ནུས་པའི་མཚམས་ནས་ཀྱང་

ཤེས་ནུས་ལ། ཞེས་སྙིང་གར་རླུང་བསྡུས་པ་ལས་སྟོང་པ་རྣམས་བསྐྱེད་ནུས་པའི་མཚམས་ནས་

རྡོར་བཟླས་མཐར་ཕྱིན་པར་གསུངས་པའི་ཕྱིར་ཟེར།

དེ་ལ་ཁོ་ན་རེ། ལུང་དེ་རང་ལ་ལུང་ཚད་མ་ཡིན་གྱི་གནོད་བྱེད་དུ་མི་འགྱུར་ཏེ། སྐབས་འདིར་

ནང་གི་རྐྱེན་རྡོར་བཟླས་དང་། ཕྱིའི་རྐྱེན་ལས་རྒྱ་གཉིས་ལ་བརྟེན་ནས་སེམས་དབེན་འདྲེན་པའི་

སྐབས་ཡིན་པས། ཡེ་རྒྱ་ལ་བརྟེན་པ་དང་མི་འདྲ་བའི་ཕྱིར། དེར་ཐལ། ལས་རྒྱ་ལ་བརྟེན་ན་རླུང་

དང་བྱང་སེམས་སྙིང་གར་འདུ་སླ་ཞིང་། སྙིང་གའ་ིརྩ་མདུད་གྲོལ་སླ་བས་སྙིང་གའ་ིརྩ་མདུད་རྫོགས་པར་

གྲོལ་བ། ངག་དབེན་མཐར་ཕྱིན་པ། ཉེར་ཐོབ་ཐོབ་པ་རྣམས་དུས་མཉམ། དེ་ནས་རྩ་བའི་རླུང་བཞི་

དང་ཁྱབ་བྱེད་རླུང་གི་ཆ་ཤས་འགའ་ཞིག་ཀྱང་མི་ཤིགས་པ་ལ་སྡུད་པས་འོད་གསལ་གྱི་ཡེ་ཤེས་

འཆར་བ་དུས་མཉམ་དུ་སེམས་དབེན་གྱི་རྟོགས་པ་དང་པོར་འདྲེན་པའི་ཕྱིར། དེ་ལྟར་བྱས་ན་གསལ་

སྒྲོན་གྱི་རླུང་སྙིང་གར་བསྡུས་པའི་ཐིམ་རིམ་ལས་སྟོང་པ་རྣམས་སྐྱེད་པའི་མཚམས་ནས་རྡོར་

བཟླས་མཐར་ཕྱིན་པར་གསུངས་པ་དང་། འཇམ་བཞད་སྐུ་གོང་མས་རླུང་དང་བྱང་སེམས་སྙིང་

གར་སྡུད་རིམ་ལས་དགའ་བཞི་སྟོང་བཞི་འཆར་ཚུལ་གསུངས་པ་རྣམས་ལེགས་པར་དྲངས་པར་

འགྱུར་བའི་ཕྱིར། གསལ་སྒྲོན་གྱི་ལུང་དེའི་འཕྲོ་ལས། དེ་ལྟར་ན་ཕྱིའི་ཕྱག་རྒྱའི་རྐྱེན་གྱིས་བྱང་

སེམས་ཞུ་བ་ཡང་སྟོད་སྨད་ནས་སྙིང་གར་སྡུད་པའི་རྐྱེན་དུ་འགྱུར་བ་དང་། དེ་ལས་སྟོང་པ་རྣམས་

སྐྱེ་བ་ལེགས་པར་གོ་ནུས་སོ། །འདིས་ནི་ཡེ་ཤེས་ཀྱི་ཕྱག་རྒྱ་དང་སྙོམས་པར་ཞུགས་པས་ཀྱང་

རླུང་དང་བྱང་སེམས་སྙིང་གར་སྡུད་པ་ཡང་ཤེས་པར་བྱའོ། །ཞེས་གསུངས་ཏེ།

དེ་ཡང་རྡོར་བཟླས་དང་ལས་རྒྱ་སྦྲགས་ནས་སེམས་དབེན་འདྲེན་པའི་ཚུལ་བཤད་མ་ཐག་

པ་ལྟར་དང་། རྡོར་བཟླས་དང་ཡེ་རྒྱ་སྦྲགས་ནས་སྙིང་གའི་རྩ་མདུད་རྫོགས་པར་གྲོལ་ཏེ་སྟོང་པ་རྣམས་

སྐྱེ་བ་ངག་དབེན་གྱི་སྐབས་ལ་འཇོག་ལ། དེ་ནས་ཁྱབ་བྱེད་རླུང་གི་རྡོར་བཟླས་དང་། བསམ་གཏན་

གཉིས་ཀྱི་སྡུད་རིམ་སོགས་སྙིང་གའི་མི་ཤིགས་པ་ལ་རླུང་སྡུད་པའི་ཐབས་རྣམས་ལ་འབད་པས་

སྙིང་གའི་མི་ཤིགས་པ་ལ་རླུང་སྡུད་པའི་སྣང་བའི་ཡེ་ཤེས་ནས་སེམས་དབེན་གྱི་རྟོགས་པ་ཐོབ་

པར་འཇོག་དགོས་པའི་ཕྱིར་ཏེ། ལས་རྒྱ་དང་ཡེ་རྒྱ་རླུང་དང་བྱང་སེམས་སྙིང་གར་སྡུད་ཚུལ་ཁྱད་

པར་ཕྱེ་ནས་གསུངས་པའི་ཕྱིར་དང་། གསལ་སྒྲོན་དང་ཟབ་དོན་གསལ་བའི་ཉི་མ་སོགས་རྫོགས་

རིམ་གྱི་ཡིག་ཆ་རྣམས་སུ་སེམས་དབེན་གྱི་རྟོགས་པ་འདྲེན་པ་ལ་མི་ཤིགས་པ་ལ་རླུང་སྡུད་པའི་སྣང་

བའི་ཡེ་ཤེས་ནས་ཞེས་མ་གསུངས་པར། སྙིང་གའི་མི་ཤིགས་པ་ལ་རླུང་སྡུད་ནུས་པའི་མཚམས་

ནས་ཞེས་གསུངས་པ་ལ་རྒྱུ་མཚན་ཡོད་པའི་ཕྱིར། ཞེས་ཟེར། ལུང་དེ་རྣམས་ཀྱི་དོན་གོ་དཀའ་

བས་དཔྱད་གཞིར་བཀོད་པའོ།།

ཡང་ཁ་ཅིག ལུགས་མཐུན་གྱི་དགའ་བ་དང་ཡས་བབས་ཀྱི་དགའ་བ་དོན་གཅིག ལུགས་

ལྡོག་གི་དགའ་བ་དང་མས་བརྟན་གྱི་དགའ་བ་དོན་གཅིག་ཟེར་ན། རླུང་དང་བྱང་སེམས་སྙིང་གར་

ཚུར་འདུ་བའི་རིམ་པ་ལས་བྱུང་བའི་ལུགས་འབྱུང་གི་དགའ་བ་རྣམས་ཆོས་ཅན། ཡས་བབས་ཀྱི་

དགའ་བར་ཐལ། ལུགས་མཐུན་གྱི་དགའ་བ་ཡིན་པའི་ཕྱིར། དེར་ཐལ། གསལ་སྒྲོན་ལས། འདིར་

ནི་འཆི་རིམ་དང་མཐུན་ཚབས་ཤིན་ཏུ་ཆེ་བའི་སྟོང་པ་བཞི་འདྲེན་པས། སྙིང་གར་རླུང་ཚུར་འདུ་

བའི་རིམ་པ་དང་། དེ་ནས་ཕྱིར་ལ་གྱེས་པའི་རིམ་པ་ལས་བྱུང་བའི་ལུགས་མཐུན་དང་ལུགས་ལྡོག་

གི་སྟོང་པ་བཞི་སྐྱེད་པ་ཡིན་ནོ། །ཞེས་སྙིང་གར་རླུང་ཚུར་འདུ་བ་དང་ཕྱིར་ལ་གྱེས་པའི་རིམ་པས་

ལུགས་མཐུན་དང་ལུགས་ལྡོག་གི་སྟོང་པ་རྣམས་སྐྱེད་པ་ལྟར་རླུང་ཚུར་འདུ་བ་དང་ཕྱིར་ལ་གྱེས་

པའི་རིམ་པས་ལུགས་མཐུན་དང་ལུགས་ལྡོག་གི་དགའ་བ་རྣམས་སྐྱེད་པའང་འདྲ་བའི་ཕྱིར། རྩ་བར་

འདོད་མི་ནུས་ཏེ། ཡས་བབས་ཀྱི་དགའ་བ་རྣམས་སྐྱེ་ཚུལ་བྱང་སེམས་སྤྱི་བོ་ནས་མགྲིན་པར་བབས་

པ་སོགས་གནས་བཞིར་བྱང་སེམས་ཡས་ནས་མར་བབས་པའི་རིམ་པས་སྐྱེད་པར་རྒྱུད་དང་རྒྱ་

གཞུང་རྣམས་ལས་གསུངས་པ་ལྟར་འཇོག་དགོས་པའི་ཕྱིར། དེར་ཐལ། སྙིང་གར་བྱང་སེམས་

ཚུར་འདུ་བའི་རིམ་པས་སྐྱེ་བའི་ལུགས་མཐུན་གྱི་དགའ་བ་རྣམས་སྨད་ཀྱི་རླུང་དང་བྱང་སེམས་

རྣམས་སྙིང་གར་འདུ་བ་ལས་ཀྱང་སྐྱེ་བས་དེ་རྣམས་ལ་ཡས་བབས་ཀྱི་ཐ་སྙད་བྱར་མི་རུང་བའི་

ཕྱིར༑ འདིས་མས་བརྟན་དང་ལུགས་ལྡོག་གི་དགའ་བ་བཞི་མི་འདྲ་བའི་ཁྱད་པར་ཤེས་སླ།

ཡང་ཁ་ཅིག སྐབས་འདིར་རླུང་དང་བྱང་སེམས་སྙིང་གར་ཚུར་འདུ་བའི་རིམ་པ་ལས་ལུགས་

མཐུན་གྱི་དགའ་བཞི་བསྐྱེད་པ་ཡོད་ཀྱང་། སྙིང་ག་ནས་ཕྱིར་གྱེས་པའི་རིམ་པས་ལུགས་ལྡོག་

གི་དགའ་བ་བཞི་མི་འཇོག་སྟེ། ཟབ་དོན་གསལ་བའི་ཉི་མ་ལས། སེམས་དབེན་གྱི་སྐབས་འདིར་

རླུང་དང་བྱང་སེམས་ལུས་ཀྱི་སྟོད་སྨད་ནས་སྡུད་པའི་ལུགས་འབྱུང་གི་དགའ་བ་བཞི་ལས། འོད་

གསལ་གྱི་ངོ་བོར་གྱུར་པའི་ལུགས་ལྡོག་གི་དགའ་བ་བཞི་མི་འཇོག་སྟེ། གལ་ཏེ་འཇོག་ན་བྱང་སེམས་

སྙིང་ག་ནས་གྱེས་པའི་རིམ་པས་འཇོག་དགོས་པ་གང་ཞིག དེ་ལྟར་ན་རླུང་གཡོ་བར་འགྱུར་བའི་

ཕྱིར་རོ། །ཞེས་གསུངས་པའི་ཕྱིར་ན་མ་ཁྱབ་སྟེ། བྱང་སེམས་སྙིང་ག་ནས་ཕྱིར་གྱེས་པ་ལས་རླུང་

གཡོས་ཏེ་འོད་གསལ་ལས་ལངས་པ་ཡོད་པ་ལ་དགོངས་པ་ཡིན་གྱི། བྱང་སེམས་སྙིང་ག་ནས་ཕྱིར་

གྱེས་པ་ལས་ངེས་པར་འོད་གསལ་ལས་ལངས་མི་དགོས་ཏེ། གསལ་སྒྲོན་ལས། རླུང་དང་བྱང་

སེམས་སྙིང་གར་བསྡུས་པའི་ཐིམ་རིམ་ལས་སྟོང་པ་རྣམས་བསྐྱེད་ནུས་ན། ཡས་བབས་དང་མས་

བརྟན་གྱི་དགའ་བ་རྣམས་དང་། སྙིང་གར་འདུ་བ་དང་ཕྱིར་ལ་གྱེས་པའི་རིམ་པ་ལས་སྟོང་པ་ཁྱད་

པར་ཅན་རྣམས་གང་བྱེད་ཀྱང་ནུས་སོ། །ཞེས་གསུངས་པའི་ཕྱིར།

དེ་ལ་ཁོ་ན་རེ། བྱང་སེམས་སྙིང་ག་ནས་ཕྱིར་གྱེས་པ་ལ་འོད་གསལ་ལས་ལངས་ཀྱང་ལུགས་

ལྡོག་གི་དགའ་བ་ཡོད་པས། ཟབ་དོན་དུ་བྱང་སེམས་སྙིང་ག་ནས་ཕྱིར་གྱེས་པ་ལ་འོད་གསལ་ལས་

ལངས་དགོས་པར་གསུངས་ཀྱང་། བྱང་སེམས་སྙིང་ག་ནས་ཕྱིར་གྱེས་པ་ལས་ལུགས་ལྡོག་གི་དགའ་

བ་མི་སྐྱེ་བར་མ་གསུངས་པའི་ཕྱིར་ཟེར་ན། དེ་འདྲའི་འོད་གསལ་ལས་ལངས་པ་ལས་ལུགས་ལྡོག་

གི་དགའ་བ་བརྟན་པ་མེད་པར་ཐལ། འོད་གསལ་ལས་ལངས་ཚེ་ལྷན་སྐྱེས་ལས་ལངས་པའི་ཕྱིར། 

ཁྱབ་སྟེ། ལུགས་ལྡོག་གི་དགའ་བ་བརྟན་པ་ལ་ལྷན་སྐྱེས་ཀྱི་དགའ་བ་ལས་མ་ལངས་པར་དགའ་བ་

བརྟན་དགོས་པར་མན་ངག་གི་ཡིག་ཆུང་དང་རྗེ་དོན་ཡོད་མཁས་གྲུབ་ཀྱི་རྫོགས་རིམ་རྣམ་བཞག་

དུ་གསུངས་པའི་ཕྱིར་ཏེ། ལུགས་ལྡོག་གི་དགའ་བ་ལ་ལྷན་སྐྱེས་ཀྱི་དགའ་བ་དགོས་པའི་ཕྱིར།

སྤྱིར་བྱང་སེམས་ཞུ་བ་བབ་པ་ལས་བྱུང་བའི་སྟོང་པ་རྣམས་དང་། ཁྱད་པར་ལས་རྒྱ་དང་སྦྱར་

བ་ལས་བྱུང་བའི་སྟོང་པ་རྣམས་སྤྱི་བོ་ནས་གསང་གནས་ཀྱི་རྩེའི་བར་དུ་བབས་པ་ལས་བྱུང་བའི་

ཡས་བབས་དང་། དེ་ནས་སྤྱི་གཙུག་ཏུ་ལོག་པའི་མས་བརྟན་གྱི་དགའ་བ་འཆད་པ་ལྟར་བྱས་ན། 

ལུགས་འདིའི་སྟོང་པ་བཞི་ཁྱད་པར་ཅན་བསྐྱེད་པའི་གནད་མི་ཟིན་པར་གསུངས་ཏེ། གསལ་སྒྲོན་

ལས༑ སྤྱིར་བྱང་སེམས་ཞུ་བ་བབ་པ་ལས་བྱུང་བའི་སྟོང་པ་རྣམས་དང་། ཁྱད་པར་དུ་ཕྱིའི་ཕྱག་

རྒྱ་དང་སྦྱར་བ་ལས་བྱུང་བའི་སྟོང་པ་གང་ཡིན་ཐམས་ཅད་སྤྱི་བོ་ནས་གསང་གནས་ཀྱི་རྩེའི་བར་

དུ་བབས་པ་དང་། དེ་ནས་སྤྱི་གཙུག་ཏུ་ལོག་པ་གང་རུང་གི་དགའ་བཞིར་འཆད་པ་ལྟར་བྱས་ན། 

ལུགས་འདིའི་སྟོང་པ་བཞི་ཁྱད་པར་ཅན་སྐྱེད་པའི་གནད་མི་ཟིན་པ་ཡིན་ཏེ། དེ་རྣམས་ཀྱང་བར་དོ་

བཞིན་དུ་སྒྱུ་མའི་སྐུ་འགྲུབ་པ་དང་། དེ་ལ་འཆི་རིམ་ཇི་བཞིན་དུ་སྟོང་པ་རྣམས་སྐྱེད་དགོས་པ་ལ་

སོགས་པ་ལེགས་པར་གཏན་ལ་མ་ཕེབས་པའི་སྐྱོན་ནོ། །ཞེས་གསུངས་སོ། །ཡས་བབས་མས་

བརྟན་གྱི་དགའ་བཞི་སྟོང་བཞི་དང་། ལུགས་འབྱུང་ལུགས་ལྡོག་གི་དགའ་བཞི་སྟོང་བཞི་མི་འདྲ་བར་

བཤད་པའི་ལུང་དངོས་འདི་ཡིན་ནོ།།

སེམས་དབེན་མཐར་ཐུག་གི་སྟོང་པ་རྣམས་འཆར་བ་འཆི་རིམ་ཇི་བཞིན་དུ་མཐུན་པར་

གསུངས་ཀྱང་ཆ་ཐམས་ཅད་ནས་མཐུན་པ་མ་ཡིན་ཏེ། གཞིའི་འཆི་རིམ་ནི། སྡོམ་ཚིག་དྲན་པ་

གསལ་བྱེད་དང་། དབྱངས་ཅན་དགའ་བློའ་ིགཞིའི་སྐུ་གསུམ་རྣམ་བཞག་སོགས་སུ། རླུང་ཐིམ་པ་

ན་ཕྱི་དབུགས་ཆད་ཅིང་དེ་རྗེས་སུ་རང་བཞིན་བརྒྱད་ཅུའི་རྟོག་པ་རླུང་བཅས་ཐིམ། དེ་རྗེས་ཁམས་

དཀར་པོ་ཡས་ནས་མདུད་པ་དྲུག་སྐོར་གྱི་སྟེང་དུ་སླེབ་པ་ན་སྣང་བ་དཀར་ལམ་པ་འཆར། དེ་རྗེས་

ཁམས་དམར་པོ་མདུད་པ་དྲུག་སྐོར་གྱི་འོག་ཏུ་སླེབ་པ་ན་མཆེད་པ་དམར་ལམ་པ་འཆར། དེ་རྗེས་

མདུད་པ་དྲུག་སྐོར་རྫོགས་པར་གྲོལ་ཏེ་ཁམས་དཀར་དམར་གཉིས་སྙིང་གའི་མི་ཤིགས་པ་ལ་

གའུ་ཁ་སྦྱོར་གྱི་ཚུལ་དུ་ཕྱི་ནས་གཏུམས་པས་ཉེར་ཐོབ་ནག་ལམ་པ་འཆར། དེ་རྗེས་ཁམས་དཀར་

དམར་གཉིས་མི་ཤིགས་ཐིག་ལེ་ལ་བསྡུས་ཏེ་དཀར་པོ་དཀར་པོར་དམར་པོ་དམར་པོར་ཐིམ་པ་

ན་སློད་བྱེད་སྐྱོན་གསུམ་དང་བྲལ་བའི་ཐོ་རངས་ཀྱི་སྟོན་གནམ་གྱི་རང་མདོག་ལྟ་བུ་སྣང་བའི་འཆི་

བ་འོད་གསལ་འཆར་བར་གསུངས་ལ། སེམས་དབེན་མཐར་ཐུག་གི་སྟོང་པ་རྣམས་སྙིང་གའི་རྩ་

མདུད་རྫོགས་པར་གྲོལ་ཟིན་ནས་སྙིང་གའི་མི་ཤིགས་པ་ལ་རླུང་རྣམས་ཐིམ་པ་ལས་འཆར་བས་

འཆི་རིམ་གྱི་སྟོང་པ་རྣམས་འཆར་ཚུལ་དང་མི་མཐུན་ཡང་། འཆི་དུས་ཀྱི་རླུང་རྣམས་སྙིང་གར་

བསྡུས་པ་ལས་སྟོང་པ་རྣམས་འཆར་ཞིང་། ཁྱད་པར་ཐམས་ཅད་སྟོང་པའི་ཚེ་ལུས་ཀྱི་ཆ་གཞན་ན་

རླུང་ཅུང་ཟད་གནས་ན་མི་འཆར་བས་རླུང་ཅུང་ཟད་ཀྱང་ལུས་པ་མེད་པར་སྙིང་གའི་མི་ཤིགས་པ་

ལ་ཐིམ་པ་ལས་འཆི་བ་འོད་གསལ་འཆར་བ་བཞིན་དུ། སེམས་དབེན་མཐར་ཐུག་གི་ཚེ་རླུང་དང་

བྱང་སེམས་སྙིང་གར་བསྡུས་པ་ལས་སྟོང་པ་རྣམས་འཆར་ཞིང་། ཁྱད་པར་ཐམས་ཅད་སྟོང་པ་འོད་

གསལ་གྱི་ཚེ་ལུས་ཀྱི་ཆ་གཞན་ན་རླུང་ཅུང་ཟད་ཀྱང་ལུས་པ་མེད་པར་སྙིང་གའི་མི་ཤིགས་པ་ལ་

ཐིམ་པ་ལས་སེམས་དབེན་མཐར་ཐུག་གི་དཔེའི་འོད་གསལ་འཆར་བ་གཞིའི་འཆི་རིམ་དང་མཐུན་

ཚུལ་ལོ། །དེ་ལྟ་བུའི་སེམས་དབེན་གང་གི་དོན་དུ་བསྐྱེད་པའི་དགོས་པ་ནི། འཆི་རིམ་ཇི་ལྟ་བ་

བཞིན་གྱི་སྟོང་པ་རྣམས་དྲངས་ནས། འཆི་བའི་དུས་ཀྱི་འོད་གསལ་ལས་བར་དོ་འབྱུང་བ་བཞིན་དུ་

སེམས་དབེན་མཐར་ཐུག་གི་འོད་གསལ་ལས་སྒྱུ་མའི་སྐུ་བསྐྱེད་པ་དེ་ཡིན་ནོ།།

གང་ཟག་གི་གདགས་གཞི་ཕྲ་རགས་ལ་དཔྱད་པ།

ཁ་ཅིག་ན་རེ། གཉུག་མའི་རླུང་སེམས་གདགས་གཞིར་བྱས་པའི་གང་ཟག་ལ་གཉུག་མའི་

གང་ཟག་དགོས་ཏེ། གཉུག་མའི་རླུང་སེམས་ཡོད་པར་འཇོག་པའི་སྒོ་ནས་གཉུག་མའི་གང་ཟག་

འཇོག་པའི་ཕྱིར་ན་མ་ཁྱབ་སྟེ། གདགས་གཞི་གཉུག་མའི་ལུས་སེམས་གྲུབ་པའི་སྒོ་ནས་གདགས་

ཆོས་གཉུག་མའི་གང་ཟག་འཇོག་དགོས་ཀྱང་། གང་ཟག་གི་གདགས་གཞི་ལ་ཕྲ་རགས་གཉིས་འཇོག་

དགོས་པའི་ཕྱིར། དེར་ཐལ། ཤིན་ཏུ་ཕྲ་བའི་རླུང་སེམས་ཚོགས་ཙམ་གང་ཟག་གི་གདགས་གཞི་

མཐར་ཐུག་པ་ཡིན་པའི་ཕྱིར་ཏེ། གསལ་སྒྲོན་ལས། གང་ཟག་ཏུ་ཐ་སྙད་འདོགས་པའི་གཞིའི་གཙོ་

བོ་རླུང་སེམས་གཉིས་ཡིན་མོད་ཀྱང་། རགས་པའི་ལུས་ཀྱང་དེའི་རྟེན་དུ་མི་འགལ་བ་སོགས་ཤེས་

པར་བྱའོ། །ཞེས་གསུངས་པའི་ཕྱིར།

ཁོ་ན་རེ། གང་ཟག་ཡིན་ན་རགས་པ་གནས་སྐབས་པའི་ལུས་དང་ཕྲ་བ་གཉུག་མའི་ལུས་

གཉིས་ལྡན་དགོས་པར་ཐལ། རགས་ཕྲའི་ལུས་དེ་གཉིས་གང་ཟག་གི་གདགས་གཞི་ཡིན་པའི་ཕྱིར་

ན་མ་ཁྱབ་སྟེ། རགས་པ་གནས་སྐབས་པའི་ལུས་ནི་ཤི་བའི་ཚེ་འདོར་དགོས་པ་ཆུ་ལ་ཚ་བ་བཞིན་

དང༑ ཕྲ་བ་གཉུག་མའི་ལུས་ནི་དུས་ནམ་དུ་ཡང་མི་ལྡོག་པ་ཆུ་ལ་གཤེར་བ་བཞིན་ཡིན་པར་གསལ་

སྒྲོན་ལས་གསུངས་པའི་ཕྱིར། ཕྲ་བ་གཉུག་མའི་རླུང་སེམས་ཙམ་ལས་གྲུབ་པའི་གང་ཟག་དེ་ལ་གཞི་

དུས་སུ་རྐང་ལག་སོགས་ཀྱི་རྣམ་པ་ཅན་ཡིན་མིན་གཉིས་ཡོད་དེ། གསལ་སྒྲོན་ལས། དེ་ཙམ་ལས་

གྲུབ་པའི་གཞི་དུས་ཀྱི་སེམས་ཅན་གྱི་ལུས་རྐང་ལག་ལ་སོགས་པའི་རྣམ་པ་ཅན་ནི་བར་དོ་དང་། 

རྨི་ལམ་གྱི་ལུས་ལོགས་སུ་སྣང་བ་རྣམས་སོ། །རྐང་ལག་སོགས་ཀྱི་རྣམ་པ་ཅན་དུ་མི་སྣང་བའི་དེ་

ཙམ་ལས་གྲུབ་པའི་ལུས་ནི་སྔར་བཤད་པ་ལྟར་རོ། །ཞེས་གསུངས་སོ། །ཁོ་ན་རེ། མིའི་རྒྱུད་ཀྱི་

གཉུག་མའི་གང་ཟག་དེ་མིའི་འབྱུང་ལུས་རགས་པ་གདགས་གཞིར་བྱས་པའི་གང་ཟག་ཡིན་པར་

ཐལ༑ མིའི་ལུས་དང་སྐྱེ་བ་སོགས་བླངས་པའི་གང་ཟག་ཡིན་པའི་ཕྱིར། དེར་ཐལ། མིའི་རྒྱུད་ཀྱི་

གཉུག་མའི་གང་ཟག་དེ་མི་ཡིན་པའི་ཕྱིར། ལུང་སྟོན་ལས། ཁྱི་དང་ཅེ་སྤྱང་གླང་པོ་དང་། །སེམས་

དེ་རྟར་ཡང་འགྲོ་བར་འགྱུར། །ཞེས་ཤིན་ཏུ་ཕྲ་བའི་རླུང་སེམས་གཉིས་འགྲོ་བ་བཟང་ངན་སྣ་ཚོགས་

སུ་འགྲོ་བར་གསུངས་པའི་ཕྱིར་ཟེར།

དེ་ལ་ཁ་ཅིག་གིས། གཉུག་མའི་གང་ཟག་དེ་འགྲོ་བ་བཟང་ངན་སྣ་ཚོགས་སུ་འགྲོ་ཡང་འགྲོ་

བ་དེ་དང་དེ་དངོས་སུ་མི་འགྱུར་ཏེ། དེ་འདྲ་བ་དེ་དེ་དང་དངོས་སུ་འགྱུར་ན་འགྲོ་བ་དེ་དང་དེ་ཤི་བ་དང་

སྐྱེ་བ་བླངས་པའི་དུས་སུ་གཉུག་མའི་གང་ཟག་ཀྱང་འདོར་ལེན་བྱེད་པར་འགྱུར་བའི་ཕྱིར། མིའི་རྒྱུད་

ཀྱི་གཉུག་མའི་གང་ཟག་མི་ཡིན་ན་ཐོག་མེད་ནས་བརྒྱུད་དེ་འོང་བའི་ལྷ་མི་སོགས་འགྲོ་བ་རིགས་

དྲུག་ཀ་ཡོད་པར་ཐལ་བར་འགྱུར་ཏེ། གཉུག་མའི་གང་ཟག་དེ་ཐོག་མེད་ནས་བར་མ་ཆད་པར་བརྒྱུད་

དེ་འོང་བའི་གང་ཟག་དགོས་པའི་ཕྱིར། དེས་ན་གཉུག་མའི་གང་ཟག་ལ་འགྲོ་བ་རིགས་དྲུག་སོགས་

གང་ཡང་མེད་ཟེར།

དེ་ལ་ཁོ་ན་རེ། འོ་ན་ཁྱོད་རང་ལ། སེམས་ཅན་ཆོས་ཅན། ཐོག་མེད་ནས་འགྲོ་བ་གང་གི་ཡང་

སྐྱེ་བ་ལེན་མི་མྱོང་བར་ཐལ། ཐོག་མེད་ནས་བར་མ་ཆད་པར་བརྒྱུད་དེ་འོང་བའི་གང་ཟག་ཡིན་

པའི་ཕྱིར། ཁྱབ་པ་འགྲིག འདོད་མི་ནུས་ཏེ། སེམས་ཅན་རྣམས་འཆི་བ་འོད་གསལ་ལས་ལས་ཀྱི་

རླུང་ཤར་ཏེ་དེ་དང་རྣམ་ཤེས་གཉིས་ལྷན་ཅིག་འཇིག་རྟེན་གསུམ་དུ་གནས་པ་དང་། ལས་ཀྱི་རླུང་

དེ་ལས་ཀྱང་ཆགས་སོགས་ཀུན་རྟོག་རྣམས་སྐྱེ། དེས་ལས་བཟང་ངན་གཉིས་བསགས་ནས་ཡང་

འཆི་ཞིང་ཡང་སྐྱེ་བ་སོགས་འཁོར་ལོ་བསྐོར་བ་བཞིན་རྒྱུན་མི་ཆད་དུ་འབྱུང་བར་གསུངས་པའི་

ཕྱིར་ཏེ། རྡོར་འཕྲེང་ལས། སླར་ཡང་སྲོག་གི་རླུང་ཤར་ནས། །ལས་ཀྱི་རླུང་ནི་སྣ་ཚོགས་པ། །དེ་

ནི་ལྷན་ཅིག་རྣམ་ཤེས་དང་། །སླར་ཡང་འཇིག་རྟེན་གསུམ་དུ་གནས། །དེ་ལས་ལས་དང་དེ་ལས་

སྐྱེ༑ །དེ་ལས་ཆགས་སོགས་བག་ཆགས་དང་། །དེ་ལས་སླར་ཡང་འཆི་དང་སྐྱེ། །དེ་ལྟར་འཁོར་

ལོ་བསྐོར་བ་འདྲ། །ཞེས་གསུངས་པའི་ཕྱིར་ཟེར། གཉུག་མའི་གང་ཟག་ལ་ལྷ་མི་སོགས་འགྲོ་བ་

རིགས་དྲུག་འཇོག་ན་དེ་ལ་རགས་པ་གནས་སྐབས་པའི་གང་ཟག་འཇོག་པ་ལས་འོས་མེད་དམ་

སྙམ༑ དེ་དག་དཔྱད་གཞིར་བཀོད་པའོ།།

སྒྱུ་ལུས་ལ་དོགས་པ་དཔྱད་པ།

ཡང་ཁ་ཅིག རིམ་པ་གསུམ་པའི་སྒྱུ་ལུས་ཡིན་ན། རིམ་པ་གཉིས་པའི་སེམས་དབེན་མཐར་

ཐུག་གི་དཔེའི་འོད་གསལ་གྱི་བཞོན་པར་གྱུར་པའི་རླུང་གིས་ཉེར་ལེན་བྱས་ནས་འགྲུབ་པས་ཁྱབ་

ཟེར་ན། སེམས་དབེན་གྱི་དོད་ཐུབ་ཏུ་གྱུར་པའི་རླུང་དྷཱུ་ཏཱིར་ཐིམ་པ་ལས་བྱུང་བའི་དགའ་བཞིའི་

རྣལ་འབྱོར་གྱི་བཞོན་རླུང་གིས་ཉེར་ལེན་བྱས་ནས་འགྲུབ་པའི་རིམ་པ་གསུམ་པའི་སྒྱུ་ལུས་ཆོས་

ཅན༑ དེར་ཐལ། དེའི་ཕྱིར། དེར་ཐལ། དེ་འདྲའི་སྒྱུ་ལུས་ཡོད་པའི་ཕྱིར་ཏེ། མ་རྒྱུད་ལུགས་ལ་རྡོར་

བཟླས་ཀྱི་དོད་གཏུམ་མོ་དང་། སེམས་དབེན་གྱི་དོད་དགའ་བཞིའི་རྣལ་འབྱོར་དང་། དེ་གཉིས་ཀྱི་

སྟེང་དུ་རིམ་པ་ཕྱི་མ་གསུམ་བསྣན་པས་མ་རྒྱུད་ལུགས་ཀྱི་རིམ་ལྔར་གསུངས་པའི་ཕྱིར། གསལ་

སྒྲོན་ལས། དེ་ལྟར་བྱས་ན་རྡོར་བཟླས་ཀྱི་རླུང་གིས་སེམས་དབེན་འདྲེན་པའི་དོད་ནི་གཏུམ་མོའ་ི

རྣལ་འབྱོར་ཉིད་དོ། །སེམས་དབེན་གྱི་དོད་ནི་གཏུམ་མོ་བསྒོམས་པ་ལ་བརྟེན་ནས་རླུང་དྷཱུ་ཏཱིར་ཚུད་

པ་ཐིམ་པ་ལས་བྱུང་བའི་བདེ་བ་ཆེན་པོ་སྟེ་དགའ་བ་བཞིའོ། །དེ་གཉིས་ནི་རྣལ་འབྱོར་མའི་རྒྱུད་ཉིད་

ནས་འབྱུང་ངོ་། །དེ་ལ་ཕ་རྒྱུད་ཀྱི་སྒྱུ་ལུས་དང་། འོད་གསལ་དང་། ཟུང་འཇུག་བསྣན་པས་རིམ་པ་

ལྔ་བྱེད་པ་གཞུང་གི་དོན་ཡིན་གྱི། དེ་ལས་གཞན་དུ་འཆད་པ་ནི་དོན་མིན་ནོ། །ཞེས་གསུངས་པའི་

ཕྱིར༑

ཡང་ཁ་ཅིག འདུས་པ་འཕགས་ལུགས་ལྟར་ན། རིམ་པ་གཉིས་པའི་སེམས་དབེན་མཐར་

ཐུག་གི་དཔེའི་འོད་གསལ་ལས་ལངས་པ། དེའི་བཞོན་པའི་གཉུག་མའི་རླུང་སྒྱུ་ལུས་སུ་གྱུར་པ་དུས་

མཉམ༑ དེ་འདྲའི་འོད་གསལ་ལས་ལངས་པ། འོད་གསལ་གྱི་སེམས་དེ་སྒྱུ་ལུས་པའི་སེམས་སུ་

གྱུར་པ་དུས་མཉམ་ཡིན་ཏེ། དེ་འདྲའི་འོད་གསལ་གྱི་བཞོན་རླུང་དེ་སྒྱུ་ལུས་ཀྱི་དངོས་ཀྱི་ཉེར་ལེན་

དང༑ འོད་གསལ་གྱི་སེམས་དེ་སྒྱུ་ལུས་ཀྱི་ལྷན་ཅིག་བྱེད་རྐྱེན་དང་། འོད་གསལ་གྱི་སེམས་དེ་སྒྱུ་

ལུས་ཀྱི་སེམས་ཀྱི་དངོས་ཀྱི་ཉེར་ལེན་དང་། དེའི་རླུང་ནི་སེམས་དེའི་ལྷན་ཅིག་བྱེད་རྐྱེན་ཡིན་པའི་

ཕྱིར་ཏེ། གསལ་སྒྲོན་ལས། སྒྱུ་ལུས་གྲུབ་པའི་ཐུགས་ཀྱི་ཉེར་ལེན་གྱི་རྒྱུ་ནི་སེམས་སྔ་མ་དང་། ལྷན་

ཅིག་བྱེད་པའི་རྐྱེན་ནི་རླུང་ཡིན་ལ། དེའི་སྐུའི་ཉེར་ལེན་ནི་རླུང་དང་། སེམས་སྔ་མ་ནི་ལྷན་ཅིག་

བྱེད་རྐྱེན་ནོ། །ཞེས་གསུངས་པའི་ཕྱིར་ཟེར།

དེ་ལ་ཁ་ཅིག་གིས། སེམས་དབེན་མཐར་ཐུག་གི་འོད་གསལ་གྱི་བཞོན་བྱའི་རླུང་དེ་སྒྱུ་ལུས་

ཀྱི་ཉེར་ལེན་བྱེད་པ་སོགས་ཡིན་ཀྱང་། དེ་འདྲའི་གཉུག་རླུང་དེ་སྒྱུ་ལུས་སུ་མི་འགྱུར་ཏེ། དེ་སྒྱུ་ལུས་

སུ་འགྱུར་ན་སྒྱུ་ལུས་ལས་ལོགས་སུ་སྒྱུ་ལུས་པའི་སྙིང་གའི་མི་ཤིགས་པའི་ཐིག་ལེའི་ངོ་བོར་གྱུར་པའི་

གཉུག་མའི་རླུང་སེམས་འཇོག་མི་རུང་བར་འགྱུར་བའི་ཕྱིར། དེ་འདྲའི་མི་ཤིགས་པའི་ཐིག་ལེ་ཡོད་

པར་འཇོག་དགོས་ཏེ། རིམ་པ་གསུམ་པའི་སྒྱུ་ལུས་པས་སྙིང་གའི་མི་ཤིགས་པ་ལ་རླུང་དང་བྱང་

སེམས་བསྡུས་པའི་སྡུད་རིམ་ལས་དཔེའི་འོད་གསལ་ཡང་ཡང་མངོན་དུ་བྱེད་པ་ཡོད་པའི་ཕྱིར། 

དེར་ཐལ། དེ་འདྲའི་དཔེའི་འོད་གསལ་དང་མ་དག་པའི་སྒྱུ་ལུས་གཉིས་སྐུ་ཐུགས་སུ་ངོ་བོ་གཅིག་

ཏུ་སོང་བ་དེ། སྦས་དོན་གྱི་བདེན་གཉིས་དབྱེར་མེད་ཀྱི་ཨེ་ཝཾ་གྱི་དོན་དུ་གསུངས་པའི་ཕྱིར་ཏེ། གསལ་

སྒྲོན་ལས། རིམ་པ་གསུམ་པ་བདག་བྱིན་རླབས་ཀྱི་སྐབས་ནས་ཀྱང་སྒྱུ་མའི་སྐུ་དང་སྟོང་པའི་ཡེ་

ཤེས་གཉིས་སྦྱོར་བའི་ཨེ་ཝཾ་གྱི་དོན་ཡོད་དེ། དེ་ནི་སྦས་དོན་གྱི་ཨེ་ཝཾ་མོ། །ཞེས་གསུངས་པའི་

ཕྱིར༑ སེམས་དབེན་མཐར་ཐུག་གི་དཔེའི་འོད་གསལ་གྱི་སེམས་དེ་རང་གི་ཉེར་འབྲས་སྒྱུ་ལུས་

པའི་སེམས་ཀྱི་ཉེར་ལེན་ཡིན་ཀྱང་། སྒྱུ་ལུས་པའི་སེམས་དེ་ལ་ལུགས་ལྡོག་གི་ཉེར་ཐོབ་ཡོད་པས་

འོད་གསལ་གྱི་སེམས་དེ་ཉེར་ཐོབ་ཀྱི་སེམས་སུ་འགྱུར་མི་རུང་བའི་ཕྱིར་ཏེ། དེ་གཉིས་རྒྱུན་སོ་སོ་

བའི་བློ་ཡིན་པར་གསུངས་པའི་ཕྱིར། དེས་ན་སེམས་དེའི་ཉེར་ལེན་ལའང་སེམས་དེར་འགྱུར་མི་དགོས་

སོ༑ །ཞེས་ཟེར།

དེ་ལ་ཁོ་ན་རེ། འོ་ན་རིམ་པ་གསུམ་པའི་སྒྱུ་ལུས་སུ་འགྱུར་ངེས་ཀྱི་ཆོས་གཅིག་བཞག་ཏུ་མེད་

པར་ཐལ། དེར་འགྱུར་ངེས་ཀྱི་སེམས་མི་རུང་ལ་གཉུག་རླུང་མི་རུང་བར་ཁྱོད་ཀྱིས་འདོད་པའི་ཕྱིར་

ན་མ་ཁྱབ་སྟེ། སེམས་དབེན་མཐར་ཐུག་པའི་གཉུག་མའི་རླུང་སེམས་ལས་གྲུབ་པའི་གཉུག་ལུས་

དེ་སྒྱུ་ལུས་སུ་འགྱུར་ངེས་ཡིན་པའི་ཕྱིར། གསལ་སྒྲོན་ལས། དེའི་ཚེ་ཡེ་ཤེས་ཆོས་སྐུའི་ཉེར་ལེན་

གཉུག་མའི་ལྷན་ཅིག་སྐྱེས་པའི་སེམས་ཡིན་པར་འདོད་པ་དེ་བཞིན་དུ། རླུང་སེམས་ཙམ་ལས་གྲུབ་

པའི་གཉུག་མའི་ལུས་ཀྱི་ཉེར་ལེན་ལས་ཀྱང་གཟུགས་ཀྱི་སྐུ་སྒྲུབ་དགོས་པ་རྣམ་པ་ཐམས་ཅད་དུ་

མཚུངས་པ་ཡིན་ཏེ་འཆད་པར་འགྱུར་རོ། །ཞེས་གསུངས་པའི་ཕྱིར། དེས་ན་རླུང་སེམས་ཙམ་གྱི་

ལུས་གདགས་གཞིར་བྱས་པའི་བཏགས་ཆོས་གཉུག་མའི་གང་ཟག་དེ་སྒྱུ་ལུས་པར་འགྱུར་དགོས་

པས༑ གང་ཟག་དེའི་གདགས་གཞི་གཉུག་ལུས་དེ་སྒྱུ་ལུས་སུ་འགྱུར་དགོས་པའི་ཕྱིར། དེ་འདྲའི་

གཉུག་ལུས་དེ་རླུང་སེམས་ཙམ་ལས་ལུས་སུ་སྣང་བ་ཡིན་པས་གཉུག་རླུང་གི་ཆ་ཤས་ཡིན་ཞིང་

དེ་ལས་ངོ་བོ་ཟུར་དུ་མེད་ཟེར། དེ་ལྟར་བྱས་ན་རྟོག་བཟོ་འབའ་ཞིག་ཏུ་འགྱུར་རམ་དཔྱད།

ཡང་ཁ་ཅིག མ་དག་པའི་སྒྱུ་ལུས་པས་ལུས་རགས་པའི་ཕྱི་རོལ་ན་གནས་པའི་ཚེ་ལུས་རགས་

པ་དེ་ཤི་ལུས་ཡིན་པར་ཐལ། དེ་འདྲའི་སྒྱུ་ལུས་པ་དེ་ལུས་རགས་པ་བརྗེ་བའི་ཕྱིར་ན་མ་ཁྱབ་སྟེ། 

དེ་འདྲ་བ་དེ་ལུས་རགས་པ་དེ་བརྗེས་ཀྱང་ལུགས་རགས་པ་མ་དོར་བའི་ཕྱིར། དེར་ཐལ། ལུས་

རགས་པ་བརྗེ་བ་ལ་ལུས་རགས་པ་དོར་བས་མ་ཁྱབ་པར་གསུངས་པའི་ཕྱིར། རྩ་བར་འདོད་མི་ནུས་

ཏེ༑ ཕུང་པོ་རྙིང་པའི་ཕྱི་རོལ་ན་གནས་པའི་ཚེ་འདིར་འཚང་རྒྱ་ངེས་ཀྱི་མ་དག་པའི་སྒྱུ་ལུས་ནི་ལུས་

རགས་པ་དང་རྟེན་བརྟེན་པའི་འབྲེལ་བ་མ་ཆད་པས་དེའི་ལུས་རགས་པ་ཤི་ལུས་སུ་མི་འགྱུར་བའི་

ཕྱིར༑ དེར་ཐལ། དེ་འདྲའི་སྒྱུ་ལུས་དེ་ལུས་རགས་པ་དང་རྟེན་བརྟེན་པའི་འབྲེལ་བ་རགས་པ་ཆད་

ཀྱང་ཕྲ་བ་མ་ཆད་པས་མཉམ་བཞག་གི་ཚེ་རགས་པའི་ལུས་སྤངས་ནས་ཕྱི་རོལ་ཏུ་གནས་ནུས་

ཀྱང༑ མཉམ་བཞག་ལ་གནས་མི་ནུས་པ་ན་རགས་པའི་ལུས་ལ་འཇུག་པར་གསུངས་པའི་ཕྱིར་ཏེ།

དུས་འཁོར་ཊཱིཀ་ཆེན་ལས། གཉུག་མའི་ལུས་མ་དག་པའི་སྒྱུ་ལུས་ཀྱི་སྐུར་ལངས་པའང་ཇི་སྲིད་

རགས་པ་དང་གཉུག་མའི་ལུས་ཀྱི་རྟེན་དང་བརྟེན་པའི་འབྲེལ་བ་མ་ཆད་ཀྱི་རིང་ལ་དུས་ཐམས་

ཅད་དུ་རགས་པའི་ལུས་སྤངས་ནས་གནས་མི་ནུས་ཀྱང་། སྒྱུ་མ་ལྟ་བུའི་ཏིང་ངེ་འཛིན་ལ་མཉམ་པར་

བཞག་པའི་རིང་ལ་རགས་པའི་ལུས་སྤངས་ནས་གོ་ས་ལོགས་སུ་བྱེ་བའི་ཚུལ་གྱིས་གནས་པར་ནུས་

ལ༑ མཉམ་བཞག་དེ་ལ་གནས་པར་མི་ནུས་པ་ན་སྒྱུ་མའི་ལུས་ཤུགས་ཀྱིས་ལུས་རགས་པ་ལ་འཇུག་

པར་འགྱུར་བས་དེའི་ཚེ་སྤྲུལ་སྐུ་དང་བསྲེ་བའི་མན་ངག་མངོན་དུ་བྱེད་དོ། །ཞེས་གསུངས་པའི་ཕྱིར།

དེས་ན་དག་པའི་སྒྱུ་ལུས་ཐོབ་ཚེ་ལུས་ཕྲ་རགས་གཉིས་སྔ་མའི་ལས་ཀྱིས་འཕངས་པའི་རྟེན་

བརྟེན་པའི་འབྲེལ་བ་གཏན་ཆད་པས་ལུས་རགས་པ་གཏན་དུ་སྤངས་ཏེ་གནས་པར་འདོད་ནའང་

གནས་ནུས་ལ། གདུལ་བྱའི་དོན་དུ་ལུས་རགས་པ་འཛིན་པར་འདོད་ན་ཡང་ཇི་ལྟར་འདོད་པ་ལྟར་

ནུས་པ་ཡིན་གསུངས། བར་དོར་འཚང་རྒྱ་བའི་སྒྱུ་ལུས་ནི་ལས་ཀྱི་འཕེན་པ་ཟད་པའི་སྟོབས་ཀྱིས་

ལུས་རགས་པ་དང་རྟེན་བརྟེན་པའི་འབྲེལ་བ་ཆད་ཀྱང་བསྒོམ་སྟོབས་ཀྱིས་ལུས་རགས་པ་དང་

འབྲེལ་བ་ཆད་པ་མིན་ཏེ། བསྒོམ་སྟོབས་ཀྱིས་དེ་འདྲའི་འབྲེལ་བ་ཆད་པ་ལ་འཕོ་བ་དང་གྲོང་འཇུག་

གཉིས་བསྒོམ་པ་དང་། ཚེ་འདིར་འཚང་རྒྱ་བས་རིམ་པ་བཞི་པའི་དོན་གྱི་འོད་གསལ་མངོན་དུ་བྱེད་

པའི་སྟོབས་ཀྱིས་དེ་འདྲའི་འབྲེལ་བ་ཆད་པ་ལས་གཞན་འདུས་པའི་སྐབས་འདིར་མ་བཤད་པའི་

ཕྱིར༑ སྒྱུ་ལུས་གྲུབ་པ་ལ་སྔོན་དུ་ལུས་ཕྲ་རགས་གཉིས་སོ་སོར་འབྱེད་ནུས་པ་ཅིག་དགོས་ཀྱང་། 

དེ་ལ་བསྒོམ་སྟོབས་ཀྱིས་ལུས་ཕྲ་རགས་གཉིས་སོ་སོར་འབྱེད་མི་དགོས་ཏེ། བར་དོར་འཚང་རྒྱ་

བའི་རྣལ་འབྱོར་པས་སྒྱུ་ལུས་གྲུབ་པའི་སྔོན་དུ་བསྒོམ་སྟོབས་ཀྱིས་ལུས་ཕྲ་རགས་སོ་སོར་འབྱེད་

མི་ནུས་པར། ལས་ཉོན་གྱི་འཆི་དུས་ཀྱི་ལུས་ཕྲ་རགས་སོ་སོར་འབྱེད་པ་ལ་ལྟོས་པའི་ཕྱིར། དེ་ལྟར་

ལྟོས་དགོས་པ་ནི་བསྒོམ་སྟོབས་ཀྱིས་ལུས་ཕྲ་རགས་སོ་སོར་འབྱེད་ནས་སྒྱུ་ལུས་གྲུབ་པ་ལ་སྤྱོད་

པ་བྱ་དགོས་པ་ལས་སྤྱོད་པ་བྱེད་རྒྱུ་མ་བྱུང་བའི་རྒྱུ་མཚན་གྱིས་ཡིན་པའི་ཕྱིར་ཏེ།

གསལ་སྒྲོན་ལས། སྙིང་གར་རླུང་སེམས་བསྡུས་ནས་ཐིམ་པའི་རིམ་པ་ལས་སྟོང་པ་བཞི་བསྐྱེད་

པའི་ཏིང་ངེ་འཛིན་ལ་གོམས་པར་བྱས་པས་ལུས་གཉིས་སོ་སོར་འབྱེད་པ་དང་། ཕྱེ་བའི་གཉུག་མའི་

ལུས་དེ་ཡང་མཚན་ཀུན་གྱིས་བརྒྱན་པའི་སྒྱུ་ལུས་རྡོ་རྗེ་འཆང་གི་སྐུར་སྐྱེ་བ་ནི་ཤིན་ཏུ་སྒྲུབ་དཀའ་

བས་དེའི་དོན་དུ་སྤྱོད་པ་བྱ་དགོས་སོ། །ཞེས་གསུངས་པའི་ཕྱིར་དང་། སྤྱོད་བསྡུས་སུ་དེ་འདྲའི་

རྣལ་འབྱོར་པ་དེས་སེམས་དབེན་ཐོབ་ཀྱང་སྤྱོད་པ་བྱེད་རྒྱུ་མ་བྱུང་བའི་རྒྱུ་མཚན་གྱིས་བར་དོར་

འཚང་རྒྱ་བར་གསུངས་པའི་ཕྱིར།

དེ་ལ་ཁ་ཅིག སེམས་དབེན་ཐོབ་ཀྱང་སྤྱོད་པ་བྱེད་རྒྱུ་མ་བྱུང་བའི་རྣལ་འབྱོར་པ་དེ་ཚེ་འདིར་

འཚང་རྒྱ་མི་ནུས་པར་བར་དོར་ལ་འཚང་རྒྱ་ངེས་ཀྱི་གང་ཟག་མ་ཡིན་པར་ཐལ། ཚེ་འདིར་འཚང་

རྒྱ་བའི་གང་ཟག་ཡིན་པའི་ཕྱིར། དེ་ཆོས་ཅན། དེར་ཐལ། སྒྱུ་ལུས་དང་དོན་གྱི་འོད་གསལ་ཐོབ་

པའི་གང་ཟག་ཡིན་ན། ཚེ་འདིར་འཚང་རྒྱ་བས་ཁྱབ་པའི་ཕྱིར་ཏེ། གསལ་སྒྲོན་ལས། རིམ་པ་

གསུམ་པ་ལས་སྒྱུ་ལུས་ཐོབ་ན་ཚེ་དེ་ཉིད་ལ་ངེས་པར་འཚང་རྒྱ་བར་གསུངས་ཤིང་། རིམ་པ་གཉིས་

པ་ལས་ཀྱང་། མངོན་པར་བྱང་ཆུབ་ལེགས་ཐོབ་ནས། །གཙང་མའི་གནས་སུ་ཉེ་བར་འགྲོ། ། སངས་

རྒྱས་ཞིང་ན་མི་ལྡོག་པས། །ཚེ་འདི་ཉིད་ཀྱིས་ཐམས་ཅད་མཁྱེན། །ཞེས་རིམ་པ་བཞི་པ་ཐོབ་ན་ཚེ་

འདི་ཉིད་ཀྱིས་འཚང་རྒྱ་བར་གསུངས་པས། ཞེས་གསུངས་པའི་ཕྱིར་ཟེར་ན་མ་ཁྱབ་སྟེ། དང་པོར་

བླ་མེད་ཀྱི་ལམ་ཐོབ་པའི་ཚེ་འདི་ལ་སྒྱུ་ལུས་དང་དོན་གྱི་འོད་གསལ་ཐོབ་ན་ཚེ་འདིར་འཚང་རྒྱ་

དགོས་པའི་དོན་མིན་གྱི། སྒྱུ་ལུས་དང་དོན་གྱི་འོད་གསལ་ཐོབ་ཚད་ཀྱི་གང་ཟག་ཐམས་ཅད་ཚེ་འདིར་

འཚང་རྒྱ་བའི་གང་ཟག་ཏུ་འཇོག་དགོས་པའི་དོན་མ་ཡིན་པའི་ཕྱིར་ཏེ། དྲངས་མ་ཐག་པའི་གསལ་

སྒྲོན་གྱི་ལུང་དེའི་འཕྲོ་ལས། བར་དོར་འཚང་རྒྱ་བས་སྒྱུ་ལུས་དང་འོད་གསལ་ཐོབ་པ་མ་ཡིན་ནོ།།

ཞེས་གསུངས་པ་དེ་བར་དོར་འཚང་རྒྱ་བའི་རྣལ་འབྱོར་པས་ཚེ་འདིར་སྒྱུ་ལུས་དང་དོན་གྱི་

འོད་གསལ་མ་ཐོབ་པས་ཚེ་འདིར་འཚང་རྒྱ་བའི་གང་ཟག་མིན་ཞེས་པའི་དོན་ཡིན་པའི་ཕྱིར། དེས་

ན་གང་ཟག་གང་སྒྱུ་ལུས་དང་དོན་གྱི་འོད་གསལ་ཐོབ་པའི་ཚེ་དེ་ལ་འཚང་རྒྱ་དགོས་ཀྱང་། ཚེ་འདིར་

འཚང་རྒྱ་བ་མི་དགོས་ཏེ། ཚེ་འདིར་འཚང་རྒྱ་བ་དང་། བར་དོར་འཚང་རྒྱ་བ་དང་། སྐྱེ་བ་བརྒྱུད་

ནས་འཚང་རྒྱ་བ་གསུམ་རྟེན་གང་དུའམ་ཅི་ཙམ་བགྲོད་ཚུལ་གྱི་རིམ་པ་རྣམས་གསལ་སྒྲོན་ལས་

སོ་སོར་གསུངས་པ་ལྟར་ཁས་བླང་དགོས་པའི་ཕྱིར།

དེ་ལ་ཁོ་ན་རེ། དང་པོར་བླ་མེད་ཀྱི་ལམ་ཐོབ་པའི་ཚེ་དེ་ལ་སྒྱུ་ལུས་དང་དོན་གྱི་འོད་གསལ་

ཐོབ་ན་ཚེ་འདིར་འཚང་རྒྱ་མི་དགོས་པར་ཐལ། ཟུང་འཇུག་ཐོབ་པ་ནས་རགས་པའི་ལུས་དང་རྟེན་

བརྟེན་པའི་འབྲེལ་བ་གཏན་ཆད་པས་རགས་པའི་ལུས་དོར་ནས་འཚང་རྒྱ་བ་ཡོད་པའི་ཕྱིར་ན་མ་

ཁྱབ་སྟེ། ཚེ་འདིར་ཟུང་འཇུག་ཐོབ་པའི་རྣལ་འབྱོར་པས་ལུས་རགས་པ་དོར་ནས་འཚང་རྒྱ་བ་ཡོད་

ཀྱང་ཚེ་འདིའི་ལུས་རྟེན་མ་དོར་བའི་ཕྱིར། དེར་ཐལ། དེ་འདྲ་བ་དེས་ཚེ་འདིའི་ལུས་རྟེན་ཕྲ་བ་ཟུང་

འཇུག་གི་སྐུ་མ་དོར་བར་སངས་རྒྱས་དགོས་པའི་ཕྱིར་ཏེ། ཟུང་འཇུག་ཐོབ་པ་ནས་ཚེ་གཅིག་ལ་འཚང་

རྒྱ་བའི་རྟེན་དེས་ཀྱང་ལུས་བརྗེས་ནས་འཚང་རྒྱ་བར་སྤྱོད་བསྡུས་དང་སྒྲོན་གསལ་ལས་གསུངས་

ཞེས་རྣམ་བཞག་རིམ་པའི་རྣམ་བཤད་ལས་གསུངས་པའི་ཚེ་གཅིག་ལ་འཚང་རྒྱ་བའི་རྟེན་ངེས་

ཞེས་པ་ཟུང་འཇུག་གི་སྐུ་ལ་བྱེད་པའི་ཕྱིར། དེ་འདྲ་བ་དེས་ལུས་རགས་པ་དོར་བའི་ཚེ་དང་པོར་

ལམ་ཐོབ་པའི་རྟེན་མ་དོར་ཟེར་དགོས་སམ་དཔྱད། ཚེ་གཅིག་ལུས་གཅིག་ལ་འཚང་རྒྱ་བ་དང་། ཇོ་

བོ་རྗེས་ཚེ་གཅིག་ལ་འཚང་རྒྱ་བ་ཡོད་ལུས་གཅིག་ལ་འཚང་རྒྱ་བ་མེད་གསུངས་པ་རྣམས་ལུས་

རགས་པ་མ་དོར་བར་འཚང་རྒྱ་བ་ལ་བྱེད་དགོས་མི་དགོས་ཀྱང་དཔྱད།

ལུས་རགས་པ་མ་དོར་བར་སངས་རྒྱས་པའི་ཚེ་ལུས་རགས་པ་དེ་སངས་རྒྱས་ཡིན་ཟེར་དགོས་

སམ༑ སངས་རྒྱས་ཡིན་ཟེར་ན་ལུས་རགས་པ་དེ་གནས་འགྱུར་རམ། དེ་སངས་རྒྱས་མིན་ཟེར་

ན་སངས་འཕགས་ཀྱི་རྒྱུད་ལ་འཕངས་འབྲས་དང་སྡུག་བདེན་ཡོད་ཟེར་དགོས་སམ། དེ་དགོས་ན་

བྱེ་སྨྲས། གཟུགས་ཕུང་དེ་མིན་སངས་རྒྱས་མི་སློབ་ཆོས། །ཞེས་པ་ལྟར་ཁས་ལེན་དགོས་སམ་

དཔྱད༑

སྒྱུ་ལུས་ནང་ལྡང་དང་ཕྱི་ལྡང་ལ་དོགས་པ་དཔྱད་པ།

ཡང་ཁ་ཅིག སྒྱུ་ལུས་ཐོག་མར་གྲུབ་པའི་ཚེ་ནང་ལྡང་དང་ཕྱི་ལྡང་དུ་འདོད་པ་གཉིས་ལས་དྷཱུ་

ཏཱིའི་ནང་ཁོ་ནར་གྲུབ་པར་འདོད་པ་ནི་ནང་ལྡང་དུ་འདོད་ཚུལ་དང་། ལུས་རགས་པ་ལས་ཕྱི་རོལ་ཏུ་

གྲུབ་པར་འདོད་པ་ནི་ཕྱི་ལྡང་དུ་འདོད་ཚུལ་ཡིན་ཟེར་ན། འོ་ན་སྒྱུ་ལུས་ནང་ལྡང་ལ་དྷཱུ་ཏཱིའི་ནང་ཁོ་

ནར་གྲུབ་པ་དང་། ཕྱི་ལྡང་ལ་ལུས་རགས་པའི་ཕྱི་རོལ་ཏུ་གྲུབ་པ་ཁོ་ན་དགོས་པར་ཐལ། ཁྱོད་ཀྱི་

ཞེ་འདོད་འཐད་པའི་ཕྱིར། འདོད་ན། ཐོག་མར་དྷཱུ་ཏཱིའི་ཕྱི་དང་ཕུང་པོ་རྙིང་པའི་ནང་ནས་གྲུབ་པའི་

སྒྱུ་ལུས་ཆོས་ཅན། ནང་ལྡང་མ་ཡིན་པར་ཐལ། དྷཱུ་ཏཱིའི་ནང་ཁོ་ནར་མ་གྲུབ་པའི་ཕྱིར། དེ་ཆོས་ཅན། 

ཕྱི་ལྡང་མ་ཡིན་པར་ཐལ། ཕུང་པོ་རྙིང་པའི་ཕྱི་རོལ་ཏུ་མ་གྲུབ་པའི་ཕྱིར། དེ་རེ་རེ་ནས་འདོད་མི་

ནུས་ཏེ། དེ་ནང་ལྡང་ཕྱི་ལྡང་གཉིས་ཀ་ཡིན་པའི་ཕྱིར། དེར་ཐལ། དེ་འདྲ་བ་དེ་གཞི་ཐ་དད་ལ་ལྟོས་

པའི་ནང་ལྡང་ཕྱི་ལྡང་གཉིས་ཀ་ཡིན་པའི་ཕྱིར། དེར་ཐལ། གཞི་གཅིག་ལ་ལྟོས་ཏེ་ནང་ལྡང་ཕྱི་ལྡང་

གཉིས་འགལ་ཡང་། སྤྱིར་དེ་གཉིས་མི་འགལ་བའི་ཕྱིར། ཟབ་དོན་གསལ་བའི་ཉི་མ་ལས། གཞི་

གཅིག་ལ་ལྟོས་ཏེ་ཕྱི་ལྡང་དང་ནང་ལྡང་གཉིས་འགལ་ཡང་། སྤྱིར་དེ་གཉིས་མི་འགལ་ཏེ། གཞི་གཅིག་

ལ་ལྟོས་ཏེ་བར་དོ་ཕྱི་ལྡང་ནང་ལྡང་གཉིས་འགལ་ཡང་། སྤྱིར་བར་དོ་ཕྱི་ལྡང་ནང་ལྡང་གཉིས་འཐད་

པའི་ཕྱིར། སྤྲོས་པས་ཆོག་གོ །ཞེས་གསུངས་པའི་ཕྱིར། དེ་ལ་པཎ་ཆེན་གོང་མ་རིན་པོ་ཆེས། ཐོག་

མར་འགྲུབ་པའི་སྒྱུ་ལུས་དེ་ལ་ནང་ལྡང་ཁོ་ན་དང་། ཕྱི་ལྡང་ཁོ་ན་དང་། ཕྱི་ལྡང་ནང་ལྡང་གཉིས་ཀ་

ཡིན་པ་གསུམ་ཡོད་པར་བཞེད་དོ།།

ཟབ་དོན་དུ། གསལ་སྒྲོན་ལས་སེམས་དབེན་གྱི་རླུང་སེམས་ཀྱི་གཉུག་མའི་ལུས་ལས་སྒྱུ་

ལུས་འགྲུབ་པའི་དུས་སུ། ལུས་རགས་པ་ལས་ལོགས་སུ་ཕྱེ་ནས་ལུས་ཀྱི་ཕྱི་རོལ་ལམ་ནང་གང་

དུ་འདོད་པ་དེར་འགྲོ་བའི་དོན་ནོ། །ཞེས་སེམས་དབེན་མཐར་ཐུག་གི་རླུང་སེམས་དེ་སྒྱུ་ལུས་སུ་

ལྡང་ཁ་མའི་དུས་སུ། ལུས་རགས་པའི་ཕྱི་ནང་གང་དུ་སྒྱུ་མའི་སྐུར་ལྡང་འདོད་པ་དེར་འགྲོ་བར་གསུངས་

པ་ལ་བསྙོན་དུ་མེད་པའི་ཕྱིར་དང་། སྒྱུ་ལུས་འགྲུབ་པའི་དུས་ཡིན་ན་སྒྱུ་ལུས་གྲུབ་པའི་དུས་མ་ཡིན་

དགོས་པའི་ཕྱིར། ཞེས་གསལ་སྒྲོན་དུ་གྲུབ་པའི་དུས་སུ་ཞེས་མ་གསུངས་པར་སྒྱུ་མའི་སྐུ་འགྲུབ་

པའི་དུས་སུ་ཞེས་འམ་ཕུལ་ཅན་དུ་ཡོད་པས་གྲུབ་ཟིན་གནས་པའི་དབང་དུ་བྱས་པ་མིན་ཞིང་། 

སེམས་དབེན་གྱི་རླུང་ལས་འགྲུབ་པར་གསུངས་པས་མ་དག་པའི་སྒྱུ་ལུས་ཀྱི་དབང་དུ་བྱས་ཤིང་། 

ལུས་རགས་པའི་ཕྱི་ནང་གང་དུ་འགྲོ་འདོད་པ་དེར་འགྲོ་བར་གསུངས་པས་འདོད་པའི་དབང་གིས་

ལྡང་ཚུལ་གསུམ་ལས་གང་བྱེད་ཀྱང་རུང་བའི་ཕྱིར་ཞེས་བཞེད་དོ།།

ནང་ལྡང་ཁོ་ན་ནི་དྷཱུ་ཏཱིའི་ཐིག་ལེའི་ནང་དུ་གྲུབ་པ་དང་། ཕྱི་ལྡང་ནི་དྷཱུ་ཏཱིའི་དབུས་ཀྱི་ཐིག་ལེའི་



བསྐྱེད་རྫོགས་ཀྱི་དོགས་སློང་།438

ཕྱི་རོལ་ཏུ་གྲུབ་པ་ལ་བཞེད་དེ། ཟབ་དོན་ལས། རྣལ་འབྱོར་པའི་བཞེད་པས་དྷཱུ་ཏཱིའི་དབུས་ཀྱི་ཐིག་

ལེའི་ནང་དང་ཕྱི་རོལ་ཅི་རིགས་པར་ལྡང་བ་ཡིན་པའི་ཕྱིར། ཞེས་གསུངས་སོ། །དེས་ན་སྒྱུ་ལུས་

ཕུང་པོ་རགས་པའི་ཕྱི་རོལ་ཏུ་གནས་ཚེ་དྷཱུ་ཏཱིའི་དབུས་ཀྱི་མི་ཤིགས་པའི་ཐིག་ལེ་ཕུང་པོ་རགས་

པའི་དྷཱུ་ཏཱིའི་དབུས་སུ་ཡོད་པར་འཇོག་གམ། དེ་ལྟར་འཇོག་ན་སྙིང་གའི་མི་ཤིགས་པའི་ཐིག་ལེ་ཞེས་

པ་གཉུག་མའི་རླུང་སེམས་ལས་གཞན་དུ་མེད་པས་སྒྱུ་ལུས་ཐོག་མར་ཕུང་པོ་རྙིང་པའི་ཕྱི་རོལ་ཏུ་

ལྡང་ཚེ་དེའི་ཉེར་ལེན་གྱི་གཉུག་མའི་རླུང་དང་། ལྷན་ཅིག་བྱེད་རྐྱེན་གྱི་གཉུག་མའི་སེམས་གཉིས་

ལུས་རགས་པའི་སྤྱི་བོ་ལྟ་བུ་ནས་ཕྱི་རོལ་ཏུ་ཐོན་མ་ཐག་སྒྱུ་ལུས་ཕྱི་ལྡང་ཁོ་ན་འཇོག་དགོས་པས། 

གཉུག་མའི་རླུང་སེམས་ཕྲ་རགས་གཉིས་སུ་སོ་སོར་འཇོག་ན་དེ་གཉིས་རྒྱུད་ཐ་དད་དུ་འགྱུར་བ་

དང༑ ཕུང་པོ་རགས་པ་ལ་གཉུག་མའི་རླུང་སེམས་མི་འཇོག་ན་ཕུང་པོ་རགས་པ་དེ་གང་ཟག་གི་

གདགས་གཞི་མིན་པ་དང་ཤི་ལུས་སུ་ཐལ་བ་སོགས་ཀྱི་སྐྱོན་དུ་མི་འགྱུར་བའི་ཞིབ་ཆ་དཔྱད།

དེ་ལ་ཁ་ཅིག སྒྱུ་ལུས་ཕྱི་ལྡང་གི་ཚེ་དེའི་རྒྱུ་རྐྱེན་དུ་གྱུར་པའི་གཉུག་མའི་རླུང་སེམས་སྤྱི་བོ་

ནས་ཐོན་པ་སོགས་མི་རུང་བར་ཐལ། དཔེར་ན་འཆི་བ་འོད་གསལ་ལས་གཡོས་པ་བར་དོ་གྲུབ་པ་སྲང་

མདའི་མཐོ་དམན་བཞིན་དུས་མཉམ་པ་ལྟར། སེམས་དབེན་མཐར་ཐུག་གི་དཔེའི་འོད་གསལ་ལས་

གཡོས་པས་སྒྱུ་ལུས་གྲུབ་པ་དུས་མཉམ་དགོས་པས་སེམས་དབེན་མཐར་ཐུག་གི་དཔེའི་འོད་

གསལ་སྤྱི་བོ་ནས་ཐོན་པ་མི་རུང་བའི་ཕྱིར་ཟེར་ན། འོད་གསལ་གྱི་སེམས་སྤྱི་བོ་ལྟ་བུ་ནས་ཐོན་མི་

རུང་བའི་སྐྱོན་མེད་དེ། ལུགས་འབྱུང་གི་འོད་གསལ་ལ་གནས་བཞིན་པའི་མཚམས་ནས་རླུང་ཅུང་

ཟད་གཡོས་པ་ལས་ལུགས་ལྡོག་གི་འོད་གསལ་འཇོག དེའི་ངང་ནས་སྙིང་གའི་དྷཱུ་ཏཱིའི་ནང་ནས་འོད་

གསལ་གྱི་སེམས་ཕུང་པོ་རྙིང་པའི་སྤྱི་བོ་ལྟ་བུ་ནས་ཕྱིར་འཐོན་མ་ཁད་རླུང་ཆེར་གཡོས་ཏེ་ལུགས་

ལྡོག་གི་ཉེར་ཐོབ་ཤར་བ་དང་དུས་མཉམ་དུ་གཞིའི་བར་དོ་དང་ལམ་གྱི་སྒྱུ་ལུས་གཉིས་ཀ་འགྲུབ་

འོང་བའི་ཕྱིར། དེར་ཐལ། རྟེན་གྱི་གང་ཟག་གི་འདོད་པའི་དབང་གིས་བར་དོ་དང་སྒྱུ་ལུས་གཉིས་



སྒྱུ་ལུས་ནང་ལྡང་དང་ཕྱི་ལྡང་ལ་དོགས་པ་དཔྱད་པ། 439

སྙིང་གའི་དྷཱུ་ཏཱིའི་ནང་ཁོ་ནར་འགྲུབ་པ་ཡང་ཡོད། ལུགས་ལྡོག་གི་འོད་གསལ་ཕུང་པོ་རྙིང་པའི་ཕྱི་

རོལ་ཏུ་འཐོན་མ་ཁད་གྲུབ་པ་ཡང་ཡོད་པའི་ཕྱིར། གསལ་སྒྲོན་ལས། ལུས་ཀྱི་ཕྱི་རོལ་ལམ་ནང་གང་

དུ་འདོད་པ་དེར་འགྲོ་བའི་དོན་ནོ། །ཞེས་གསུངས་པའི་ཕྱིར།

དེས་ན་སྒྱུ་ལུས་ཕྱི་ལྡང་ནང་ལྡང་ཞེས་པ་སྒྱུ་ལུས་ཐོག་མར་འགྲུབ་པའི་དུས་ཀྱི་དབང་དུ་བྱས་

པ་ཡིན་གྱི་གྲུབ་ནས་གནས་ཚེ་ཕུང་པོ་རྙིང་པའི་ཕྱི་ནང་གང་དུ་གནས་པ་ལ་མཁས་པ་རྣམས་ཀྱི་

བཞེད་པ་མི་མཐུན་པ་མེད་དོ། །པཎ་ཆེན་བསོད་གྲགས་པ་སོགས་སྒྱུ་ལུས་ཕྱི་ལྡང་ཁོ་ནར་འདོད་

པ་རྣམས་ཀྱིས། སྒྱུ་ལུས་ཐོག་མར་སྙིང་གའི་དྷཱུ་ཏཱིའི་ནང་ཁོ་ནར་འགྲུབ་ན་བར་དོ་ལ་ཡང་དེ་ལྟར་འགྱུར་

བས་གཟུགས་མེད་ཀྱི་སྐྱེ་སྲིད་ཕུང་པོ་རྙིང་པའི་ནང་དུ་འགྲུབ་པ་གཅིག་ཀྱང་ཐལ་བར་འདོད་དགོས་

ལ༑ དེ་ལྟར་ན་གཟུགས་མེད་དུ་སྐྱེ་བའི་ཚེ་རྣམ་ཤེས་སྤྱི་བོ་ནས་འཕོ་བར་བཤད་པ་དང་འགལ་ཞིང་། ནང་

ལྡང་འདོད་པ་རྣམས་ཀྱིས་ལུགས་ལྡོག་གི་འོད་གསལ་སོགས་འཇོག་ཅི་ཞེས་པ་དང་། འོད་གསལ་

གྱི་དུས་སུ་རླུང་ཅུང་ཟད་ཀྱང་གཡོ་བ་མེད་པར་འདོད་པས་ནོངས་པ་ཡིན། དེས་ན་འོད་གསལ་གྱི་

དུས་སུ་རླུང་གཡོ་བ་ཡོད་དེ། འོད་གསལ་ལས་མ་ལངས་བཞིན་དུ་རླུང་གཡོས་པའི་དབང་གིས་

བྱང་སེམས་ནོར་བུའི་རྩེ་ནས་སྤྱི་བོའ་ིབར་དུ་དྲངས་པའི་མས་བརྟན་གྱི་དགའ་བཞི་སྐྱེ་བ་སོགས་

ཡོད་པས། ལམ་དང་གཞི་དུས་གཉིས་ཀར་འོད་གསལ་གྱི་དུས་སུ་རླུང་ཅུང་ཟད་གཡོས་པ་ནི་

ལུགས་ལྡོག་གི་འོད་གསལ་དང་། རླུང་ཆེར་གཡོས་པ་ན་ལུགས་ལྡོག་གི་ཉེར་ཐོབ་ཤར་བ་རྣམས་

གོ་དགོས་སོ། །ཞེས་གསུངས་རྒྱུ་ཡིན་འདུག

རྗེ་ནོར་བཟང་པ་སོགས་སྒྱུ་ལུས་ནང་ལྡང་འདོད་པ་རྣམས་ཀྱིས། འོད་གསལ་འཆར་བའི་གནས་

མཐར་ཐུག་པ་སྙིང་ག་ཡིན་ཞིང་། འོད་གསལ་འགགས་པ་ཡང་སྙིང་གའི་དྷཱུ་ཏཱིའི་ནང་ཉིད་དུ་འགག་

དགོས་པས་འོད་གསལ་སྙིང་གའི་དྷཱུ་ཏཱིར་འགགས། རྣམ་ཤེས་སྙིང་ག་ནས་ཕུང་པོ་རྙིང་པའི་ཕྱི་རོལ་

ཏུ་སླེབ་པ་ན་གཞིའ་ིབར་ད་ོདང་ལམ་གྱ་ིསྒྱུ་ལུས་འགྲུབ་ན། ད་ེགཉིས་འོད་གསལ་ལས་ཆོས་གཞན་གྱིས་



བསྐྱེད་རྫོགས་ཀྱི་དོགས་སློང་།440

བར་མ་ཆོད་པར་སྲང་མདའི་མཐོ་དམན་བཞིན་འགྲུབ་པར་གསུངས་པ་དང་འགལ། དེས་ན་འོད་གསལ་

སྙིང་གར་འགགས་ནས་དེ་དང་དུས་མཉམ་དུ་གཞི་ལམ་གཉིས་ཀྱི་བར་དོ་འགྲུབ་པ་ན་ཡང་། སྙིང་གའི་

དྷཱུ་ཏཱིའི་ནང་དུ་འགྲུབ་དགོས་པ་ལས་འོས་མི་འདུག་ཅེས་འདོད་དོ།།

ནང་ལྡང་དུ་འདོད་པའི་ལུགས་ལ་ཡང་འོད་གསལ་ལ་གནས་བཞིན་པའི་ངང་ནས་རླུང་ཅུང་

ཟད་ཀྱང་གཡོ་བ་མི་སྲིད་ཅེས་པ་མིན་ཏེ། དབེན་ས་བཀའ་འབུམ་དུ། འོད་གསལ་ལ་གནས་བཞིན་

པའི་དུས་དང་། འོད་གསལ་ལས་ལྡང་ཚར་བའི་དུས་དང་། འོད་གསལ་ལས་ལངས་པའི་དུས་

གསུམ་ཡོད། ཅེས་གསུངས་ཤིང་། མས་བརྟན་གྱི་དགའ་བཞི་འདྲེན་པའི་ཚེ་འོད་གསལ་ལས་མ་

ལངས་པར་འདྲེན་པ་དང་། བྱང་སེམས་སྟེང་དུ་འདྲེན་པ་ལ་རླུང་དགོས་པ་ཡང་མི་བཞེད་པ་མིན་

ཡང༑ འོད་གསལ་གྱི་སེམས་ལ་སྙིང་གའི་དྷཱུ་ཏིའི་ནང་དུ་གནས་དགོས་པར་བཞེད་པ་ཡིན་ནོ། །སྒྱུ་

ལུས་ནང་ལྡང་འདོད་པའི་ཕྱོགས་མང་སྟེ། རྗེ་བ་སོ་བ། རྗེ་ནོར་བཟང་པ། རྒྱལ་བ་དགེ་འདུན་རྒྱ་

མཚོ༑ རྒྱལ་བ་བློ་བཟང་དོན་གྲུབ། མཁས་གྲུབ་སངས་རྒྱས་ཡེ་ཤེས། འདུལ་འཛིན་བློ་གྲོས་སྦས་

པ་རྣམས་ནང་ལྡང་དུ་བཞེད་པར་གསུངས། སྒྱུ་མའི་སྐུ་དེ་ལུང་རིགས་མཐའ་ཡས་པས་སྒྲུབ་པའི་

རིགས་པའི་གཙོ་བོ་བཞི་ལས། དང་པོ་གཟུགས་སྐུའི་རྒྱུ་ཐུན་མོང་མ་ཡིན་པའི་སྒོ་ནས་སྒྲུབ་པ་

ནི༑ ཐེག་ཆེན་རིགས་ཅན་རྣམས་ཀྱིས་དོན་དུ་གཉེར་བྱའི་གཙོ་བོ་གཞན་དོན་ཡིན་ལ། གདུལ་བྱར་

དངོས་སུ་སྣང་ནས་དེའི་དོན་སྒྲུབ་བྱེད་གཟུགས་སྐུ་ཡིན་པས་གཟུགས་སྐུ་གཙོ་བོར་སྒྲུབ་དགོས། 

འབྲས་བུ་གཟུགས་སྐུའི་ཉེ་རྒྱུ་སློབ་པའི་ཟུང་འཇུག་གི་སྐུ་དང་། དེའི་ཉེ་རྒྱུ་རིམ་པ་གསུམ་པའི་སྒྱུ་

ལུས་རླུང་ལས་སྒྲུབ་ཚུལ་ལུགས་འདིའི་ཁྱད་ཆོས་བླ་ན་མེད་པ་ཡིན་ཞིང་། དེར་འགྱུར་རྒྱུའི་ཉེར་

ལེན་ཞིག་མེད་ཀྱང་མི་རུང་བས་རླུང་སེམས་ཙམ་ལས་གྲུབ་པའི་གཉུག་མའི་ལུས་ཀྱིས་དེའི་ཉེར་

ལེན་བྱེད་པར་སྒྲུབ་སྟེ། མདོ་ལུགས་སོགས་དང་མི་འདྲ་བར་བུད་མེད་ཚེ་གཅིག་ལ་འཚང་རྒྱ་བའང་

བཞག་ཆོག་པ་འདིའི་གནད་ཀྱིས་ཡིན་པར་བསྐྱེད་རིམ་དངོས་གྲུབ་རྒྱ་མཚོར་གསུངས་པ་སོགས་

སོ༑།

སྒྱུ་ལུས་སྒྲུབ་པའི་རིགས་པ།

གཉིས་པ་སྦྱང་གཞིའི་གནད་ཐུན་མོང་མ་ཡིན་པའི་སྒོ་ནས་སྒྲུབ་པ་ནི། གཞི་དུས་ཀྱི་སེམས་

ཅན་འཆི་བའི་ཚེ་སྟོང་པ་བཞིའི་མཐར་རླུང་སེམས་ཙམ་ལས་བར་དོ་གྲུབ་པ་བཞིན། ལམ་གྱི་འོད་

གསལ་གྱི་མཐར་སྒྱུ་མའི་སྐུ་འགྲུབ་ལུགས་སྦྱང་གཞི་སྦྱོང་བྱེད་རྣམ་པ་ཇི་ལྟ་བ་བཞིན་མཐུན་པ་དེ། 

ཐ་མལ་པ་ལ་བར་དོར་འགྱུར་རུང་གི་ལུས་དེ་རྣལ་འབྱོར་པ་ལ་སྒྱུ་མའི་སྐུར་འགྱུར་བར་བསྒྲུབ་པ་

དེ་ཡིན། གསུམ་པ་ལྷ་བསྐྱེད་ཚུལ་གྱི་གནད་ལ་བརྟེན་ནས་སྒྲུབ་པ་ནི། རྒྱུད་སྡེ་གོང་འོག་གི་ཆོ་ག་

ཀུན་ཏུ་སྟོང་པའི་ངང་ལས་ལྷ་སྐུར་ལྡང་བ་རེ་བཤད་པས་ནམ་ཞིག་ན་ལྷ་སྐུ་དངོས་གནས་སུ་ལྡང་བ་

ཞིག་ངེས་པར་ཡོད་དགོས་ལ། རྒྱུད་སྡེ་འོག་མ་དང་བསྐྱེད་རིམ་ནས་སེམས་དབེན་གྱི་བར་མོས་ངོ་

ཙམ་ལས་ལྷ་སྐུར་དངོས་སུ་ལྡང་བ་མེད་ལ། དངོས་གནས་སུ་ལྷ་སྐུར་ལྡང་བ་སྒྱུ་མའི་སྐུ་འགྲུབ་ལུགས་

འདི་ཡིན། བཞི་པ་ཐབས་ཤེས་ངོ་བོ་དབྱེར་མེད་པའི་གནད་ཀྱིས་སྒྲུབ་པ་ནི། རྫོགས་རིམ་མཐོན་

པོའ་ིསྐབས་བསག་སྦྱང་གཞན་ལ་མི་ལྟོས་པར་བདེ་སྟོང་ཡེ་ཤེས་ཁོ་ན་ཆིག་དྲིལ་དུ་བསྐྱངས་ཀྱང་

མདོ་ལུགས་ལྟ་བུ་ཞི་མཐར་ལྟུང་ཉེན་མེད་པར་ཚོགས་གཉིས་ཀ་རྫོགས་ཚབས་ཆེ་བ་ནི་ཡེ་ཤེས་

དེའི་བཞོན་པའི་རླུང་ལས་གཟུགས་སྐུ་བསྒྲུབས་པ་འདི་བསོད་ནམས་ཀྱི་ཚོགས་མཐའ་ཡས་པ་

ཐམས་ཅད་ཀྱི་དོད་ཐུབ་པའི་གནད་ཅིག་ཚང་བ་འདིའི་སྟོབས་ཡིན་པར་གསུངས་སོ། །དེ་རྣམས་རྒྱས་

པར་གསལ་སྒྲོན་དང་ཟབ་དོན་ལས་ཤེས་དགོས་སོ།།

སྒྱུ་མའི་སྐུ་ལུང་གི་སྒྲུབ་པ།

སྒྱུ་མའི་སྐུ་ལུང་གི་སྒྲུབ་པ་ལ། རྒྱུད་རྡོར་འཕྲེང་ལས། སྙིང་པོར་གྱུར་པ་རང་སྲོག་ལས། ། ཞེས་

སོགས་ཀྱི་ལུང་དེས་ཚིག་ཟིན་ལ་སྒྱུ་མའི་སྐུ་གང་ལས་སྒྲུབ་པའི་སྒྲུབ་གཞི་གཉུག་མའི་རླུང་སེམས་

གཞི་ལ་རང་ཆས་སུ་ཡོད་པ་དེ་བསྟན་མོད་ཀྱང་། སྒྱུ་ལུས་ལའང་སྦྱར་དུ་རུང་བས་སྒྲོན་གསལ་ལས་

རླུང་སེམས་ཙམ་ལས་སྒྱུ་མའི་ལྷ་སྐུ་དངོས་སུ་སྐྱེད་པའི་ཁུངས་སུ་དྲངས་པར་གསལ་སྒྲོན་དུ་

གསུངས། ཡང་རྒྱུད་དེ་ཉིད་ལས། སྐྱེ་དང་གནས་དང་འཇིག་པ་དང་། །ཞེས་སོགས་དང་། ལུང་སྟོན་

ལས༑ འདུ་ཤེས་ཅན་དང་འདུ་ཤེས་མེད། །ཅེས་སོགས་ཀྱི་ལུང་ཚན་གཉིས་ཀྱང་གཞི་ལ་སྒྲུབ་གཞི་

རང་ཆས་སུ་ཡོད་པ་དེ་བསྟན། རིམ་ལྔ་ལས། འགྲོ་ཀུན་རང་དབང་མེད་པ་སྟེ། །ཞེས་སོགས་ཀྱི་

ལུང་དེས་སེམས་ཅན་རྣམས་ལ་རང་ཆས་སུ་ཡོད་པའི་ཤིན་ཏུ་ཕྲ་བའི་རླུང་སེམས་གཉིས་སྒྱུ་ལུས་

ཀྱི་སྒྲུབ་གཞི་ཡིན་ཏེ། སྤྱིར་སེམས་ཅན་རྣམས་འཆི་བ་འོད་གསལ་སྔོན་དུ་སོང་བ་ལ་མ་ལྟོས་པར་

རང་དབང་དུ་མི་འབྱུང་བར། རང་རྒྱུ་ཐམས་ཅད་སྟོང་པ་འོད་གསལ་གྱི་རླུང་སེམས་ལས་བར་དོར་

སྐྱེས་ཏེ་འཁོར་བར་འཁོར་བ་དེ་ཉིད་ཐབས་མཁས་པའི་རྣལ་འབྱོར་པ་ལ་སྒྱུ་མའི་སྐུར་ཤར་ནས་

འཚང་རྒྱ་བ་ཡིན་ཞེས་བསྟན། དེ་ཉིད་ལས། དེ་ཉིད་རླུང་དང་ཡང་དག་ལྡན། །རྣམ་ཤེས་གསུམ་པོ་

སླར་ཡང་ནི། །རྣལ་འབྱོར་པ་ཡི་ལུས་སུ་འབྱུང་། །སྒྱུ་མའི་ལུས་ཞེས་དེ་ལ་བཤད། །ཅེས་པའི་ལུང་

དེས་སྒྱུ་ལུས་འགྲུབ་པའི་རྣལ་འབྱོར་པ་དེ་དང་པོར་སྐྱེ་བ་བླངས་པའི་དུས་སུ་རླུང་སེམས་ཀྱི་ལུས་

བླངས་པར་མ་ཟད། སྒྲུབ་གཞིའི་སེམས་དབེན་གྱི་སྣང་མཆེད་ཐོབ་གསུམ་གྱི་སེམས་རླུང་དང་བཅས་

པ་ལས་སྒྱུ་མའི་སྐུ་འབྱུང་བར་གསུངས།

སྤྱོད་བསྡུས་ལས་གསུངས་ཚུལ་ནི། དེ་ཉིད་ལས་བསྐྱེད་པའི་རིམ་པ་ལས་བརྩམས་ནས། 

ཞེས་པ་ནས། རྟོགས་པར་བགྱིད་པར་འཚལ་ལོ། །ཞེས་པའི་བར་གྱི་ལུང་དེས་བསྐྱེད་རིམ་ནས་

སེམས་དབེན་གྱི་བར་ཡེ་ཤེས་ཀྱི་ལྷ་སྐུ་དངོས་བསྐྱེད་པ་མེད་པས། རྙེད་དཀའ་བའི་ལྷ་སྐུ་དངོས་བསྐྱེད་

ཚུལ་བླ་མའི་ཞལ་ལས་རྟོགས་དགོས་ཞེས་བསྟན། དེ་ཉིད་ལས། ལྷའི་དེ་ཁོ་ན་ཉིད་བསམ་གྱིས་

མི་ཁྱབ་པ། ཞེས་སོགས་ཀྱི་གཞུང་དེས་སློབ་དཔོན་གྱིས་སློབ་མ་ལ། དབེན་གསུམ་མན་ཆད་ལ་

གནས་པའི་རྣལ་འབྱོར་པ་རྣམས་ཀྱི་མངོན་སུམ་གྱི་ཡུལ་མིན་པ། སངས་རྒྱས་རྣམས་ཀྱིས་སྣོད་རུང་

གི་གདུལ་བྱ་ལ་བཤད་པ། བླ་མ་བརྒྱུད་པའི་རིམ་པ་ལས་འོངས་པ། ཕར་ཕྱིན་ཐེག་པའི་ས་བཅུའི་

སེམས་དཔའ་རྣམས་ཀྱིས་ཀྱང་རང་ལམ་གྱིས་མངོན་སུམ་དུ་བསྐྱེད་མི་ནུས་པ་སྟེ་ཁྱད་ཆོས་བཞི་

ལྡན་གྱི་སྒྱུ་ལུས་སྟོན་པར་དམ་འཆའ་བ་དེ་བསྟན།

དེ་ཉིད་ལས། རང་གི་སེམས་ཡང་དག་པ་ཇི་ལྟ་བ་བཞིན། ཞེས་པ་ནས། ཡིད་ཀྱི་རང་བཞིན་

གྱི་སྐུ་ཡིན་ནོ། །ཞེས་པའི་བར་གྱི་ལུང་དེས་སྒྱུ་མའི་སྐུ་གང་ལས་སྒྲུབ་པའི་གཞི་སེམས་དབེན་གྱི་སྣང་

བ་གསུམ་གྱི་ཡེ་ཤེས་ཡིན་ཞིང་། དེ་ལས་མཚན་ཐམས་ཅད་དང་ལྡན་པ་སྒྱུ་མའི་དཔེ་བཅུ་གཉིས་

ཀྱིས་མཚོན་པའི་ཡེ་ཤེས་ཀྱི་རང་བཞིན་གྱི་སྐུ་སྒྲུབ་པ་དེ་སྒྱུ་མའི་སྐུ་ཡིན་པར་བསྟན། སེམས་དབེན་

གྱི་ཡེ་ཤེས་ཙམ་ལས་གཟུགས་སྐུ་ཇི་ལྟར་སྒྲུབ་དྲི་བ་ལ། དེ་ཉིད་ལས། རྟེན་པའི་ལུས་མེད་པར་

སེམས་ཀྱི་རང་བཞིན་ཡང་མེད་ལ། ཞེས་པ་ནས། བཤད་དུ་གསོལ་གྱི་ཞེས་པའི་བར་གསུངས། 

དེའི་ལན་སྟོན་པ་ལ་དེ་ཉིད་ལས། གང་མདོ་སྡེ་ལ་སོགས་པའི་ཚུལ་ལ་ཞུགས་པ་དང་། ཞེས་པ་

ནས༑ རྒྱུ་དང་རྐྱེན་ཁྱོད་ལ་ཁོང་དུ་ཆུད་པར་བྱའོ། །ཞེས་པའི་བར་གསུངས། རྒྱུ་རྐྱེན་གཉིས་གང་ཞེ་

ན༑ དེ་སྟོན་པ་ལ་དེ་ཉིད་ལས། བདེན་པར་ན་སེམས་ནི་དབྱིབས་དང་ཁ་དོག་དང་བྲལ་བ། ཞེས་པ་

ནས༑ གང་དུ་འདོད་པ་དེར་འཕོ་བར་འགྱུར་རོ། །ཞེས་པའི་བར་གསུངས།

དེ་ཡང་སེམས་དབེན་མཐར་ཐུག་གི་སྣང་བའི་ཡེ་ཤེས་གསུམ་རླུང་གིས་བཅིངས་པ་སྟེ། 

རླུང་གི་བཞོན་པ་ཅན་དུ་གྱུར་པ་དང་། རླུང་དེ་ཡང་སྣང་བ་གསུམ་དང་ཐུན་མོང་དུ་འདྲེས་པས་ཤིན་

ཏུ་ཕྲ་བར་གྱུར་པ་ཡིན་པའི་ཕྱིར་སེམས་དབེན་མཐར་ཐུག་གི་རླུང་སེམས་ཙམ་ལས་ཡོན་ཏན་

ཐམས་ཅད་དང་ལྡན་པའི་སྒྱུ་ལུས་བྱུང་བ་ཡིན་ཏེ། དེ་འདྲའི་རླུང་གིས་ཉེར་ལེན་དང་། སེམས་དེས་

ལྷན་ཅིག་བྱེད་རྐྱེན་བྱས་ནས་འབྱུང་བའི་ཕྱིར་ཞེས་པའོ། །འདིར་མ་དག་པའི་སྒྱུ་མའི་སྐུའི་སྒྲུབ་

གཞི་ལ་གཉུག་མའི་རླུང་སེམས་མི་དགོས་ཏེ། རིམ་ལྔར། རྣམ་ཤེས་གསུམ་པོ་སླར་ཡང་ནི། །རྣལ་

འབྱོར་པ་ཡི་ལུས་སུ་བྱུང་། །ཞེས་སེམས་དབེན་མཐར་ཐུག་གི་ཡེ་ཤེས་གསུམ་རླུང་དང་བཅས་པ་

སྒྱུ་ལུས་ཀྱི་སྒྲུབ་གཞིར་གསུངས་པ་དང་། སྤྱོད་བསྡུས་ཀྱང་རིམ་ལྔ་ལྟར་གསུངས་པའི་ཕྱིར།

གསལ་སྒྲོན་ལས། ཤེས་རབ་དང་ཐབས་གཉིས་ཞེས་གསུངས་ཀྱང་། སྔོན་ཉིད་དུ་སྣང་བ་

གསུམ་ག་བཤད་པས། སྒྱུ་མའི་སྐུའི་སྒྲུབ་གཞི་རིམ་ལྔ་དང་འདྲའོ། །ཞེས་གསུངས་པའི་ཕྱིར། སྤྱོད་

བསྡུས་ཀྱི་ལུང་དེ་དག་ལས་མདོ་སྡེ་ལ་སོགས་པའི་ཚུལ་ལ་ཞུགས་པ་སོགས་ཀྱིས། དབུ་མ་ནས་

བཤད་པའི་རྫུན་པ་སྒྱུ་མ་ལྟ་བུའི་དོན་ཕུ་ཐག་ཆོད་པར་གོ་ཞིང་། དེ་བསྒོམས་པས་བདེན་ཞེན་དང་

བྲལ་བ་བྱུང་བ་རྣམས་སྒྱུ་ལུས་སུ་ངོ་སྤྲོད་པ་བཀག་ཅིང་། དེ་འདྲ་དེ་ཡང་སྤྱི་དོན་གྱི་སྒྱུ་མ་ལྟ་བུའི་

དོན་ཙམ་ལས། སྦས་དོན་དང་མཐར་ཐུག་གི་སྒྱུ་མ་ལྟ་བུའི་དོན་མི་ཤེས་པར་གསུངས། བསྐྱེད་པའི་

རིམ་པ་ལ་གནས་པའི་སྒོམ་པ་པོ་རྣམས་ཀྱིས་ཀྱང་། ཞེས་སོགས་ཀྱི་ལུང་དེས་བསྐྱེད་རིམ་སྒོམ་པ་

པོ་རྣམས་ཆོས་ཐམས་ཅད་སྒྱུ་མ་ལྟ་བུར་མོས་ཀྱང་བདག་བྱིན་རླབས་མི་ཤེས་པར་གསུངས་པས། 

ལྷའི་སྐུ་སྣང་ལ་རང་བཞིན་མེད་པའི་དོན་ལ་གནས་པའི་ཞེན་མེད་དེ་བདག་བྱིན་རླབས་སུ་ངོ་སྤྲོད་པ་

ཡང་བཀག་པ་ཡིན་ནོ། །དེས་ན་མེ་ལོང་ལ་ལྷ་སྐུ་ཤར་བ་ལ་སེམས་གཏད་དེ་བཟུང་ནས། མཐར་དེ་

རང་གི་ལུས་ལ་ཐིམ་པར་བསྒོམས་པས་གསལ་བ་དང་དྲངས་པ་དེ་ཙམ་ཞིག་བྱུང་བ་ལ་མཉམ་པར་

བཞག་པའི་ཚེ་ཞེན་མེད་བྱུང་བ་བདག་བྱིན་རླབས་ཀྱི་སྒྱུ་ལུས་དངོས་གཞིར་འཛིན་པའི་འཁྲུལ་བ་

རྣམས་ལྷག་མེད་དུ་ལྡོག་པར་འགྱུར་བར་གསུངས་སོ། །དེ་ལྟར་འདུས་པའི་སྐོར་གྱི་མན་ངག་རིམ་

ལྔ་གདན་རྫོགས་དང་། འཁོར་ལོ་ཅན་དང་། དོན་བཞི་མ། དོན་ལྔ་མ་སོགས་ལས་སྒྱུ་ལུས་ཀྱི་ངོས་

འཛིན་སྣ་ཚོགས་བྱུང་བ་རྣམས་སྒྱུ་ལུས་ཀྱི་དོན་དུ་མི་འགྲོ་བར་གསུངས་པས།

རྗེ་བླ་མ་མ་བྱོན་གོང་དུ་བོད་ཀྱི་མཁས་པ་ཕལ་མོ་ཆེས་སྒྱུ་ལུས་རླུང་སེམས་ལས་སྒྲུབ་ཚུལ་དང་། 

ཟུང་འཇུག་གི་ཡ་གྱལ་ལ་དག་པའི་སྒྱུ་ལུས་འགྲོ་བ་སོགས་ཇི་བཞིན་ཤོད་ཐུབ་པ་མ་བྱུང་བས། རྗེ་བླ་

མས་འཕགས་པ་ཡབ་སྲས་ཀྱི་གཞུང་སོགས་དང་། མདོ་རྒྱུད་མཐའ་དག་ལ་ལེགས་པར་ཡོངས་སུ་

སྦྱངས་པས་བསྟན་པ་ཡོངས་རྫོགས་ལ་ཆ་ཐམས་ཅད་ནས་དག་ཐེར་མཛད་པ་སྨོས་ཀྱིས་མི་ལང་

ལ༑ ཁྱད་པར་ལུང་རིགས་དུ་མས་སྒྱུ་ལུས་རླུང་སེམས་ཀྱི་ཉེར་ལེན་ལས་སྒྲུབ་ཚུལ་དང་། དེ་ཤེས་

པའི་ཕན་ཡོན་མ་ཤེས་པའི་ཉེས་དམིགས་སོགས་དང་། ཟུང་འཇུག་གི་ཡ་གྱལ་དུ་དག་པའི་སྒྱུ་ལུས་

འགྲོ་ཚུལ་ཇི་བཞིན་གསལ་བར་མཛད་པ་སོགས་བཀའ་དྲིན་བསམ་གྱིས་མི་ཁྱབ་པ་དྲན་པའི་སྒོ་

ནས་ཡིད་ཆེས་ཀྱི་ངེས་པ་བརྟན་པོ་གཏིང་ཚུགས་པ་རྙེད་དགོས་ཏེ། སྟག་ལོའ་ིའགྱོད་ཚང་དུ། མདོ་

སྔགས་མཐའ་དག་ཁྱད་པར་རྡོ་རྗེའི་ཐེག །རྒྱུད་སྡེ་མཐའ་དག་ཁྱད་པར་བླ་མེད་པ། །རིམ་གཉིས་

མཐའ་དག་ཁྱད་པར་སྒྱུ་ལུས་ལ། །སྔོན་མེད་ལེགས་བཤད་གཏེར་ཆེན་ཁྱོད་ལ་འདུད། །ཅེས་

གསུངས་པ་དེ་དོན་ལ་གནས་པར་གསུངས་སོ། །སྒྱུ་ལུས་ལ་བདག་བྱིན་རླབས་ཞེས་པ་ནི་བདག་

ཏུ་འདོགས་པའི་གཞི་ཤིན་ཏུ་ཕྲ་བའི་རླུང་ཡིན་ལ། དེ་ལྷའི་སྐུར་སྒྱུར་བར་བྱེད་པས་ན་བདག་བྱིན་

རླབས་ཟེར། བྱིན་རླབས་ཞེས་པ་གཟི་བྱིན་བསྒྱུར་བའི་དོན་ཡིན་གསུངས། མ་དག་པའི་སྒྱུ་ལུས་ནི། 

ཡེ་ཤེས་ཀྱི་སྐུ་ཡིན་ཞིང་རྡོ་རྗེའི་སྐུ་ཟེར་ཡང་དེ་དངོས་མིན་ཏེ། དོན་གྱི་འོད་གསལ་ཐོབ་པ་ན་དག་འགྲོ་

བའི་ཕྱིར། དག་པའི་སྒྱུ་ལུས་ནི་ཡེ་ཤེས་ཀྱི་སྐུ་དང་རྡོ་རྗེའི་སྐུ་གཉིས་ཀ་ཡིན་ཏེ། གསལ་སྒྲོན་ལས། 

སློབ་པའི་ཟུང་འཇུག་གི་སྒྱུ་མའི་སྐུ་ཐོབ་ཕྱིན་ཆད་ནས་དེའི་རིགས་འདྲ་མི་ཆད་པས་དངོས་པོ་ལ་

གནས་པ་ཞེས་བྱ་ལ། རྡོ་རྗེའི་སྐུ་ཞེས་པའི་མཚན་ཉིད་ཀྱང་ཚང་ངོ་། །རིམ་པ་གསུམ་པའི་སྒྱུ་ལུས་

ནི་དོན་གྱི་འོད་གསལ་མངོན་དུ་གྱུར་པ་ན་དག་ནས་འགྲོ་བས་རྡོ་རྗེ་སྐུ་ཞེས་གསུངས་ཀྱང་དེའི་

མཚན་ཉིད་མ་ཚང་བས། སྔ་མ་ལྟར་མི་གནས་པ་ལ་བསམ་ནས་རྣལ་འབྱོར་པའི་བསམ་དོན་གནས་

པའི་ཡེ་ཤེས་སྐུ་ཞེས་བརྗོད་ན་འགལ་བ་མེད་དོ། །ཞེས་གསུངས་པའི་ཕྱིར།

རིམ་པ་བཞི་པའི་ཚེ་མ་དག་པའི་སྒྱུ་ལུས་ཐིམ་ནས་དག་འགྲོ་བ་ནི། སེམས་དབེན་མཐར་ཐུག་གི་

དཔེའི་འོད་གསལ་དང་དོན་གྱི་འོད་གསལ་གཉིས་གཉུག་སེམས་ཤིན་ཏུ་ཕྲ་བ་ཡིན་པར་མཚུངས་

ཀྱང་རྟོག་པ་རྟོག་མེད་ཀྱི་ཁྱད་པར་ཡོད་ལ། དོན་གྱི་འོད་གསལ་གྱི་ཚེ་རྟོག་པ་ཕྲ་རགས་ཐམས་ཅད་

རླུང་དང་བཅས་པ་ཐིམ་དགོས་པས། རྟོག་པའི་བཞོན་པར་གྱུར་པའི་རླུང་གིས་དངོས་ཀྱི་ཉེར་ལེན་བྱས་

པའི་སྒྱུ་ལུས་ཀྱང་ཐིམ་དགོས་པ་ཡིན་གསུངས། དེའི་དག་མ་དག་ནི་ཉོན་མོངས་སྤངས་མ་སྤངས་ཀྱི་སྒོ་

ནས་འཇོག

སྒྱུ་ལུས་ཀྱི་ཁྱད་པར་བཅོ་ལྔ་བཤད་པ།

སྒྱུ་ལུས་ཀྱི་ཁྱད་པར་བཅོ་ལྔ་ནི། རྒྱུ་དུས་གནས་ངོ་མདོག་དབྱིབས་མཐོང་ཚུལ་དང་། །འོད་

འཕྲོ་ཡུལ་ལ་ལོངས་སྤྱོད་འཕེན་ཡོན་ཏན། །དཔེས་མཚོན་མཚན་གྱི་རྣམ་གྲངས་ངེས་ཚིག་ཁྱད། ། 

ཡུན་ཚད་ཁྱད་པར་དང་ནི་བཅོ་ལྔའོ། །ཞེས་སྡོམ་ཚིག་ལས་གསུངས། རྒྱས་པར་གསལ་སྒྲོན་དང་། 

ཟབ་དོན་ལས་ཤེས་དགོས། སྒྱུ་ལུས་ཀྱི་མཚན་ཉིད་ལེགས་པར་ཤེས་ནས་དེ་ལ་མོས་པར་བྱེད་ནའང་

བསྐྱེད་རིམ་ཕྲ་རགས་མཐར་ཕྱིན་ནས་གནས་པ་དང་འདྲ་བའི་ཕན་ཡོན་འབྱུང་བར་ཡེ་ཤེས་རྡོ་རྗེ་ཀུན་

བཏུས་ཀྱི་ཊིཀྐ་སོགས་ལས་གསུངས།

དཔེ་བཅུ་གཉིས་ཟབ་དོན་དུ། སྒྱུ་མ་ཆུ་ཟླ་མིག་ཡོར་སྨིག་རྒྱུ། རྨི་ལམ་བྲག་ཆའི་སྒྲ་དྲི་ཟའི་གྲོང་

ཁྱེར་མིག་འཕྲུལ་འཇའ། གློག་དང་ཆུ་བུར་མེ་ལོང་གཟུགས་བརྙན་ནོ། །ཞེས་སྡོམ་ཙམ་གསུངས། སྒྱུ་

མའི་དཔེ་བཅུ་གཉིས་ཞེས་གསུངས་པ་ནི་སྒྱུ་མ་དཔེའི་ཐོག་མ་ཡིན་པས་དེས་དཔེ་གཞན་རྣམས་

མཚོན་ཞེས་སྒྱུ་མ་ཙམ་ལ་སྦྱར་བ་དང་། དཔེ་བཅུ་གཉིས་སྒྱུ་མའི་ལུས་ཀྱི་དཔེ་ཡིན་པས་བཅུ་གཉིས་

ལ་སྒྱུ་མའི་དཔེ་ཞེས་སྦྱར་བ་གཉིས་གསུངས་ཏེ། གསལ་སྒྲོན་ལས། སྒྱུ་མ་དཔེར་བླངས་པ་གཅིག་

ལས་མེད་ཀྱང་སྒྱུ་མའི་དཔེ་བཅུ་གཉིས་ཞེས་གསུངས་པ་ནི། དཔེའི་ཐོག་མས་གཞན་རྣམས་ཀྱང་མཚོན་

པའམ་སྒྱུ་མའི་ལུས་ཀྱི་དཔེ་ཡིན་པ་ལ་དགོངས་སོ། །ཞེས་གསུངས་པའི་ཕྱིར། དེ་རྣམས་ནི་སློབ་

པའི་སྒྱུ་མའི་སྐུ་མཚོན་ཚུལ་ཡིན་གྱི། མི་སློབ་པའི་སྒྱུ་མའི་སྐུ་མཚོན་པ་ལ་སྦྱར་བའི་ཚེ་དྲུག་པ་དང་

བཅུ་པ་ནི་དེའི་སྐབས་དང་མཐུན་པར་སྦྱོར་རོ།།

ཞེས་གསལ་སྒྲོན་ལས་གསུངས་པ་ནི། རྣམ་སྨིན་གྱི་ལུས་དོར་བའི་སྒྱུ་མའི་སྐུ་མཚོན་པའི་ཚེ་

དྲུག་པ་དང་བཅུ་བའི་སྐབས་སུ་རྣམ་སྨིན་གྱི་ལུས་ཀྱི་དོད་ལ་སྤྲུལ་པའི་ལུས་ཞེས་སྦྱོར་བའི་དོན་

ཡིན་ནམ་སྙམ་མོ། །ཞེས་ས་ལམ་རྒྱུད་གཞུང་གསལ་བྱེད་དུ་གསུངས། དེ་ལྟར་ན་བར་དོར་འཚང་

རྒྱ་བའི་སྒྱུ་མའི་སྐུ་ལ་རྣམ་སྨིན་ལུས་དོར་ལ་སྤྲུལ་པའི་ལུས་མ་བཟུང་བའི་སྐབས་ཀྱང་ཡོད་པས་དེ་ལ་

དཔེ་དྲུག་པ་དང་བཅུ་པས་མཚོན་ཚུལ་མེད་དམ། དེ་མེད་ན་སློབ་པའི་སྒྱུ་ལུས་ལ་དཔེ་བཅུ་གཉིས་

ཀྱིས་མཚོན་པས་མ་ཁྱབ་བམ། དཔེ་བཅུ་གཉིས་ཀྱིས་མཚོན་པའི་སློབ་པའི་སྒྱུ་ལུས་ལ་ཡང་དྲུག་པ་

དང་བཅུ་པའི་སྐབས་ལ་རྣམ་སྨིན་གྱི་ལུས་ཞེས་མ་སྦྱར་བར་སྤྲུལ་པའི་ལུས་ཞེས་སྦྱར་དགོས་པ་

སོགས་ཀྱང་ཡོད་དམ་དཔྱད།

ནམ་མཁའ་གྲགས་ཀྱི་རྫོགས་རིམ་རྣམ་བཞག་ཏུ། མི་སློབ་པའི་ཟུང་འཇུག་མཚོན་པའི་དཔེ་

ལ་སྦྱར་ན། དཔེ་དྲུག་པ་བྲག་ཆའི་སྒྲ་དང་། བཅུ་པ་གློག་གཉིས། འབྲས་བུའི་སྐབས་སུ་ལོངས་སྤྲུལ་

གྱི་སྐུ་ཅིག་ཆར་དུ་རྫོགས་པའི་སྐབས་ལ་སྦྱར་རོ། །ཞེས་གསུངས།

བསྲེ་བ་སྐོར་དགུ་བཤད་པ།

བསྲེ་བ་དེ་ལ་རྒྱས་པར་ན་སད་དུས་ཀྱི་སྐུ་གསུམ་བསྲེ་བ་གསུམ། གཉིད་དུས་ཀྱི་སྐུ་གསུམ་

བསྲེ་བ་གསུམ། འཆི་དུས་ཀྱི་སྐུ་གསུམ་བསྲེ་བ་གསུམ་སྟེ་བསྲེ་བ་སྐོར་དགུ་ཡོད། བསྡུ་ན་ཆོས་

སྐུའི་བསྲེ་བ། ལོངས་སྐུའི་བསྲེ་བ། སྤྲུལ་སྐུའི་བསྲེ་བ་གསུམ་ཡོད། སད་དུས་ཀྱི་ཆོས་སྐུའི་བསྲེ་བ་ནི། 

ལུས་དབེན་ནས་སློབ་པའི་ཟུང་འཇུག་གི་བར་གྱི་གཉིད་ལ་མ་སོང་བའི་གནས་སྐབས་སུ་དགའ་

བཞི་དང་སྟོང་བཞི་དྲངས་པ་རྣམས་སྟོང་ཉིད་ཡུལ་ཡུལ་ཅན་སྦྱར་ནས་བསྒོམ་པའོ། །སད་དུས་ཀྱི་

ལོངས་སྐུའི་བསྲེ་བ་ནི། སད་དུས་ཀྱི་འོད་གསལ་དེ་ལས་སྒྱུ་ལུས་དངོས་སམ་རྗེས་མཐུན་པ་རྣམ་

སྨིན་གྱི་ཕུང་པོ་ལས་གོ་ས་ལོགས་སུ་ཕྱེ་ནས་བསྒོམ་པའོ། །སད་དུས་ཀྱི་སྤྲུལ་སྐུའི་བསྲེ་བ་ནི། དེ་

འདྲའི་སྒྱུ་ལུས་དངོས་སམ་རྗེས་མཐུན་པ་དེ་ཉིད་རྣམ་སྨིན་གྱི་ཕུང་པོ་རྡོ་རྗེ་འཆང་གི་སྐུར་བསྒོམ་པའི་

སྙིང་ག་ལ་འཇུག་པའི་ཚུལ་གྱིས་བསྒོམ་པའོ།།

གཉིད་ཆོས་སྐུ་དང་བསྲེ་བ་ནི། དེ་ལ་གཙོ་བོ་རླུང་སྟོབས་ཀྱིས་བསྒོམ་པ་དང་། ཕལ་བ་འདུན་

སྟོབས་ཀྱིས་བསྒོམ་པ་གཉིས་ལས། དང་པོ་ནི། སད་དུས་སུ་རླུང་དབུ་མར་ཐིམ་པའི་སྟོང་བཞི་

འདྲེན་ནུས་པ་ཞིག་གིས་གཉིད་ཀྱི་སྟོང་བཞི་དང་བསྲེས་ནས་བསྒོམ་པའོ། །འདུན་སྟོབས་ཀྱིས་བསྒོམ་

པ་ནི། སད་དུས་ཀྱི་སྟོང་བཞི་འདྲེན་མི་ནུས་ཀྱང་གཉིད་ཀྱི་སྟོང་བཞི་འདྲེན་པའི་འདུན་པ་ཡང་ཡང་

སྦྱངས་པས་གཉིད་ཀྱི་སྟོང་བཞི་ངེས་ཏེ་རླུང་དྷཱུ་ཏཱིར་ཐིམ་པའི་སྟོང་བཞིར་བསྒྱུར་ནུས་པའོ། །རྨི་ལམ་

ལོངས་སྐུའི་བསྲེ་བ་ལ་ཡང་གཙོ་བོ་དང་ཕལ་བ་གཉིས་ལས། དང་པོ་ནི། རླུང་དྷཱུ་ཏཱིར་ཐིམ་པའི་

གཉིད་ཀྱི་སྟོང་བཞི་འདྲེན་ནུས་པ་དེས་གཉིད་ཀྱི་འོད་གསལ་ལས་རླུང་གཡོས་ཏེ་རྨི་ལམ་འཆར་

བའི་ཚེ་རྨི་ལམ་གྱི་ལུས་སྒྱུ་ལུས་དངོས་སམ་རྗེས་མཐུན་པར་ལངས་པ་རྡོ་རྗེ་འཆང་གི་སྐུར་བསྒོམ་

པའོ༑།

འདུན་སྟོབས་ཀྱིས་བསྲེ་བ་ནི། གཉིད་ཀྱི་འོད་གསལ་འདུན་སྟོབས་ཀྱིས་འཛིན་ནུས་པ་དེས་

རྨི་ལམ་ལ་རྨི་ལམ་དུ་ངོ་ཤེས་པར་བྱེད་དགོས་སྙམ་པའི་འདུན་པ་རྒྱུན་དུ་བསྟེན་པས་རྨི་ལམ་འཆར་

བ་ན་རྨི་ལམ་དུ་ངོ་ཤེས་པ་འབྱུང་ལ། དེ་འདྲའི་རྨི་ལམ་གྱི་ལུས་རྡོ་རྗེ་འཆང་དུ་བསྒོམ་པའོ། །སད་

པ་སྤྲུལ་སྐུ་དང་བསྲེ་བ་ནི། རྨི་ལམ་གྱི་ལུས་རྡོ་རྗེ་འཆང་གི་སྐུར་བསྒོམ་པ་དེ་ཕུང་པོ་རྡོ་རྗེ་འཆང་དུ་

བསྒོམ་པ་དེ་ལ་ཡེ་ཤེས་སེམས་དཔའི་ཚུལ་གྱིས་ཞུགས་པར་བསྒོམས་ནས་གཉིད་སད་པ་ནི་སད་

པ་སྤྲུལ་སྐུ་དང་བསྲེ་བ་ཡིན་ནོ། །འཆི་དུས་ཀྱི་བསྲེ་བ་དེ་ལ་བར་དོར་འཚང་རྒྱ་བའི་སྐུ་གསུམ་གྱི་

བསྲེ་བ་དང་། སྐྱེ་བ་བརྒྱུད་ནས་འཚང་རྒྱ་བའི་སྐུ་གསུམ་གྱི་བསྲེ་བ་གཉིས། དང་པོ་ནི། སེམས་

དབེན་ཐོབ་ནས་སྤྱོད་པ་བྱ་རན་ལ་བྱ་རྒྱུ་མ་བྱུང་བ་དེས་འཆི་དུས་སུ་སེམས་དབེན་མཐར་ཐུག་གི་

དཔེའི་འོད་གསལ་མངོན་དུ་བྱེད་པ་ནི་འཆི་བ་དངོས་དང་ཆོས་སྐུ་བསྲེ་བའོ། །འོད་གསལ་གྱི་རླུང་

སེམས་དེ་ལས་རིམ་པ་གསུམ་པའི་སྒྱུ་ལུས་འགྲུབ་པ་ནི་བར་དོ་དངོས་དང་ལོངས་སྐུ་བསྲེ་བའོ། ། 

དེ་འདྲ་བའི་སྒྱུ་ལུས་པ་དེས་ཁམས་དྲུག་ལྡན་གྱི་སྤྲུལ་པའི་མིའི་ལུས་ལ་བཞུགས་པ་ན་སྐྱེ་བ་སྤྲུལ་

སྐུ་དང་བསྲེ་བའོ།།

གཉིས་པ་ནི། སྐྱེ་བ་བརྒྱུད་ནས་འཚང་རྒྱ་བའི་གང་ཟག་དེ་ལ་རབ་འབྲིང་ཐ་གསུམ་ཡོད་པའི་

རབ་ནི་ངག་དབེན་མན་ཆད་ཐོབ་ཅིང་སེམས་དབེན་མ་ཐོབ་པ་ཅིག་དགོས་ལ། འབྲིང་ནི་ཚེ་འདིར་

རྫོགས་རིམ་གྱི་རྟོགས་པ་མ་ཐོབ་ལ། གཉིད་དང་རྨི་ལམ་གྱི་བསྲེ་བ་འདུན་སྟོབས་ཀྱིས་འཛིན་ནུས་པ་

ཅིག་ཡིན། ཐ་མ་ནི་རྫོགས་རིམ་གྱི་རྟོགས་པ་མ་ཐོབ་ཅིང་གཉིད་དང་རྨི་ལམ་གྱི་བསྲེ་བ་འདུན་སྟོབས་

ཀྱིས་འཛིན་མི་ནུས་པ་ཅིག་ཡིན། གང་ཟག་རབ་ཀྱིས་སྙིང་གའི་སྡུད་རིམ་བྱས་ནས་འཆི་དུས་ཀྱི་

སྟོང་བཞི་དྲངས་ངོ་ཤེས་པར་བྱས་ཏེ་འོད་གསལ་ལ་གནས་པ་ནི་འཆི་བ་ཆོས་སྐུ་དང་བསྲེ་བའོ། ། 

འདི་ལ་སྟོང་ཉིད་ཀྱི་ལྟ་བ་དང་སྦྱོར་ནུས་མི་ནུས་གཉིས་ཡོད་གསུངས། འོད་གསལ་དེ་ལས་ཡིད་

ངོར་བར་དོ་སྒྱུ་ལུས་རྗེས་མཐུན་པར་ལངས་ཏེ་རྡོ་རྗེ་འཆང་གི་སྐུར་བསྒོམ་པའོ། །སྒྱུ་ལུས་རྗེས་མཐུན་

པ་དེ་ཉིད་སྐྱེ་བ་ལེན་ཚེ་ཕ་མ་རྡོ་རྗེ་འཆང་ཡབ་ཡུམ་དུ་བསྒོམས་ནས་ཆགས་སྡང་བཀག་སྟེ་སྐྱེ་བ་

བཟུང་བ་ནི་སྐྱེ་བ་སྤྲུལ་སྐུ་དང་བསྲེ་བ་སྟེ། གང་ཟག་དེས་འཆི་བ་དངོས་དང་འོད་གསལ་བསྲེ་ནུས་

ཀྱང༑ བར་དོ་དང་སྒྱུ་ལུས་དངོས་བསྲེ་མི་ནུས་ཤིང་། སྐྱེ་བ་དང་སྤྲུལ་སྐུ་དངོས་བསྲེ་མི་ནུས་སོ། ། 

འབྲིང་དང་ཐ་མ་གཉིས་འཆི་བའི་ཚེ་སྟོང་བཞི་ངེས་ནུས་པ་འབྱུང་ཡང་། འོད་གསལ་ལས་བར་དོར་



བསྐྱེད་རྫོགས་ཀྱི་དོགས་སློང་།450

ལངས་ཚེ་ཡིད་ངོར་སྒྱུ་ལུས་རྗེས་མཐུན་པར་ལངས་མི་ནུས་ཤིང་། བར་དོ་འགྲུབ་པ་ནས་བར་དོ་བར་

དོར་ངོ་ཤེས་ཏེ་རྡོ་རྗེ་འཆང་གི་སྐུར་བསྒོམ་པ་ཡོད་ལ། དེའི་སྟེང་ནས་སྐྱེ་བ་ཡང་ངོ་ཤེས་པ་ཡོད་ཀྱང་

གང་ཟག་དེ་གཉིས་ལ་ནང་ཕན་ཚུན་ཁྱད་པར་ཡོད་གསུངས།

བསྲེ་རྒྱུ་སྐྱེ་འཆི་བར་དོ་སྐོར་དགུ་བཤད་པ།

བསྲེ་བ་སྐོར་དགུའི་བསྲེ་རྒྱུ་སྐྱེ་འཆི་བར་དོ་སྐོར་དགུ་ཡོད་དེ། འཆི་བ་གསུམ་ནི། གཞིའི་

འཆི་བ། གཉིད་ཀྱི་འཆི་བ། ལམ་གྱི་འཆི་བ་དང་གསུམ། བར་དོ་གསུམ་ནི། གཞིའི་བར་དོ། རྨི་ལམ་

གྱི་བར་དོ། ལམ་གྱི་བར་དོ། སྐྱེ་བ་གསུམ་ནི། གཞིའི་སྐྱེ་བ། གཉིད་སད་པ་སྐྱེ་བ། ལམ་གྱི་སྐྱེ་བ་

དང་གསུམ་མོ། །དེ་ལ་ལམ་གྱི་སྐྱེ་ཤི་བར་དོ་གསུམ་ནི་སད་དུས་ཀྱི་སྐུ་གསུམ་གྱི་བསྲེ་བ་དང་སྦྱར། 

གཉིད་དུས་ཀྱི་སྐྱེ་ཤི་བར་དོ་གསུམ་ནི་གཉིད་ཀྱི་སྐུ་གསུམ་དང་སྦྱར། འཆི་དུས་ཀྱི་སྐྱེ་ཤི་བར་དོ་

གསུམ་ནི་འཆི་དུས་ཀྱི་སྐུ་གསུམ་གྱི་བསྲེ་བ་དང་སྦྱར་རོ། །ཁ་ཅིག་ན་རེ། ཚེ་འདི་དང་བར་དོ་དང་

སྐྱེ་བ་བརྒྱུད་ནས་འཚང་རྒྱ་བ་གསུམ་རེ་རེ་ལ་བསྲེ་བ་སྐོར་དགུ་བྱས་པ་ཡོད་པར་ཐལ། དེ་རེ་རེ་

ལ་བསྲེ་བ་སྐོར་གསུམ་བྱས་པ་ཡོད་པའི་ཕྱིར་ན་མ་ཁྱབ་སྟེ། རྟགས་གྲུབ་སྟེ། གང་ཟག་དེ་གསུམ་

གྱིས་སྐྱེ་ཤི་བར་དོ་གསུམ་དང་རྣམ་པ་མཐུན་པའི་བསྐྱེད་རྫོགས་ཀྱི་ལམ་བསྒོམ་པ་ཡོད་པའི་ཕྱིར། 

ཁྱབ་སྟེ། སྐྱེ་ཤི་བར་དོ་གསུམ་དང་རྣམ་པ་མཐུན་པར་རིམ་གཉིས་ཀྱི་ལམ་བསྐྱེད་པ་ལ་སྐུ་གསུམ་

ལམ་འཁྱེར་དང་། སྐྱེ་ཤི་བར་དོ་གསུམ་སྐུ་གསུམ་དུ་བསྲེ་བའི་ཐ་སྙད་བྱེད་པའི་ཕྱིར་ཏེ། གསལ་

སྒྲོན་ལས། སྤྱིར་གཞིའི་འཆི་རིམ་དང་། བར་དོ་འགྲུབ་པའི་རིམ་པ་དང་། སྐྱེ་སྲིད་ལེན་པའི་རིམ་

པ་བཞིན་དུ་ལམ་སྐྱེད་པ་ལ་སྐྱེ་ཤི་བར་དོ་གསུམ་སྐུ་གསུམ་དུ་འཁྱེར་བ་ཞེས་པ་དང་། སྐྱེ་ཤི་བར་དོ་

གསུམ་དང་བསྲེ་བ་ཞེས་པའི་ཐ་སྙད་བྱེད་དོ། །དེ་ལྟར་ན་ཚེ་འདི་དང་བར་དོ་དང་སྐྱེ་བ་བརྒྱུད་ནས་

འཚང་རྒྱ་བ་གསུམ་ག་ལ་བསྲེ་བ་གསུམ་གྱི་ལམ་འཇོག་ཅིང་། ལམ་ཡང་བསྐྱེད་རྫོགས་གཉིས་ཀ་ལ་



བསྲེ་རྒྱུ་སྐྱེ་འཆི་བར་དོ་སྐོར་དགུ་བཤད་པ། 451

འཇོག་གོ །ཞེས་གསུངས་པའི་ཕྱིར། རྩ་བར་འདོད་མི་ནུས་ཏེ། ཚེ་འདིར་འཚང་རྒྱ་བ་ལ་མ་འོངས་

པ་ན་གཞིའི་སྐྱེ་ཤི་བར་དོ་གསུམ་འབྱུང་བ་མེད་པས་དེ་གསུམ་དང་བསྲེ་བ་མེད་ལ། བར་དོར་འཚང་

རྒྱ་བ་ལ་གཞིའི་སྐྱེ་བ་མཚན་ཉིད་པ་མི་འབྱུང་བས་སྐྱེ་བ་དངོས་དང་བསྲེ་བ་བྱས་པ་མེད་པའི་ཕྱིར།

ཁོ་ན་རེ། བར་དོར་འཚང་རྒྱ་བ་ལ་བར་དོ་དངོས་དང་བསྲེ་བ་བྱས་པ་མེད་པར་ཐལ། དེ་ལ་

བར་དོ་དངོས་འབྱུང་བ་མེད་པའི་ཕྱིར་ན་མ་ཁྱབ་སྟེ། འཆི་བ་དང་བར་དོ་དངོས་དང་བསྲེ་བ་ཞེས་པ་དེ་

དག་གཞི་ལ་དངོས་འབྱུང་བའི་སྐབས་ལ་དེ་དག་དང་རྣམ་པ་མཐུན་པའི་ལམ་བསྐྱེད་པ་ལ་དེ་དག་

དངོས་དང་བསྲེ་བའི་ཐ་སྙད་བྱེད་པའི་ཕྱིར། དེར་ཐལ། སེམས་དབེན་པས་འཆི་དུས་སུ་སེམས་

དབེན་མཐར་ཐུག་གི་དཔེའི་འོད་གསལ་བསྐྱེད་པ་འཆི་བ་དངོས་དང་བསྲེ་ཚུལ་དང་། འོད་གསལ་

གྱི་རླུང་སེམས་དེ་ལས་བར་དོའ་ིདོད་དུ་རིམ་པ་གསུམ་པའི་སྒྱུ་ལུས་དངོས་སུ་བསྐྱེད་པ་བར་དོ་

དངོས་དང་བསྲེ་ཚུལ་དུ་གསུངས་པའི་ཕྱིར། གསལ་སྒྲོན་ལས། འཆི་བ་དངོས་དང་འོད་གསལ་

བསྲེ་བ་ནི་སྤྱོད་བསྡུས་དང་སྒྲོན་གསལ་ལས་བར་དོར་འཚང་རྒྱ་བ་ལ་བཤད་དོ། །ཞེས་དང་། འཆི་

བ་དང་བར་དོ་དངོས་དང་བསྲེ་བ་ནི་དེ་དག་གི་སྐབས་ཡིན་ལ། ཞེས་གསུངས་པའི་ཕྱིར། གཞི་ལ་

འཆི་བ་དངོས་དང་བར་དོ་དངོས་འབྱུང་བའི་སྐབས་ལ་ཐབས་མཁས་ཀྱི་མཐུས་དེ་དག་ལམ་དུ་

སྒྱུར་བར་བྱེད་པའི་ཕྱིར།

དེ་ལ་ཁོ་ན་རེ། འཆི་བ་དངོས་དང་བར་དོ་དངོས་དང་བསྲེ་བ་ལ་བར་དོར་འཚང་རྒྱ་བས་

བྱེད་བསྲེ་བ་དགོས་པར་ཐལ། བཤད་ཚུལ་དེའི་ཕྱིར་ན་མ་ཁྱབ་སྟེ། སྐྱེ་བ་བརྒྱུད་ནས་འཚང་རྒྱ་བས་

གཞིའི་སྐྱེ་འཆི་བར་དོ་གསུམ་དངོས་དང་བསྲེ་བ་བྱས་པ་ཡོད་པའི་ཕྱིར། དེར་ཐལ། སྤྱོད་བསྡུས་

དང་སྒྲོན་གསལ་ལས། སྐྱེ་བ་བརྒྱུད་ནས་འཚང་རྒྱ་བའི་བསྲེ་ཚུལ་མ་བཤད་ཀྱང་བར་དོར་འཚང་

རྒྱ་བའི་བསྲེ་ཚུལ་བཤད་པ་དེས་མཚོན་ནས་སྐྱེ་བ་བརྒྱུད་ནས་འཚང་རྒྱ་བའི་འཆི་བ་དང་བར་དོ་

དངོས་དང་བསྲེ་ཚུལ་འཇོག་པའི་ཕྱིར་ཏེ། གསལ་སྒྲོན་ལས། རྩ་བཤད་ཀྱི་རྒྱུད་དང་ཡབ་སྲས་ཀྱི་

གཞུང་ལས་སྐྱེ་བ་བརྒྱུད་ནས་འཚང་རྒྱ་བ་འཆི་བ་དང་བར་དོ་དང་བསྲེ་ཚུལ་གསལ་བར་མ་བཤད་

ཀྱང༑ སྤྱོད་བསྡུས་དང་སྒྲོན་གསལ་གྱི་བཤད་པ་དེས་མཚོན་ནས་བསྲེ་བ་དེ་གཉིས་བྱར་རུང་བས། 

ཞེས་གསུངས་པའི་ཕྱིར་དང་།

དེ་འདྲའི་སྐྱེ་བ་བརྒྱུད་ནས་འཚང་རྒྱ་བའི་འཆི་བ་དངོས་དང་བསྲེ་ཚུལ་ལ། ངག་དབེན་ཐོབ་

པ་མན་ཆད་ཀྱི་རྫོགས་རིམ་པས་དེ་ཁོ་ན་ཉིད་རྟོགས་པའི་ལྟ་བ་ཡོད་ན་འཆི་བ་འོད་གསལ་གྱི་དུས་

སུ་སྦྱོར་ནུས་ཀྱང་། ལྟ་བ་མེད་ན་འཆི་བའི་སྟོང་པ་དང་ཆོས་སྐུ་བསྲེ་ནུས་ཀྱང་དེ་ཁོ་ན་ཉིད་རྟོགས་

པ་མིན་པའི་ཚུལ་གཉིས་ཡོད་པ་གཅིག་དང་། དེ་ཙམ་གྱི་རྫོགས་རིམ་གྱི་ནུས་པ་མ་ཐོབ་པས་ནི་འཆི་

དུས་སུ་འོང་བའི་རིམ་པ་རྣམས་ད་ལྟ་ནས་ཡང་ཡང་ཡིད་ལ་དྲན་ཏེ་རྒྱུན་ལྡན་དུ་གོམས་པའི་འདུན་

སྟོབས་ཀྱིས་འཆི་ཁར་དྲན་ཐུབ་ན་འཆི་བའི་སྟོང་པ་རྣམས་ངོས་ཟིན་པ་འབྱུང་སྟེ། དེ་ལ་ཡང་སྟོང་ཉིད་

ཀྱི་ལྟ་བ་དང་འབྲེལ་མ་འབྲེལ་གཉིས་ཡོད་པ་གཅིག་དང་། འཆི་བ་འོད་གསལ་དང་བར་དོ་འོང་བའི་

རིམ་པ་འདུན་སྟོབས་ཀྱིས་ངོས་མ་ཟིན་ཀྱང་། ཤི་བ་དང་བར་དོའ་ིདུས་ཀྱི་རིམ་པ་རྣམས་ངོ་ཤེས་པའི་

འཕེན་པ་བཏང་སྟེ་འཆི་བ་དང་བར་དོའ་ིདུས་ཀྱི་མན་ངག་ཡིད་ལ་བཅགས་པའི་གང་ཟག་གིས་

འཆི་བ་དང་བར་དོའ་ིདུས་སུ་དེ་དག་ངོ་ཤེས་པར་བྱས་ཏེ་ཆོས་སྐུ་དང་ལོངས་སྐུའི་བསྲེ་བ་བསྒོམ་པ་

གཅིག་དང་གསུམ་ཡོད་པའི་ཕྱིར།

དང་པོ་གྲུབ་སྟེ། གསལ་སྒྲོན་ལས། དེས་ལུས་ལ་གནད་དུ་བསྣུན་པའི་ཐབས་བསྒོམས་པས་

རླུང་དྷཱུ་ཏཱིར་ཐིམ་པ་ལས་བྱུང་བའི་སྟོང་པ་བཞི་བསྐྱེད་པ་བརྟན་པ་དང་། དེ་ཡང་བདག་མེད་པའི་དོན་

ལེགས་པར་རྟོགས་པའི་ལྟ་བ་དང་སྦྱོར་ནུས་པ་ཡིན་ན། འཆི་བའི་སྟོང་པ་རྣམས་དང་བསྲེ་ནུས་

ཤིང༑ འཆི་བའི་འོད་གསལ་གྱི་དུས་སུ་ལྟ་བ་དྲན་ན་དེ་ཁོ་ན་ཉིད་ཀྱི་དོན་རྟོགས་པ་ཡང་ཡིན་ལ། ལྟ་

བ་མེད་པར་སྔ་མ་ཡོད་པ་ཡིན་ནའང་འཆི་བའི་སྟོང་པ་དང་བསྲེ་ནུས་མོད་ཀྱང་། དེའི་ཚེ་དེ་ཁོ་ན་ཉིད་

རྟོགས་པ་ནི་མིན་ཏེ་ཚུལ་གཉིས་ཡོད་དོ། །ཞེས་གསུངས་པའི་ཕྱིར། གཉིས་པ་གྲུབ་སྟེ། དེ་ཉིད་

ལས༑ དེ་ཙམ་གྱི་ནུས་པ་མ་ཐོབ་པས་ནི་འཆི་དུས་སུ་འོང་བའི་རིམ་པ་རྣམས་ད་ལྟ་ནས་ཡང་ཡང་

ཡིད་ལ་དྲན་ཏེ་རྒྱུན་ལྡན་དུ་གོམས་ན། གོམས་པའི་ཤུགས་ཀྱིས་འཆི་ཁར་དྲན་ཐུབ་ནས་འཆི་བའི་

སྟོང་པ་རྣམས་ངོས་ཟིན་པ་འབྱུང་བར་མངོན་ཏེ། ཚེ་འདིར་གང་ལ་ཡིད་གོམས་པ་ཤས་ཆེ་བ་དེ་ཉིད་

འཆི་ཁར་ཡང་རྗེས་སུ་འཇུག་པར་རྣལ་འབྱོར་སྤྱོད་པའི་ས་ལས་ཀྱང་གསུངས་པའི་ཕྱིར་རོ།།

འདི་ལ་ཡང་ལྟ་བ་དང་འབྲེལ་མ་འབྲེལ་གཉིས་ཀྱི་དབང་གིས་གཞིའི་འོད་གསལ་ངོས་ཟིན་

པ་ལ་དེ་ཁོ་ན་ཉིད་རྟོགས་མ་རྟོགས་གཉིས་སུ་འགྱུར་རོ། །ཞེས་གསུངས་པའི་ཕྱིར། གསུམ་པ་གྲུབ་

སྟེ༑ དེ་ཉིད་ལས། དེ་རྣམས་མེད་ན་འཆི་བའི་མན་ངག་ཡིད་ལ་བྱེད་དུས་སུ་ཤི་བའི་མཐར་བར་དོ་

འགྲུབ་ཚུལ་རྣམས་དང་། སྒྱུ་མའི་སྐུའི་རྣམ་པ་བསྒོམས་པ་རྣམས་ཡིད་ལ་བྱེད་པ་ལ་གོམས་དགོས་

སོ༑ །ཞེས་གསུངས་པའི་ཕྱིར། དེ་ལ་ཁོ་ན་རེ། བསྒོམ་སྟོབས་ཀྱིས་རླུང་དྷཱུ་ཏཱིར་ཐིམ་པ་ལས་བྱུང་

བའི་སྟོང་བཞི་བསྐྱེད་པ་བརྟན་པ་ཡོད་ནའང་ལྟ་བ་མེད་ན་འཆི་དུས་སུ་ལྟ་བ་དང་མ་འབྲེལ་བར་

གསུངས་པ་དེ། དེ་འཆི་བ་འོད་གསལ་གྱི་དུས་སུ་ལྟ་བ་མི་དྲན་ན་ལྟ་བ་དང་མི་སྦྱོར་བར་གསུངས་

པ་ཡིན་གྱི། དེ་འདྲ་བ་ལ་དེ་ཁོ་ན་ཉིད་ཀྱི་ལྟ་བ་མེད་ན་ལྟ་བ་དང་མི་སྦྱོར་བར་གསུངས་པ་མ་ཡིན་

པའི་ཕྱིར་ཏེ། རྫོགས་རིམ་གྱི་ལུས་དབེན་ནས་སྦྱོར་ལམ་ཐོབ་པར་འཇོག་དགོས་པས་སྦྱོར་ལམ་པ་

ལ་སྟོང་ཉིད་རྟོགས་པས་ཁྱབ་པའི་ཕྱིར་ཟེར།

དེ་ལ་ཁ་ཅིག་གིས། བསྒོམ་སྟོབས་ཀྱིས་རླུང་དྷཱུ་ཏཱིར་ཐིམ་པ་ལས་བྱུང་བའི་སྟོང་པ་རྣམས་

བསྐྱེད་པ་བརྟན་པ་ཡོད་པ་ལ་དེ་ཁོ་ན་ཉིད་རྟོགས་པ་མི་དགོས་ཏེ། བདེ་སྟོང་དབྱེར་མེད་ཀྱི་ཨེ་ཝཾ་

གྱི་སྐབས་སུ་རླུང་དབུ་མར་ཐིམ་པ་ལས་བྱུང་བའི་བདེ་བ་དང་སྟོང་པ་སྦྱར་བ་ལ། སྟོང་ཉིད་ཕྲ་མོ་

མ་རྟོགས་པའི་གང་ཟག་དམན་པ་བཞིས་སེམས་ཙམ་པ་དང་རང་རྒྱུད་པས་འདོད་པའི་སྟོང་པ་དང་

བདེ་བ་སྦྱར་བ་ཡོད་པར་གསུངས་པའི་ཕྱིར་དང་། སེམས་དབེན་གྱི་སྐབས་སུ་ཡང་སེམས་དབེན་

སེམས་ཀྱི་དེ་ཁོ་ན་ཉིད་རྟོགས་བྱེད་དུ་གསུངས་པས་སེམས་དབེན་ནས་དེ་ཁོ་ན་ཉིད་ཕྲ་མོ་གཙོ་བོར་

རྟོགས་དགོས་པར་གསུངས་པའི་ཤུགས་ཀྱིས། ངག་དབེན་མན་ཆད་དུ་སྟོང་ཉིད་མ་རྟོགས་པ་ཡོད་

པར་གོ་ནུས་པའི་ཕྱིར་དང་། སྒྱུ་ལུས་ཀྱི་སྐབས་སུ་ཡང་རླུང་དྷཱུ་ཏཱིར་ཐིམ་པ་ལས་བྱུང་བའི་སྟོང་པ་

རྣམས་བསྐྱེད་པ་བརྟན་ནའང་། ལྟ་བ་མེད་ན་འཆི་དུས་སུ་ལྟ་བ་དང་མི་སྦྱོར་བར་གསུངས་པ་ཡིན་

གྱི་ལྟ་བ་ཡོད་ཀྱང་མི་དྲན་ན་ལྟ་བ་དང་མི་སྦྱོར་བར་གསུངས་པ་མ་ཡིན་པའི་ཕྱིར་དང་། པཎ་ཆེན་

བསོད་གྲགས་པ་དང་། རྗེ་དོན་ཡོད་མཁས་གྲུབ་པ་སོགས་ཀྱིས་ཀྱང་ངག་དབེན་མན་ཆད་དུ་སྟོང་

ཉིད་ཕྲ་མོ་མ་རྟོགས་པ་ཡོད་པར་གསུངས་པའི་ཕྱིར་ཟེར་ཏེ། ཐག་ཆོད་མི་སྔ་བར་དཔྱོད་ཅིག

ཁོ་ན་རེ། བསྐྱེད་རིམ་པའི་འཆི་བ་འོད་གསལ་དང་སྟོང་ཉིད་ཀྱི་ལྟ་བ་བསྲེ་བའི་འོད་གསལ་དེ་

བསྐྱེད་རིམ་པའི་ལམ་ཡིན་ཏེ། བསྐྱེད་རིམ་པས་འཆི་དུས་སུ་ལྷག་མོས་ཀྱི་ལྷ་བསྒོམས་ནས་འཆི་རིམ་

དང་མཐུན་པར་ལྷག་མོས་ཀྱི་ལྷ་རིམ་གྱིས་འོད་གསལ་དུ་བཅུག་ནས་འོད་གསལ་གྱི་ཚེ་ལྟ་ཐོག་ཏུ་

བཞག དེ་ལས་བར་དོ་གྲུབ་ཚེ་བར་དོར་ངོ་ཤེས་ནས་དང་པོའ་ིམགོན་པོར་བསྒོམ། སྐྱེ་བ་ལེན་པའི་

ཚེ་མི་བསྐྱོད་པ་ནམ་མཁའི་ཁམས་གང་བ་མི་བསྐྱོད་པ་གཅིག་ཏུ་བསྡུས་པའི་སྙིང་གར་ཞུགས་

པའི་ཚུལ་གྱིས་སྤྲུལ་སྐུའི་ལམ་འཁྱེར་བསྒོམ་པ་དེ་རྣམས་བསྐྱེད་རིམ་ཡིན་པའི་ཕྱིར་ཟེར། དེ་ལ་ཁ་

ཅིག་གིས། བསྐྱེད་རིམ་པས་འཆི་དུས་སུ་སྐུ་གསུམ་ལམ་འཁྱེར་དེ་ལྟར་བསྒོམ་པ་ཡོད་ཀྱང་འཆི་

དུས་སུ་རླུང་སྙིང་གའི་མི་ཤིགས་པར་བསྡུས་པ་ལས་སྟོང་པ་རྣམས་འཆར་བ་དེ་ཤེས་པར་བྱས་ཏེ་

ལྟ་ཐོག་ཏུ་བཞག་པའི་འོད་གསལ་དེ། བསྐྱེད་རིམ་གྱི་ལམ་མ་ཡིན་པའི་ཕྱིར། དེར་ཐལ། བསྐྱེད་

རིམ་གྱི་ལམ་ལ་རླུང་དབུ་མར་ཞུགས་གནས་ཐིམ་གསུམ་ལས་བྱུང་བའི་ལམ་མེད་པའི་ཕྱིར། འོད་

གསལ་དེ་ལམ་དུ་བསྡུས་ན་རྫོགས་རིམ་དུ་བསྡུས་དགོས་ཟེར། རྗེ་དོན་ཡོད་མཁས་གྲུབ་ཀྱིས་ལས་

ཉོན་གྱི་འཆི་བ་འོད་གསལ་ཤར་བའི་ཆ་ནས་འཆི་སེམས་ཀྱང་ཡིན་ལ། སྟོང་ཉིད་འཛིན་སྟངས་ཡུལ་

དུ་བྱེད་པའི་ཆ་ནས་ལམ་དུས་ཀྱི་ཡེ་ཤེས་ཀྱང་ཡིན་པར་གསུངས་པ་སོགས་ལ་ཞིབ་ཆ་དཔྱད།

ཡང་ཁ་ཅིག གཉིད་ཀྱི་སྐབས་སུ་སྣ་བུག་གི་འབྱུང་འཇུག་ཀྱང་མི་ཆད་པས་སྟོང་བཞི་རྗེས་མཐུན་

ཙམ་འཆར་བ་ཡོད་ཀྱི། རླུང་དྷཱུ་ཏཱིར་ཐིམ་པ་ལས་བྱུང་བའི་འོད་གསལ་མཚན་ཉིད་པ་མེད་ཟེར་ན། དེ་

མི་འཐད་པར་ཐལ། ཤིན་ཏུ་སྤྲོས་མེད་ཀྱི་སྤྱོད་པ་བྱེད་པའི་རྣལ་འབྱོར་པའི་གཉིད་ཀྱི་འོད་གསལ་དེ་ལ་

དཔེ་དང་དོན་གྱི་འོད་གསལ་རེ་རེ་ནས་ཡོད་པའི་ཕྱིར་ཏེ། དེ་ལ་སེམས་དབེན་མཐར་ཐུག་གི་དཔེའི་

འོད་གསལ་ཡོད་པར་ཐལ། སྤྱོད་བསྡུས་ལས། སྤྲོས་པ་དང་བཅས་པ་དང་། སྤྲོས་པ་མེད་པའི་སྤྱོད་

པ་ལ་ལྟོས་པ་མེད་པར་ཤིན་ཏུ་མྱུར་བར་འདིར་རང་གི་གཟུགས་ཡོངས་སུ་བརྗེ་བར་འགྱུར་རོ། ། 

ཞེས་གསུངས་པའི་ཕྱིར། དེ་ཡང་ཤིན་ཏུ་སྤྲོས་མེད་ཀྱི་སྤྱོད་པ་བྱེད་པའི་སེམས་དབེན་པས་སྤྲོས་

བཅས་དང་སྤྲོས་མེད་ཀྱི་སྤྱོད་པ་བྱེད་པ་ལ་ལྟོས་པ་མེད་པར་གཉིད་ཀྱི་འོད་གསལ་གྱི་རླུང་སེམས་

ལས་སྒྱུ་མའི་སྐུ་འགྲུབ་པར་བསྟན་པའི་ཕྱིར། གསལ་སྒྲོན་ལས་ཀྱང་། རྨི་ལམ་གྱི་གདམས་ངག་གི་

སྙིང་པོ་ནི་རྨི་ལམ་གྱི་ལུས་ལོངས་སྐུར་ལྡང་བ་ཡིན་ལ། ཞེས་རྨི་ལམ་གྱི་ལུས་སྒྱུ་ལུས་སུ་ལྡང་བར་

གསུངས་པའི་ཕྱིར།

དཔེ་བཅུ་གཉིས་ཀྱི་ནང་ནས་རྨི་ལམ་གྱི་དཔེ་མཆོག་ཏུ་འགྱུར་ཚུལ།

དཔེ་བཅུ་གཉིས་ཀྱི་ནང་ནས་རྨི་ལམ་གྱི་དཔེ་མཆོག་ཏུ་འགྱུར་ཚུལ་ཡང་། གཉིད་དང་རྨི་ལམ་

དང་སད་པ་གསུམ་གྱིས་སྒྱུ་ལུས་ཀྱི་སྦྱོར་དངོས་མཇུག་གསུམ་མཚོན་ཞིང་། དཔེའི་སྟེང་ནས་མཚོན་

བྱེད་ཀྱི་དཔེའི་སྒྱུ་ལུས་ལམ་གྱི་ངོ་བོར་བསྐྱེད་རྒྱུ་ཡོད་ལ། དཔེ་གཞན་ལ་དཔེ་དོན་ཆོས་མཐུན་སྦྱར་

ནས་སྒྱུ་ལུས་ལ་ངེས་པ་བསྐྱེད་པའི་གོ་བ་ཙམ་མ་གཏོགས། དཔེའི་སྟེང་ནས་མཚོན་བྱེད་དཔེའི་སྒྱུ་

ལུས་མཚོན་བྱ་དོན་གྱི་སྒྱུ་ལུས་ལམ་གྱི་ངོ་བོར་བསྐྱེད་རྒྱུ་མེད་པས་རྨི་ལམ་གྱི་དཔེ་དེ་དཔེ་གཞན་

ལས་མཆོག་ཏུ་གྱུར་པའི་ཕྱིར་ཏེ། གསལ་སྒྲོན་ལས། དེས་ན་སྒྱུ་ལུས་ཀྱི་སྔོན་དུ་འགྲོ་བའི་སྟོང་པ་གསུམ་

ནི༑ རྨི་ལམ་གྱི་སྔོན་དུ་འགྲོ་བའི་གཉིད་ཀྱི་སྟོང་པ་གསུམ་གྱིས་མཚོན་པ་དང་། སྒྱུ་མའི་སྐུ་དངོས་ནི་རྨི་

ལམ་གྱི་ལུས་ཀྱིས་མཚོན་པ་དང་། རྨི་ལམ་གྱི་མཇུག་ཏུ་སྒྱུ་མའི་སྐུས་སྤྲུལ་པའི་སྐུ་བཟུང་བས་མཚོན་



བསྐྱེད་རྫོགས་ཀྱི་དོགས་སློང་།456

པས་ན། དཔེ་བཅུ་གཉིས་ཀྱི་ནང་ནས་རྨི་ལམ་གྱི་དཔེ་ནི་སྒྱུ་ལུས་མཚོན་པ་ལ་མཚུངས་པ་མེད་པར་

འཕགས་པ་ལྷའི་མན་ངག་ལས་ཤེས་པར་གྱིས་ཤིག

དཔེ་གཞན་ལ་དཔེ་དོན་གྱི་ཆོས་མཐུན་སྦྱར་ནས་སྒྱུ་ལུས་ལ་ངེས་པ་བསྐྱེད་པའི་གོ་བ་ཙམ་

མ་གཏོགས་པ། དཔེ་ཉིད་ཀྱི་སྟེང་ནས་མཚོན་བྱེད་དཔེའི་སྒྱུ་ལུས་ལམ་གྱི་ངོ་བོར་བསྐྱེད་རྒྱུ་མེད་

མོད་ཀྱང་། རྨི་ལམ་ལ་ནི་དེ་ཡོད་པས་ཀྱང་མཆོག་ཏུ་གྱུར་པ་ཡིན་ནོ། །ཞེས་གསུངས་པའི་ཕྱིར། 

གཉིད་ཀྱི་འོད་གསལ་ལ་དོན་གྱི་འོད་གསལ་ཡོད་དེ། ཟུང་འཇུག་པས་བཟའ་བཏུང་དང་བཤང་གཅི་

འདོར་བར་མ་གཏོགས་པའི་ཕྱིའི་སྤྲོས་པ་ཐམས་ཅད་སྤངས་ཏེ་ཡེ་རྒྱ་དང་གཉིད་ཀྱི་འོད་གསལ་

ཟུང་དུ་སྦྲེལ་ནས་བསྒོམ་པའི་འོད་གསལ་དེ་དོན་གྱི་འོད་གསལ་ཡིན་པའི་ཕྱིར། དེར་ཐལ། ཟུང་

འཇུག་པས་དཔེའི་འོད་གསལ་བསྒོམ་པ་མེད་པའི་ཕྱིར། ཚེ་འདིར་འཚང་རྒྱ་བའི་རྣལ་འབྱོར་པས་

ཀྱང་ལས་རྒྱ་ལ་ལྟོས་པ་མེད་པར་སེམས་དབེན་མཐར་ཐུག་གི་དཔེའི་འོད་གསལ་ཐོབ་པ་ཡོད་

དམ་སྙམ་སྟེ། སྤྱོད་བསྡུས་ལས་སྤྲོས་བཅས་དང་སྤྲོས་མེད་ཀྱི་སྤྱོད་པ་ལ་ལྟོས་པ་མེད་པར་སྒྱུ་ལུས་

མྱུར་དུ་ཐོབ་པར་གསུངས་པའི་ཕྱིར།

སྤྱོད་བསྡུས་ལས་གསུངས་པའི་གཉིད་ཀྱི་གདམས་པ་འདི་ནི་ཤིན་ཏུ་སྤྲོས་མེད་ཀྱི་སྤྱོད་པ་

ལ་གནས་ཤིང་ཚེ་འདིར་འཚང་རྒྱ་བའི་ཤིན་ཏུ་དབང་རྣོན་གྱི་དབང་དུ་བྱས་ནས་གསུངས་མོད་

ཀྱང༑ བར་དོར་འཚང་རྒྱ་བ་དང་། སྐྱེ་བ་བརྒྱུད་ནས་འཚང་རྒྱ་བ་ལ་ཡང་གཉིད་ཀྱི་འོད་གསལ་

བསྒོམ་པ་དགོས་པར་གསུངས་ཏེ། གསལ་སྒྲོན་ལས། དེ་འདྲ་བའི་གཉིད་ཀྱི་འོད་གསལ་འཛིན་པ་

ནི་ཚེ་དེ་ལ་འཚང་རྒྱ་བའི་སྤྱོད་པར་སྣང་བས། གཉིད་དང་འོད་གསལ་བསྲེ་བའི་གདམས་པའི་མཆོག་

ནི་གང་ཟག་རབ་ཚེ་འདིར་འཚང་རྒྱ་བ་ལ་དགོངས་པ་ཡིན་མོད་ཀྱང་། བར་དོར་འཚང་རྒྱ་བ་དང་། སྐྱེ་

བ་བརྒྱུད་ནས་འཚང་རྒྱ་བ་ལ་ཡང་དེ་དགོས་པ་ནི་བླ་མ་རྣམས་ཀྱི་མན་ངག་ལས་འབྱུང་བ་བཞིན་

ཏེ༑ ཞེས་སོགས་གསུངས་པའི་ཕྱིར།



དཔེ་བཅུ་གཉིས་ཀྱི་ནང་ནས་རྨི་ལམ་གྱི་དཔེ་མཆོག་ཏུ་འགྱུར་ཚུལ། 457

རྗེ་དོན་ཡོད་མཁས་གྲུབ་པ་སོགས་ཀྱིས་ཚེ་འདིར་འཚང་རྒྱ་བའི་ཤིན་ཏུ་དབང་རྣོན་ཡེ་རྒྱ་

ཙམ་གྱིས་རྫོགས་རིམ་གྱི་ལམ་རྣམས་རྫོགས་པར་བསྐྱེད་པ་ཡོད་པར་གསུངས་པ་དེ། གཉིད་ཀྱི་

གདམས་ངག་དེ་རྣམས་ལ་བརྟེན་པར་སྣང་ངོ་། །ཤིན་ཏུ་སྤྲོས་མེད་ཀྱི་སྤྱོད་པ་ལ་བྷུ་སུ་ཀུ་ཞེས་པ་འདུ་

ཤེས་གསུམ་པ་ཞེས་པ་ཡིན་ཏེ། བཟའ་བཏུང་དང་བཤང་གཅི་འདོར་བ་དང་གཉིད་བྱེད་པ་གསུམ་ཙམ་

ལས་ཕྱིའི་སྤྲོས་པ་ཀུན་སྤངས་ཏེ་ཡེ་རྒྱ་དང་སྙོམས་པར་འཇུག་པ་དང་གཉིད་ཀྱི་འོད་གསལ་སྐྱོང་

བ་ཟུང་དུ་སྦྲེལ་ནས་བདེ་སྟོང་གི་ཡེ་ཤེས་ཆིག་བསྒྲིལ་དུ་བསྒོམ་པའི་སྤྱོད་པ་ནི་ཤིན་ཏུ་སྤྲོས་མེད་

ཀྱི་སྤྱོད་པའི་དོན་ཡིན་པར་གསུངས་སོ། །བྱ་བ་ལ་སོགས་པའི་སྒོ་ནས་འཇོག་པའི་དབང་དུ་བྱས་

པ་ཡིན།

བསྒོམ་བསམ་གྱི་སྒོ་ནས་འཇོག་པའི་དབང་དུ་བྱས་ན། བསྐྱེད་རིམ་པའི་སྤྱོད་པ་རྣམས་སྤྲོས་

བཅས་དང་། དོན་གྱི་འོད་གསལ་མ་ཐོབ་པའི་རྫོགས་རིམ་པའི་སྤྱོད་པ་རྣམས་སྤྲོས་མེད་དང་། སློབ་

པའི་ཟུང་འཇུག་པའི་སྤྱོད་པ་རྣམས་ཤིན་ཏུ་སྤྲོས་མེད་ཀྱི་སྤྱོད་པ་ཡིན་པར་གསུངས། ཡང་ཁ་ཅིག 

རྨི་ལམ་འཛིན་པ་ལ་དེའི་སྔ་རོལ་ཏུ་གཉིད་ཀྱི་འོད་གསལ་འཛིན་དགོས་ཏེ། རྨི་ལམ་གྱི་བསྲེ་བ་བྱས་

པ་ལ་གཉིད་ཀྱི་བསྲེ་བ་སྔོན་དུ་འགྲོ་དགོས་པའི་ཕྱིར་ན་མ་ཁྱབ་སྟེ། རྨི་ལམ་འཛིན་པ་འདི་ལ་ལམ་

བསྒོམ་པ་ལ་མ་ལྟོས་པར་གཞི་དུས་སུ་རྨི་ལམ་ལ་རྨི་ལམ་དུ་ངོ་ཤེས་པ་མང་པོ་ལ་ཡོད་པ་དང་། 

ལམ་དུས་ལ་ཡང་མདོ་སྔགས་ཐུན་མོང་བ་དང་། བླ་མེད་ཐུན་མོང་མ་ཡིན་པ་ལ་ཡང་གཙོ་བོ་རླུང་

སྟོབས་ཀྱིས་འཛིན་པ་དང་། ཕལ་བ་འདུན་སྟོབས་ཀྱིས་འཛིན་པ་གཉིས་ལས། འདུན་སྟོབས་ཀྱིས་

འཛིན་པ་ལ་སྔར་རྨི་ལམ་ཟིན་པ་ལ་བྱང་བར་བྱས་ནས། ཕྱིས་སུ་གཉིད་ཀྱི་བསྲེ་བ་དང་། རྨི་ལམ་

གྱི་བསྲེ་བ་རིམ་བཞིན་བསྒོམ་དགོས་པའི་ཕྱིར། དང་པོ་གྲུབ་སྟེ། གསལ་སྒྲོན་ལས། འདི་ལ་ལམ་

བསྒོམ་པ་ལ་མ་ལྟོས་པར་གཞི་དུས་ཉིད་ནས་རྨི་ལམ་ལ་རྨི་ལམ་དུ་ངོ་ཤེས་པ་མང་པོ་ལ་འོང་ལ། 

ཉིན་པར་བྱ་བ་གང་ལ་འདུན་པ་དྲག་པོ་ཐུར་ཐུར་འོང་བ་དེ་ཕལ་ཆེར་རྨི་ལམ་དུ་ཡང་འོང་ངོ་། །ཞེས་



བསྐྱེད་རྫོགས་ཀྱི་དོགས་སློང་།458

གསུངས་པའི་ཕྱིར། གཉིས་པ་གྲུབ་སྟེ། རྨི་ལམ་ན་ཡང་ཆོས་རྣམས་ཀུན། །རྨི་ལམ་ལྟ་བུར་བལྟ་ལ་

སོགས། །ཞེས་སོགས་ལྟར་རྨི་ལམ་ན་ཆོས་ཐམས་ཅད་རྨི་ལམ་ལྟར་རང་བཞིན་མེད་པར་བལྟ་བའི་

རྨི་ལམ་ངོ་ཤེས་པ་སོགས་ཡོད་པ་དེ་ནི་མདོ་སྔགས་ཐུན་མོང་བ་ཡིན་པའི་ཕྱིར། གསུམ་པ་གྲུབ་སྟེ། རྨི་

ལམ་རླུང་སྟོབས་ཀྱིས་འཛིན་པ་ལ་གཉིད་ཀྱི་འོད་གསལ་འཛིན་པ་སྔོན་དུ་འགྲོ་དགོས་ལ། འདུན་སྟོབས་

ཀྱིས་འཛིན་པ་ལ་སྔར་རྨི་ལམ་འཛིན་པའི་གདམས་ངག་ནས་འབྱུང་བ་ལྟར་རྨི་ལམ་ཟིན་ནས་ཕྱིས་སུ་

བསྲེ་བ་བྱེད་པའི་ཕྱིར།

གསལ་སྒྲོན་ལས། འདུན་པའི་སྟོབས་ཀྱིས་རྨི་ལམ་འཛིན་པ་དེས། རྨི་ལམ་གྱི་སྔོན་དུ་གཉིད་

ཀྱི་སྟོང་པ་རྣམས་ངེས་མི་ནུས་ཀྱང་། རྨི་ལམ་ཟིན་པ་སོགས་བརྟན་ཞིང་བྱང་བ་ཡོད་ན། རྨི་ལམ་གྱི་

སྐབས་དེར་གཉིད་ཀྱི་སྟོང་པ་བཞི་འཛིན་པའི་གདམས་པ་ཁྱད་པར་ཅན་ཞིག་ཀྱང་མར་ལུགས་ལ་

ཡོད་དོ། །དེ་ནུས་ན་ནི་གཉིད་ཀྱི་སྐབས་སུ་དེ་རིང་དུ་གོམས་པ་བརྟན་པར་བྱས་པས་སད་དུས་ཀྱི་

རླུང་སྡུད་སླ་བར་སོང་ནས། སད་དུས་ཀྱི་སྟོང་པ་བཞི་འདྲེན་པ་ལ་ཚུར་ཕན་སྟོབས་ཆེ་བ་ཞིག་ཀྱང་

ཡོད་དེ། འདི་ནི་སྔར་བཤད་པའི་དམིགས་བསལ་དུ་ཤེས་པར་བྱའོ། །ཞེས་འདུན་སྟོབས་ཀྱིས་རྨི་

ལམ་འཛིན་པ་ལ་གཉིད་ཀྱི་འོད་གསལ་འཛིན་མི་དགོས་པ་སྔར་རླུང་སྟོབས་ཀྱིས་རྨི་ལམ་འཛིན་

པ་ལ་གཉིད་ཀྱི་འོད་གསལ་འཛིན་པ་སྔོན་དུ་འགྲོ་དགོས་པར་གསུངས་པའི་དམིགས་བསལ་དུ་

གསུངས་པའི་ཕྱིར།

དེ་ལྟར་རྨི་ལམ་ཟིན་སྟོབས་ཀྱིས་བསྲེ་བ་བྱས་པའི་དགོས་པའི་གཙོ་བོ་ནི་སད་དུས་སུ་མཚོན་

བྱེད་དཔེའི་སྒྱུ་མའི་སྐུ་སྒྲུབ་ཤེས་ནས་ཚེ་འདིར་འཚང་རྒྱ་བ་ལ་རྟོགས་པའི་མྱུར་ཁྱད་དང་། སྐྱེ་བ་བརྒྱུད་

ནས་འཚང་རྒྱ་བ་ལ་འཆི་བ་ཆོས་སྐུ་དང་བར་དོ་ལོངས་སྐུ་དང་བསྲེ་ནུས་པའི་ཆེད་ཡིན་ལ། སྤྲུལ་

བསྒྱུར་སྣ་ཚོགས་དང་། དག་མ་དག་གི་ཞིང་ཁམས་དང་ལྷ་ལ་སོགས་པ་མཐོང་བ་དང་མཚམས་ཤིག་

ནས་འདས་མ་འོངས་ལུང་སྟོན་པ་སོགས་བསླུ་མི་བསླུ་སྣ་ཚོགས་ཡོད་པ་རྣམས་དགོས་པ་ཕལ་

པར་གསལ་སྒྲོན་དུ་གསུངས། རྨི་ལམ་འཛིན་པ་ལ་གཞི་ལམ་གཉིས་དང་། ལམ་ལ་ཡང་ཐུན་མོང་

ཡིན་མིན་གཉིས་དང་། ཐུན་མོང་མིན་པ་ལའང་ལོངས་སྐུའི་བསྲེ་བ་ཡིན་མིན་གཉིས། ཡིན་པ་ལའང་

གཙོ་བོ་ཕལ་གཉིས་སོགས་རྣམས་ལ་གོ་བ་ཆགས་ན། རྨི་ལམ་དང་སྒྱུ་ལུས་བསྲེ་བའི་གནད་རགས་

པ་མི་འཕྱུགས་པ་ཡིན་ཏེ། གསལ་སྒྲོན་ལས། རྨི་ལམ་ཟིན་པ་ལ་གཞི་དང་། ལམ་གྱི་དུས་གཉིས་

དང༑ ཕྱི་མ་ལ་ཐེག་པ་གཞན་དང་ཐུན་མོང་བ་དང་ཐུན་མོང་མ་ཡིན་པ་གཉིས་དང་། དེའི་ཕྱི་མ་

ལའང་གཙོ་བོ་དང་ཕལ་པ་གཉིས་ལ་སོགས་པ་རྣམས་ལ་གོ་བ་ཆགས་ན། རྨི་ལམ་དང་སྒྱུ་ལུས་བསྲེ་

བའི་དངོས་དང་ཞར་བྱུང་གི་དོན་ལ་སོགས་པ་རྣམས་ལེགས་པར་ཕྱེད་ནས་མན་ངག་གི་གནད་

རགས་པ་མི་འཕྱུག་གོ །ཞེས་གསུངས་པའི་ཕྱིར། རྨི་ལམ་ལོངས་སྐུའི་བསྲེ་བ་བསྒོམ་པ་ལ་གཉིད་

ཆོས་སྐུའི་བསྲེ་བ་སྔོན་དུ་འགྲོ་དགོས་ཏེ། རིམ་པ་དེ་ལྟར་དགོས་པ་ནི་སྦྱང་གཞི་གཉིད་དང་རྨི་ལམ་གྱི་

རིམ་པ་དང་ཡང་ཤིན་ཏུ་མཐུན་ཞིང་། རིམ་པ་གསུམ་པའི་སྒྱུ་ལུས་ལ་ཡང་སེམས་དབེན་གྱི་སྟོང་པ་

རྣམས་འགྲོ་དགོས་ལ། ཟུང་འཇུག་གི་སྒྱུ་མའི་སྐུ་ལ་ཡང་འོད་གསལ་གྱི་སྟོང་པ་སྔོན་དུ་འགྲོ་དགོས་

པའི་ཕྱིར་དང་། འཆི་བའི་སྟོང་པ་ལས་བར་དོ་འབྱུང་བ་དང་། ལྷག་མོས་འོད་གསལ་དུ་བསྡུས་པ་

ལས་དང་པོའ་ིམགོན་པོ་སྐྱེད་པ་སོགས་ཐམས་ཅད་ཀྱི་གོ་རིམ་དེ་ལྟར་ཡིན་པར་གསལ་སྒྲོན་ལས་

གསུངས་པའི་ཕྱིར་རོ།།

གཉིད་ཏིང་ངེ་འཛིན་གྱི་ངོ་བོར་སྐྱེ་བ་ལ་ཡང་ཐུན་མོང་བའི་ཞི་གནས་བརྟན་པོ་ཐོབ་པ་ཡན་

ཆད་གཉིད་ཏིང་ངེ་འཛིན་དུ་སྐྱེད་པའི་རྩོལ་བ་ཆེད་དུ་མ་བྱས་ཀྱང་གཉིད་དུ་འགྲོ་བའི་ཚེ་ཏིང་ངེ་

འཛིན་དུ་མེར་གྱིས་འགྲོ་བ་དང་། རླུང་དྷཱུ་ཏཱིར་ཚུད་པའི་སྟོང་པ་རྣམས་གཉིད་ཀྱི་སྟོང་པའི་ངོ་བོར་སྐྱེ་

བ་གཉིས་ཡོད་ལ། སྔོན་དུ་སད་དུས་སུ་རླུང་དྷཱུ་ཏཱིར་ཐིམ་པའི་སྟོང་པ་བཞི་འདྲེན་ནུས་ཀྱང་། གཉིད་

དུ་འགྲོ་ཁར་དམིགས་པ་གཏད་ནས་བསྒོམས་པ་ན་གཞིའི་གཉིད་ཀྱི་སྟོང་པ་ངོས་ཟིན་པ་ཙམ་ལས་

རླུང་ཐིམ་པའི་སྟོང་པ་མཚན་ཉིད་པ་འཆར་མི་ཐུབ་པ་ཡང་ཡོད། རླུང་དྷཱུ་ཏཱིར་ཚུད་ནས་དགའ་བཞི་



བསྐྱེད་རྫོགས་ཀྱི་དོགས་སློང་།460

སྟོང་བཞི་སྐྱེད་ནུས་ཀྱང་གཉིད་ཀྱི་གདམས་ངག་མ་ཤེས་པས་གཉིད་ཀྱི་འོད་གསལ་དང་བསྲེ་མི་

ནུས་པ་ཡང་ཡོད་པ་དེ་རྣམས་གསལ་སྒྲོན་ལས་ཤེས་དགོས་སོ།།

གཉིད་ཀྱི་འོད་གསལ་བསྒོམ་པ་འདི་ལ་གཉིད་ཏིང་ངེ་འཛིན་གྱི་ངོ་བོར་བསྐྱེད་ནུས་མི་ནུས་

གཉིས་དང་། མི་ནུས་པ་ལ་ནི་གཉིད་ཀྱི་སྟོང་བཞི་ངེས་ནུས་མི་ནུས་གཉིས་དང་། གཉིད་ཏིང་ངེ་

འཛིན་གྱི་ངོ་བོར་བསྐྱེད་ནུས་པ་ལ་ཡང་གཉིད་ཀྱི་སྟོང་བཞིའི་ངོ་བོར་བསྐྱེད་ནུས་མི་ནུས་གཉིས་

ཡོད་པ་རྣམས་ཤེས་དགོས་པ་ཡིན་ཏེ། གསལ་སྒྲོན་ལས། དེ་ལྟར་ན་གཉིད་ཏིང་ངེ་འཛིན་གྱི་ངོ་

བོར་སྐྱེད་མི་ནུས་པ་ལ་གཞི་དུས་ཀྱི་གཉིད་ཀྱི་སྟོང་པ་ཆ་མཐུན་པ་ངེས་ནུས་མི་ནུས་གཉིས་དང་། 

བསྐྱེད་ནུས་པ་ལ་ཡང་གཉིད་ཀྱི་སྟོང་པ་རྣམས་ཀྱི་ངོ་བོར་སྐྱེ་མི་སྐྱེ་གཉིས་དང་། དེ་ལྟར་སྐྱེ་བའི་ཐབས་

ལ་ཡང་དག་པ་དང་ལྟར་སྣང་བ་གཉིས་ལེགས་པར་བཤད་པ་འདི་ནི། གཉིད་ཀྱི་འོད་གསལ་འཛིན་

པའི་གདམས་ངག་གི་གནད་མི་འཕྱུགས་པའི་གོ་བ་རགས་པ་ཆགས་པའི་ཐབས་ཡིན་ནོ། །ཞེས་

གསུངས་པའི་ཕྱིར། དེ་ལྟར་གཉིད་ཀྱི་འོད་གསལ་སྐྱོང་བ་ལ་གཉིད་འཐུག་དྲགས་ན་མི་གསལ་བས་

དེ་ལ་འཐུག་འབྱམས་གཅོད་པའི་མན་ངག་དང་། གཉིད་ཡེ་མ་བྱུང་ན་འོད་གསལ་གྱི་གཞི་སྟོར་བས་

དེ་ལ་སྟོང་འབྱམས་གཅོད་པའི་མན་ངག་དང་། གཉིད་མྱུར་དུ་སད་ན་འོད་གསལ་གྱི་བར་ཆད་དུ་འགྱུར་

བས་སད་འབྱམས་གཅོད་པའི་མན་ངག་རྣམས་རླུང་སྟོབས་དང་འདུན་སྟོབས་ཀྱིས་འཛིན་པ་

གཉིས་ཀ་ལ་དགོས་པར་གསུངས།

གཉིད་འདུན་སྟོབས་ཀྱིས་འཛིན་པའི་ཐུན་མོང་མ་ཡིན་པའི་ཏིང་ངེ་འཛིན་བསྐྱེད་པ་ལ་རླུང་

དྷཱུ་ཏཱིར་ཚུད་མི་ནུས་ཀྱང་། ཉལ་ཁར་རླུང་དྷཱུ་ཏཱིར་བསྡུས་པའི་མན་ངག་ལྟར་བསྒོམ་དགོས་ཏེ། དེ་

ལྟར་མ་བསྒོམ་པར་གཉིད་སྟོང་ཉིད་རྟོགས་པའི་ཏིང་ངེ་འཛིན་གྱི་ངོ་བོར་བསྐྱེད་ཀྱང་འོག་མ་དང་

ཐུན་མོང་བར་འགྲོ་བའི་ཕྱིར། ཚེ་འདི་དང་བར་དོ་དང་སྐྱེ་བ་བརྒྱུད་ནས་འཚང་རྒྱ་བ་གསུམ་ག་ལ་

དབང་ལེགས་པར་ཐོབ་ནས་དམ་ཚིག་དང་སྡོམ་པ་ཚུལ་བཞིན་དུ་བསྲུང་ཞིང་བསྐྱེད་རིམ་བསྒོམ་



དཔེ་བཅུ་གཉིས་ཀྱི་ནང་ནས་རྨི་ལམ་གྱི་དཔེ་མཆོག་ཏུ་འགྱུར་ཚུལ། 461

པ་གཞིར་འཇོག་པ་ནི་གལ་ཤིན་ཏུ་ཆེ་བར་གསུངས་ལ།

སྐབས་འདིར་གསལ་སྒྲོན་དུ་སྐྱེ་བ་བརྒྱུད་ནས་འཚང་རྒྱ་བ་ཞེས་པ་ལ་སྐྱེ་བ་གཅིག་བརྒྱུད་

ནས་འཚང་རྒྱ་བ་ལ་གཙོ་བོར་བཤད་དེ། ཞལ་ལུང་དུ། གལ་ཏེ་སྐུ་གསུམ་མ་གྲུབ་ན། །ཞེས་སོགས་

ཀྱིས་ཚེ་འདི་དང་བར་དོར་མཆོག་མ་གྲུབ་ན་རིག་འཛིན་གྱི་གཙོ་བོའ་ིལུས་འགྲུབ་པར་གསུངས་པ་

དེ༑ ཡང་སྲིད་གཞན་དུ་སྐྱེ་བ་ལེན་མི་དགོས་པར་སངས་རྒྱས་ཀྱི་ཞིང་དུ་སྐྱེ་བ་བཟུང་ནས་ཕྱག་རྒྱ་

ཆེན་པོ་གྲུབ་པ་ལ་བྱེད་པར་གསུངས་པ་དང་། བདེ་མཆོག་གི་སྐོར་ནས་རྣལ་འབྱོར་པ་འཆི་དུས་སུ་

དཔའ་བོ་དཔའ་མོ་རྣམས་བྱོན་ནས་མཁའ་སྤྱོད་གནས་སུ་འཁྲིད་པར་བདེ་མཆོག་ལས་གསུངས་

པ་ནི་མཚོན་པ་ཙམ་ཡིན་པས། དམ་ཚིག་དང་སྡོམ་པ་དག་པར་བྱེད་ཅིང་། བླ་མ་ལ་གུས་པ། ལྷག་

པའི་ལྷའི་བསྐྱེད་རིམ་ཡི་དམ་དུ་སྒོམ་པའི་གུས་པ་ཤུགས་དྲག་པ་རྣམས་ལ། རང་རང་གི་ལྷག་པའི་

ལྷས་འཆི་བའི་ཚེ་རྗེས་སུ་འཛིན་པའི་མཐོང་ཆོས་ཀྱི་ཕན་ཡོན་དུ་གསུངས་པ་ལས། དབང་ཐོབ་ནས་

དམ་ཚིག་དང་སྡོམ་པ་བསྲུང་བ་ཙམ་ཞིག་བྱས་ཀྱང་། ལམ་ཆེར་མ་བསྒོམས་པས་སྐྱེ་བ་བརྒྱུད་ནས་

འཚང་རྒྱ་ཚུལ་གསལ་བར་གསུངས་པ་མི་སྣང་། སྔགས་རིམ་དུ། སྐྱེ་བ་བརྒྱུད་ནས་འཚང་རྒྱ་བ་

ནི༑ དབང་ཐོབ་ནས་དམ་ཚིག་དང་སྡོམ་པ་བསྲུང་བ་ཙམ་ཞིག་བྱས་ཀྱི་ལམ་ཆེར་མ་བསྒོམ་པ་དང་།

བསྒོམས་པ་ལ་ཡང་བསྐྱེད་རིམ་མན་ཆད་དང་། སེམས་དབེན་རྟོགས་པ་མ་ཐོབ་པ་ཚུན་ཆད་ཀྱི་རྫོགས་

རིམ་ཐོབ་པ་ཡོད་དེ། འདི་དག་གིས་མཚོན་གཞན་གྱི་ལམ་རྣམས་ལའང་ཤེས་པར་བྱའོ། །ཞེས་

གསུངས་པས། མ་བསྒོམ་གྱུར་ཀྱང་ལྟུང་མེད་ན། །སྐྱེ་བ་བཅུ་དྲུག་དག་ནས་འགྲུབ། །ཅེས་གསུངས་

པ་ལྟར་སྐྱེ་བ་བརྒྱུད་པའི་རིང་མཐའ་བཅུ་དྲུག་ཚུན་ལ་འཇོག་གམ་དཔྱད།

ཁ་ཅིག ཆོས་སྐུའི་བསྲེ་བ་གསུམ་གྱི་ཆོས་སྐུ་རེ་རེ་ལ་དོན་གྱི་འོད་གསལ་ཡོད་པར་ཐལ། ལོངས་

སྐུའི་བསྲེ་བ་གསུམ་གྱི་ལོངས་སྐུ་རེ་རེ་ལ་སྒྱུ་ལུས་ཡོད་པའི་ཕྱིར་ན་མ་ཁྱབ་སྟེ། འཆི་དུས་ཀྱི་ཆོས་

སྐུ་དེ་ལ་དོན་གྱི་འོད་གསལ་མེད་པའི་ཕྱིར། ཁོ་ན་རེ། ཆོས་སྐུའི་བསྲེ་བ་གསུམ་གྱི་ཆོས་སྐུ་རེ་རེ་



བསྐྱེད་རྫོགས་ཀྱི་དོགས་སློང་།462

ལ་འོད་གསལ་རྗེས་མཐུན་པ་ཡོད་པར་ཐལ། ལོངས་སྐུའི་བསྲེ་བ་གསུམ་གྱི་ལོངས་སྐུ་རེ་རེ་ལ་སྒྱུ་

ལུས་རྗེས་མཐུན་པ་ཡོད་པའི་ཕྱིར་ན་མ་ཁྱབ་སྟེ། སད་དུས་དང་འཆི་དུས་ཀྱི་ཆོས་སྐུའི་བསྲེ་བའི་ཆོས་

སྐུ་དེ་ལ་འོད་གསལ་རྗེས་མཐུན་པ་མེད་པའི་ཕྱིར།

ཁོ་ན་རེ། གཉིད་ལོག་པ་མ་ཡིན་པའི་དུས་ཀྱི་བསྲེ་བ་ཡིན་ན། སད་དུས་ཀྱི་བསྲེ་བ་ཡིན་

པས་ཁྱབ་ཟེར་ན། འཆི་དུས་ཀྱི་ཆོས་སྐུའི་བསྲེ་བ་དང་། སད་པ་སྤྲུལ་སྐུའི་བསྲེ་བ་རེ་རེ་ནས་ཆོས་

ཅན༑ དེར་ཐལ། དེའི་ཕྱིར། འདོད་མི་ནུས་ཏེ། གསལ་སྒྲོན་དང་ཡིག་ཆུང་སོགས་སུ་བསྲེ་བ་སྐོར་

དགུ་སོ་སོར་གསུངས་པ་ལྟར་ཁས་བླང་དགོས་པའི་ཕྱིར། ཁོ་ན་རེ། སད་པ་སྤྲུལ་སྐུའི་བསྲེ་བ་ཆོས་

ཅན༑ གཉིད་དུས་ཀྱི་བསྲེ་བ་མ་ཡིན་པར་ཐལ། མ་གཉིད་པའི་དུས་ཀྱི་བསྲེ་བ་ཡིན་པའི་ཕྱིར་ཏེ། 

གཉིད་དུས་དང་མ་གཉིད་པའི་དུས་འགལ་བའི་ཕྱིར་ཟེར་ན། ངག་དབེན་མན་ཆད་ཐོབ་པའི་རྣལ་འབྱོར་

པས་འཆི་དུས་ཀྱི་སྐྱེ་བ་སྤྲུལ་སྐུར་བསྲེ་བའི་བསྲེ་བ་ཆོས་ཅན། འཆི་དུས་ཀྱི་བསྲེ་བ་མ་ཡིན་པར་ཐལ། 

སྐྱེ་བ་ལེན་པའི་དུས་སུ་བསྲེ་བའི་བསྲེ་བ་ཡིན་པའི་ཕྱིར་ཏེ། འཆི་དུས་དང་སྐྱེ་བ་ལེན་པའི་དུས་འགལ་

བའི་ཕྱིར། འདོད་མི་ནུས་ཏེ། དེ་འཆི་དུས་ཀྱི་བསྲེ་བ་སྐོར་གསུམ་གང་རུང་ཡིན་པའི་ཕྱིར།

ཁོ་ན་རེ། ལམ་གྱི་སྐྱེ་ཤི་བར་དོ་གསུམ་གང་རུང་དང་བསྲེ་བའི་བསྲེ་བ་ཡིན་ན། སད་དུས་

ཀྱི་བསྲེ་བ་ཡིན་པས་ཁྱབ་ཟེར་ན། གཉིད་ཀྱི་འོད་གསལ་ལས་རྨི་ལམ་གྱི་ལུས་རིམ་པ་གསུམ་པའི་སྒྱུ་

ལུས་བསྲེ་བའི་བསྲེ་བ་ཆོས་ཅན། དེར་ཐལ། དེའི་ཕྱིར། དེར་ཐལ། རིམ་པ་གསུམ་པའི་སྒྱུ་ལུས་དེ་

ལམ་གྱི་བར་དོ་ཡིན་པའི་ཕྱིར། གསལ་སྒྲོན་ལས། དེ་ཡང་རིམ་ལྔར་སྒྱུ་ལུས་ལ་བར་དོར་གསུངས་

པ་ལྟ་བུ་སྟེ། འདི་ལ་དངོས་དང་རྗེས་མཐུན་པ་གཉིས་ཡོད་དོ། །ཞེས་གསུངས་པའི་ཕྱིར།

སྔར་བཤད་པའི་མ་རྒྱུད་ཀྱི་རིམ་ལྔ་ཚེ་འདིར་འཚང་རྒྱ་བའི་ལམ་དང་། དེའི་སྟེང་དུ་འཕོ་བ་

དང་གྲོང་འཇུག་གི་རྣལ་འབྱོར་གཅིག་ཏུ་བྱས་པ་བསྣན་པས་ནཱ་རོ་ཆོས་དྲུག་ཅེས་གྲགས་ཏེ། ནཱ་རོ་པའི་

རིམ་ལྔ་བསྡུས་པ་ལས་གསུངས་པ་ཡིན། གྲོང་འཇུག་ནི་ཚེ་འདིར་རང་གི་ལུས་རྟེན་དང་གཞན་གྱི་ལུས་



དོན་གྱི་འོད་གསལ་གྱི་རིམ་པ་བཤད་པ། 463

རྟེན་བཟང་ངན་བརྗེས་ནས། ལམ་མྱུར་དུ་གཅོད་པའི་ཡན་ལག་ནི་གྲོང་འཇུག་གོ་ཞེས་གསལ་སྒྲོན་

ལས་གསུངས་པས། རྣལ་འབྱོར་པས་གང་ཟག་གཞན་གྱི་ལུས་རྟེན་བཟང་པོར་འཇུག གཞན་གྱི་

རྣམ་ཤེས་རང་གི་ལུས་རྟེན་ངན་པ་ལ་འཇུག་ནས་ལུས་བརྗེ་བ་ལ་བྱེད་དམ་སྙམ། གཞན་ཤི་བའི་ལུས་

ལ་འཇུག་པ་ཡང་ཡོད་དམ་དཔྱད། དེའི་ཚེ་རྣལ་འབྱོར་པ་རང་ཉིད་འཆི་འཕོ་བྱེད་པ་མིན་ཏེ། འཕོ་

བ་དང་གྲོང་འཇུག་གཉིས་ལུས་ཕྲ་རགས་གཉིས་ས་ོསོར་འབྱེད་བྱེད་ཡིན་ཀྱང་། འཆ་ིབའ་ིསྡུད་རིམ་བྱེད་

པ་མེད་པར་གསུངས་པའི་ཕྱིར་རོ། །འཕོ་བ་གྲོང་འཇུག་གཉིས་རྣལ་འབྱོར་མའི་རྒྱུད་རྣམས་ལས་

གསུངས་ཀྱང་འདིར་བཤད་པ་ནི་ཕ་རྒྱུད་ལ་དེ་གཉིས་སྣོན་ཅིག་ཅེས་པའམ། ཡང་ན་ཕ་རྒྱུད་ཀྱི་མཚོན་

བྱེད་དཔེའི་སྒྱུ་ལུས་བྱེད་ནུས་པའི་མཚམས་ནས་གྲོང་འཇུག་གི་གདམས་ངག་བསྒོམས་ན་ནུས་

པ་ཐོབ་པ་ཁྱད་པར་ཅན་ཞིག་ཡོད་པས་དེ་རྟོགས་པའི་ཕྱིར་ཡང་ཡིན་ནོ་ཞེས་གསལ་སྒྲོན་ལས་

གསུངས་སོ། །དེ་ལྟར་ན་ཚེ་འདིར་འཚང་རྒྱ་བའི་རྣལ་འབྱོར་པས་སྒྱུ་ལུས་བྱེད་པའི་མཚམས་ནས་

གྲོང་འཇུག་བྱས་ཏེ་སྒྱུ་ལུས་བསྐྱེད་ནས་འཚང་རྒྱ་བ་ཡོད་དམ། ཡང་ཚེ་འདིར་འཚང་རྒྱ་མི་ནུས་པའི་

སེམས་དབེན་པས་གྲོང་འཇུག་བྱས་ཏེ་སྒྱུ་ལུས་བསྐྱེད་ནས་འཚང་རྒྱ་བ་ཨེ་ཡོད། གང་ལྟར་ཡང་

དེ་ལྟར་འཚང་རྒྱ་བ་དེ་ཡོད་ན་ཚེ་འདིར་འཚང་རྒྱ་བ་སོགས་གསུམ་གང་རུང་ཡིན་ནམ་མིན་དཔྱད་

དོ༑།

དོན་གྱི་འོད་གསལ་གྱི་རིམ་པ་བཤད་པ།

རིམ་པ་བཞི་པ་དོན་གྱི་འོད་གསལ་གྱི་རིམ་པ་ལ་དོན་གྱི་འོད་གསལ་མི་དགོས་ཏེ། རིམ་པ་

བཞི་པའི་འོད་གསལ་གྱི་ཉེ་རྒྱུ་སྣང་མཆེད་ཐོབ་གསུམ་གྱི་ཡེ་ཤེས་རྣམས་རིམ་པ་བཞི་པ་དོན་གྱི་

འོད་གསལ་གྱི་རིམ་པ་ཡིན་པར་རྫོགས་རིམ་དངོས་གྲུབ་སྙེ་མར་གསུངས། བླ་མེད་དུ་རིགས་

ངེས་པའི་དབང་དུ་བྱས་ན། རིམ་པ་བཞི་པའི་དོན་གྱི་འོད་གསལ་ཐོབ་པ། ཐེག་ཆེན་མཐོང་ལམ་



བསྐྱེད་རྫོགས་ཀྱི་དོགས་སློང་།464

ཐོབ་པ། ས་དང་པོའ་ིཡེ་ཤེས་ཐོབ་པ། ཉོན་སྒྲིབ་ཀུན་བཏགས་ལྷན་སྐྱེས་ས་བོན་དང་བཅས་པའི་

དངོས་གཉེན་རང་རྒྱུད་ལ་སྐྱེས་པ། དོན་གྱི་ལྷན་སྐྱེས་ཀྱི་བདེ་བ་ཆེན་པོས་སྟོང་ཉིད་མངོན་སུམ་དུ་

གསར་དུ་རྟོགས་པ། མ་དག་པའི་སྒྱུ་ལུས་འགགས་པ། ཕྱི་ནང་གི་མངོན་བྱང་ཐོབ་པ་རྣམས་དུས་

མཉམ༑ ཕྱིའི་ཟླ་ཉི་སྲོད་ཀྱི་སྨག་གསུམ་འདས་པའི་ཐོ་རངས་ཀྱི་དུས་སུ་མངོན་དུ་བྱས་པའི་ལྡོག་ཆ་

ནས་ཕྱིའི་མངོན་བྱང་དང་། ནང་གི་སྣང་མཆེད་ཐོབ་གསུམ་ཐིམ་པའི་འོད་གསལ་ཐམས་ཅད་སྟོང་

པ་ཡིན་པའི་ལྡོག་ཆ་ནས་ནང་གི་མངོན་བྱང་དུ་བཤད་དོ། །ཕྱིའི་མངོན་བྱང་ལ་ནང་གི་མངོན་བྱང་

གིས་ཁྱབ་ཀྱང་། ནང་གི་མངོན་བྱང་ལ་ཕྱིའི་མངོན་བྱང་གིས་མ་ཁྱབ་སྟེ། དོན་གྱི་འོད་གསལ་ལ་

ཐོ་རངས་ཀྱི་དུས་སུ་མངོན་དུ་བྱེད་པས་མ་ཁྱབ་པའི་ཕྱིར་གསུངས། རིམ་པ་བཞི་པའི་དོན་གྱི་འོད་

གསལ་ཕྱི་ནང་གི་མངོན་བྱང་གཉིས་ཀ་ཡིན་པར་གསུངས་ཀྱང་དཔྱད་རྒྱུ་ཡོད། རིམ་པ་བཞི་པའི་

དོན་གྱི་འོད་གསལ་ལས་ལངས་པ། དེ་ལས་ལུགས་ལྡོག་གི་ཉེར་ཐོབ་གྲུབ་པ། དག་པའི་སྒྱུ་ལུས་

ཐོབ་པ། ཀུན་བཏགས་དང་ལྷན་སྐྱེས་ཀྱི་ཉོན་མོངས་ཐམས་ཅད་ཅིག་ཆར་སྤངས་པ། དེ་སྤངས་པའི་

རྣམ་གྲོལ་ལམ་ཐོབ་པ། སྒོམ་ལམ་ཐོབ་པ། ས་གཉིས་པར་འཕོས་པ། སྦྱོར་དྲུག་གི་རྗེས་དྲན་གྱི་

ཡན་ལག་ཐོབ་པ། སྤངས་པ་ཟུང་འཇུག་དང་སློབ་པའི་ཟུང་འཇུག་གཉིས་ཀ་ཐོབ་པ། དགྲ་བཅོམ་

ཐོབ་པ། ཐར་པ་ཐོབ་པ། འཁོར་བ་མ་སྟོང་བར་དུ་རིགས་འདྲ་རྒྱུན་མི་ཆད་པའི་རྡོ་རྗེའི་སྐུ་མཚན་ཉིད་

པ་ཐོབ་པ་རྣམས་དུས་མཉམ་པའི་ཚུལ་གྱིས་འབྱུང་ངོ་།།

རིམ་པ་བཞི་པའི་དོན་གྱི་འོད་གསལ་དེ་ཡང་མདོ་ལུགས་ཀྱི་མཐོང་སྒོམ་བར་ཆད་མེད་ལམ་

ལྟར་སྐད་ཅིག་མ་གཅིག་གི་ཡུན་ཚད་ཅན་དུ་འཇོག་པ་མིན་ཏེ། གསལ་སྒྲོན་ལས། དེ་འདྲ་བའི་དོན་

གྱི་འོད་གསལ་མངོན་དུ་གྱུར་པ་ན་ཡུན་རིང་པོའ་ིབར་དུ་འཇོག་ནུས་པས་ན་ཁེམ་པ་གཅིག་ལས་

མེད་པ་མིན་ཏེ། ཞེས་དང་། ཐུན་ཅིག་གམ་ནི་ཉིན་གཅིག་གམ། །ཟླ་བ་ཟླ་ཕྱེད་ལོ་ཡི་དུས། །བསྐལ་

པའམ་བསྐལ་པ་སྟོང་དུ་ཡང་། །ཞེས་སོགས་རིམ་ལྔ་བསྡུས་པའི་ལུང་དང་། ཞལ་ལུང་ཡང་ཤེས་བྱེད་

དུ་འདྲེན་པར་མཛད་དོ།།

དེ་ནི་དངོས་གནས་ལ་དེ་ལྟར་ཡོད་ན་རིམ་པ་བཞི་པ་ཐོབ་པའི་ཐོ་རངས་དེ་ཉིད་ལ་དག་པའི་

སྒྱུ་ལུས་ཐོབ་པར་གསུངས་པ་དང་མི་འགལ་ལམ། བརྟག་པ་མཐའ་བཟུང་གི་ལམ་གྱི་ནུས་མཐུ་

བསྟན་པ་ཡིན་ན། དོན་གྱི་འོད་གསལ་ཡུན་ཐུང་བ་མིན་པའི་ཤེས་བྱེད་དུ་ཇི་ལྟར་འགྲིག་སྙམ་པ་

ལ༑ མཁས་པ་འགའ་ཞིག་གིས་དེ་འདྲའི་དོན་གྱི་འོད་གསལ་མངོན་དུ་བྱེད་པའི་རྣལ་འབྱོར་པས་

སྐད་ཅིག་མ་དུ་མའི་ཡུན་ལ་མཉམ་པར་བཞག་པ་ཡོད་པས་ཡུན་ཐུང་བ་མིན་པ་དང་། བསྐལ་པ་སྐད་

ཅིག་དང་། སྐད་ཅིག་བསྐལ་པར་བསྒྱུར་བའི་བསྐལ་པ་བསྐལ་པ་ཡིན་པས་དེ་འདྲའི་བསྐལ་པ་དུ་མར་

གནས་ཀྱང་གཞན་སྣང་ལ་བསྐལ་པ་གཅིག་སོགས་འགྲོ་བའི་ངེས་པ་མེད་གསུངས་པ་ཡང་།  རིམ་

པ་བཞི་པའི་དོན་གྱི་འོད་གསལ་གྱི་ཉེ་རྒྱུའི་ལ་རིལ་འཛིན་དང་རྗེས་གཞིག་གི་བསམ་གཏན་གཉིས་

ཡོད་པའི་རིལ་འཛིན་གྱི་རིལ་ནི་ལུས་རིལ་པོ། འཛིན་པ་ནི་འོད་གསལ་དུ་བཅུག་ནས་འཛིན་པ་སྟེ་རང་

གི་ལུས་མགོ་ནས་སྙིང་གའི་བར་དང་། ཡང་རྐང་པ་ནས་སྙིང་གའི་བར་དུ་སྡུད་པ་དཔེར་ན་མེ་ལོང་

ལ་ཧ་བཏབ་ཚེ་མཐའ་ཀུན་ནས་དཀྱིལ་དུ་སྡུད་པ་ལྟ་བུ་ཡིན་ཏེ།

རིམ་པ་བཞི་བར། དབུགས་ཀྱི་རླུང་ནི་མེ་ལོང་ལ། །ཇི་ལྟར་ཀུན་ཏུ་ཐིམ་གྱུར་པ། །ཞེས་

སོགས་ཀྱིས་རིལ་འཛིན་གྱི་སྡུད་རིམ་གྱི་དཔེ་དོན་སྦྱོར་ཚུལ་བསྟན་པའི་ཕྱིར། རྗེས་གཞིག་ཅེས་

པ་ནི་ཐོག་མར་སྣོད་ཐམས་ཅད་བཅུད་ལ་བསྡུ། དེ་ནས་བཅུད་ཐམས་ཅད་རང་ལ་བསྡུ། དེ་རྗེས་རང་

ཡང་འོད་དུ་ཞུ་ནས་འོད་གསལ་དུ་སྡུད་པ་ལ་རྗེས་གཞིག་ཅེས་བྱའོ། །སྡུད་རིམ་དེ་གཉིས་སེམས་

དཔའ་སུམ་བརྩེགས་བསྒོམས་ནས་བྱེད་པ་རྗེས་འགོས་ཀྱི་མན་ངག་ལས་བྱུང་བ་དེ། རྩ་རྒྱུད་ལེའུ་

བཅུ་གཅིག་པར། སངས་རྒྱས་དཀྱིལ་འཁོར་དབུས་གནས་པར། །བདག་གི་ལུས་ལ་སྣང་མཛད་

བཞག །ཅེས་སོགས་ཚིགས་བཅད་ལྔ་རྩ་འགྲེལ་དང་བཅས་པའི་མན་ངག་ཐོན་པ་ཡིན་པས་ཤིན་ཏུ་

ལེགས་པར་གསུངས།

དེའི་ཚུལ་ནི། སེམས་ཅན་ཐམས་ཅད་ཀྱི་ལུས་དང་། རང་ལུས་གཉིས་དབྱེར་མེད་དུ་བྱས་

ནས་སྐུ་རྡོ་རྗེ་རྣམ་སྣང་དང་། དེའི་ཐུགས་ཀར་ཨོཾ་ཡིག་ཡེ་ཤེས་སེམས་དཔའ་དང་། དེར་ཐིག་ལེ་

ཏིང་ངེ་འཛིན་སེམས་དཔར་བསྐྱེད། ཡང་སེམས་ཅན་ཐམས་ཅད་ཀྱི་ངག་དང་རང་གི་ངག་གཉིས་

གསུང་རྡོ་རྗེ་འོད་དཔག་མེད་དང་། དེའི་ཐུགས་ཀར་ཨཱཿཡིག་ཡེ་ཤེས་སེམས་དཔའ་དང་། དེར་

ཐིག་ལེ་ཏིང་ངེ་འཛིན་སེམས་དཔར་བསྐྱེད། སེམས་ཅན་ཐམས་ཅད་ཀྱི་སེམས་དང་རང་གི་སེམས་

གཉིས་ཐུགས་རྡོ་རྗེ་མི་བསྐྱོད་པ་དང་། དེའི་ཐུགས་ཀར་ཧཱུཾ་ཡིག་ཡེ་ཤེས་སེམས་དཔའ་དང་དེར་

ཐིག་ལེ་ཏིང་ངེ་འཛིན་སེམས་དཔར་བསྐྱེད་དོ། །དེ་རྣམས་རང་གི་གནས་གསུམ་མམ་སྙིང་གར་ཐིག་

ལེ་གཅིག་གི་ནང་དུ་བཀོད་པར་གསུངས་པའང་ཡོད། ཐོག་མར་འོད་ཟེར་གྱིས་སྣོད་བཅུད་ཐམས་

ཅད་འོད་ཞུ་བྱས་ཏེ་སེམས་དཔའ་སོ་སོ་ལ་ཐིམ། སེམས་དཔའ་སོ་སོ་ཡང་འོད་དུ་ཞུ་ནས་སྙིང་གའི་

བར་དུ་སྡུད་པ་རྗེས་གཞིག་གི་སྡུད་རིམ་དང་། ཐོག་མར་སྣོད་བཅུད་སྡུད་པ་སྔོན་དུ་མ་བཏང་བར་

སེམས་དཔའ་སུམ་བརྩེགས་ཉིད་འོད་གསལ་དུ་སྡུད་པ་རིལ་འཛིན་གྱི་སྡུད་རིམ་དུ་གསུངས། དེ་

ཡང་སྡུད་པའི་གནས་མཐར་ཐུག་ནི་སྙིང་ག་ཡིན་ཏེ། ལྷ་མོ་བཞིས་ཞུས་ལས། རྟག་ཏུ་སྙིང་གི་དབུས་

གནས་པ། །འོད་ཟེར་ཆེན་པོ་འབར་བ་ཅན། །ཇི་སྙེད་དགུ་ཡི་བར་དུ་ནི། །དཔྲལ་བ་ལ་གནས་རྐང་

མཐིལ་བར། །ཐིག་ལེ་དེ་ཁོ་ནར་བསྡུས་ཏེ། །ལྟེ་བའི་དབུས་སུ་རྣམ་པར་གནས། །ཞེས་ལུས་ཀྱི་

སྟོད་སྨད་ནས་སྙིང་གའི་ཐིག་ལེ་ལ་བསྡུས་ནས་སྙིང་གའི་རྩ་འཁོར་གྱི་ལྟེ་བའི་དྷཱུ་ཏཱིའི་ནང་དུ་གནས་

པར་གསུངས་པའི་ཕྱིར།



ཕར་ཕྱིན་ཐེག་པའི་གང་ཟག་བླ་མེད་ཀྱི་ལམ་ལ་ཞུགས་ཚུལ་ལ་དཔྱད་པ། 467

ཕར་ཕྱིན་ཐེག་པའི་གང་ཟག་བླ་མེད་ཀྱི་ལམ་ལ་ཞུགས་ཚུལ་ལ་དཔྱད་པ།

ཁ་ཅིག་གིས། ཕར་ཕྱིན་ཐེག་པ་དང་། རྒྱུད་སྡེ་འོག་མའི་ས་བཅུ་པ་བ་སྔགས་བླ་མེད་ལ་ཞུགས་

ཚེ༑ མཚན་ཕྱེད་དུས་སུ་ཤེར་དབང་དངོས་དབང་དུ་བསྐུར་བ་ལས་ཐོབ་པའི་དོན་གྱི་འོད་གསལ་དེ། 

རིམ་པ་བཞི་པའི་དོན་གྱི་འོད་གསལ་མ་ཡིན་ཏེ། རིམ་པ་བཞི་པའི་དོན་གྱི་འོད་གསལ་དེ་ཐོ་རངས་

ཀྱི་དུས་སུ་ཐོབ་དགོས་པ་གང་ཞིག འོག་མའི་ས་བཅུ་པས་ཐོག་མ་ཐག་པའི་དོན་གྱི་འོད་གསལ་ནི་

མཚན་ཕྱེད་ཀྱི་དུས་སུ་ཐོབ་དགོས་པའི་ཕྱིར། དང་པོ་གྲུབ་སྟེ། ཟབ་དོན་ལས། དེས་ན་རིམ་པ་བཞི་

པའི་དོན་གྱི་འོད་གསལ་དང་། སློབ་མི་སློབ་ཀྱི་ཟུང་འཇུག་ཐོག་མར་ཐོབ་པའི་དུས་ཡིན་ན། ཐོ་རངས་

ཡིན་པས་ཁྱབ་ཅེས་གསུངས་པའི་ཕྱིར་དང་། དེ་ལྟར་ཡིན་པ་རིམ་ལྔའི་དགོངས་པ་ཡང་ཡིན་ཞིང་། 

གསལ་སྒྲོན་སོགས་འདུས་པའི་རྫོགས་རིམ་གྱི་ཡིག་ཆ་ཐམས་ཅད་མཐུན་པར་གསུངས་པའི་ཕྱིར། 

གཉིས་པ་གྲུབ་སྟེ། ཟབ་དོན་ལས། མཚན་ཕྱེད་དུ་དབང་གསུམ་པ་དངོས་དབང་དུ་སྨིན་བྱེད་དང་

གྲོལ་བྱེད་ཀྱི་གཞི་མཐུན་དུ་བྱས་ཏེ་བསྐུར་བའི་སྒོ་ནས་དོན་གྱི་འོད་གསལ་བསྐྱེད། ཅེས་སོགས་

གསུངས་པའི་ཕྱིར་ཟེར།

དེ་ལ་མཁས་པ་འགའ་ཞིག་གིས། དེ་འདྲའི་ས་བཅུ་སྲིད་པ་ཐ་མ་བ་དེ་བླ་མེད་ཀྱི་ལམ་གྱི་སྣོན་

པ་བཏབ་ཚེ་མཚན་ཕྱེད་དུ་དབང་གསུམ་པ་དངོས་དབང་དུ་བསྐུར་མ་ཐག་དོན་གྱི་འོད་གསལ་

ཐོབ་པ་མ་ཡིན་ཏེ། བྱང་སེམས་སྲིད་པ་ཐ་མ་པ་དེས་འོག་མིན་དུ་མི་གཡོ་བའི་ཏིང་ངེ་འཛིན་ལ་མཉམ་

པར་བཞག་པ་ན། ཕྱོགས་བཅུའི་སངས་རྒྱས་ཐམས་ཅད་ཀྱིས་ཁྱོད་ཀྱི་ཏིང་ངེ་འཛིན་འདིས་འཚང་

རྒྱ་བར་མི་ནུས་པས་འོད་གསལ་མངོན་དུ་གྱིས་ཤིག་ཅེས་བསྐུལ་ནས། ལྷའི་བུ་མོ་ཐིག་ལེ་མཆོག་

མ་བཀུག་སྟེ་མཚན་ཕྱེད་ཀྱི་དུས་སུ་དབང་གསུམ་པ་དངོས་དབང་དུ་བསྐུར་བས་སྣང་མཆེད་ཐོབ་

གསུམ་སྔོན་དུ་འགྲོ་བའི་སྒོ་ནས་དོན་གྱི་འོད་གསལ་མཚོན་པར་བྱེད། ཐོ་རངས་འོད་གསལ་དང་ཟུང་



བསྐྱེད་རྫོགས་ཀྱི་དོགས་སློང་།468

འཇུག་གི་གདམས་པ་ཕོག་སྟེ་དབང་བཞི་པ་བསྐུར་བས། ཐོ་རངས་དེ་ཉིད་ལ་དོན་གྱི་འོད་གསལ་

མངོན་དུ་བྱས་ནས་སློབ་པའི་ཟུང་འཇུག་གི་སྐུར་ལྡང་བ་དང་། དེ་ནས་ཐོ་རངས་ཕྱི་མ་སྐྱ་རེངས་འཆར་

ཁར་མི་སློབ་པའི་ཟུང་འཇུག་མངོན་དུ་བྱེད་པ་ཡིན་ཏེ། རིམ་ལྔ་གསལ་སྒྲོན་ལས། མཚན་ཕྱེད་ན་

བླ་མས་ལས་རྒྱ་ལ་བརྟེན་པའི་དངོས་དབང་བསྐུར་ཏེ་འོད་གསལ་མཚོན་པར་བྱེད་པའོ། །དེ་ནས་

ཐོ་རངས་འོད་གསལ་སྒོམ་ཚུལ་དང་། དེའི་འོག་ཏུ་ཟུང་འཇུག་སྒྲུབ་ལུགས་ཀྱི་གདམས་ངག་ཕོག་

པས་དོན་གྱི་འོད་གསལ་ཐོབ་ཅིང་། དེའི་འོག་ཏུ་ཟུང་འཇུག་འགྲུབ་བོ་ཞེས་གསུངས་པའི་ཕྱིར་ཞེས། 

དབྱངས་ཅན་དགའ་བློའ་ིས་ལམ་རྣམ་བཞག་ལས་གསུངས།

དེ་ལ་ཁོ་ན་རེ། གསལ་སྒྲོན་གྱི་གཞུང་འདི་ནི་དང་པོ་ནས་བླ་མེད་དུ་རིགས་ངེས་པའི་ལམ་

བགྲོད་ཚུལ་བཤད་པའི་གཞུང་ཡིན་པས་ལམ་གཞན་གྱི་མཐར་བླ་མེད་ཀྱི་ལམ་ཐོབ་པའི་རིམ་པ་

འདི་དང་མི་འགྲིག་པའི་ཕྱིར་ཏེ། ནམ་ཕྱེད་ན་སྣང་མཆེད་ཐོབ་གསུམ་ཐོབ་ན་དེའི་མཇུག་ཐོགས་སུ་

དཔེའི་འོད་གསལ་མངོན་དུ་བྱེད་དམ། བྱེད་ཟེར་ན། དེ་འདྲའི་དཔེའི་འོད་གསལ་དེ་འཆི་རིམ་ཇི་

བཞིན་པའི་དཔེའི་འོད་གསལ་ཡིན་ན་སེམས་དབེན་མཐར་ཐུག་དང་དེའི་རླུང་སེམས་ལས་རིམ་

པ་གསུམ་པའི་སྒྱུ་ལུས་སུ་ལྡང་དགོས་པ་དང་། དེ་འདྲའི་ཡེ་ཤེས་གསུམ་དོན་གྱི་འོད་གསལ་གྱི་ཉེ་

རྒྱུ་ཡིན་ན་ཉེར་ཐོབ་ཀྱི་མཇུག་ཐོགས་སུ་དོན་གྱི་འོད་གསལ་མངོན་དུ་བྱེད་པ་ལས་གཞན་དུ་འོས་

མེད་པའི་ཕྱིར་ཏེ། གསལ་སྒྲོན་ལས། དབང་གསུམ་པ་བསྐུར་བས་ནི་བཞི་པ་བསྐུར་བར་ཡང་མཚོན་

པས་དབང་ནི་དེ་གཉིས་སོ། །དབང་གསུམ་པ་བསྐུར་བ་ན་སྔོན་དུ་སྣང་མཆེད་ཐོབ་གསུམ་དང་། དེ་

ནས་ཉེར་ཐོབ་འོད་གསལ་དུ་ཞུགས་ཏེ་གཉིས་སྣང་ཕྲ་མོ་ཡང་དག་ནས་དོན་གྱི་ལྷན་སྐྱེས་མངོན་དུ་

འགྱུར་རོ། །ཞེས་དོན་གྱི་འོད་གསལ་གྱི་ཉེ་རྒྱུའི་ཡེ་ཤེས་གསུམ་ལས་གཞན་མ་གསུངས་པའི་ཕྱིར།

རིམ་ལྔ་ལས་ཀྱང་། འདི་ལྟར་ནམ་ཕྱེད་དུས་སུ་ནི། །རྒྱལ་བའི་སྲས་ཀྱིས་དེ་ཉིད་དམིགས། ། 

ཞེས་སོགས་དང་། གྲོལ་བའི་ཐིག་ལེ་ལས་ཀྱང་། ནམ་ཕྱེད་དུས་སུ་རྒྱལ་བ་ལྟར། །དེ་ཉིད་བསྒོམས་



ཕར་ཕྱིན་ཐེག་པའི་གང་ཟག་བླ་མེད་ཀྱི་ལམ་ལ་ཞུགས་ཚུལ་ལ་དཔྱད་པ། 469

པས་ཐོ་རངས་དུས། །སྐད་ཅིག་གིས་ནི་ཡང་དག་རྟོགས། །ཞེས་སོགས་དང་། སྤྱོད་བསྡུས་དང་། མན་

སྙེ་སོགས་ཀྱང་འདྲ་བར་གསུངས་པའི་ཕྱིར། དེས་ན་ས་བཅུ་སྲིད་པ་ཐ་མ་བ་དེ་ལ་ཕྱོགས་བཅུའི་

སངས་རྒྱས་རྣམས་ཀྱིས་བསྐུལ་ཏེ། ལྷའི་བུ་མོ་ཐིག་ལེ་མཆོག་མ་བཀུག་ནས་མཚན་ཕྱེད་ཀྱི་དུས་སུ་

ཤེར་དབང་དངོས་དབང་དུ་བསྐུར་བ་ནི། དང་པོ་ནས་སྔགས་ལམ་དུ་འཇུག་པའི་གང་ཟག་ལ་སྣོད་

རུང་དུ་སྒྲུབ་པའི་དབང་དང་། འོད་གསལ་གྱི་ཉེ་རྒྱུ་ཤེས་རབ་ཡེ་ཤེས་ཀྱི་དབང་གི་གཞི་མཐུན་དུ་

འགྱུར་ཏེ། སྒྲུབ་པ་པོ་དེ་ལ་བོགས་འབྱིན་གྱི་སྤྱོད་པའི་དོད་ཐུབ་ཏུ་སོང་ནས། ནམ་ཕྱེད་ཀྱི་དུས་སུ་

དོན་གྱི་འོད་གསལ་མངོན་དུ་བྱས་ཏེ་རྩེ་གཅིག་ཏུ་མཉམ་པར་བཞག འོད་གསལ་དེའི་རླུང་སེམས་

ཙམ་ལས་སློབ་པའི་ཟུང་འཇུག་གི་སྐུར་བཞེངས། སླར་ཡང་སྙིང་གའི་སྡུད་རིམ་གྱིས་རྟོགས་པ་ཟུང་

འཇུག་མངོན་དུ་བྱས་ཏེ་དོན་གྱི་འོད་གསལ་ལ་གནས་བཞིན་པའི་ངང་ནས། སྐྱ་རེངས་འཆར་ཀར་

དོན་གྱི་འོད་གསལ་རྡོ་རྗེ་ལྟ་བུའི་ཏིང་ངེ་འཛིན་གྱིས་གཉིས་སྣང་འཁྲུལ་པའི་བག་ཆགས་ལྷག་མ་

མེད་པར་སྤངས་ཏེ། ཡེ་ཤེས་དེའི་རིགས་འདྲའི་སྐད་ཅིག་གཉིས་པ་ཐམས་ཅད་མཁྱེན་པའི་ཡེ་ཤེས་

དང༑ དག་པའི་སྒྱུ་མའི་སྐུ་དེའི་རིགས་འདྲ་སྐད་ཅིག་གཉིས་པ་གཟུགས་སྐུར་གནས་འགྱུར་ནས། མི་

སློབ་པའི་ཟུང་འཇུག་གི་གོ་འཕང་མངོན་དུ་བྱེད་པ་ནི། མཁས་གྲུབ་ཐམས་ཅད་མཁྱེན་པ། པཎ་ཆེན་

བློ་བཟང་ཆོས་ཀྱི་རྒྱལ་མཚན། པཎ་ཆེན་བསོད་ནམས་གྲགས་པ། རྗེ་དོན་ཡོད་མཁས་གྲུབ་པ་

སོགས་རྗེ་རིན་པོ་ཆེའི་རྗེས་འབྲངས་མཁས་པ་མང་པོས་བཞེད་པའི་ཕྱིར།

འོན་ཀྱང་ཟབ་དོན་སོགས་སུ་འོད་གསལ་དེ་ལས་དག་པའི་སྒྱུ་མའི་སྐུར་བཞེངས་པ་ལ་དབང་

བཞི་པ་ཟུང་འཇུག་གི་གདམས་པ་བསྟན་པའི་སྒོ་ནས་བསྐུར་བར་གསུངས་པ་དེ། སྤྱོད་བསྡུས་

སུ་དབང་གོང་མ་གཉིས་བསྐུར་ཚུལ་བཤད་པའི་བཤད་རིམ་ཙམ་འགོད་པ་ཡིན་གྱི། རྗེ་རིན་པོ་ཆེའི་

དགོངས་པ་ནི་མཚན་ཕྱེད་ཀྱི་དུས་སུ་དབང་གོང་མ་གཉིས་དཀྱུས་ཐོག་གཅིག་ཏུ་བསྐུར་བར་གསུངས་

ཏེ༑ མངོན་པར་བྱང་ཆུབ་པའི་རིམ་པའི་རྣམ་བཤད་དུ། སྤྱོད་བསྡུས་ལས་དབང་གསུམ་པ་བསྐུར་



བསྐྱེད་རྫོགས་ཀྱི་དོགས་སློང་།470

བ་ལ་འོད་གསལ་གྱི་སྒོར་བཤད་པའི་འོག་ཏུ་དབང་བཞི་བསྐུར་བ་ལྟར་བཤད་ཅིང་། རིམ་པ་འདིར་

ཡང་འོད་གསལ་གྱི་གདམས་པ་བཞི་དང་། དེ་ལས་སྒྱུ་མའི་སྐུར་བཞེངས་པའི་ཚུལ་བཤད་ཟིན་པའི་

འོག་ཏུ་དོན་དམ་བྱང་ཆུབ་ཀྱི་སེམས་ཀྱི་དབང་བསྐུར་བར་བཤད་པ་ནི་བཤད་པའི་རིམ་པ་ཙམ་

ཡིན་གྱི། ལག་ལེན་གྱི་རིམ་པ་ནི་དབང་གསུམ་པ་བསྐུར་བའི་མཇུག་ཐོགས་ཉིད་དུ་དབང་བཞི་པ་

བསྐུར་བ་ཡིན་ནོ།།

དེ་ལྟར་མ་ཡིན་ན་དབང་བཞི་པ་མ་བསྐུར་བའི་སྔ་རོལ་ཏུ་ཆུ་ལས་ཉ་ལྡང་བའི་ཚུལ་དུ་ཟུང་

འཇུག་སྐུར་བཞེངས་པའི་ཚུལ་བཤད་པའི་སྐྱོན་ཡོད་དོ། །ཞེས་ལག་ལེན་གྱི་རིམ་པ་ཞིབ་ཆ་དང་

བཅས་པ་གསལ་བར་བཤད་པ་དེའི་རྗེས་སུ་འབྲང་རིགས་པའི་ཕྱིར། ཞེས་ཟེར། དེ་ལྟར་ཁས་བླངས་

ན་རིམ་ལྔ། སྤྱོད་བསྡུས། ལས་མཐའ་རྣམ་འབྱེད། གྲོལ་བའི་ཐིག་ལེ། མན་སྙེ་གསལ་སྒྲོན་སོགས་

དང༑ མཁས་པ་མང་པོའ་ིབཞེད་ཚུལ་དང་ཡང་མཐུན་ནམ་སྙམ་སྟེ་ཚིམ་མི་སླ་བར་དཔྱོད་ཅིག དེ་

ལྟར་ལམ་གཞན་གྱི་མཐར་བླ་མེད་ཀྱི་ལམ་ལ་འཇུག་དགོས་པའི་རྒྱུ་མཚན་ནི། ཤེས་སྒྲིབ་ཕྲ་མོའ་ི

དངོས་གཉེན་བྱས་ཏེ་ཆོས་སྐུའི་དངོས་ཀྱི་ཉེར་ལེན་བྱེད་ནུས་པ། ལྷན་སྐྱེས་ཀྱི་བདེ་བས་སྟོང་ཉིད་

མངོན་སུམ་དུ་རྟོགས་པའི་ཡེ་ཤེས་ལས་གཞན་མེད་པ་དང་། མི་སློབ་པའི་གཟུགས་སྐུ་མཐར་ཐུག་

གི་དངོས་ཀྱི་ཉེར་ལེན་བྱེད་ནུས་པ་དོན་གྱི་འོད་གསལ་གྱིས་སྦྱངས་པའི་རླུང་སེམས་ཙམ་ལས་

གྲུབ་པའི་དག་པའི་སྒྱུ་ལུས་ལས་གཞན་མེད་པའི་རྒྱུ་མཚན་གྱིས་ཡིན་གསུངས། དེ་འདྲའི་སྲིད་པ་

ཐ་མ་བས་མངོན་དུ་བྱེད་མ་ཐག་པའི་དོན་གྱི་འོད་གསལ་དེ། རིམ་པ་བཞི་པའི་དོན་གྱི་འོད་གསལ་

མིན་ཏེ། དེ་སྔགས་བླ་མེད་ཀྱི་མཐོང་ལམ་དང་། ཉོན་སྒྲིབ་ཀྱི་དངོས་གཉེན་གང་ཡང་མ་ཡིན་པའི་

ཕྱིར༑ དེ་འདྲའི་དོན་གྱི་འོད་གསལ་དེ་བླ་མེད་ཀྱི་ས་དང་པོའ་ིཡེ་ཤེས་མིན་ཏེ། དེ་ས་བཅུ་པའི་ཡེ་ཤེས་

ཡིན་པའི་ཕྱིར། ལམ་གཞན་གྱི་མཐར་བྱུང་བའི་སློབ་པའི་ཟུང་འཇུག་ལ་སྒོམ་ལམ་ས་དགུའི་དབྱེ་བ་

མེད་དེ། རྟོགས་པ་ཟུང་འཇུག་མངོན་དུ་བྱེད་པ་ན་དེ་ལས་མ་ལངས་པར་མཉམ་བཞག་ཐུན་གཅིག་



ཕར་ཕྱིན་ཐེག་པའི་གང་ཟག་བླ་མེད་ཀྱི་ལམ་ལ་ཞུགས་ཚུལ་ལ་དཔྱད་པ། 471

ལ་མི་སློབ་པའི་ཡེ་ཤེས་མངོན་དུ་བྱེད་པའི་ཕྱིར།

རྗེ་ནོར་བཟང་པས་དང་པོར་ཐོབ་པའི་དོན་གྱི་འོད་གསལ་ལས་མ་ལངས་པར་མཉམ་བཞག་

ཐུན་གཅིག་ལ་མི་སློབ་ལམ་མངོན་དུ་བྱེད་པར་འདོད་ཀྱང་། མི་སློབ་པའི་ཟུང་འཇུག་གི་སྔོན་དུ་སློབ་

པའི་ཟུང་འཇུག་བསྒྲུབ་དགོས་པ་དང་། གཟུགས་སྐུ་མཐར་ཐུག་གི་ཉེར་ལེན་དུ་དག་པའི་སྒྱུ་ལུས་

སྒྲུབ་པ་སོགས་དང་འགལ་གསུངས། དང་པོར་ཐོབ་པའི་དོན་གྱི་འོད་གསལ་དེ་ལ་ཕྱིའི་མངོན་བྱང་

སྦྱར་མི་དགོས་ཏེ། རིམ་པ་བཞི་པའི་འོད་གསལ་མ་ཡིན་པའི་ཕྱིར། སློབ་མི་སློབ་ཀྱི་ཟུང་འཇུག་

ཐོབ་དུས་ལ་ཐོ་རངས་དགོས་པར་གསུངས་པས། དོན་གྱི་འོད་གསལ་དེ་ལས་ལྡང་བའི་སློབ་པའི་

ཟུང་འཇུག་ཐོབ་དུས་ལ་ཐོ་རངས་དགོས་སམ་དཔྱད། ཟབ་དོན་དུ། རིམ་པ་བཞི་པའི་དོན་གྱི་འོད་

གསལ་གྱིས་ཤེས་སྒྲིབ་སྤོང་བ་ལ་ནུས་པ་མཐུ་ཅན་དུ་གྱུར་པ་ལ་སྒྱུ་ལུས་སྔོན་དུ་འགྲོ་དགོས་པར་

གསུངས་ཀྱང་། རིམ་པ་བཞི་པའི་སྐབས་སུ་ཤེས་སྒྲིབ་སྤོང་བ་མེད་པས་ས་བཅུའི་དོན་གྱི་འོད་གསལ་

རྣམས་རྒྱུན་གཅིག་ཡིན་པ་ལ་དགོངས་སམ་དཔྱད། ལམ་གཞན་གྱི་མཐར་བླ་མེད་ཀྱི་ལམ་དུ་འཇུག་

པ་ལ་ས་བཅུ་སྲིད་པ་ཐ་མ་པ་ཁོ་ན་ནས་འཇུག་པར་གསལ་སྒྲོན་ལས་གསུངས་པ་ལ་རྗེ་ནོར་བཟང་

པས་དགོངས་པ་གཞན་དུ་དྲངས་ནས་གཞན་ལ་ཟུར་ཟ་དང་བཅས་ཏེ། ཕར་ཕྱིན་ཐེག་པའི་ས་བཅུ་རེ་རེ་

ནས་དང་། སྐྱེ་བ་གཅིག་ཐོགས་ཀྱི་ཚེ་ཡང་སྔགས་ལམ་ལ་འཇུག་པ་ཡོད་དེ། དེ་མིན་ན་བྱང་སེམས་

དེ་རྣམས་སེམས་ཅན་གྱི་དོན་དུ་སངས་རྒྱས་པ་ལ་མགོ་ལ་མེ་ཤོར་བ་གསོད་པ་ལྟ་བུའི་དོན་གཉེར་

དང་ལྡན་པས། སྔགས་ལམ་འདི་སྙིགས་དུས་ཀྱི་ཚེ་ཐུང་གཅིག་ལ་འཚང་རྒྱ་བའི་ཐབས་བླ་ན་མེད་

པ་ཡིན་པ་མི་ཤེས་པའམ། ཤེས་ཀྱང་དེ་སྟོན་པའི་བླ་མ་མི་རྙེད་དམ། ཅིའི་ཕྱིར་མི་འཇུག དེས་ན་བྱང་

སེམས་དེ་དག་དེ་ལྟར་འཇུག་པ་ཡོད་པ་རྗེ་རིན་པོ་ཆེའི་དགོངས་པ་མཐར་ཐུག་ཡང་ཡིན་གསུངས།

དེ་ལ་པཎ་ཆེན་བསོད་གྲགས་པས། སྐྱེ་བ་གཅིག་ཐོགས་ནས་སྔགས་ལམ་དུ་འཇུག་པ་མི་འཐད་

པར་ཐལ། དེ་སྔགས་ལམ་དུ་འཇུག་པ་ལ་རིམ་པ་བཞི་པའི་དོན་གྱི་འོད་གསལ་དང་སྒྱུ་ལུས་གང་

རུང་ནས་འཇུག་དགོས། དེ་ནས་འཇུག་ན་རིམ་པ་བཞི་པ་ཐོབ་ནས་སླར་སྐྱེ་བ་མི་ལེན་པ་སྔགས་ཀྱི་

གྲུབ་མཐའ་ཡིན་པས་སྐྱེ་བ་གཅིག་ཐོགས་དང་འགལ་གསུངས། རྗེ་དོན་ཡོད་མཁས་གྲུབ་པས་ཀྱང་

ནོར་བཟང་པ་ཁྱེད་ཀྱིས་བྱང་སེམས་རྒྱུན་མཐའི་བར་དུ་སྔགས་ལམ་ལ་མི་འཇུག་པ་ཞིག་འདོད་

པས༑ བྱང་སེམས་དེ་འདྲ་བས་སངས་རྒྱས་མྱུར་དུ་ཐོབ་ཕྱིར་མགོ་ལ་མེ་འབར་བ་གསོད་པ་ལྟར་མི་

བརྩོན་པ་ཞིག་ཡིན་ནམ། སྔགས་ལམ་མྱུར་བ་མ་ཤེས་པ་ཡིན་ནམ། ལམ་དེ་སྟོན་མཁན་མ་རྙེད་

དམ་ཞེས་ཕྱིར་བཟློག་སྟེ་དགག་པ་མཛད་འདུག་གོ།

ཟུང་འཇུག་བཤད་པ།

སྤངས་པ་ཟུང་འཇུག་དེ་ཟུང་འཇུག་གི་རྫོགས་རིམ་ཡིན་ཀྱང་ཟུང་འཇུག་གི་གཙོ་བོ་མིན་ཏེ། 

ཟུང་འཇུག་གི་གཙོ་བོ་ནི་བདེན་གཉིས་དབྱེར་མེད་ཟུང་འཇུག་ལ་བྱེད་དགོས་པའི་ཕྱིར། སྤངས་པ་ཟུང་

འཇུག་པ་དེས་སླར་ཡང་སྟོང་པ་ཉིད་ལ་རྩེ་གཅིག་ཏུ་མཉམ་པར་བཞག་པའི་དོན་གྱི་འོད་གསལ་

མངོན་དུ་བྱས་པ་ན། སྐུ་དག་པ་སྒྱུ་མའི་སྐུ་དང་། ཐུགས་དག་པ་དོན་གྱི་འོད་གསལ་གཉིས་ཚོགས་

པའི་སློབ་པའི་ཟུང་འཇུག་གི་གཙོ་བོ་རྟོགས་པ་ཟུང་འཇུག་མངོན་དུ་བྱེད་དེ། དེ་ལ་ཟུང་དུ་འཇུག་ཚུལ་

གྱིས་ཟུང་འཇུག་ཉེར་གསུམ་མམ་ཉེར་ལྔ་ཡང་ཡོད་དོ།།

དེ་ཡང་དང་པོ་འཁོར་འདས་ཟུང་འཇུག གཉིས་པ་ཀུན་བྱང་ཟུང་འཇུག གསུམ་པ་རྣམ་བཅས་

རྣམ་མེད་ཟུང་འཇུག བཞི་པ་གཟུང་འཛིན་ཟུང་འཇུག ལྔ་པ་རྟག་ཆད་དང་བྲལ་བའི་ཟུང་འཇུག 

དྲུག་པ་སྟོང་ཉིད་སྙིང་རྗེ་ཟུང་འཇུག བདུན་པ་ཐབས་ཤེས་ཟུང་འཇུག བརྒྱད་པ་ལྷག་བཅས་ལྷག་

མེད་ཟུང་འཇུག དགུ་པ་བདག་མེད་གཉིས་ཟུང་འཇུག བཅུ་པ་སྒྱུ་འོད་ཟུང་འཇུག བཅུ་གཅིག་པ་

རིལ་འཛིན་རྗེས་གཞིག་ཟུང་འཇུག ཟུང་འཇུག་ཉེར་གཉིས་བྱེད་ན་འཇུག་གནས་ལྡང་གསུམ་གྱི་

ཟུང་འཇུག་ལོགས་སུ་བགྲང་ངོ་། །བཅུ་གཉིས་པ་བདེན་གཉིས་ཟུང་འཇུག བཅུ་གསུམ་པ་མཉམ་

པར་འཇུག་ལྡང་ཟུང་འཇུག བཅུ་བཞི་པ་སད་གཉིད་ཟུང་འཇུག བཅོ་ལྔ་པ་མཉམ་རྗེས་ཟུང་འཇུག 

ཉེར་གསུམ་དུ་བྱེད་ན་འདིར་ཟུང་འཇུག་གཉིས་བྱེད་དགོས་པར་གསུངས་པས་ཇི་ལྟར་འཇོག་

དཔྱད༑ བཅུ་དྲུག་པ་དྲན་དང་དྲན་མིན་ཟུང་འཇུག བཅུ་བདུན་པ་བདེ་སྟོང་ཟུང་འཇུག  བཅོ་བརྒྱད་

པ་བྱ་བྱེད་ཟུང་འཇུག བཅུ་དགུ་པ་བསྐྱེད་རྫོགས་ཟུང་འཇུག ཉི་ཤུ་པ་དག་མ་དག་ཟུང་འཇུག ཉེར་

གཅིག་པ་གཟུགས་ཅན་གཟུགས་མེད་ཟུང་འཇུག་གོ །མར་འགོས་ཀྱི་སྲོལ་འཛིན་ཁ་ཅིག འགོག་

པ་ཟུང་འཇུག སྣང་བ་ཟུང་འཇུག འབྲེལ་བ་ཟུང་འཇུག་གསུམ་བྱས་ནས་དང་པོ་རྣམ་བཅས་ཞེས་

པ་སྣང་བ་ཟུང་འཇུག ཐབས་དང་ཤེས་རབ་ཅེས་པ་འབྲེལ་བ་ཟུང་འཇུག གཞན་རྣམས་ཀྱིས་འགོག་

པ་ཟུང་འཇུག་བསྟན་པར་འདོད་གསུང་། དེ་རྣམས་ཀྱི་ངོ་བོ་ནི་རིམ་ལྔའི་འགྲེལ་བ་ཟུང་འཇུག་ནོར་

བུའི་བང་མཛོད་ལས་ཤེས་པར་བྱའོ།།

འདིར་བསྟན་ཟུང་འཇུག་དེ་རྣམས་ལས་ཟུང་འཇུག་པ་མན་ཆད་ཀྱིས་ཐོབ་པ་གང་ཡང་མེད་

དེ༑ དེ་ཐམས་ཅད་ཟུང་འཇུག་པའི་ཡོན་ཏན་ཡིན་པའི་ཕྱིར། རིམ་ལྔ་ལས། དེ་ལྟར་གང་གནས་རྣལ་

འབྱོར་པ། །ཟུང་འཇུག་རིམ་ལ་གནས་པ་སྟེ། །ཞེས་བཤད་མ་ཐག་པའི་ཡོན་ཏན་གང་ལ་གནས་

པའི་རྣལ་འབྱོར་པ་དེ་ནི་སློབ་པའི་ཟུང་འཇུག་གི་རིམ་པ་ལ་གནས་པར་གསུངས་པའི་ཕྱིར། དེ་རྣམས་

ཕལ་ཆེར་རྟོགས་པ་ཟུང་འཇུག་པའི་ཡོན་ཏན་ཡིན་པའི་ཕྱིར། སྟོན་པ་དང་རྒྱུད་གཅིག་པའི་བྱང་

སེམས་སྲིད་པ་ཐ་མ་པ་འོག་མིན་དུ་དབང་གོང་མ་གཉིས་བསྐུར་བ་ལ་བརྟེན་ནས་འོད་ཟུང་གི་

ལམ་བསྒོམ་སྟེ་འཚང་རྒྱ་བ་ནི་དངོས་གནས་པ་ཡིན་ལ། རྒྱལ་བུ་གཞོན་ནུ་དོན་གྲུབ་འཛམ་གླིང་

དུ་དཀའ་ཐུབ་སྤྱད་ཚེ་བསྐུལ་ནས་འཚང་རྒྱ་བ་ནི་ཚུལ་བསྟན་པ་ཡིན་ཏེ། གསལ་སྒྲོན་ལས། ཕར་

ཕྱིན་ཐེག་པའི་ལམ་གྱི་མཐར་དང་པོར་འོག་མིན་དུ་ལོངས་སྐུའི་རྟེན་ལ་འཚང་རྒྱ་བའི་སྲིད་པ་ཐ་མ་

པ་དང་། ཡང་འདོད་པའི་ཁམས་སུ་སྤྲུལ་སྐུར་འཚང་རྒྱ་བའི་སྲིད་པ་ཐ་མ་པ་གཉིས་ཀའི་དུས་སུ། སྔར་

བཤད་པ་ལྟར་བསྐུལ་ནས་འཚང་རྒྱ་བ་དངོས་དང་། འཚང་རྒྱ་ཚུལ་བསྟན་པ་ཡིན་ནོ། །དེའི་ཕྱིར་ཕྱི་

མ་ནི་སྔར་སངས་མ་རྒྱས་པ་གསར་དུ་སངས་རྒྱས་པ་མིན་ཀྱང་། ད་ལྟར་བསྟན་པ་དེས་སྤྱིར་ཕར་

ཕྱིན་ཐེག་པའི་ས་བཅུ་པ་སྲིད་པ་ཐ་མ་པའི་རྟེན་དེས། སྔགས་ཀྱི་ལམ་རྒྱུད་ལ་བསྐྱེད་ནས་འཚང་རྒྱ་

དགོས་པར་སྟོན་པ་ཡིན་ནོ། །ཞེས་གསུངས་སོ།།

མདོ་ལུགས་ཀྱི་ལམ་གྱིས་ས་བཅུ་སྲིད་པ་ཐ་མ་པའི་བར་དུ་བགྲོད་ནས་མཐར་བླ་མེད་ཀྱི་ལམ་

གྱི་སྣོན་པ་བཏབ་ནས་སངས་རྒྱས་པ་ནི་མདོ་ལུགས་ཀྱི་སངས་རྒྱ་ཚུལ་དང་། བླ་མེད་དུ་རིགས་

ངེས་པས་སྔགས་བླ་མེད་ཀྱི་ཚོགས་ལམ་ནས་མི་སློབ་ཟུང་འཇུག་གི་བར་རིམ་གྱིས་བགྲོད་པ་

ནི་བླ་མེད་ལུགས་ཀྱི་སངས་རྒྱ་ཚུལ་ཡིན་ལ། སངས་འཕགས་དེ་གཉིས་ཀྱི་སྤངས་རྟོགས་ལ་མཐོ་

དམན་གྱི་ཁྱད་པར་མེད་ཀྱང་། ལམ་དེ་བགྲོད་བྱེད་ཀྱི་གདུལ་བྱ་ལ་དབང་པོ་མཆོག་དམན་སོགས་ཀྱི་

ཁྱད་པར་ཡོད་དེ། ཚུལ་གསུམ་སྒྲོན་མེ་ལས། དོན་གཅིག་ན་ཡང་མ་རྨོངས་དང་། །ཞེས་སོགས་

གསུངས་པའི་ཕྱིར།

མི་སློབ་པའི་ཟུང་འཇུག་གི་སྐུ་དེ་ལ་ལོངས་སྐུའི་ཟུང་འཇུག་དང་། སྤྲུལ་སྐུའི་ཟུང་འཇུག་གི་

རྣམ་བཞག་གཉིས་བྱ་བར་གསུངས་ཏེ། གསལ་སྒྲོན་ལས། དེ་འདྲ་བའི་ཟུང་འཇུག་གི་སྐུ་དེས་

མཆོག་གི་སྤྲུལ་བའི་སྐུ་ལ་སོགས་པའི་སྤྲུལ་སྐུ་དུ་མ་ཞིག་མཛད་ལ། སྤྲུལ་སྐུའི་ཟུང་འཇུག་གཅིག་

ཀྱང་བྱས་ནས་ཟུང་འཇུག་གི་སྐུ་ལ་སྐུ་གཉིས་ཀྱི་རྣམ་བཞག་བྱས་ན་ལེགས་པར་གོའ།ོ །ཞེས་གསུངས། 

དེ་ཡང་ལོངས་སྐུ་དང་དེའི་ཐུགས་དོན་གྱི་འོད་གསལ་གཉིས་ཚོགས་པ་ལོངས་སྐུའི་ཟུང་འཇུག་

དང༑ སྤྲུལ་སྐུ་དང་དེའི་ཐུགས་དོན་གྱི་འོད་གསལ་གཉིས་ཚོགས་པ་སྤྲུལ་སྐུའི་ཟུང་འཇུག་འཇོག་

པར་འཇམ་བཞད་སྐུ་བར་མའི་གསུང་སྒྲོས་ལས་བྱུང་ངོ་། །རིམ་པ་བཞི་པའི་དོན་གྱི་འོད་གསལ་ལས་

ལངས་མ་ཐག་པའི་སྤངས་པ་ཟུང་འཇུག་ནས་རིམ་པ་ལྔ་པའི་ཟུང་འཇུག་འཇོག་ན། སྒྲོན་གསལ་ལས། 

བདེན་གཉིས་སྦྱོར་བ་གང་ཡིན་པ། །ཟུང་འཇུག་ཅེས་བྱ་ལྔ་པ་སྟེ། །ཞེས་ཀུན་རྫོབ་བདེན་པ་དག་

པའི་སྒྱུ་མའི་སྐུ་དང་། དོན་དམ་བདེན་པ་ཐུགས་དོན་གྱི་འོད་གསལ་གཉིས་ངོ་བོ་གཅིག་ཏུ་སྦྱོར་བ་རིམ་

པ་ལྔ་པའི་ཟུང་འཇུག་ཏུ་གསུངས་པ་ཟུང་འཇུག་གཙོ་བོ་ལ་དགོངས་ཟེར་རམ་དཔྱད།

རིམ་པ་བཞི་པའི་དོན་གྱི་འོད་གསལ་ཐོབ་མ་ཐག་པའི་རྒྱུད་ཀྱི་གཉུག་མའི་གང་ཟག་དེ་གང་

ཟག་ཡིན་ཟེར་ན། དེ་འཕགས་པ་དང་སྟོང་ཉིད་མངོན་སུམ་རྟོགས་པའི་གང་ཟག་གཉིས་ཀ་ཡིན་ཟེར་

རམ༑ དེ་ཡིན་ཟེར་ན། གཉུག་མའི་གང་ཟག་དེས་བཞིན་ལག་གི་རྣམ་པར་མི་ལྡང་བ་དེ་སྲིད་དུ་

སེམས་ཀྱིས་དམིགས་རྣམ་མི་འཛིན་པར་གསུངས་པ་དང་འགལ་མི་འགལ་སོགས་སྤྲོས་པས་ཆོག 

དེ་འདྲའི་སྤྲུལ་སྐུའི་ཟུང་འཇུག་དེ་ཟུང་འཇུག་ཡིན་ཟེར་རམ། ཡིན་ཟེར་ན། དེ་ཟུང་འཇུག་གི་མཐར་

ཐུག་ཏུ་འཇོག་གམ། དེར་འཇོག་ན། ཟུང་འཇུག་གི་མཐར་ཐུག་གི་སྐུ་ལ་དག་པའི་སྒྱུ་མའི་སྐུ་འཇོག་

པར་སྒྲོན་གསལ་མཆན་དང་བཅས་པ་དང་། རྒྱུད་ཊཱིཀ་ལས་གསུངས་པས། དེ་དག་པའི་སྒྱུ་མའི་སྐུ་

དང་དོན་གྱི་འོད་གསལ་གཉིས་ངོ་བོ་གཅིག་ཏུ་སྦྱོར་བའི་ཟུང་འཇུག་ཡིན་ཟེར་རམ། དེ་ལྟར་མིན་

ཏེ༑ མི་སློབ་པའི་དག་པའི་སྒྱུ་མའི་སྐུ་དང་། དོན་གྱི་འོད་གསལ་གཉིས་ངོ་བོ་གཅིག་ཏུ་སྦྱོར་བའི་

ཟུང་འཇུག་དེ་ལོངས་སྐུའི་ཟུང་འཇུག་ཡིན་པའི་ཕྱིར་ཟེར་ན། མི་སློབ་པའི་དོན་གྱི་འོད་གསལ་དང་

དག་པའི་སྒྱུ་མའི་སྐུ་གཉིས་ཡ་བྲལ་དུ་སོང་བ་ཡོད་དམ་དཔྱད། མི་སློབ་པའི་ཟུང་འཇུག་པ་དེས་དེ་

བཞིན་ཉིད་ལ་སླར་མི་ལྡང་བའི་ཚུལ་གྱིས་འཁོར་བ་ཇི་སྲིད་བར་དུ་མཉམ་པར་བཞག་པ་ཡིན་ཏེ། 

ཀུན་སློང་གི་རྟོག་པ་གཡོ་བྱེད་རླུང་སོགས་ཤིན་ཏུ་ཕྲ་བའི་རླུང་ཐམས་ཅད་གཏན་དུ་ལྡོག་ནས་ཁ་

སྦྱོར་ཡན་ལག་བདུན་ལྡན་གྱི་རྒྱལ་བ་རྡོ་རྗེ་འཆང་གི་ངོ་བོར་སངས་རྒྱས་པའི་ཕྱིར།

རྗེ་རིན་པོ་ཆེས་དགུང་ལོ་ང་བདུན་བར་དུ་ཡང་དག་མཐའ་དཔྱིས་ཕྱིན་པར་མི་ཤེས་གསུངས་

པ་དེ༑ ཇི་སྲིད་ཀུན་སློང་གི་རྟོག་པ་ཡོད་པ་དེ་སྲིད་དུ་མི་ནུས། ཞེས་པའི་ཀུན་སློང་གི་རྟོག་པ་དེ་རླུང་

གཡོ་བ་ལ་རག་ལས་པས་རླུང་དེ་གཏན་ཏུ་ལྡོག་པ་སྔགས་བླ་མེད་ལ་ལྟོས་དགོས་པའི་རྒྱུ་མཚན་

གྱིས་ཡིན་གསུངས། མི་སློབ་པའི་ཟུང་འཇུག་པ་དེས་མཉམ་བཞག་པའི་ངང་ནས་སྤྲུལ་པ་དུ་མ་སྤྲུལ་

པ་སོགས་རྗེས་ཐོབ་པའི་བྱ་བ་མཛད་པ་ཡང་རླུང་གཏན་དུ་ལྡོག་པའི་གནད་ཀྱིས་ཡིན་གསུངས། 

རྟོགས་པ་ཟུང་འཇུག་པ་དེས་རྗེས་ཐོབ་ཏུ་དོན་གྱི་འོད་གསལ་འགག་ནས་མེད་པས། དེ་ཟུང་འཇུག་

ཏུ་ཇི་ལྟར་འཇོག་ཅེ་ན་འགའ་ཞིག་གིས་སྐྱོན་མེད་དེ། དཔེར་ན་རྒྱ་ནག་རྒྱལ་པོའ་ིཁྲི་ཐོག་པ་དེས་ཁྲིའི་

སྟེང་ན་ཡོད་པའི་སྐབས་སུའང་ཁྲི་ཐོག་པ་ཡིན། ཁྲིའི་སྟེང་ན་མེད་སྐབས་སུའང་ཁྲི་ཐོག་པ་ཡིན། དཔེ་

དེ་བཞིན་དུ་རྟོགས་པ་ཟུང་འཇུག་པ་དེ་ཡང་མཉམ་རྗེས་གང་གི་སྐབས་སུའང་ཟུང་འཇུག་པ་ཡིན་

ཟེར་བ་འདུག འདི་ཡང་རིགས་པ་ལེགས་པོར་དེ་གསུངས་པའང་ཡོད།

འགའ་ཞིག་གིས་རྗེས་ཐོབ་ཏུ་དེའི་རྒྱུད་ན་འོད་གསལ་མངོན་གྱུར་དུ་མེད་ཀྱང་དེའི་རྒྱུན་དུ་

གྱུར་པའི་གཉུག་སེམས་དེ་སྟོང་ཉིད་རྟོགས་བཞིན་པར་ཡོད་པས་ཟུང་འཇུག་ཏུ་འཇོག དོགས་པ་

འདི་དོན་དམ་པའི་བྱང་ཆུབ་སེམས་དཔའ་རྗེས་ཐོབ་པའི་རྒྱུད་ལ་དོན་དམ་སེམས་བསྐྱེད་ཡོད་དམ་

མེད་ཅེས་རྩོད་པ་དང་མཐུན་གསུངས་པའང་ཡོད། བདག་ཅག་གི་སྟོན་པས་བདེ་གསང་འཇིགས་

གསུམ་གྱི་རྒྱུད་གསུངས་ཚེ་དཀྱིལ་འཁོར་གསུམ་གྱི་གཙོ་བོར་བཞེངས་པ་དེ་སྤྲུལ་སྐུ་ཡིན་ཞིང་

གཙོ་བོ་དེ་གསུམ་རྒྱུད་གཅིག་ཡིན་པ་དང་། བདེ་གསང་འཇིགས་གསུམ་གྱི་རྒྱུད་སོ་སོའ་ིཆེད་དུ་བྱ་

བའི་གདུལ་བྱ་སོ་སོས་བདེ་གསང་འཇིགས་གསུམ་སོ་སོའ་ིངོ་བོར་སངས་རྒྱས་ཏེ་དཀྱིལ་འཁོར་

གསུམ་གྱི་གཙོ་བོར་བཞེངས་ཚེ་དེ་གསུམ་ལོངས་སྐུ་ཡིན་ཞིང་རྒྱུད་ཐ་དད་པ་ཡིན་ཟེར་དགོས་སམ།

དེས་ན་དཀྱིལ་འཁོར་དེ་གསུམ་སོ་སོའ་ིགཙོ་བོ་ལ་ནང་ཕན་ཚུན་རྒྱུད་ཐ་དད་དང་ཐ་མི་དད་

གཉིས་དང་། ལོངས་སྐུ་དང་སྤྲུལ་སྐུ་གཉིས་རེའང་ཡོད་ཟེར་དགོས་སམ་དཔྱད། བླ་མེད་ཀྱི་དཀྱིལ་

འཁོར་གྱི་ལྷ་ལ་མདོ་ལུགས་ཀྱི་སངས་འཕགས་ཡོད་པས། དེ་ལ་རྒྱུད་སྡེ་འོག་མའི་སངས་འཕགས་

ཀྱང་ཡོད་པ་ལ་འགལ་བ་མེད་ཅིང་། རྒྱུད་སྡེ་འོག་མའི་དཀྱིལ་འཁོར་གྱི་གཙོ་བོ་ལ་བླ་མེད་ཀྱི་སངས་

འཕགས་ཀྱང་ཡོད་པ་དང་། སངས་འཕགས་ལ་བླ་མེད་ལུགས་ཀྱིས་སངས་རྒྱས་པའི་སངས་འཕགས་

མི་དགོས་ཀྱང་བླ་མེད་ཀྱི་སངས་འཕགས་དགོས་སམ་དཔྱད། འདིར་ངོ་བོ་ཉིད་སྐུ་ལ་རྟག་པ་མི་

དགོས་ཏེ། དག་པ་གཉིས་ལྡན་གྱི་ངོ་བོ་ཉིད་སྐུ་ལ་ཡུལ་གྱི་འོད་གསལ་སྟོང་ཉིད་དང་། ཡུལ་ཅན་

གྱི་འོད་གསལ་ལྷན་སྐྱེས་ཀྱི་བདེ་བ་ཆེན་པོའ་ིཡེ་ཤེས་གཉིས་འཇོག་པའི་ཕྱིར། གསལ་སྒྲོན་ལས། 

དེ་འདྲ་བའི་དག་པ་གཉིས་ལྡན་གྱི་ཡུལ་གྱི་འོད་གསལ་ནི་འདུས་མ་བྱས་པའི་ཆོས་ཀྱི་སྐུ་དང་། 

ཡུལ་ཅན་གྱི་འོད་གསལ་ནི་ཡེ་ཤེས་ཆོས་ཀྱི་སྐུ་དང་། བདེ་བ་ཆེན་པོའ་ིསྐུ་ཞེས་ཀྱང་བྱའོ། །ཞེས་

གསུངས་པའི་ཕྱིར། སྔགས་ཀྱི་སྐབས་ཕར་ཕྱིན་ཐེག་པ་ལས་སའི་གྲངས་མང་དུ་གསུངས་ཤིང་། མིང་

འདོགས་འདྲ་མི་འདྲ་ཅི་རིགས་ཡོད་པ་རྣམས་འགའ་ཞིག་ནི་དོད་ཐུབ་དང་། ཆོས་མཚུངས་སོགས་

ཀྱི་སྒོ་ནས་དང་། འགའ་ཞིག་ནི་སོ་སྐྱེ་དང་འཕགས་པའི་དབྱེ་བསྡུའི་དབང་དུ་བྱས་པ་ཡིན་པས་དེ་

རྣམས་ཀྱི་ཁྱད་པར་རྒྱས་པར་གསལ་སྒྲོན་དང་ས་ལམ་རྣམ་བཞག་ལས་ཤེས་དགོས་སོ།།

སྔགས་བླ་མེད་ཀྱི་ལམ་ལྔ་དང་ས་བཅུ་དངོས་གནས་པ་ནི། གསལ་སྒྲོན་ལས། ལམ་ཐུན་

མོང་བ་ནས་བཟུང་སྟེ་བསྒོམ་སྟོབས་ཀྱིས་རླུང་དྷཱུ་ཏཱིར་བཙུད་པ་ཐིམ་པས་སྟོང་པ་དངོས་སུ་འདྲེན་

མི་ནུས་པ་དེ་སྲིད་དུ་ཚོགས་ཀྱི་ལམ་དང་། དེ་ནུས་པ་ནས་བདེ་བས་དེ་ཁོ་ན་ཉིད་མངོན་སུམ་དུ་མ་

རྟོགས་པའི་སྒྱུ་ལུས་ཚུན་ཆད་སྦྱོར་ལམ་དང་། དོན་གྱི་འོད་གསལ་ནས་ཟུང་འཇུག་མ་ཐོབ་པར་

མཐོང་ལམ་ས་རབ་ཏུ་དགའ་བ་དང་། སློབ་པའི་ཟུང་འཇུག་ནས་མི་སློབ་པའི་ཟུང་འཇུག་མ་ཐོབ་པར་

སྒོམ་ལམ་ས་དགུ་དང་སྦྱར་རོ། །ཞེས་གསུངས། དེས་ན་ལུས་དབེན་སྦྱོར་ལམ་དྲོད། ངག་དབེན་

རྩེ་མོ། སེམས་དབེན་བཟོད་པ། མ་དག་པའི་སྒྱུ་ལུས་སྦྱོར་ལམ་ཆོས་མཆོག་དང་སྦྱོར་རོ།།

སྤང་བྱ་སྤོང་ཚུལ་ལ་དོགས་པ་དཔྱད་པ།

ས་ལམ་རྒྱུད་གཞུང་གསལ་བྱེད་དུ་ཐེག་ཆེན་ལམ་གཞན་གྱིས་སྤོང་ཐེབས་བདུན་གྱིས་སྤོང་

བར་གསུངས་པའི་ལྷན་སྐྱེས་ཀྱི་ཉོན་མོངས་རྣམས་དོན་གྱི་འོད་གསལ་མཉམ་བཞག་ཐུན་གཅིག་

གིས་སྤོང་ནུས་པར་འདོད་བཞིན་དུ། ལམ་གཞན་གྱིས་སྤོང་ཐེབས་བཞིས་སྤོང་ནུས་པའི་ཤེས་སྒྲིབ། 

བླ་མེད་ཀྱི་ལམ་འདིས་སྐོར་དགུར་ཕྱེ་ནས་སྤོང་དགོས་པར་འདོད་པ་ནི་མི་འགྲིག་པའི་ཕྱིར། དེས་

ན་སློབ་པའི་ཟུང་འཇུག་ལ་ས་དགུར་ཕྱེ་བའི་ས་བརྒྱད་པ་ནས་ཤེས་སྒྲིབ་སྤོང་བའི་མགོ་རྩོམ་པའམ། 

སློབ་པ་མཐའི་དོན་གྱི་འོད་གསལ་གྱིས་ཤེས་སྒྲིབ་ཆེ་འབྲིང་ཆུང་གསུམ་ཅིག་ཆར་སྤོང་བར་འདོད་

དགོས་གསུངས།

མཁས་པ་མང་པོས་སྒོམ་ལམ་ས་དགུའི་རྣམ་བཞག་འཇོག་པ་ནི་གཙོ་ཆེར་ཤེས་སྒྲིབ་སྤོང་

བ་ལ་ཚོགས་བསགས་དགོས་པ་དང་། ཡོན་ཏན་གྱི་གྲངས་གོང་དུ་འཕེལ་བ་སོགས་ཀྱི་ཁྱད་པར་

ལ་ལྟོས་ནས་འཇོག་ཀྱང་། སྒོམ་ལམ་སྐོར་དགུ་མངོན་དུ་གྱུར་པ་དེ་སྙེད་ཀྱི་རང་བཞིན་གྱི་རྟོག་པ་

རྣམས་ཐིམ་པར་གསུངས་པས། རང་བཞིན་གྱི་རྟོག་པ་དེ་ནི་ཤེས་སྒྲིབ་ཀྱི་ངོ་བོར་གྱུར་པའི་རྟོག་པ་ཡིན་

